ಜಗಲೂರು: ಸಂಪಾದಕರ ಮಾತು
ಕನ್ನಡ ವಿಶ್ವವಿದ್ಯಾಲಯದ ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗವು ಜಗಲೂರಿನ ಸರ್ಕಾರಿ ಪದವಿಪೂರ್ವ ವಿದ್ಯಾಲಯದ ಸಹಯೋಗದೊಂದಿಗೆ ಹಮ್ಮಿಕೂಂಡ ವಿಚಾರ ಸಂಕಿರಣದಲ್ಲಿ ಮಂಡಿಸಲಾದ ಲೇಖನಗಳ ಸಂಗ್ರಹವಿದು. ನಮ್ಮ ವಿಭಾಗವು ಹಮ್ಮಿಕೊಳ್ಳುತ್ತಿರುವ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ ವಿಚಾರ ಸಂಕಿರಣಗಳ ಉದ್ದೇಶ ಸ್ಥಳೀಯ ಚರಿತ್ರೆಗೆ ಆದ್ಯತೆಯನ್ನು ನೀಡುವುದಾಗಿದೆ. ಈಗಾಗಲೇ ಸಿದ್ಧಮಾದರಿಯಲ್ಲಿರುವ ಚರಿತ್ರೆಗೆ ಬದಲು ಸ್ಥಳೀಯ, ಪ್ರಾದೇಶಿಕ ಹಾಗು ಅಲಕ್ಷಿತ ಚರಿತ್ರೆಯನ್ನು ಸ್ಥಳೀಯರ ಸಮ್ಮುಖದಲ್ಲಿ ಮಂಡಿಸಿ, ಮಥನಗೊಳಿಸಿದ ಬಳಿಕ ಅಂತಹ ಲೇಖನಗಳನ್ನು ಗ್ರಂಥರೂಪದಲ್ಲಿ ತರುವ ವಿಶಿಷ್ಟ ಪ್ರಯತ್ನವನ್ನು ವಿಭಾಗವು ಹಮ್ಮಿಕೊಳ್ಳುತ್ತಾ ಬಂದಿದೆ. ಈ ಮಾಲೆಯ ಮುಖ್ಯ ಉದ್ದೇಶ ಕರ್ನಾಟಕದ ಯಾವುದಾದರೂ ಸಾಂಸ್ಕೃತಿಕ ಸ್ಥಳವೊಂದನ್ನು ಆಯ್ಕೆ ಮಾಡಿಕೊಂಡು ಸ್ಥಳೀಯ ಹಾಗೂ ನುರಿತ ವಿದ್ವಾಂಸರ ನೆರವಿನಿಂದ ವಿವಿಧ ವಿಷಯಗಳ ಮೇಲೆ ಪ್ರಬಂಧಗಳನ್ನು ಸ್ಥಳೀಯರ ಸಮ್ಮುಖದಲ್ಲಿ ಮಂಡಿಸಿ ಮಥನಗೊಂಡ ಬಳಿಕ ಗ್ರಂಥರೂಪದಲ್ಲಿ ನೀಡುವ ಮಹತ್ತರ ಜವಾಬ್ದಾರಿಯನ್ನು ವಿಶ್ವವಿದ್ಯಾಲಯ ನಮ್ಮ ವಿಭಾಗಕ್ಕೆ ನೀಡಿದೆ. ಈ ಹಿನ್ನೆಲೆಯಲ್ಲಿ ಕುರುಗೋಡು, ಹಾನಗಲ್ಲು ಗ್ರಂಥಗಳು ಹೊರಬಂದಿದ್ದು ಉಳಿದ ಗ್ರಂಥಗಳು ಸಿದ್ಧತೆಯಲ್ಲಿವೆ.
ಜಗಲೂರು ತಾಲೂಕಿನ ಸ್ಥಳೀಯ ಚರಿತ್ರೆ ಕುರಿತು ಇದುವರೆಗೆ ಯಾವುದೇ ಸಂಶೋಧನ ಕೃತಿಗಳು ಹೊರಬಂದಿರುವುದಿಲ್ಲ. ಈ ಹಿನ್ನೆಲೆಯಲ್ಲಿ ಪ್ರಾಗಿತಿಹಾಸ ಕಾಲದಿಂದ ಆಧುನಿಕ ಕಾಲದವರೆಗೆ ಚಾರಿತ್ರಿಕ, ಸಾಂಸ್ಕೃತಿಕ ಶ್ರೀಮಂತವಾದ ಈ ಸ್ಥಳವನ್ನು ಆಯ್ಕೆ ಮಾಡಿಕೊಳ್ಳಲಾಯಿತು.
ಜಗಲೂರು ಎಂದಾಕ್ಷಣ ನೆನಪಾಗುವ ಸ್ಥಳಗಳೆಂದರೆ ಕಲ್ಲೇದೇವಪುರ, ಅಸಗೋಡು, ಬಿಳಿಚೋಡು, ಕಣಕುಪ್ಪೆ, ಚದುರಗೊಳ ಮುಂತಾದವು. ಅಸಗೋಡನ್ನು ಶಾಸನಗಳು ಅಸನಗೋಡು ಎಂದು ಕರೆದಿವೆ. ಇದು ಪ್ರಾಚೀನ ಅಶೋಕ ಪಟ್ಟಣವೆಂದೇ ಹೆಸರಾಗಿದ್ದಿತೆಂಬ ಅಭಿಪ್ರಾಯವೂ ಇದೆ. ಅಲ್ಲಿನ ಶಂಭುಲಿಂಗ, ಕಡಲೆ ಬಸವೇಶ್ವರ ದೇವಾಲಯಗಳು ಪ್ರಾಚೀನತೆಗೆ ಹಿಡಿದ ಸಾಕ್ಷ್ಯಗಳಾಗಿವೆ. ಕಲ್ಲೇದೇವಪುರವು ಶಾಸನದಲ್ಲಿ ಹೇಳುವಂತೆ ಜಮದಗ್ನಿ ಋಷಿ ಈಶ್ವರರ ಆಶ್ರಮವಾಗಿದ್ದಿತು. ಅಲ್ಲದೆ ಅಲ್ಲಿನ ಕಲಿದೇವರು, ಕಲ್ಲೇಶ್ವರ ಪ್ರಾಚೀನ ದೈವವಾಗಿದ್ದು ಪ್ರಮುಖ ಪ್ರಾಚೀನ ಶಿಕ್ಷಣ ಕೇಂದ್ರವೂ ಆಗಿದ್ದಿತು. ಇಲ್ಲಿನ ಶಾಸನದಲ್ಲಿ ಬಸವ ಎಂಬ ಹೆಸರು ಉಲ್ಲೇಖವಾಗಿರುವುದು ಚರ್ಚಾರ್ಹ ಸಂಗತಿ. ಈ ತಾಲೂಕಿನಲ್ಲಿ ಹರಿಯುವ ಜನಗಿಹಳ್ಳವು ಪ್ರಾಚೀನ ಎಡೆಗಳ ಅವಾಸಸ್ಥಾನವೇ ಹೌದು. ಈ ಹಳ್ಳವನ್ನು ಚಿನ್ನಹಗರಿಯೆಂದು ಕರೆಯಲಾಗುತ್ತಿದ್ದು, ಶಾಸನಗಳಲ್ಲಿ ಹನೆಯತೊರೆಯೆಂದು ಕರೆಯಲಾಗಿದೆ.
ಹಾಗೆಯೇ ಈ ಹಿಂದೆ ತಾಲೂಕು ಕೇಂದ್ರವಾಗಿದ್ದ ಕಣಕುಪ್ಪೆಯು ಚಿತ್ರದುರ್ಗ ಪಾಳೆಯಗಾರರ ನೆರವೀಡಾಗಿತ್ತು. ಇದಕ್ಕೆ ಅಲ್ಲಿರುವ ಕೋಟೆ ಕೊತ್ತ, ಕೆರೆ, ಬಾವಿ, ದೇವಾಲಯ ಮೊದಲಾದ ಕಟ್ಟಡಾವಶೇಷಗಳು ಇಂದಿಗೂ ಮಹತ್ವದ ಕುರುಹುಗಳಾಗಿವೆ. ೧೮೮೬ರಲ್ಲಿ ತಾಲೂಕು ಕೇಂದ್ರವನ್ನು ಕಣಕುಪ್ಪೆಯಿಂದ ಜಗಲೂರಿಗೆ ಸ್ಥಳಾಂತರಿಸಲಾಯಿತು. ಜಗಲೂರು ಎಂಬ ಹೆಸರು ಹೇಗೆ ಬಂತೆಂದು ಸ್ಥಳೀಯರನ್ನು ವಿಚಾರಿಸಿದರೆ ಇಲ್ಲಿದ್ದ ಜಗಲೂರಜ್ಜನಿಂದ ಬಂದಿದೆಯೆಂದು ಹೇಳುತ್ತಾರೆ. ಆದರೆ ೧೬ನೆಯ ಶತಮಾನದ ಹೊತ್ತಿಗೆ ಶಾಸನಗಳಲ್ಲಿ ಜಗಲೂರು ಸೀಮೆಯಾಗಿ, ಜಗಲೂರು ನಾಡಾಗಿ ಪ್ರಮುಖ ಆಡಳಿತ ಘಟಕವಾಗಿದ್ದುದು ಸ್ಪಷ್ಟವಾಗುತ್ತದೆ. ಸಾಂಸ್ಕೃತಿಕವಾಗಿಯೂ ಜಗಲೂರು ಪ್ರಸಿದ್ಧಿ ಹೊಂದಿದೆ. ಇಲ್ಲಿನ ಕಲ್ಲೇದೇವರಪುರದ ಕಲ್ಲೇಶ್ವರ ಜಾತ್ರೆ ಹಾಗೂ ಇದೇ ಸ್ಥಳದ ದನಗಳ ಜಾತ್ರೆ, ಮಡ್ರಳ್ಳಿಯ ಚೌಡೇಶ್ಚರಿ ಜಾತ್ರೆಗಳು ಪ್ರಮುಖ ಆಚರಣೆ, ಸಂಪ್ರದಾಯಗಳಿಂದ ಇಂದಿಗೂ ಜನಮಾನಸದಲ್ಲಿ ಉಳಿದುಕೊಂಡು ಬಂದಿವೆ.
ಇಂತಹ ಪ್ರಮುಖ ಸಂಗತಿಗಳನ್ನು ಗ್ರಂಥದ ಮೂಲಕ ದಾಖಲಿಸುವ ಪ್ರಯತ್ನವಾಗಿ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ ಜಗಲೂರು ಎಂಬ ವಿಚಾರ ಸಂಕಿರಣವನ್ನು ೨೦೦೮ ಏಪ್ರಿಲ್ ೨೬, ೨೭ ರಂದು ಹಮ್ಮಿಕೊಳ್ಳಲಾಗಿತ್ತು. ಈ ವಿಚಾರ ಸಂಕಿರಣ ನಡೆಯಲು ಕಾರಣಕರ್ತರು ಮಾನ್ಯ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪ ಹಾಗೂ ಕುಲಸಚಿವರಾಗಿದ್ದ ಡಾ. ಹಿ.ಚಿ. ಬೋರಲಿಂಗಯ್ಯ ಅವರು. ಅವರಿಗೆ ಮೊದಲನೆಯದಾಗಿ ಕೃತಜ್ಞತೆಗಳು ಸಲ್ಲುತ್ತವೆ. ಈ ಕಾರ್ಯಕ್ರಮ ನಡೆಯಲು ವಿಭಾಗ ಪ್ರಾಧ್ಯಾಪಕರಾದ ಡಾ. ಸಿ. ಮಹದೇವ, ಡಾ. ಸಿ.ಎಸ್. ವಾಸುದೇವನ್, ಡಾ. ವಾಸುದೇವ ಬಡಿಗೇರ ಹಾಗೂ ಶ್ರೀ ರಮೇಶನಾಯಕ ಅವರಿಗೆ, ಈ ಪುಸ್ತಕ ಹೊರಬರಲು ನೆರವಾದ ಮಾನ್ಯ ಕುಲಸಚಿವರೂ, ಪ್ರಸಾರಾಂಗದ ನಿರ್ದೇಶಕರೂ ಆದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೂ, ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಕೃತಜ್ಞತೆಗಳು.
ವಿಚಾರ ಸಂಕಿರಣದ ಸಹಯೋಗವನ್ನು ಜಗಲೂರಿನ ಸರ್ಕಾರಿ ಪದವಿಪೂರ್ವ ವಿದ್ಯಾಲಯದೊಂದಿಗೆ ಹಮ್ಮಿಕೊಳ್ಳಲಾಗಿತ್ತು. ಇದರ ಜವಾಬ್ದಾರಿಯನ್ನು ಪ್ರಾಂಶುಪಾಲರಾದ ಶ್ರೀ ಜಿ. ಕೇಶವರೆಡ್ಡಿ ಮತ್ತು ಶ್ರೀ ಬಿ.ಕೆ ಮಂಜುನಾಥ ಅವರು ವಹಿಸಿಕೊಂಡು ಯಶಸ್ವಿಗೊಳಿಸಿದ್ದಾರೆ. ಹಾಗೆಯೇ ಕಣಕುಪ್ಪೆಯ ಶ್ರೀಗಳಾದ ಪೂಜ್ಯ ಷ.ಬ್ರ.ಶ್ರೀ ನಾಲ್ವಡಿ ಶಾಂತಲಿಂಗ ಶಿವಾಚಾರ್ಯ ಸ್ವಾಮಿಗಳ ವಿಚಾರ ಸಂಕಿರಣವನ್ನು ಉದ್ಘಾಟಿಸಿದ ಆಶೀರ್ವಚನ ನೀಡಿರುವುದು. ಅವರಿಗೆ ಹೃತ್ಪೂರ್ವಕ ಕೃತಜ್ಞತೆಗಳು. ಈ ವಿಚಾರ ಸಂಕಿರಣದಲ್ಲಿ ಸಂಶೋಧನ ಪ್ರಬಂಧಗಳ ಮಂಡನೆಯ ಜೊತೆಗೆ ಜಗಳೂರು ತಾಲೂಕಿನ ಅಭಿವೃದ್ಧಿ ಕುರುತ ಸಂವಾದವನ್ನು ಹಮ್ಮಿಕೊಳ್ಳಲಾಗಿತ್ತು. ಸಂವಾದವು ಜಗಲೂರಿನ ಜನತೆಗೆ ತಮ್ಮ ಅಭಿಪ್ರಾಯಗಳನ್ನು ವಿನಿಮಯ ಮಾಡಿಕೊಳ್ಳಲು ಸಹಾಯಕವಾಯಿತೆಂದರೆ ತಪ್ಪಾಗಲಾರದು. ಅಲ್ಲದೆ ಜಗಲೂರು ತಾಲೂಕಿನ ಭೌಗೋಳಿಕ ಪರಿಸರ ಮತ್ತು ಪ್ರಾಗಿತಿಹಾಸ, ಇತಿಹಾಸ, ಸ್ಥಳನಾಮ, ದೇವಾಲಯ, ರಕ್ಷಣಾ ವಾಸ್ತುಶಿಲ್ಪ, ಆಡಳಿತ ವಿಭಾಗ ಮತ್ತು ಭೂಹಿಡುವಳಿ, ಕೆರೆ ನೀರಾವರಿ, ಅಸಗೋಡು ಮತ್ತು ಬಿಳಿಚೋಡು, ಕಲ್ಲೇದೇವರಪುರ, ಜೆ ಮಹಮದ್ ಇಮಾಂಸಾಬ್. ಕುಲಕಸುಬುಗಳು, ಆರ್ಥಿಕ ಅಭಿವೃದ್ಧಿಯಲ್ಲಿ ಶಿಕ್ಷಣದ ಪಾತ್ರ, ಅಭಿವೃದ್ಧಿ ಕುರಿತ ವಿಷಯಗಳನ್ನು ವಿವಿಧ ವಿದ್ವಾಂಸರು ವಿಚಾರ ಸಂಕಿರಣದಲ್ಲಿ ಮಂಡಿಸಿದರು. ಈ ಎಲ್ಲ ಮಂಡಿತ ಸಂಶೋಧನ ಪ್ರಬಂಧಗಳನ್ನು ಆಯಾ ಲೇಖಕರು ಶ್ರಮವಹಿಸಿ ಮರುರಚಿಸಿ ನೀಡಿದ್ದಾರೆ. ಇಲ್ಲಿನ ಪ್ರಬಂಧಗಳು ಜಗಲೂರು ತಾಲೂಕಿನ ಬಗೆಗೆ ಸಂಕ್ಷಿಪ್ತ ವಿವರಗಳನ್ನು ಒಳಗೊಂಡ ಸಂಶೋಧನೆಗಳೇ ಆಗಿವೆ. ಇವುಗಳನ್ನು ನೀಡಿದ ಎಲ್ಲ ಲೇಖಕರಿಗೆ ನನ್ನ ಅತ್ಯಂತ ಗೌರವದ ನೆನಕೆಗಳು ಸಲ್ಲುತ್ತವೆ. ಹಾಗೆಯೇ ಗೋಷ್ಟಿಗಳ ಅಧ್ಯಕ್ಷತೆಯನ್ನು ಡಾ. ಸಿ. ಮಹದೇವ, ಶ್ರೀ ಹುಸೇನ್ ಮಿಯಾ ಮತ್ತು ಡಾ. ದೇವರಕೊಂಡಾರೆಡ್ಡಿ ಅವರು ವಹಿಸಿಕೊಂಡು ಯಶಸ್ವಿಗೊಳಿಸಿರುವರು. ಇವರಿಗೆ ಹೃತ್ಪೂರ್ವಕ ಧನ್ಯವಾದಗಳು. ಈ ಕಾರ್ಯಕ್ರಮದ ಯಶಸ್ವಿಗೆ ಜಗಲೂರಿನ ಹಲವಾರು ಕಾರಣರಾಗಿದ್ದಾರೆ. ಜಿ.ನರೇಂದ್ರಬಾಬು, ಜಿ.ಕೆ. ರವಿಕುಮಾರ್, ಕೆ.ಎಂ. ಕರಿಬಸಪ್ಪ, ಡಿ.ಸಿ. ಮಲ್ಲಿಕಾರ್ಜುನಪ್ಪ ಮೊದಲಾದವರಿಗೆ ಧನ್ಯವಾದಗಳು ಸಲ್ಲುತ್ತವೆ. ವಿಚಾರ ಸಂಕಿರಣ ನಡೆಯಲು ಕಾರಣರಾದ ಜಗಲೂರು ನಗರದ ಸಮಸ್ತ ನಾಗರಿಕರಿಗೆ, ಈ ಪುಸ್ತಕ ಹೊರಬರಲು ಪ್ರತ್ಯಕ್ಷ ಮತ್ತು ಪರೋಕ್ಷವಾಗಿ ಸಹಕರಿಸಿದ ಸಮಸ್ತರನ್ನು ಹೃತ್ಪೂರ್ವಕವಾಗಿ ನೆನೆಯುತ್ತೇನೆ. ಡಿಟಿಪಿಯಲ್ಲಿ ನೆರವಾದ ಶರಣಪ್ಪ, ವಿಭಾಗದ ಶ್ರೀಮತಿ ದಿಲ್‍ಶಾದಬಾನು ಬೇಗಂ ಹಾಗೂ ಶ್ರೀ ರಮೇಶ ಅವರಿಗೆ ಧನ್ಯವಾದಗಳು ಸಲ್ಲುತ್ತವೆ.
ಡಾ. ಎಸ್.ವೈ ಸೋಮಶೇಖರ್
[image: ದಾವಣಗೆರೆ ಜಿಲ್ಲೆ]
ದಾವಣಗೆರೆ ಜಿಲ್ಲೆ
[image: ಜಗಲೂರು ತಾಲೂಕು]
ಜಗಲೂರು ತಾಲೂಕು
 ಜಗಲೂರು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ. ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೇವಧಾತುವಾಗಿದೆ.
ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ ಎಂಬುದು ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗದ ಮಹತ್ವಾಕಾಂಕ್ಷೆಯ ಯೋಜನೆ. ಇದು ವಿಚಾರ ಸಂಕಿರಣದಲ್ಲಿ ಮಂಡಿಸಲಾದ ಸಂಶೋಧನಾ ಪ್ರಬಂಧಗಳ ಸಂಕಲನವೇನೋ ಹೌದು. ಆದರೆ ವಿಚಾರ ಸಂಕಿರಣ ನಡೆಯುವುದು ಆಯಾ ಪರಿಸರದ ಜನರ ನಡುವೆಯೇ ಎಂಬುದು ಗಮನಾರ್ಹ. ಸ್ಥಳೀಯ ಸಮ್ಮುಖದಲ್ಲಿ ವಿದ್ವಾಂಸರು ವಿಷಯ ಮಂಡಿಸಿ, ಅವರ ಸಮ್ಮುಖದಲ್ಲಿ ಚರ್ಚಿಸಿ ಮರುರಚಿಸಿದ ಸಂಶೋಧನಾ ಪ್ರಬಂಧಗಳು ಇಲ್ಲಿ ಗ್ರಂಥರೂಪ ಪಡೆದಿವೆ. ಚರಿತ್ರೆಯ ಸಮಗ್ರತೆಗೆ ಸ್ಥಳೀಯ ಅಧ್ಯಯನಗಳು ಇಂದು ಅನಿವಾರ್ಯ. ಅದು ಇಂತಹ ಕೃತಿಗಳ ಮೂಲಕ ಸಾಧ್ಯವಾಗುತ್ತದೆ. ಈ ನಿಟ್ಟಿನಲ್ಲಿ ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ – ಜಗಲೂರು ಎಂಬ ಮೌಲಿಕ ಕೃತಿಯನ್ನು ಸಂಪಾದಿಸಿದ ಡಾ.ಎಸ್.ವೈ ಸೋಮಶೇಖರ್ ಅವರಿಗೆ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ
 ಜಗಲೂರು: ೧. ಭೌಗೋಳಿಕ ಪರಿಸರ ಮತ್ತು ಪ್ರಾಗಿತಿಹಾಸ
 ಜಗಲೂರು ತಾಲೂಕಾಗಿ ಮಾರ್ಪಾಟು ಹೊಂದಿದ್ದುದು ೧೮೮೬ರಲ್ಲಿ. ಇದಕ್ಕೂ ಮುನ್ನ ಕಣಕುಪ್ಪೆಯು ತಾಲೂಕು ಕೇಂದ್ರವಾಗಿದ್ದಿತು. ಚಿತ್ರದುರ್ಗ ಜಿಲ್ಲೆಯಲ್ಲಿದ್ದ ಜಗಲೂರು ತಾಲೂಕು ೧೯೯೭ರಲ್ಲಿ ದಾವಣಗೆರೆ ಜಿಲ್ಲೆಗೆ ಸೇರಿತು. ಜಗಲೂರು ಪರಿಸರವು ಭೌಗೋಳಿಕವಾಗಿ ೧೪೦ ೧೪೦೮೫’ ಅಕ್ಷಾಂಶ ೭೬೦೩೫’ ರೇಖಾಂಶದಲ್ಲಿದ್ದು ಸಮುದ್ರ ಮಟ್ಟದಿಂದ ೧೮೦೦ ಅಡಿಗಳಷ್ಟು ಎತ್ತರದಲ್ಲಿದೆ. ೯೫,೫೨೭ ಹೆಕ್ಟೇರ್ ಭೂವಿಸ್ತೀರ್ಣ ಹೊಂದಿರುವ ಜಗಲೂರು ತಾಲೂಕಿನ ಬಹುಭಾಗ ಕೆಂಪು ಮರಳು ಮಣ್ಣಿನಿಂದ ಕೂಡಿದ್ದು, ಕೆಲಭಾಗ ಕಪ್ಪುಮಣ್ಣನ್ನು ಹೊಂದಿದೆ. ಇಲ್ಲಿನ ಪರಿಸರವು ಬೆಟ್ಟಗುಡ್ಡಗಳು, ಕಣಿವೆಗಳು, ಹಳ್ಳಕೊಳ್ಳಗಳಿಂದ ಕೂಡಿದೆ. ಬೆಟ್ಟಶ್ರೇಣಿಗಳಲ್ಲಿ ಮುಖ್ಯವಾದವೆಂದರೆ ಗುಹೇಶ್ವರ ಬೆಟ್ಟ, ರಂಗಯ್ಯನ ಗುಡ್ಡಸಾಲು, ಕಣಕುಪ್ಪೆ, ಕೆಳಗೋಟೆ, ಹಾಲೇಕಲ್ ಬೆಟ್ಟಶ್ರೇಣಿಗಳು, ಕೊಡದಗುಡ್ಡ, ಕೊಣಚಕಲ್ ಬೆಟ್ಟಸಾಲುಗಳಾಗಿವೆ. ಈ ಭಾಗದ ಶಿಲಾವಲಯವನ್ನು ಧಾರವಾಡ ವಲಯವೆಂದು ಗುರುತಿಸಿರುವರು. ಇಲ್ಲಿ ಹೇರಳವಾಗಿ ಕಣಶಿಲೆ ದೊರೆಯುತ್ತಿದ್ದು, ಅಲ್ಲಲ್ಲಿ ಕಾಂಗ್ಲಾಮರೇಟ್, ಬೆಣಚಕಲ್ಲು ಅಥವಾ ಸ್ಪಟಿಕಾಂತರ ಶಿಲೆ (ಕ್ವಾರ್ಟ್‍ಜೈಟ್), ಡೊಲರೈಟ್, ಡೈಕ್ (ಕಪ್ಪುಶಿಲೆ), ಅಗ್ನಿಜನ್ಯಶಿಲೆ (ವಾಲ್ಕನಿಕ್ ರಾಕ್ಸ್), ಸುಣ್ಣದಕಲ್ಲುಗಳು ದೊರೆಯುತ್ತವೆ.
ಇಲ್ಲಿನ ಭೌಗೋಳಿಕ ಪ್ರದೇಶ ಬಯಲು ಹಾಗೂ ಸಮತಲದಲ್ಲಿರುವುದರಿಂದ ವರ್ಷದ ಬಹುಕಾಲ ಒಣಹವೆಯಿಂದ ಕೂಡಿರುವುದು. ಜನವರಿ ಕೊನೆಯಿಂದ ಪ್ರಾರಂಭವಾಗುವ ಬೇಸಿಗೆಯ ತಾಪಮಾನ ಮಾರ್ಚ್, ಏಪ್ರಿಲ್, ಮೇ ತಿಂಗಳಲ್ಲಿ ಹೆಚ್ಚಿರುತ್ತದೆ. ೭೭.೩೦ ಫ್ಯಾರಾನೇಟ್‍ನಷ್ಟು ವರ್ಷದ ಸರಾಸರಿ ಉಷ್ಣಾಂಶವಿರುತ್ತದೆ. ಶೇಕಡಾ ೫೦ ಸಾಪೇಕ್ಷ ಆರ್ದ್ರತೆಯು ಮಾರ್ಚ್ ತಿಂಗಳಲ್ಲಿರುತ್ತದೆ. ಆದರೆ ಜುಲೈ – ಆಗಸ್ಟ್ ನಲ್ಲಿ ಇದು ಶೇ.೮೦ರವರೆಗೂ ಏರುತ್ತದೆ. ಜೂನ್ ತಿಂಗಳಲ್ಲಿ ಮಳೆಗಾಲ ಪ್ರಾರಂಭವಾದರೂ ಜುಲೈ, ಆಗಸ್ಟ್, ಸೆಪ್ಟೆಂಬರ್ ನಲ್ಲಿ ಹೆಚ್ಚು ಮಳೆಯಾಗಿ ಅಕ್ಟೋಬರ್ ವರೆಗೂ ಮಳೆಬರುತ್ತದೆ. ತಾಲೂಕಿನಲ್ಲಿ ಬೀಳುವ ಮಳೆಯ ಪ್ರಮಾಣ ವಾರ್ಷಿಕ ಸರಾಸರಿ ಪ್ರಮಾಣ ೫೫೦ ಮಿ.ಮೀ.ಇದ್ದು ಇಲ್ಲಿನ ಅರಣ್ಯ ಪ್ರದೇಶವು ೧೨,೬೮೮ ಹೆಕ್ಟೇರ್ ವಿಸ್ತೀರ್ಣ ಹೊಂದಿದೆ. ಈ ಕುರುಚಲು ಕಾಡಿನಲ್ಲಿ ಮೊಲ, ನರಿ, ಜಿಂಕೆ, ಕರಡಿ, ಹಂದಿ, ತೋಳಗಳಲ್ಲದೆ ಈ ಭಾಗದಲ್ಲಿ ಅಪರೂಪವಾಗಿ ಕೊಂಡುಕುರಿ ಕಂಡುಬರುತ್ತಿರುವುದು ವಿಶೇಷ.
ತಾಲೂಕಿನ ಮುಖ್ಯ ಜೀವಸೆಲೆಯೆಂದರೆ ಚಿಕ್ಕ ಹಗರಿ ಮತ್ತು ಜನಗಿಹಳ್ಳಗಳು. ಈ ಹಳ್ಳಗಳನ್ನು ಆಶ್ರಯಿಸಿ ಕೆರೆಕಟ್ಟೆ, ಬಾವಿ, ಕೊಳವೆ ಬಾವಿಗಳನ್ನು ತೋಡಿ ನೀರನ್ನು ಕೃಷಿಗೆ ಬಳಸಲಾಗುತ್ತಿದೆ. ಜನಗಿಹಳ್ಳವು ಪ್ರಾಚೀನ ಕಾಲದಿಂದಲೂ ಮಾನವನ ಜೀವಸೆಲೆಯಾಗಿದ್ದಿತು. ಇದಕ್ಕೆ ಈ ಹಳ್ಳದ ದಂಡೆಯುದ್ದಕ್ಕೂ ಕಂಡುಬರುವ ನೆಲೆಗಳು ಸಾಕ್ಷ್ಯಗಳಾಗಿವೆ. ಜನಗಿಹಳ್ಳವಲ್ಲದೆ ತಾಲೂಕಿನಲ್ಲಿ ಸಣ್ಣಪುಟ್ಟ ಹಳ್ಳಕೊಳ್ಳ, ಕಣಿವೆಗಳನ್ನು ಕಾಣಬಹುದು. ಇಲ್ಲಿನ ಪರಿಸರವು ಖನಿಜಗಳ ಖನಿಯೂ ಆಗಿದೆ. ತಾಲೂಕಿನ ಹೊನ್ನೆಮರಡಿಯಲ್ಲಿ ಚಿನ್ನ ಮತ್ತು ಮ್ಯಾಂಗನೀಸ್ ಸಿರಗಳು ಕಂಡುಬಂದರೆ ಹೊಸಕೆರೆ ಬಳಿ ಸುಣ್ಣದಕಲ್ಲು ದೊರೆಯುತ್ತದೆ. ಇಲ್ಲಿನ ಮರೇನಹಳ್ಳಿಯು ಹಾಸುಬಂಡೆಗಳಿಗೆ ಪ್ರಸಿದ್ಧಿ ಹೊಂದಿರುವುದು ಗಮನಾರ್ಹ.
ಜಗಲೂರು ತಾಲೂಕಿನಲ್ಲಿ ಒಟ್ಟು ೧೭೧ ಗ್ರಾಮಗಳನ್ನು ಒಳಗೊಂಡ ಮೂರು ಹೋಬಳಿ ಕೇಂದ್ರಗಳಿವೆ. ೧೯೦೧ರ ಜನಗಣತಿಯ ಪ್ರಕಾರ ಜನಸಂಖ್ಯೆಯು ೪೭,೧೯೬ ಇದ್ದರೆ, ೧೯೬೧ರಲ್ಲಿ ೮೨,೭೯೬ ಆಗಿದ್ದು, ಇದು ೨೦೦೧ರ ಹೊತ್ತಿಗೆ ೧,೫೮,೮೨೯ ಆಗಿದೆ. ಕಳೆದ ಒಂದು ನೂರು ವರ್ಷಗಳಲ್ಲಿ ಜನಸಂಖ್ಯೆಯ ಪ್ರಮಾಣ ಶೇ.೩.೩೬ರಷ್ಟು ಏರಿರುವುದನ್ನು ಗಮನಿಸಬಹುದು.
ಪ್ರಾಗಿತಿಹಾಸ
ಪ್ರಾಗಿತಿಹಾಸವೆಂದರೆ ಇತಿಹಾಸ ಪೂರ್ವಕಾಲ. ಬರವಣಿಗೆ ಪೂರ್ವದ ಕಾಲವೆಂದೇ ಇದನ್ನು ಕರೆಯಬಹುದು. ಇದುವರೆಗಿನ ಸಂಶೋಧನೆಯ ಪ್ರಕಾರ ಜಗಲೂರು ತಾಲೂಕು ಬೃಹತ್ ಶಿಲಾಯುಗ ಅಂದರೆ ಕ್ರಿ.ಪೂ. ೧೦೦೦ರಷ್ಟು ಪ್ರಾಚೀನವೆಂಬುದು ಗ್ಯಾಸೆಟಿಯರ್ ಮೂಲದಿಂದ ತಿಳಿದುಬಂದಿತ್ತು. ಆದರೆ ಕಳೆದ ಏಳೆಂಟು ವರ್ಷಗಳಲ್ಲಿ ನಡೆದ ಕ್ಷೇತ್ರಾಧ್ಯಯನಗಳು ಈ ತಾಲೂಕಿನ ಪ್ರಾಚೀನತೆಯನ್ನು ಕಿ.ಪೂ. ೩೦೦೦ ವರ್ಷಗಳಷ್ಟು ಹಿಂದಕ್ಕೆ ಕೊಂಡೊಯ್ದಿವೆ. ಬೃಹತ್ ಶಿಲಾಯುಗಕ್ಕೂ ಪೂರ್ವದ ನವಶಿಲಾಯುಗ ಅಥವಾ ನೂತನ ಶಿಲಾಯುಗದ ಅನೇಕ ನೆಲೆಗಳು ಬೆಳಕಿಗೆ ಬಂದಿವೆ. ಈ ಸಂಶೋಧನೆಯನ್ನು ಕೈಗೊಂಡವರಲ್ಲಿ ವಿರೂಪಾಕ್ಷಿ ಪೂಜಾರಹಳ್ಳಿ, ಎಚ್. ತಿಪ್ಪೇಸ್ವಾಮಿ ಮತ್ತು ಎಸ್.ವೈ. ಸೋಮಶೇಖರ್ ಮುಖ್ಯರಾಗಿದ್ದಾರೆ. ಇದುವರೆಗೆ ಕಂಡುಬಂದ ನೆಲೆಗಳಲ್ಲಿ ನವಶಿಲಾಯುಗದ ನೆಲೆಗಳೇ ಅತಿ ಪ್ರಾಚೀನವಾಗಿವೆ. ಅವುಗಳಲ್ಲಿ ಸಂಗೇನಹಳ್ಳಿ, ಅರಿಶಿನಗುಂಡಿ, ಕೊಣಚಗಲ್ಲು ರಂಗಪ್ಪನಗುಡ್ಡ, ಚಿಕ್ಕಮಲ್ಲನಹೊಳೆಗಳು ಮುಖ್ಯವಾಗಿವೆ. ಅದಕ್ಕೂ ಹಿಂದಿನ ಸೂಕ್ಷ್ಮ ಮತ್ತು ಹಳೆಯ ಶಿಲಾಯುಗದ ನೆಲೆಗಳು ತಾಲೂಕಿನಲ್ಲಿ ಇದುವರೆಗೆ ಕಂಡುಬಂದಿರುವುದಿಲ್ಲ. ಈ ಬಗೆಗೆ ಹೆಚ್ಚಿನ ಅಧ್ಯಯನದ ಅಗತ್ಯವಿದೆ.
ನವಶಿಲಾಯುಗ/ನೂತನ ಶಿಲಾಯುಗ
ನವಶಿಲಾಯುಗವು ಮಾನವನ್ನು ತನ್ನ ಜೀವನ ಕ್ರಮವನ್ನು ಸುಧಾರಿಸಿಕೊಂಡ ಅತ್ಯಂತ ಪ್ರಮುಖ ಕಾಲಘಟ್ಟ. ಈ ಅವಧಿಯಲ್ಲಿ ಪಶುಪಾಲನೆ, ಕೃಷಿಯ ಆರಂಭ, ಆಯುಧಗಳ ಭಿನ್ನತೆ ಮತ್ತು ನಯಗಾರಿಕೆ, ಅಲೆಮಾರಿ ಜೀವನದಿಂದ ಗ್ರಾಮಜೀವನಕ್ಕೆ ಧಾನ್ಯ – ನೀರಿನ ಶೇಖರಣೆಗೆ ಮಣ್ಣಿನ ಮಡಕೆಗಳ ತಯಾರಿಕೆ – ಹೀಗೆ ಅನೇಕ ಹೊಸ ಹೊಸ ಆವಿಷ್ಕಾರಗಳು ನಡೆದವು.
ಈ ಕಾಲಘಟ್ಟದ ಆರಂಭಿಕ ಲಕ್ಷಣ ಪಶುಪಾಲನ. ಇದರ ಮುಖ್ಯ ಕುರುಹುಗಳೆಂದರೆ ಬೂದಿದಿಬ್ಬಗಳೇ ಆಗಿವೆ. ಇವು ನಿರ್ಮಾಣಗೊಂಡದ್ದು ಅಂದು ಸಾಕುತ್ತಿದ್ದ ದನ, ಕುರಿ, ಮೇಕೆ, ಮೊದಲಾದ ಪ್ರಾಣಿಗಳ ಸಗಣಿಯಿಂದ ಎಂಬುದು ದೃಢಪಟ್ಟಿದೆ. ಸಗಣಿಯನ್ನು ಕೃಷಿಗೆ ಬಳಸುವ ಪರಿಕ್ರಮ ಇಲ್ಲದಾಗ ಅದನ್ನು ಒಂದೆಡೆ ಗುಡ್ಡೆಹಾಕುವ ಪರಿಪಾಠವಿತ್ತು. ಈ ಗುಡ್ಡೆಗೆ ಯಾವುದೋ ಒಂದು ಸಂದರ್ಭದಲ್ಲಿ ಬೆಂಕಿ ಇಡುತ್ತಿದ್ದರು. ಈ ರೀತಿ ಸುಟ್ಟ ಸಗಣಿಯ ಗುಡ್ಡೆಯು ಇಂದು ನಮಗೆ ಬೂದಿದಿಬ್ಬಗಳಾಗಿ ಗೋಚರಿಸುತ್ತವೆ. ಈ ಬಗೆಯ ಬೂದಿದಿಬ್ಬದ ಅವಶೇಷ ಕರ್ನಾಟಕದ ನಾನಾ ಕಡೆ ಕಂಡುಬಂದಿದ್ದು ತಾಲೂಕಿನ ಚಿಕ್ಕಮಲ್ಲನಹೊಳೆ ಮತ್ತು ಸಂಗೇನಹಳ್ಳಿ ಬಳಿಯ ಕೆರೆಯ ಮಧ್ಯದಲ್ಲಿ ಇದರ ಅವಶೇಷಗಳು ದೊರೆತಿವೆ. ಜಗಲೂರು ತಾಲೂಕಿನ ನಾಲ್ಕು ಕಡೆ ನವಶಿಲಾಯುಗ ಮಾನವನ ಕುರುಹುಗಳು ಕಂಡುಬಂದಿವೆ. ಅವುಗಳಲ್ಲಿ ಚಿಕ್ಕಮಲ್ಲನಹೊಳೆ, ಸಂಗೇನಹಳ್ಳಿ, ಅರಶಿನಗುಂಡಿ ಹಾಗೂ ಕೊಣಚಗಲ್ಲು ಗುಡ್ಡ ಪರಿಸರ ಮುಖ್ಯವಾಗಿವೆ. ಇವುಗಳಲ್ಲಿ ಮೊದಲಿನ ಮೂರು ನೆಲೆಗಳು ಕಂಡುಬಂದಿರುವುದು ಜನಗಿಹಳ್ಳದ ದಂಡೆಯ ಮೇಲೆ ಎಂಬುದು ಗಮನಾರ್ಹ ಅಂಶ. ಜನಗಿಹಳ್ಳವನ್ನು ಚಿನ್ನಹಗರಿಯೆಂದೂ ಪ್ರಾಚೀನ ಶಾಸನಗಳಲ್ಲಿ ಹನೆಯ ತೊರೆಯೆಂದು ಕರೆಯಲಾಗಿದೆ.[1] ಹಾಗೆಯೇ ನಂದಿಹಳ್ಳಿ, ಅರಸೂರು, ಹಳುವುದರ, ಎಮ್ಮನಗಟ್ಟಿ, ದೇವಿಕೆರೆಗಳಲ್ಲಿ ನವಶಿಲಾಯುಗದ ನಯವಾದ ಕೊಡಲಿಗಳನ್ನು ಪತ್ತೆಹಚ್ಚಲಾಗಿದೆ.[2]
ಸಂಗೇನಹಳ್ಳಿ ಕೆರೆ : ಸಂಗೇನಹಳ್ಳಿ ಗ್ರಾಮವು ಜಗಲೂರು ತಾಲೂಕಿಗೆ ಸೇರಿದ್ದರೆ, ಇಲ್ಲಿನ ಕೆರೆಯ ಆಯಕಟ್ಟು ಚಿತ್ರದುರ್ಗ ತಾಲೂಕಿಗೆ ಸೇರಿದೆ. ಗಡಿಭಾಗದ ಈ ನೆಲೆ ಎರಡು ತಾಲೂಕುಗಳಿಗೂ ಅನ್ವಯವಾಗುತ್ತದೆಂಬುದು ನನ್ನ ಅಭಿಮತ.ಕೆರೆಯ ಮಧ್ಯಭಾಗದಲ್ಲಿ ಕಂಡುಬರುವ ಮರದ ಗುಂಪನ್ನು ಒಳಗೊಂಡ ದಿಬ್ಬವೇ ಪ್ರಾಗಿತಿಹಾಸ ಕಾಲದ ಮಾನವನ ವಾಸಸ್ಥನ. ಇದನ್ನು ಸ್ಥಳೀಯರು ಓಬಳಾಪುರ ಗಡ್ಡೆ ಎಂದೇ ಕರೆಯುತ್ತಾರೆ. ಕೆರೆಯ ನಿರ್ಮಾಣ ಪೂರ್ವದಲ್ಲಿ ಇಲ್ಲಿನ ಬೊಗಳೇರ ಹಟ್ಟಿ, ಯಳವರ್ತಿ, ಸಂಗೇನಹಳ್ಳಿ ಗ್ರಾಮಗಳ ಜನರು ಇಲ್ಲಿ ವಾಸವಾಗಿದ್ದರು. ಈ ನೆಲೆಯ ಕ್ಸೇತ್ರಕಾರ್ಯದಲ್ಲಿ ಕಂಡುಬಂದ ಮುಖ್ಯ ಆಕರಗಳೆಂದರೆ ನವಶಿಲಾಯುಗ ಕಾಲದ ಕಲ್ಲಿನ ನಯವಾದ ಕೊಡಲಿ, ಬೂದು, ಕಪ್ಪು, ಕೆಂಪು ಹಾಗೂ ಬಿಳಿವರ್ಣ ಲೇಪಿತ ಮಡಕೆ – ಕುಡಿಕೆಗಳು, ಕವಣೆಕಲ್ಲು, ಗುಂಡುಕಲ್ಲು, ಅರೆಯುವ ಕಲ್ಲು, ಒಂದೇ ಅಳತೆಯ ಚಪ್ಪಟೆಯ ಕಲ್ಲು, ಬೂದಿಕಿಟ್ಟ, ಕಬ್ಬಿಣದ ಕಿಟ್ಟ, ಕುಟ್ಟಿ ಮೂಡಿಸಿದ ರೇಖಾ ಚಿತ್ರಗಳು ಮುಖ್ಯವಾಗಿವೆ. ಇವುಗಳಲ್ಲದೆ ಚಾರಿತ್ರಿಕ ಕಾಲದ ವೀರಗಲ್ಲು, ದೇಗುಲದ ಅವಶೇಷಗಳನ್ನೂ ಇಲ್ಲಿ ಕಾಣಬಹುದು. ಇದರಿಂದ ಈ ನೆಲೆಯು ನವಶಿಲಾಯುಗದ ಕಾಲದಿಂದ ಅಧುನಿಕ ಯುಗದವರೆಗೆ ಮಾನವನ ವಸತಿ ತಾಣವಾಗಿದ್ದುದು ಸ್ಪಷ್ಟವಾಗುತ್ತದೆ.
ಕಲ್ಲಿನ ನಯವಾದ ಕೊಡಲಿ, ಬೂದಿಬಣ್ಣದ ಮಡಕೆ ಕುಟ್ಟಿ ಮೂಡಿಸಿದ ದನ, ಗೂಳಿ, ಜಿಂಕೆ, ಹಾವು, ಮನುಷ್ಯರ ರೇಖಾ ಚಿತ್ರಗಳು ನವಶಿಲಾಯುಗದ ಮಾನವನ ಇರವನ್ನು ಅಧಿಕೃತವಾಗಿ ಸೂಚಿಸುವುದರ ಮೂಲಕ ಕ್ರಿ.ಪೂ. ಮೂರು ಸಾವಿರ ವರ್ಷಗಳಷ್ಟು ಹಿಂದೆ ಈ ಪ್ರದೇಶದಲ್ಲಿ ವಾಸವಾಗಿದ್ದುದು ಸ್ಪಷ್ಟಗೊಳ್ಳುತ್ತದೆ. ಸಂಗೇನಹಳ್ಳಿಯನ್ನು ಬಿಟ್ಟರೆ ನವಶಿಲಾಯುಗದ ಇನ್ನೊಂದು ನೆಲೆ ಅರಶಿನಗುಂಡಿ. ಇಲ್ಲಿಯೂ ನಯವಾದ ಕಲ್ಲಿನ ಕೊಡಲಿ, ಬೂದುಬಣ್ಣದ ಮಡಕೆಗಳು ಪತ್ತೆಯಾಗಿವೆ. ಈ ನೆಲೆಯನ್ನು ಎಚ್. ತಿಪ್ಪೇಸ್ವಾಮಿಯವರು ಪತ್ತೆಹಚ್ಚಿ ತಮ್ಮ ಮಹಾಪ್ರಬಂಧದಲ್ಲಿ ಬೆಳಕಿಗೆ ತಂದಿರುವರು. ಇವರು ಪತ್ತೆ ಹಚ್ಚಿದ ನೆಲೆಯೆಂದರೆ ಕೊಣಚಗಲ್ಲು ರಂಗಪ್ಪನಗುಡ್ಡ. ಇಲ್ಲಿಯೂ ನಯಗೊಳಿಸಿದ ಕಲ್ಲಿನ ಕೊಡಲಿ ಕಂಡುಬಂದಿದೆ. ಈ ತಾಲೂಕಿನಲ್ಲಿ ಕಂಡುಬಂದ ನವಶಿಲಾಯುಗದ ಇನ್ನೊಂದು ನೆಲೆಯೆಂದರೆ ಚಿಕ್ಕಮಲ್ಲನಹೊಳೆ ಬಳಿಯದು. ಇದನ್ನು ವಿರೂಪಾಕ್ಷಿ ಪೂಜಾರಹಳ್ಳಿ ಅವರು ಬೆಳಕಿಗೆ ತಂದಿದ್ದಾರೆ. ಇಲ್ಲಿ ಬೂದಿದಿಬ್ಬ ಕಂಡುಬಂದಿದ್ದು. ಈ ನೆಲೆಯಲ್ಲಿ ನಯಗೊಳಿಸಿದ ಕೊಡಲಿ, ದನದ ಮೂಳೆ, ಬೂದುಬಣ್ಣದ ಮಡಕೆಗಳು ಕಂಡುಬಂದಿವೆ. ಸ್ಥಳೀಯರು ಈ ನೆಲೆಯನ್ನು ಮುತ್ತಿಗಾರರ ಬೊಟ್ಟು, ದೇವರೆತ್ತಿನ ಬೊಟ್ಟು ಎಂದು ಕರೆಯುತ್ತಾರೆ. ಅವರ ನಂಬಿಕೆಯಂತೆ ಮುತ್ತಿಗಾರರ ದೇವರ ಎತ್ತುಗಳು ಐಕ್ಯಗೊಂಡ ಸ್ಥಳ ಇದಾಗಿದೆ. ಒಟ್ಟಿನಲ್ಲಿ ಇಲ್ಲಿ ಕಂಡುಬಂದ ನೆಲೆಗಳ ಮೂಲಕ ಕ್ರಿ.ಪೂ. ೩೦೦೦ ವರ್ಷಗಳಷ್ಟು ಹಿಂದೆ ಈ ಪರಿಸರದಲ್ಲಿ ನವಶಿಲಾಯುಗ ಮಾನವ ಬದುಕಿಬಾಳಿದ್ದುದು ಸ್ಪಷ್ಟವಾಗಿದೆ.
ಬೃಹತ್ ಶಿಲಾಯುಗ ಅಥವಾ ಕಬ್ಬಿಣ ಯುಗ
ನವಶಿಲಾಯುಗದ ನಂತರ ಕಾಣಬರುವ ಕಾಲ ಬೃಹತ್ ಶಿಲಾಯುಗ. ಈ ಕಾಲದ ವಿಶೇಷತೆಯೆಂದರೆ ದೊಡ್ಡ ದೊಡ್ಡ ಬಂಡೆಗಲ್ಲುಗಳನ್ನು ಸಮಾಧಿ ನಿರ್ಮಾಣಕ್ಕೆ ಬಳಸಿರುವುದು. ಅಲ್ಲದೆ ಈ ಕಾಲದಲ್ಲಿ ಕಬ್ಬಿಣದ ಬಳಕೆ ಮೊಟ್ಟಮೊದಲಬಾರಿಗೆ ಆದುದರಿಂದ ಕಬ್ಬಿಣ ಯುಗವೆಂತಲೂ ಕರೆಯಲಾಗುವುದು. ಈ ಕಾಲದ ಜನರ ಮುಖ್ಯ ಆಕರಗಳೆಂದರೆ ಶಿಲಾಸಮಾಧಿಗಳೇ ಆಗಿವೆ. ಇವರು ನಂಬಿದ್ದ ಸಮಾಧಿ ಕಲ್ಪನೆ ಬಹಳ ವಿಶಿಷ್ಟವಾದುದ್ದು. ಸತ್ತ ಹಿರಿಯರಿಗಾಗಿ ನಿರ್ಮಿಸಿದ್ದ ಸಮಾಧಿಗಳು ಅಂದಿನ ಜನರಲ್ಲಿದ್ದ ನಂಬಿಕೆ ಆಚರಣೆ, ಹಾಗೂ ಮರಳಿ ಬರುವನೆಂಬ ಪುನರ್ಜನ್ಮ ಕಲ್ಪನೆಗಳನ್ನು ವ್ಯಕ್ತಪಡಿಸುತ್ತವೆ. ಈ ಶಿಲಾಸಮಾಧಿಗಳನ್ನು ಭಾರತದ ಪ್ರಾಚೀನ ಪಿರಮಿಡ್ ಗಳೆಂತಲೂ ಕರೆಯಬಹುದು. ಸತ್ತ ಶವದೊಂದಿಗೆ ಅವನು/ಅವಳು ಬಳಸಿದ ಹಾಗೂ ಬಳಸಲು ಬೇಕಾದ ಎಲ್ಲ ಬಗೆಯ ಜೀವನಾವಶ್ಯಕ ವಸ್ತುವಿಶೇಷಗಳನ್ನು ಈ ಸಮಾಧಿಗಳಲ್ಲಿ ಇಟ್ಟು ಶವಸಂಸ್ಕಾರ ಮಾಡಲಾಗುತ್ತಿತ್ತು. ಇದು ಎಷ್ಟರಮಟ್ಟಿಗೆ ಇತ್ತೆಂದರೆ ಒಂದು ಕುಟುಂಬವು ಜೀವನ ನಿರ್ವಹಣೆ ಮಾಡಬಹುದಾದಷ್ಟು ಎಂದರೆ ಅತಿಶಯೋಕ್ತಿಯಾಗಲಾರದು.
ತಾಲೂಕಿನಲ್ಲಿ ಈ ಕಾಲದ ನೆಲೆಗಳು ಕಂಡುಬಂದ ಸ್ಥಳಗಳೆಂದರೆ ಅಸಗೋಡು ಮತ್ತು ಸಂಗೇನಹಳ್ಳಿಗಳು. ಅಸಗೋಡು ಸಮಾಧಿ ನೆಲೆಯಾದರೆ ಸಂಗೇನಹಳ್ಳಿ ವಸತಿ ನೆಲೆಯಾಗಿದೆ. ಅಸಗೋಡಿನಲ್ಲಿ ಶಿಲಾಗೋರಿಗಳು ಇದ್ದ ವಿವರಗಳನ್ನು ಗ್ಯಾಸೆಟಿಯರ್ ನಿಂದ ಮಾತ್ರ ತಿಳಿಯಬಹುದಾಗಿದೆ. ಕೃಷಿ ಚಟುವಟಿಕೆಯಿಂದ ಶಿಲಾಗೋರಿಗಳು ನಾಶವಾಗಿ ಹೋಗಿವೆ. ಇಲ್ಲಿನ ಶಿಲಾಗೋರಿಗಳು ಕಲ್ಲುವೃಕ್ಷ ಮಾದರಿಗಳಾಗಿವೆ. ಸಂಗೇನಹಳ್ಳಿಯಲ್ಲಿ ಶಿಲಾಗೋರಿಗಳು ಕಂಡುಬಂದಿಲ್ಲವಾದರೂ ಆ ಕಾಲದ ಜನರು ವಾಸಮಾಡಿದ್ದ ವಸತಿ ನೆಲೆಯಿಂದ ಅವರು ಬಳಸಿ ಬಿಟ್ಟುಹೋದ ಮಡಕೆಕುಡಿಕೆಗಳು, ಕವಣೆಕಲ್ಲು, ಗುಂಡುಕಲ್ಲು, ಚಪ್ಪಟೆಕಲ್ಲು, ಕಬ್ಬಿಣದ ಅವಶೇಷಗಳು ದೊರೆಯುತ್ತವೆ. ಮಲೆ ಮಾಚಿಕೆರೆಯ ವಾಯುವ್ಯಕ್ಕೆ ಗುಡ್ಡದ ಇಳಿಜಾರಿನಲ್ಲಿ ಬೃಹತ್ ಶಿಲಾಗೋರಿಗಳಿವೆ. ಇವುಗಳನ್ನು ಸ್ಥಳೀಯವಾಗಿ ಮೋರೇರ ಮನೆಗಳೆಂದೇ ಕರೆಯುವರು. ಇಲ್ಲಿ ಐದಾರು ಸಮಾಧಿಗಳು ಮಾತ್ರ ಗೋಚರಿಸುತ್ತಿದ್ದು, ಇವುಗಳನ್ನು ಕಣಶಿಲೆಯ ಚಪ್ಪಡಿಗಳನ್ನು ಬಳಸಿ ನಿರ್ಮಿಸಲಾಗಿದೆ. ಇದರಿಂದ ನವಶಿಲಾಯುಗದ ಮುಂದುವರಿಕೆಯಾದ ಬೃಹತ್ ಶಿಲಾಯುಗದ ಜನರು ಈ ಪ್ರದೇಶದಲ್ಲಿ ನೆಲೆಸಿದ್ದುದನ್ನು ದೃಢಪಡಿಸಬಹುದಾಗಿದೆ.
ಆದಿ ಇತಿಹಾಸ ಕಾಲ
ತಾಲೂಕಿನಲ್ಲಿ ಆದಿ ಇತಿಹಾಸ ಹಾಗೂ ಇತಿಹಾಸ ಕಾಲದ ಅನೇಕ ನೆಲೆಗಳು ಕಂಡುಬರುತ್ತವೆ. ಅವುಗಳನ್ನು ಸಂಗೇನಹಳ್ಳಿ, ಕಲ್ಲೇದೇವರಪುರ, ಅಕನೂರು, ಅಸಗೋಡು, ಬಿಳಚೋಡು, ಚದುರಗೊಳ ಮುಂತಾದವು ಸೇರಿವೆ.
ಕಲ್ಲೇದೇವರಪುರವು ಕಲ್ಲೇಶ್ವರನಿಂದ ಪ್ರಸಿದ್ಧಿಯಾಗಿದೆ. ಇದು ಮಧ್ಯಯುಗದ ಪ್ರಸಿದ್ಧ ಧಾರ್ಮಿಕ ಎಡೆ. ಹಾಗಿದ್ದೂ ಆದಿ ಇತಿಹಾಸಕಾಲದ ಅನೇಕ ಕುರುಹುಗಳು ಈ ಗ್ರಾಮದ ಪಶಿಮಕ್ಕೆ ಜನಗಿಹಳ್ಳದ ದಂಡೆಯಲ್ಲಿ ಕಂಡುಬರುತ್ತವೆ. ಅವುಗಳನ್ನು ಕಪ್ಪು, ಕೆಂಪು ಬಣ್ಣದ ಮಡಕೆಗಳು ಹೆಚ್ಚು ದೊರೆಯುತ್ತವೆ. ಈ ನೆಲೆಯನ್ನು ಬಿಟ್ಟರೆ ಆದಿ ಇತಿಹಾಸಕಾಲದ ಪ್ರಮುಖ ಎಡೆಯೆಂದರೆ ಅಕನೂರು, ಇವು ಜನಗಿಹಳ್ಳ ಮತ್ತು ಜಮಾಪುರದೆಡೆಯಿಂದ ಹರಿಯುವ ಕಣಗಳಹಳ್ಳ (ಹುಲಿಗನಹಳ್)ಗಳ ಸಂಗಮ ಸ್ಥಾನದಲ್ಲಿದೆ.
ಈ ಸ್ಥಳವನ್ನು ಸ್ಥಳೀಯರು ಬೂದುಗಡ್ಡೆಯೆಂದೇ ಕರೆಯುವುದು ರೂಢಿ. ಇಲ್ಲಿ ಕಂಡುಬರುವ ಪ್ರಮುಖ ಅವಶೇಷಗಳೆಂದರೆ ಕಪ್ಪು, ಕೆಂಪುಬಣ್ಣದ, ಮಡಕೆಗಳು, ಬಿಳಿವರ್ಣ ಲೇಪಿತ ಕೆಂಪುಮಡಕೆಗಳು, ಗೊಂಬೆಗಳು, ಮಣಿಗಳು, ಚಿಕ್ಕ ಬಿಡಿಬಿಡಿಯಾದ ಶಿಲ್ಪಗಳು, ಚಾರಿತ್ರಿಕ ಕಾಲದ ವೀರಗಲ್ಲು, ನಿಲುವುಗಲ್ಲು, ಭೈರವ, ನಂದಿ, ಗಣೇಶ, ಲಿಂಗ ಮೊದಲಾದ ಶಿಲ್ಪಾವಶೇಷಗಳು ಸೇರಿವೆ. ಅಲ್ಲದೆ ಶಾಸವಾಹನ ಕಾಲದ ಸೀಸದ ನಾಣ್ಯಗಳು ಸ್ಥಳೀಯರಿಗೆ ದೊರೆತಿವೆ. ಸಂಗೇನಹಳ್ಳಿಯಲ್ಲೂ ಆದಿ ಇತಿಹಾಸ ಕಾಲದ ಕುರುಹುಗಳು ಕಂಡುಬರುತ್ತವೆ. ಹಾಗೆಯೇ ಸೊಕ್ಕೆ ಪರಿಸರದಲ್ಲಿ ಕಿಟ್ಟದಾಳ್ ಎಂಬ ನೆಲೆಯಿದ್ದು, ಇಲ್ಲಿ ಆದಿ ಇತಿಹಾಸ ಕಾಲದ ಅನೇಕ ಕುರುಹುಗಳು ಕಂಡುಬಂದಿವೆ. ಅವುಗಳನ್ನು ಕೆಂಪು, ಕಂದು ಬಣ್ಣದ ಮಡಕೆಗಳು, ಬಿಳಿವರ್ಣದ ಗೆರೆ, ಚಿತ್ರಗಳುಳ್ಳ ಮಡಕೆಗಳು ಮುಖ್ಯವಾಗಿವೆ. ಇವು ಶಾತವಾಹನ ಕಾಲದ ಕುರುಹುಗಳು.
ಇವುಗಳಲ್ಲದೆ ಇನ್ನು ಅನೇಕ ಪ್ರಾಚೀನ ಎಡೆಗಳು ಜಗಲೂರು ತಾಲೂಕಿನಾದ್ಯಂತ ಕಂಡುಬರುತ್ತಿದ್ದು, ಈ ಬಗ್ಗೆ ಹೆಚ್ಚಿನ ಕ್ಷೇತ್ರಾಧ್ಯಯನ ಅಗತ್ಯವಾಗಿದೆ.
ಒಟ್ಟಿನಲ್ಲಿ ಜಗಲೂರು ತಾಲೂಕು ಪರಿಸರವು ಇದುವರೆಗಿನ ಸಂಶೋಧನೆಯು ಹಿನ್ನೆಲೆಯಲ್ಲಿ ಹೇಳುವುದಾದರೆ ನವಶಿಲಾಯುಗ ಮಾನವನಿಂದ ಹಿಡಿದು, ಬೃಹತ್ ಶಿಲಾಯುಗದ, ಆದಿ ಇತಿಹಾಸ, ಇತಿಹಾಸ ಕಾಲದಿಂದ ಆಧುನಿಕ ಯುಗದವವೆಗೆ ಮಾನವನ ಪ್ರಮುಖ ವಾಸಸ್ಥಾನವಾಗಿರುವುದು ಗಮನಾರ್ಹ. ಇದರಲ್ಲಿ ಜನಗಹಳ್ಳದ ದಂಡೆಯೆ ಮೇಲೆಯೇ ತಾಲೂಕಿನ ಹೆಚ್ಚು ಪ್ರಾಚೀನ ಎಡೆಗಳು ಕಂಡುಬಂದಿರುವುದು ಗಮನಾರ್ಹ.
ಆಧಾರ ಗ್ರಂಥಗಳು
· ಎಪಿಗ್ರಾಪಿಯ ಕರ್ನಾಟಿಕ, ಸಂಪುಟ ೧೧
· ಕರ್ನಾಟಕ ವಿಷಯ ವಿಶ್ವಕೋಶ, ೨೦೦೫, ಸಂ.೧ ಮತ್ತು ೨, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು
· ತಿಪ್ಪೇಸ್ವಾಮಿ, ಹೆಚ್. ೨೦೦೧, ದಾವಣಗೆರೆ ಜಿಲ್ಲೆಯ ದೇವಾಲಯಗಳು (ಅಪ್ರಕಟಿತ ಪಿಎಚ್.ಡಿ. ಮಹಾಪ್ರಬಂಧ), ಕನ್ನಡ ವಿಶ್ವವಿದ್ಯಾಲಯ, ಹಂಪಿ
[1] ಎಪಿಗ್ರಾಪಿಯ ಕರ್ನಾಟಿಕ, ಸಂಪುಟ ೧೧, ನಿಬಗೂರು ಶಾಸನ
[2] ಈ ಮಾಹಿತಿಯನ್ನು ಶ್ರೀ ಜಿ. ಸಿದ್ದಪ್ಪ ಅವರಿಂದ ಪಡೆಯಲಾಗಿದೆ.
 ಜಗಲೂರು: ೨. ಇತಿಹಾಸ
ಜಗಲೂರು ತಾಲೂಕು ಇಂದು ದಾವಣಗೆರೆ ಜಿಲ್ಲೆಯಲ್ಲಿದೆ. ೧೯೯೭ಕ್ಕೂ ಮುಂಚೆ ಚಿತ್ರದುರ್ಗ ಜಿಲ್ಲೆಯ ತಾಲೂಕು ಕೇಂದ್ರವಾಗಿತ್ತು. ದಾವಣಗೆರೆ ಜಿಲ್ಲಾ ಕೇಂದ್ರದಿಂದ ೪೦ ಕಿ.ಮೀ. ಪೂರ್ವಕ್ಕಿರುವ ಜಗಲೂರು ತನ್ನದೇ ಆದ ಭೌಗೋಳಿಕ ಲಕ್ಷಣಗಳನ್ನು ಹೊಂದಿದ ತಾಲೂಕು ಆಗಿದೆ. ಪೂರ್ವಕ್ಕೆ ಚಳ್ಳಕೆರೆ, ಪಶ್ಚಿಮಕ್ಕೆ ದಾವಣಗೆರೆ, ಹರಪನಹಳ್ಳಿ, ಉತ್ತರಕ್ಕೆ ಕೂಡ್ಲಿಗಿ, ದಕ್ಷಿಣಕ್ಕೆ ಚಿತ್ರದುರ್ಗ ತಾಲೂಕುಗಳ ಗಡಿಗಳನ್ನು ಹೊಂದಿದೆ. ಇಂಥ ತಾಲೂಕಿನ ಭೌಗೋಳಿಕ ಲಕ್ಷಣಗಳು ಗೊಸ್ರಯ್ಯನ (ಗುಡ್ಡಗುಹೇಶ್ವರ ಬೆಟ್ಟ), ಕಂಬಾರಪ್ಪ ಕೋಟೆ, ಚಿನ್ನಹಗರಿ ನದಿ ಪ್ರಮುಖವಾದವು. ಮುಸ್ಟೂರು, ಕಲ್ಲೇದೇವರಪುರ, ತೋರಣಗಟ್ಟ, ಅಸಗೋಡು, ಬಿಳಿಚೋಡು, ಕಸ್ತೂರಿಪುರ, ಕಾಮಗೇತನಹಳ್ಳಿ, ಕೆಂಚವ್ವನಾಗ್ತಿಹಳ್ಳಿ, ಗಡಿಮಾಕುಂಟೆ, ಗುತ್ತಿದುರ್ಗ, ತಳವಾರ ಕರಿಯಪ್ಪನಹಳ್ಳಿ, ಪಾಲನಾಯನಕಕೋಟೆ, ಬೇಡರ ಬೆನಕನಹಳ್ಳಿ, ಮದಗಿನಕೆರೆ, ರಂಗಯ್ಯನದುರ್ಗ, ಹನುಮವ್ವನಾಗತಿಹಳ್ಳಿ, ಬಿದರಕೆರೆ, ಚಿಕ್ಕಮಲ್ಲನಹೊಳೆ – ಹೀಗೆ ಅನೇಕ ಗ್ರಾಮಗಳು ತಮ್ಮದೇ ಆದ ಸ್ಥಳೀಯ ಇತಿಹಾಸವನ್ನು ಹೊಂದಿವೆ.
ಚರಿತ್ರೆ ರಚನೆ ಇಂದು ಸಂಕಿರ್ಣದಿಂದ ಸರಳತೆಯೆಡೆಗೆ ನಡೆಯುತ್ತಿದೆ. ಬದಲಾದ ಬರವಣಿಗೆ ಕ್ರಮಗಳು ರಾಷ್ಟ್ರೀಯ, ವಸಾಹತು, ಸಾಮ್ರಾಜ್ಯಶಾಹಿ, ಮಾರ್ಕ್ಸ್ – ಹೀಗೆ ಆಯಾ ಸಿದ್ಧಾಂತ, ವಾದಗಳಿಗೆ ಸಂಬಂಧಿಸಿದಂತೆ ಚರಿತ್ರೆ ಬರವಣಿಗೆಗಳು ನಡೆದಿವೆ. ದೇಶ, ರಾಜ್ಯಗಳಲ್ಲದೆ, ಪ್ರಾದೇಶಿಕ ಸ್ಥಳೀಯ ಹಾಗೂ ಗ್ರಾಮ ಚರಿತ್ರೆ ಅಧ್ಯಯನವು ಇಂದು ಹೆಚ್ಚಾಗಿದೆ. ಈ ಬಗೆಯಲ್ಲಿ ಮೌಖಿಕ ಚರಿತ್ರೆ ಅಧ್ಯಯನವು ವ್ಯಾಪಕವಾಗಿ ಬೆಳೆಯುತ್ತದೆ. ಪ್ರಸ್ತುತ ಪ್ರಬಂಧದಲ್ಲಿ ಜಗಲೂರು ತಾಲೂಕಿನ ಇತಿಹಾಸವನ್ನು ಸ್ಥಳೀಯ ಹಾಗೂ ಮೌಖಿಕ ಚರಿತ್ರೆಯ ಹಿನ್ನೆಲೆಯಲ್ಲಿ ವಿಶ್ಲೇಷಿಸಲಾಗುವುದು.
ಇಂದು ಜಗಲೂರು ತಾಲೂಕಿನಲ್ಲಿ ಎರಡು ನೂರಕ್ಕೂ ಹೆಚ್ಚು ಗ್ರಾಮಗಳಿವೆ. ಸ್ಥಳೀಯ ಚರಿತ್ರೆಯ ದೃಷ್ಟಿಯಿಂದ ಪ್ರತಿ ಹಳ್ಳಿಯ ಇತಿಹಾಸವು ಇಲ್ಲಿ ರೋಮಾಂಚನಕಾರಿ ಎಂಬುದು ಸ್ಪಷ್ಟ. ಜಗಲೂರು ಒಂದೂವರೆ ಶತಮಾನದ ಹಿಂದೆ ಸಾಮಾನ್ಯ ಗ್ರಾಮವಾಗಿತ್ತು. ೧೮೬೮ರಲ್ಲಿ ಕಣಕುಪ್ಪೆಯಿಂದ ಜಗಳೂರಿಗೆ ತಾಲೂಕು ಕೇಂದ್ರ ವರ್ಗಾವಣೆಗೊಂಡಿತು. ಈಗ್ಗೆ ೧೪೦ ವರ್ಷಗಳ ವಿವಿಧ ಆಯಾಮಗಳ ಬೆಳೆದ ಹಿಂದುಳಿದ ತಾಲೂಕೆಂದು ಹೆಸರಾದ ಜಗಲೂರು, ಇಂದು ಪರಿಶಿಷ್ಟ ವರ್ಗಕ್ಕೆ ವಿಧಾನಸಭಾ ಕ್ಷೇತ್ರವಾಗಿ ಮೀಸಲಾಗಿರುವುದು ಗಮನಾರ್ಹ.
ಜಗಲೂರು ತಾಲೂಕಿನ ಇತಿಹಾಸವನ್ನು ಮಾನವನ ಜೀವನ ವಿಕಾಸ ಕ್ರಮದಿಂದಲೇ ಗುರುತಿಸಬಹುದು. ಇಲ್ಲಿನ ಶಿಲಾಯುಗದ ನಿವೇಶನಗಳು, ಆಯುಧ ಉಪಕರಣಗಳು, ಗುಹೆ, ನದಿ, ಬೆಟ್ಟ – ಗುಡ್ಡಗಳಲ್ಲಿ ಮಾನವ ಸಂಚರಿಸಿದ ಬಗ್ಗೆ ಮಾಹಿತಿಯಿದೆ. ಇಲ್ಲಿನ ಇತಿಹಾಸವನ್ನು ಮೌರ್ಯ, ಶಾತವಾಹನ, ಕದಂಬ, ಗಂಗರು, ಪಲ್ಲವರು, ಉಚ್ಚಂಗಿ ಪಾಂಡ್ಯರು, ಚಾಲುಕ್ಯರು, ಹೊಯ್ಸಳ, ರಾಷ್ಟ್ರಕೂಟ, ಕುಮ್ಮಟದುರ್ಗದ ನಾಯಕರು, ವಿಜಯನಗರ ಹಾಗೂ ಪಾಳೆಯಗಾರರ ಅಧೀನದಲ್ಲಿದ್ದ ಬಗೆಯನ್ನು ಗುರುತಿಸಬಹುದು.
ಮೌರ್ಯರ ಆಳ್ವಿಕಯ ಪ್ರಭಾವ ಈ ಪ್ರದೇಶದ ಮೇಲೆ ಆಗಿದೆ. ಕ್ರಿ.ಶ. ೪ನೇ ಶತಮಾನದಲ್ಲಿ ಖಾರವೇಲನು ಕುಂತಲ ರಾಜ್ಯವನ್ನು ಆಳುತ್ತಿದ್ದನೆಂದು ಹತಿಗುಂಪ ಶಾಸನದಿಂದ ತಿಳಿಯುವುದು. ಮೌರ್ಯರ ಅಶೋಕ, ಬಿಂದುಸಾರನ ಬಗ್ಗೆ ಈ ಪರಿಸರದಲ್ಲಿ ವಿವರಗಳಿವೆ. ಅಶೋಕನ ಹೆಸರಿನಲ್ಲಿ ಅಸಗೋಡು (ಅಸಗ ಪಾಳಿಭಾಷೆಯಲ್ಲಿ ಅಶೋಕ) ನಿರ್ಮಾಣವಾಗಿರುವ ಬಗ್ಗೆ ಚರ್ಚಿಸಲಾಗಿದೆ. ಇವನ ಮೂರು ಶಾಸನಗಳನ್ನು ೧೮೯೨ರಲ್ಲಿ ಬಿ.ಎಲ್. ರೈಸ್ ಬೆಳಕಿಗೆ ತಂದರು.
ಕನ್ನಡದ ಮೊದಲ ರಾಜವಂಶ ಕದಂಬರು. ನಂದರ ಆಳ್ವಿಕೆ ಮತ್ತು ಇತರ ರಾಜ್ಯಗಳ ಆಳ್ವಿಕೆಯ ಅವಧಿಯಲ್ಲಿ ಬೌದ್ಧ, ಜೈನ ಧರ್ಮಗಳ ಉಚ್ಛ್ರಾಯ ಸ್ಥಿತಿ ಇತ್ತು. ತಲಕಾಡಿನ ಗಂಗರು, ಉಚ್ಚಂಗಿ ಪಾಂಡ್ಯರು ಈ ಭಾಗದಲ್ಲಿ ಆಳ್ವಿಕೆ ನಡೆಸಿದ್ದಾರೆ.
ಶಾತವಾಹನರು ಕನ್ನಡಿಗರೆಂದು, ಆಂಧ್ರಭೃತ್ಯರೆಂದೂ ಕರೆಯುತ್ತಾರೆ. ಶಾತವಾಹನೀಹಾರ (ಶಾತವಾಹನ ಪ್ರಾಂತ) ಎಂದು ಬಳ್ಳಾರಿ ಪ್ರದೇಶಕ್ಕೆ ಕರೆಯುತ್ತಿದ್ದರು. ಚಂದ್ರವಳ್ಳಿ, ಬ್ರಹ್ಮಗಿರಿ ಶಾತವಾಹನರ ಕಾಲಕ್ಕೆ ಸೇರಿದ್ದವು. ೩೧ ಜನ ಅರಸರು ಈ ವಂಶದಲ್ಲಿ ಆಳ್ವಿಕೆ ನಡೆಸಿದರು.
ಇಕ್ಪ್ವಾಕು, ಕದಂಬ, ಗಂಗ, ಪಲ್ಲವ, ರಾಷ್ಟ್ರಕೂಟ, ವಾಕಟಕರು, ನಾಗರು, ಚುಟುಗಳು – ಈ ಭಾಗದಲ್ಲಿ ಆಳ್ವಿಕೆ ನಡೆಸಿದ್ದಾರೆ. ಕದಂಬರ ರಾಜಧಾನಿಯಾದ ಬನವಾಸಿಯು ಜಗಲೂರು ಪ್ರದೇಶದ ಹತ್ತಿರವೆಂದೇ ಹೇಳಬಹುದು. ತಾಳಗುಂದ ಶಾಸನದಲ್ಲಿ ಮಯೂರಶರ್ಮ ಅಭೀರ, ಪಲ್ಲವ, ಪಾರಿಯಾತ್ರಿಕ, ಶಕಸ್ಥಾನ, ಸೈಂದಿಕಾ, ಪುನ್ನಾಟ ಮತ್ತು ಮೊಕ್ರಿಗಳ ಬಗ್ಗೆ ತಿಳಿದುಬರುತ್ತದೆ. ಕ್ರಿ.ಶ. ೪ನೇ ಶತಮಾನದ ಅಣಜಿ ಶಾಸನವು ಪಲ್ಲವ ನನಕ್ಕಸ [ (ನ)ನೊಣಕ್ಕಸ] ಮತ್ತು ಕದಂಬ ಅರಸ ಕೃಷ್ಣವರ್ಮನೊಡನೆ ಯುದ್ಧವಾದ ಬಗ್ಗೆ ಬೆಳಕು ಚೆಲ್ಲುತ್ತದೆ. ಜಗಲೂರು ಪ್ರದೇಶದಲ್ಲಿಯೇ ಈ ಯುದ್ಧ ಸಂಭವಿಸಿರಬೇಕೆಂದು ನಂಬಲಾಗಿದೆ.
ಪೂರ್ವಚಾಲುಕ್ಯರು, ಪಲ್ಲವರು, ಬಾದಾಮಿ ಚಾಲುಕ್ಯರು, ಕಂಚಿಯ ಪಲ್ಲವರು, ಪಾಡ್ಯರು; ಎರಡನೇ ಪುಲಕೇಶಿ ಮತ್ತು ನರಸಿಂಹವರ್ಮ, ವಿಕ್ರಮಾದಿತ್ಯ ಮೊದಲಾದವರ ಗಡಿ ಪ್ರದೇಶದಲ್ಲಿ ಯುದ್ಧಗಳಾದ ಬಗ್ಗೆ ವಿವರಗಳಿವೆ. ಚಾಲುಕ್ಯ – ಪಲ್ಲವರು ಇಲ್ಲಿ ಯುದ್ಧ ಮಾಡಿದ ಬಗ್ಗೆ ಮಾಹಿತಿ ಸಿಗುತ್ತದೆ. (ಚಿನ್ನಹಗರಿನದಿ ಪರಿಸರ).
ರಾಷ್ಟ್ರಕೂಟರು ಕ್ರಿ.ಶ.೯೬೪ರ ಕದಂಬಳಿಗೆಯಲ್ಲಿ ಕನ್ನಯ್ಯ ಆಳುತ್ತಿದ್ದನು. ಆಗ ಲೋಕಯ್ಯ ಎಂಬುವವನು ಕದಂಬಳಿಗೆ ನಾಡು ೧೦೦೦ ಆಳುತ್ತಿದ್ದನು (ಚೋಳರ ನಿಡಗಲ್ಲು – ರಾಯದುರ್ಗ ಪಾಪದೇವ). ನೊಳಂಬವಾಡಿ ೩೨,೦೦೦ರಲ್ಲಿ ಜಗಲೂರು ಪ್ರದೇಶ ಸೇರಿತ್ತು.
ಕುಮ್ಮಟದುರ್ಗದ ನಾಯಕ ಅರಸರು ಈ ಪ್ರದೇಶದ ಮೇಲೆ ಒಡೆತನ ಹೊಂದಿದ ಬಗೆಗೆ (ದಾವಣಗೆರೆ, ಹರಿಹರ, ಚನ್ನಗಿರಿ ಇತರೆ) ಶಾಸನಗಳು ಬೆಳಕು ಚೆಲ್ಲುತ್ತವೆ.
ಜಗಲೂರು ಸ್ಥಳನಾಮ ಕುರಿತು ಖಚಿತ ತೀರ್ಮಾನಗಳಿಲ್ಲ. ವಿಜಯನಗರ ಕಾಲದ ಕ್ರಿ.ಶ. ೧೫೨೬ರ ನಿಬಗೂರು ಶಾಸನದಲ್ಲಿ ‘ಜಗಲೂರು ಸೀಮೆ’ ಎಂದು, ಕ್ರಿ.ಶ. ೧೬೮೦ರ ಶಾಸನದಲ್ಲಿ ‘ಜಗಲೂರು ನಾಡು’ ಎಂದು ಉಲ್ಲೇಖಿಸಲಾಗಿದೆ. ಇಲ್ಲಿ ನಾಡು ಮತ್ತು ಸೀಮೆ ಕುರಿತು ಹೇಳುವಾಗ ಸ್ಥಳೀಯವಾಗಿ ಯಾವುದೇ ರಾಜ್ಯ, ಸಂಸ್ಥಾನ, ಪಾಳೆಯಪಟ್ಟು ಈ ಕಾಲಕ್ಕೆ ಆಳ್ವಿಕೆ ನಡೆಸಿದಂತಿಲ್ಲ. ಏಕೆಂದರೆ ಮೇಲಿನ ಎರಡು ಪದಗಳ ಪ್ರಯೋಗವು ಭೌಗೋಳಿಕವಾಗಿ ತಿಳಿಸುತ್ತವೆಯೆ ಹೊರತು ಚಾರಿತ್ರಿಕ ಮತ್ತು ಸಾಂಸ್ಕೃತಿಕವಾದ ಒತ್ತನ್ನು ನೀಡುವುದಿಲ್ಲ. ಹಾಗಾಗಿ ಕೆಲವು ವರ್ಷಗಳ ಕಾಲ ಇದು ಬೇರೆ ಬೇರೆ ಆಳರಸರ ಆಳ್ವಿಕೆಯ ತೆಕ್ಕೆಯಲ್ಲಿ ಸಿಲುಕಿರುವ ಲಕ್ಷಣಗಳಿವೆ.
ವಿಜಯನಗರೋತ್ತರ ಕಾಲದಲ್ಲಿ ಜಗಲೂರಿನಲ್ಲಿ ಜಗಪತಿರಾಯ ಎಂಬ ಪಾಳೆಯಗಾರ ಆಳ್ವಿಕೆ ಮಾಡುತ್ತಿದ್ದ. ಆತನ ಕಾಲದಲ್ಲಿ ಇಲ್ಲಿನ ಕೋಟೆ, ಕಂದಕ, ಬುರುಜು, ಬತೇರಿಗಳನ್ನು ನಿರ್ಮಿಸಲಾಯಿತು. ಪಾದಗಟ್ಟೆ ಕೋಟೆ ಚೌಡಮ್ಮ ಜಗಲೂರು ಪಾಪನಾಯಕ ದೇವಾಲಯ, ಪಾದಗಟ್ಟೆ ಕೆರೆ ಇತರ ಸ್ಮಾರಕಗಳನ್ನು ನಿರ್ಮಿಸಲಾಗಿದೆ. ಇಲ್ಲಿರುವ ಆಂಜನೇಯ, ನೀಲಕಂಠೇಶ್ವರ, ಮಾರಮ್ಮ, ವೀರಗಲ್ಲು, ಬುಡೆಕಟ್ಟಲು, ಹೊರಕೆರೆ ಇತರ ಸ್ಥಳಗಳಲ್ಲಿ ಸ್ಮಾರಕಗಳನ್ನು ನಿರ್ಮಿಸಿರುವುದು ಕಂಡುಬರುತ್ತದೆ.
ಜಗಲೂರು ಪಟ್ಟಣ ಮತ್ತು ತಾಲೂಕಿನ ವಿವಿಧ ಕಡೆ ಚಾರಿತ್ರಿಕ ನೆಲೆ, ಸ್ಮಾರಕಗಳನ್ನು ಗುರುತಿಸಬಹುದು. ಹಾಗೆಯೇ ಸಾಂಸ್ಕೃತಿಕ ಹೆಗ್ಗುರುತುಗಳನ್ನು ಬೆಳಕಿಗೆ ತರಬೇಕಾಗಿದೆ. ಇಲ್ಲಿನ ಜನಜೀವನದ ವಿಕಾಸವನ್ನು ಆದಿಯಿಂದ ಇಂದಿನವರೆಗೆ ಗುರುತಿಸಲು ಅನೇಕ ಆಧಾರಗಳಿವೆ. ಜಗಲೂರು ತಾಲೂಕಿನ ಸಾಂಸ್ಕೃತಿಕ ಚರಿತ್ರೆ ಗಮನಾರ್ಹವಾದುದು. ಕ್ರಿ.ಶ. ೭೫೪ ರ ಶಾಸನದಲ್ಲಿ ‘ಕಾಳಾಮುಖ ಸ್ಥಾನಂ ನೈಷ್ಠಿಕ ವೇದಿಕ ಮಠಂ’ ಎಂದು ಉಲ್ಲೇಖಿಸಲಾಗಿದೆ. ಅಸಗೋಡಿನ ಶಾಸನದಲ್ಲಿ ಕಲ್ಯಾಣದ ಸಾರ್ವಭೌಮನಾದ ಸೋಮೇಶ್ವರನ ಅಧೀನನಾಗಿ ಪಲ್ಲವರ ನಾರಸಿಂಗದೇವನು ತನ್ನ ಮಗ ಬೋರಯ್ಯನೊಂದಿಗೆ ಉಚ್ಚಂಗಿ ಪ್ರಾಂತ್ಯದ ಮಹಾಮಂಡಲೇಶ್ವರನಾಗಿ ಆಳುತ್ತಿದ್ದನು. ಅಸಗೋಡು ಪರಿಸರದಲ್ಲಿ ಕದಂಬಳಿಗೆ ಸಾವಿರ ನಾಡಿನ ಮನ್ನೇಯನಾಗಿದ್ದ ಸಾಮಂತ ದೊರೆ ನಾಗತಿ ಅರಸ ಧಾರ್ಮಿಕ ಕಾರ್ಯಗಳಿಗೆ ಮತಿಘಟ್ಟ ಗ್ರಾಮದಲ್ಲಿ ದತ್ತಿಬಿಟ್ಟ ವಿಷಯ ತಿಳಿದುಬರುತ್ತದೆ. ಕ್ರಿ.ಶ. ೧೦೮೨ – ೮೭ರಲ್ಲಿ ಬರ್ಮದೇವ ನಾಯಕನು ಸರ್ವೇಶ ಪಂಡಿತರಿಗೆ ಹಾಗೂ ಕಲ್ಲೇಶ್ವರ ದೇವರಿಗೆ ಬಿಟ್ಟ ದತ್ತಿ ಬಗ್ಗೆ ಶಾಸನ ಉಲ್ಲೇಖಿಸುತ್ತದೆ.
ಜಗಲೂರಿನ ೧೨ನೇ ಶಾಸನದಲ್ಲಿ (ಕ್ರಿ.ಶ.೧೧೧೦) ವಿಕ್ರಮಾದಿತ್ಯನ ಅಧೀನನಾಗಿದ್ದ ರಾಜಮಯ್ಯನಾಕನು ಕದಂಬಳಿಗೆ – ಸಾವಿರ. ಕೋಗಳಿ – ೫೦೦ ನಾಡನ್ನು ಆಳುತ್ತಿದ್ದನು. ಇವೆರಡು ಭೂಪ್ರದೇಶಗಳು ಜಗಳೂರಿಗೆ ಸಮೀಪವಾಗಿರುವುದರಿಂದ ಅವರ ಆಳ್ವಿಕೆಯು ತೆಕ್ಕೆಯಲ್ಲಿತ್ತೆಂದು ಹೇಳಬಹುದು. ಅಸಗೋಡಿನ ಬಸವೇಶ್ವರ ದೇವಾಲಯದ ಬಳಿ ಗೋಗ್ರಹಣ ವೀರಗಲ್ಲಿದೆ. ಅಸಗೋಡು ಗೌಡ ಅಸಗ ಕಾಡಚ್ಚನ ಮಗನಾದ ಕಾಡವಾಸನೆಂಬುವನು ಕಿತ್ತೂರು (ಗ್ರಾಮದ) ತುರುಗಾಳಗದಲ್ಲಿ ಹೋರಾಡಿದ ವಿಷಯ ತಿಳಿಸುತ್ತದೆ.
ಹೊಯ್ಸಳರ ಕಾಲಕ್ಕೆ ಜಗಲೂರು ಪ್ರದೇಶದಲ್ಲಿ ನರಸಿಂಹನಾಯಕ ಮತ್ತು ಮಲ್ಲಯ್ಯ ನಾಯಕರು ಬೆಮ್ಮತ್ತನೂರ ಸೀಮೆಯನ್ನು ಆಳುತ್ತಿದ್ದರೆಂದು, ಬೆಮ್ಮತ್ತನೂರ ಸ್ವಯಂಭು ಮಣಲೇಶ್ವರ ದೇವರಿಗೆ ದತ್ತಿ ಬಿಟ್ಟ ದಾನದ ವಿಚಾರ ತಿಳಿಯುವುದು. ಕ್ರಿ.ಶ. ೧೧೭೭ರಲ್ಲಿ ವೀರಬಲ್ಲಾಳ ಉಚ್ಚಂಗಿಯನ್ನು ಉಪರಾಜಧಾನಿಯಾಗಿ ಮಾಡಿಕೊಂಡು ಆಳುತ್ತಿದ್ದ. ಆ ಸಂದರ್ಭದಲ್ಲಿ ಜಗಲೂರು ತಾಲೂಕಿನ ಪಶ್ಚಿಮ ಭಾಗ ಪೂರ್ಣವಾಗಿ ಆತನಿಗೆ ಸೇರಿದ್ದಿತು.
ಬಿಳಚೋಡು ಗ್ರಾಮದ ರಾಮೇಶ್ವರ ದೇವಾಲಯದ ಬಾಗಿಲಿನ ಪೂರ್ವಕಡೆ ನೆಟ್ಟ ಶಾಸನದಲ್ಲಿ ಶ್ರೀಕೃಷ್ಣದೇವರಾಯರ ಆಳ್ವಿಕೆಯಲ್ಲಿ ಸ್ಥಳದ ಭಂಡಾರದ ತಿಮ್ಮಯ್ಯ ಈ ಸಾಮ್ರಾಜ್ಯಕ್ಕೆ ಸಕಲ ಪುಣ್ಯವಾಗಬೇಕೆಂದು ಕಾಟುರ ನಾನ ಅಯ್ಯನವರು ಬಿಳಿಚೆಡ ಮೂಲಸ್ಥಾನದ ರಾಮೆಯ ದೇವರ ವಿನಿಯೋಗಕ್ಕೆ ಈ ಗ್ರಾಮದ ಹಮುದ ರಾಉತ್ತರ ಮಕ್ಕಳು ತಂಮ……… ಮರಕಾಕಟೆಯ……. ಕೋಟೆ ಗ್ರಾಮ ಒಂದನ್ನು ಕೊಟ್ಟು, ದೇವರಿಗೆ ಎರಡು ಹೊತ್ತಿನ ವಿನಿಯೋಗವನ್ನು ತಪ್ಪದೆ ಮಾಡಿಸು ಎಂದು ತಿಳಿಯುತ್ತದೆ.
ಇದೇ ದೇವಾಲಯದ ಕ್ರಿ.ಶ. ೧೫೫೩ರ ಶಾಸನದಲ್ಲಿ ಶ್ರೀಮತು ಬಯೆಪನಾಯಕ ಎಂಬುವನು ಕೃಷ್ಣಪ್ಪನಾಯಕರ ಕಾರ್ಯಕರ್ತರಾದ ದಂಮಪನಾಯಕರು ಬಿಳಿಚೆಡ ಸೀಮೆಯಲಿ ಕುರುಬರು ಬೇಸಾಯ ಮಾಡುವವರಿಗೆ ಕುರಿ ತೆರಿಗೆ ಇಲ್ಲ ಎಂದು ಶಾಸನವನ್ನು ಹಾಕಿಸಲಾಗಿದೆ. ಇದೇ ಸ್ಥಳದ ಪಶ್ಚಿಮ ಕಂಬದಲ್ಲಿನ ಶಾಸನವು ಬಿಳಿಚೆಡ ರಾಮದೇವರಿಗೆ ಬೇಲೂರ ರಾಮಪ್ಪ ನಾಯಕರು ಸ್ಥಾನೀಕ ಮಾದೇವ ದೇವರಿಗೆ ಬಿಟ್ಟ ಬಿರಾಡ ಸರ್ವಮಾನ್ಯ ಎಂದಿದೆ.
ಇದೇ ಕಾಲಮಾನದ ಇದೇ ಸ್ಥಳದ ಪಶ್ಚಿಮ ಕಂಬದಲ್ಲಿನ ಶಾಸನವು ಬಿಳಿಚೆಡ ರಾಮದೇವರಿಗೆ ಬೇಲೂರ ರಾಮಪ್ಪನಾಯಕರು ಸ್ಥಾನೀಕ ಮಾದೇವ ದೇವರಿಗೆ ಬಿಟ್ಟ ಬಿರಾಡ, ಸರ್ವಮಾನ್ಯ ಎಂದಿರುವುದು ಗಮನಾರ್ಹ. ಒಂದನೇ ಬುಕ್ಕರಾಯನ ಗಜ ಸೈನ್ಯಾಧಿಕಾರಿಯಾಗಿದ್ದ ಬಲ್ಲಪ್ಪ ಮತ್ತು ಈತನ ಸೋದರ ಚಿಮ್ಮಣ್ಣ ಎಂಬುವರು ಬೈರ ದೇವರ ಪಾದ ನಿರ್ಮಿಸಿದ್ದು ತಿಳಿದುಬರುತ್ತದೆ.
ವಿಜಯನಗರ ಕಾಲದಲ್ಲಿ ಉಚ್ಚಂಗಿ ವೇಂಟೆ ಎಂಬುದು ಕೊಟ್ಟೂರು ಚಾವಡಿಗೆ ಸೇರಿತ್ತು. ಕೊಟ್ಟೂರು, ಉಚ್ಚಂಗಿ, ಜಗಲೂರು ಪ್ರದೇಶಗಳು ತ್ರಿಕೋನಾಕೃತಿಯಲ್ಲಿದ್ದು ಪರಸ್ಪರ ಒಂದಕ್ಕೊಂದು ಹತ್ತಿರವಿದ್ದವು. ಈ ಕಾಲಘಟ್ಟದಲ್ಲಿ ಕ್ರಿ.ಶ. ೧೪೭೨ರಲ್ಲಿ ಗೌರೀಪುರ ಗ್ರಾಮವನ್ನು ಅಗ್ರಹಾರವಾಗಿ ಬಿಟ್ಟುಕೊಡುವುದನ್ನು ಶಾಸನ ಉಲ್ಲೇಖಿಸಿದೆ. ಕ್ರಿ.ಶ. ೧೫೫೦ರಲ್ಲಿ ಬಿಳಿಚೇಡು ಕೊಟ್ಟೂರು ಚಾವಡಿಯ ಉಚ್ಚಂಗಿವೇಂಟೆಗೆ ಸೇರಿದ್ದು, ಎರ್ರಕೃಷ್ಣನಾಯಕ ಆಳುತ್ತಿದ್ದನು.
ಜಗಲೂರು ಪಕ್ಕದಲ್ಲಿರುವ ಕಣಕುಪ್ಪೆ ಕೋಟೆಯನ್ನು ದುರ್ಗದ ಪಾಳೆಯಗಾರರ ಮಕ್ಕಳಲ್ಲಿ ಒಬ್ಬನಾದ ಕಾಟಾನಾಯ್ಕನು ಆಳುತ್ತಿದ್ದು ಈ ಕಣಕುಪ್ಪೆಯಲ್ಲಿ ಕೋಟೆ, ಪೇಟೆ, ಕೆರೆ, ಹೊಂಡ ಮುಂತಾದವುಗಳನ್ನು ಕಟ್ಟಿಸಿದ.
ಹಳುದಂಡೆ, ಗುತ್ತಿದುರ್ಗ, ಸಿದ್ದವ್ವನಹಳ್ಳಿ, ಬಿಳಿಚೋಡು, ಚದುರಗೋಳ, ಅಸಗೋಡು, ಬಸವನಕೋಟೆ, ಉಜ್ಜಪ್ಪ ಒಡೆಯರಹಳ್ಳಿ, ಮುಚ್ಚನೂರು, ಮೆದಕೇರನಹಳ್ಳಿ, ಮುಸ್ಟೂರು, ಕಲ್ಲೇದೇವರಪುರ ಚಾರಿತ್ರಿಕ ಘಟನೆಗಳನ್ನು ಹೊಂದಿರುವ ಗ್ರಾಮಗಳು.
ಕ್ರಿ.ಶ. ೧೫೨೬ ರಿಂದ ಚಿತ್ರದುರ್ಗ ಪಾಳೆಯಗಾರರ ಅಧೀನದಲ್ಲಿದ್ದ ಪ್ರದೇಶ ‘ಜಗಲೂರು ಸೀಮೆ’ ಎಂದಾಯಿತು.
ಈ ಮೇಲೆ ತಿಳಿಸಿರುವಂತೆ ಕಣಕುಪ್ಪೆಯಲ್ಲಿ ಚಿತ್ರದುರ್ಗದ ಪಾಳೆಯಗಾರರ ಚಿಕ್ಕಣ್ಣನಾಯಕನು ಆಳುತ್ತಿದ್ದಾಗ ಕೊಮಾರಪ್ಪನಾಯಕರಿಗೆ ಸುದ್ದಿ ಬಂದಿತಂತೆ. ಬೇಡರ ಕಳ್ಳರ ಉಪದ್ರವಕ್ಕೆ ಸಂಬಂಧಿಸಿದಂತೆ ನಾಲ್ಕುನೂರ ಜನ ಸೈನಿಕರೊಂದಿಗೆ ಕಳ್ಳರನ್ನು ಸೆದೆಬಡಿದು ಕೆಂಚೇನಹಳ್ಳಿಯನ್ನು ಕೇಂದ್ರವಾಗಿ ಮಾಡಿಕೊಂಡು ಕಣಕುಪ್ಪೆ ಕೋಟೆ ಹೊಂದಿರುವ ಈ ಪ್ರದೇಶಕ್ಕೆ ಕಣ್ವ ಮಹರ್ಷಿಯು ನೆಲಸಿದ್ದ ಸ್ಥಳವೆಂದು ಪ್ರತೀತಿ. ಮೂರು ಸುತ್ತಿನ ಕೋಟೆಯಿರುವ ಈ ಪ್ರದೇಶಕ್ಕೆ ಭರಮಣ್ಣನಾಯಕರಿಗೆ ಪಟ್ಟವಾದಾಗ ಕಾಟನಾಯಕನನ್ನು ಕಣಕುಪ್ಪೆ ಅಧಿಕಾರಿಯನ್ನಾಗಿ ಮಾಡಿದ.
ಚಿತ್ರದುರ್ಗದಲ್ಲಿ ಚಿಕ್ಕ ಭರಮಪ್ಪನಿಗೆ ಪಟ್ಟವಾದಾಗ ೩೦೦೦ ಕಾಲು ಮಂದಿ, ೧೦೦ ಕುದುರೆ ಆನೆ, ನಿಶಾನಿ ನಗಾರಿಯನ್ನು ಕಣಕುಪ್ಪೆಗೆ ಕಳುಹಿಸಲಾಯಿತು. ಹೈದರಾಲಿ ಮುತ್ತಿಗೆ ಹಾಕಿದ ಮೇಲೆ ಸರದಿ ಪ್ರಕಾರ ೩೦೦ ಜನ ಸೈನಿಕರ ಠಾಣೆ ಮಾಡಿದ.
ಚಿತ್ರದುರ್ಗದಲ್ಲಿ ಓಬಣ್ಣನಾಯಕ (ಮದಕರಿನಾಯಕ) ಸಿಂಹಾಸನವೇರಿರುತ್ತಾನೆ. ಕ್ರಿ.ಶ. ೧೬೦೨ರಲ್ಲಿ ಕಸ್ತೂರಿ ರಂಗಪ್ಪನಾಯಕರಿಂದ ಓಬಣ್ಣನಾಯಕ ಪಡೆಯುತ್ತಾನೆ. ಆಗ ಹೊಳಲ್ಕೆರೆ, ಮಾಯಕೊಂಡ, ಸಂತೆಬೆನ್ನೂರು, ಅಣಜಿ, ಜಗಲೂರು ಮತ್ತು ಇತರ ಗ್ರಾಮಗಳು ಅವನ ವ್ಯಾಪ್ತಿಗೆ ಸೇರಿದ್ದವು. ಮತ್ತಿ, ಬಿಳಿಚೋಡು ಕಾಮಗೇತಿ ನಾಯಕ ಅರಸರು ನೀರ್ಥಡಿ, ಮತ್ತಿ, ಚಿತ್ರದುರ್ಗಗಳಲ್ಲಿ ಆಳ್ವಿಕೆ ನಡೆಸುತ್ತಿದ್ದರು. ದಳವಾಯಿ ಮುದ್ದಣ್ಣನ ಉಪಟಳಕ್ಕೆ ಹೆದರಿ ಬಿಚ್ಚುಗತ್ತಿ ಭರಮಣ್ಣನಾಯಕ ಬಿಳಿಚೋಡಿನಲ್ಲಿ ನೆಲೆಸಿದನು. ಕ್ರಿ.ಶ. ೧೬೮೯ರಲ್ಲಿ ಈತನೇ ಪಾಳೆಯಗಾರನಾದ. ಬಿಳಿಚೋಡು ವಂಶ ಕೊನೆಯವರೆಗೂ ಆಳ್ವಿಕೆ ನಡೆಸಿತು. ಚಿಕ್ಕಹನುಮಪ್ಪನಾಯಕ, ಓಬಣ್ಣ ನಾಯಕ, ಕಸ್ತೂರಿ ರಂಗಪನಾಯಕ ಪ್ರಮುಖ ಅರಸರಾಗಿದ್ದರು.
ಚಿಕ್ಕಣ್ಣನಾಯಕ ಹರಪನಹಳ್ಳಿಯವರೊಡನೆ ಅಣಜಿ ಹತ್ತಿರ ಯುದ್ಧ ಮಾಡುತ್ತಾನೆ. ಜಗಳೂರಿಗೆ ಹರ್ರಿರವಿರುವ ಈ ಸ್ಥಳವು ಮಹತ್ವ ಹೊಂದಿದೆ. ಮದಕರಿನಾಯಕ ಕ್ರಿ.ಶ. ೧೭೫೯ – ೬೦ರಲ್ಲಿ ರಾಯದುರ್ಗ, ಹರಪನಹಳ್ಳಿ, ಮತ್ತು ಸವಣೂರಿನವರೊಡನೆ ಹೊಸಕೆರೆ ಹತ್ತಿರ ಕಾಳಗ ಮಾಡುತ್ತಾನೆ. ತರೀಕೆರೆ, ಜರಿಮಲೆ ಪಾಳೆಯಗಾರರು ಇವರ ನೆರೆಹೊರೆಯವರಾಗಿದ್ದರು.
ಚಿತ್ರದುರ್ಗದ ಅರಸ ಹಿರೇಮದಕರಿನಾಯಕನ ದಳವಾಯಿ ಆಗಿದ್ದ ಮುದ್ದಣ್ಣ ಕೊಳ (ಹೊಂಡ)ವನ್ನು ಕೊಣಸಗಲ್ಲು ರಂಗಪ್ಪನ ಗುಡ್ದದ ಕೆಳಭಾಗದಲ್ಲಿ ನಿರ್ಮಿಸುತ್ತಾನೆ. ಗುಡ್ದದ ಮೇಲೆ ರಂಗನಾಥ ದೇವಾಲಯವನ್ನು ಸುಂದರವಾಗಿ ನಿರ್ಮಿಸಲಾಗಿದ್ದು, ಕ್ರಿ.ಶ. ೧೭ನೇ ಶತಮಾನಕ್ಕೆ ಸೇರಿದೆ.
ಅಸಗೋಡು ಸಣ್ಣ ಗ್ರಾಮವಾದರೂ ಪ್ರಾಚೀನ ಚರಿತ್ರೆ ಹೊಂದಿದೆ. ಈ ಪರಿಸರದಲ್ಲಿ ಬೃಹತ್ ಶಿಲಾ ಸಂಸ್ಕೃತಿಯ ನೆಲೆಗಳಿವೆ. ಚಾಲುಕ್ಯರ ಕಾಲದ ದೇವಾಲಯಗಳನ್ನು ನಿರ್ಮಿಸಲಾಗಿದೆ.
ಸಿದ್ಧಮ್ಮನಹಳ್ಳಿ ಶಾಸನದಲ್ಲಿ ಕ್ರಿ.ಶ. ೧೬೯೦ರಲ್ಲಿ ಅಣಬೂರು ಸ್ಥಳದ ಒಳಗಣ ಬರುವ ಹನುಮನಾಗ್ತಿಹಳ್ಳಿ, ವೀರಾಪುರ ಗ್ರಾಮಗಳ ಉಲ್ಲೇಖವಿದೆ. ಇದೇ ಕಾಲಕ್ಕೆ ಸೇರಿದ ಗವಿಮಠ ಉಜ್ಜನಿ ಪೀಠಕ್ಕೆ ಸಂಬಂಧಿಸಿದ್ದು ಇಲ್ಲಿನ ಕಣಕುಪ್ಪೆ ಕೋಟೆಯ ಪಶ್ಚಿಮಕ್ಕಿದೆ. ಈಗ ಶ್ರೀ ಷ.ಬ್ರ.ನಾಲ್ವಡಿ ಶಾಂತಲಿಂಗ ಶಿವಾಚಾರ್ಯ ಮಹಾಸ್ವಾಮಿಗಳು ಕಣಕುಪ್ಪೆ ಗವಿಮಠದಲ್ಲಿ ಧಾರ್ಮಿಕ, ಸಾಮಾಜಿಕ ಕಾರ್ಯದಲ್ಲಿ ತೊಡಗಿ ಉತ್ತಮ ಕಾರ್ಯಮಾಡುತ್ತಿದ್ದಾರೆ.
ಕಣಕುಪ್ಪೆ ಕೋಟೆ
ಜಗಲೂರು ತಾಲೂಕಿನ ಇತಿಹಾಸಕ್ಕೆ ಕಿರೀಟಪ್ರಾಯವಾದುದು ಈ ಕಣಕುಪ್ಪೆ ಬೆಟ್ಟ ಮತ್ತು ಕೋಟೆ. ಜಗಳೂರಿನಿಂದ ೬. ಕಿ.ಮೀ. ದೂರದಲ್ಲಿರುವ ಈ ಕೋಟೆಯನ್ನು ದಕ್ಷಿಣಾಭಿಮುಖವಾಗಿ ಹತ್ತುವಾಗ ಕೆಳಗಡೆ ಬಾವಿ, ಕೊಳ, ಕಟ್ಟಡಗಳ ಅವಶೇಷಗಳು ಸಿಗುತ್ತವೆ. ಮೇಲಕ್ಕೆ ಹೋದಂತೆಲ್ಲಾ ಕೋಟೆ ಒಳಗೆ ಪ್ರವೇಶ ಮಾಡುವ ಮುನ್ನ ಎರಡು ದೇವಾಲಯಗಳನ್ನು ನೋಡಬಹುದು. ಇವೆರಡು ಅಕ್ಕ ಪಕ್ಕ ಇದ್ದೂ ಪೂರ್ವಾಭಿಮುಖವಾಗಿವೆ. ಒಂದು ಭಗ್ನಗೊಂಡ ದೇವಾಲಯವು ಬಹುತೇಕ ಶೈವ ಧರ್ಮಕ್ಕೆ ಸೇರಿದೆ. ನವರಂಗ, ಗರ್ಭಗೃಹಗಳನ್ನು ಹೊಂದಿರುವ ಈ ದೇವಾಲಯದಲ್ಲಿ ಮೂರು ವೀರಗಲ್ಲುಗಳಿವೆ. ವಿಶೇಷವೆಂದರೆ ಗರ್ಭಗುಡಿಯಲ್ಲಿರುವ ವೀರಗಲ್ಲು. ವೀರಕುದುರೆ ಮೇಲೆ ಕುಳಿತಿರುವ ದೃಶ್ಯವನ್ನು ಹೊಂದಿದೆ. ಇದನ್ನೇ ದೇವರೆಂದು ಆರಾಧಿಸಲಾಗಿದೆ. ನವರಂಗದಲ್ಲಿ ಮೂರುಜನ ವೀರ ವನಿತೆಯರು ಹೋರಾಟಮಾಡಿ ಸಹಗಮನ ಅನುಸರಿಸಿದ ವೀರಗಲ್ಲಿದೆ. ನಡೆದುಹೋದ ಒಂದು ಘಟನೆಯನ್ನು ಸ್ಮರಿಸುವ ನಿಟ್ಟಿನಲ್ಲಿ ಇವೆರಡು ವೀರಗಲ್ಲುಗಳು ಮಹತ್ವ ಪಡೆದಿವೆ. ಇದರ ಪಶ್ಚಿಮಕ್ಕಾ ದೇವಾಲಯವಿದೆ. ನವರಂಗ, ಗರ್ಭಗೃಹ ಹೊಂದಿರುವ ಇದರಲ್ಲಿ ವಿಷ್ಣುವಿನ ಶಿಲ್ಪವಿದೆ. ಈ ಹಿನ್ನೆಲೆಯಲ್ಲಿ ವೈಷ್ಣವ ದೇವಾಲಯ ಇರಬಹುದೆಂದು ಊಹಿಸಲಾಗಿದೆ. ಈಗ ಹಾಳು ದೇವಾಲಯವಾಗಿರುವ ಈ ದೇವಾಲಯದಲ್ಲಿ ವಿಷ್ಣು ತನ್ನ ಕೈಯಲ್ಲಿ ಚಕ್ರ, ಶಂಖ, ಗಧೆಗಳನ್ನು ಹಿಡಿದಿದ್ದಾನೆ. ನವರಂಗದಲ್ಲಿ ಅಂಜನೇಯನ ವಿಗ್ರಹವಿದೆ. ದೇವಾಲಯದ ಮುಂದೆ ಎತ್ತರವಾದ ಕಲ್ಲಿನ ಈ ದೀಪಸ್ಥಂಭವಿದ್ದು, ದೇವಾಲಯ ಪೂರ್ವಾಭಿಮುಖವಾಗಿದೆ. ಮೇಲೆ ಹತ್ತಿಹೋದಂತೆ ದೊಡ್ಡ ಕೊಳ ಕಂಡುಬರುತ್ತದೆ. ೧೫೦ ಅಡಿಗಳಿಗೂ ಹೆಚ್ಚು ಆಳವಿದ್ದು, ನೀರು ಶಾಶ್ವತವಾಗಿ ನಿಂತಿರುತ್ತದೆ. ತಪ್ಪಲು ಪ್ರದೇಶವಾಗಿರುವುದರಿಂದ ಜಲದ ನಿಕ್ಷೇಪಗಳಿವೆ. ಇದನ್ನು ಎಷ್ಟು ವೈಜ್ಞಾನಿಕವಾಗಿ ನಿರ್ಮಿಸಿದ್ದಾರೆಂದರೆ ಕೊಳಕ್ಕೆ ಇಳಿಯಲು ಮೆಟ್ಟಿಲುಗಳನ್ನು ಮಾಡಿದ್ದಾರೆ.
ಕೋಟೆ ಹತ್ತಲು ಪ್ರವೇಶದ್ವಾರವಿದ್ದು, ಪಕ್ಕದಲ್ಲಿ ದಿಡ್ಡಿ ಬಾಗಿಲಿದೆ. ಇದು ಚಿತ್ರದುರ್ಗದ ಕೋಟೆಯನ್ನು ನೆನಪಿಸುತ್ತದೆ. ಅಗಲವಾದ ಪ್ರಾಂಗಣ ಕುಸಿದು ಬಿದ್ದ ಕಲ್ಲಿನ ಮನೆಗಳು ಸೈನಿಕರವೋ, ಅರಮನೆಯೋ, ಜನಪ್ರತಿನಿಧಿಗಳು ವಾಸಿಸುತ್ತಿದ್ದರೋ ಏನೋ ಅವೆಲ್ಲವುಗಳ ನಡುವೆ ಲಂಟನ್ ಮೊದಲಾದ ಗಿಡಗಳು ಬೆಳೆದು ಓಡಾಡಲು ದುಸ್ತರವಾಗಿದೆ.
ಹೈದರಾಲಿ, ಟಿಪ್ಪುಸುಲ್ತಾನರು ಈ ಪ್ರದೇಶದ ಮೇಲೆ ದಂಡೆತ್ತಿ ಬಂದಿದ್ದರು. ಕಣಕುಪ್ಪೆ ಕೋಟೆಗೆ ಮುತ್ತಿಗೆ ಹಾಕಿ ೧೧ ದಿನ ಯುದ್ಧವಾಗಿ ಒಪ್ಪಂದ ನಡೆಯಿತು. ಕೋಟೆಯ ಮೇಲಿನ ಫಿರಂಗಿ ಹಾಗೂ ಕಬ್ಬಿಣ ವಸ್ತುಗಳನ್ನು ಶ್ರೀರಂಗಪಟ್ಟಣಕ್ಕೆ ಸಾಗಿಸಿದನು. ಕ್ರಿ.ಶ. ೧೭೯೯ರಲ್ಲಿ ಮೈಸೂರು ಸಂಸ್ಥಾನದಲ್ಲಿ ಒಡೆಯರ ಆಳ್ವಿಕೆಗೆ ಜಗಲೂರು ಪ್ರದೇಶ ಸೇರಿತ್ತು. ೧೮೩೦ರ ಪೌಜುದಾರಿಕೆಗೆ ಸೇರಿತ್ತು. ಕ್ರಿ.ಶ. ೧೯೧೫ರಲ್ಲಿ ನಾಲ್ಮಡಿ ಕೃಷ್ಣರಾಜ ಒಡೆಯರ್ ಚಿತ್ರದುರ್ಗ ರಸ್ತೆಯ ದೊಣೆಹಳ್ಳಿ ಹತ್ತಿರ ಜನಗಿಹಳ್ಳಕ್ಕೆ ದೊಡ್ಡ ಸೇತುವೆಯನ್ನು ನಿರ್ಮಿಸಿದ್ದರು. ಈಗಲೂ ಅಲ್ಲಿರುವ ಶಿಲಾನ್ಯಾಸದ ಕಲ್ಲಿನಿಂದ ಗೊತ್ತಾಗುತ್ತದೆ.
ಜಗಲೂರು ತಾಲೂಕಿನ ಆಧುನಿಕ ಚರಿತ್ರೆ ಬಹು ಮಹತ್ವವಾದುದು. ಬಿಳಿಚೋಡಿನ ಅಂಚೆ ಭೀಮಪ್ಪನಾಯಕರು ವಕೀಲರಾಗಿ, ಶಾಸಕರಾಗಿ, ಸಚಿವರಾಗಿ ದೊಡ್ಡ ಹೆಸರು ಮಾಡಿದವರು. ಹಾಗೆಯೇ ಜಗಲೂರಿನ ಗಾಂಧಿ ಎಂದು ಹೆಸರಾದ ಇಮಾಂಸಾಬರು ಶಾಸಕರಾಗಿ, ಸಚಿವರಾಗಿ ಹಾಗೂ ಸ್ವಾತಂತ್ರ್ಯ ಹೋರಾಟದ ಸಂದರ್ಭದಲ್ಲಿ ಅವರು ಮಾಡಿದ ಸೇವೆ ಶ್ಲಾಘನೀಯ. ಅನಂತರ ಜಿ.ಎಚ್. ಅಶ್ವತ್ಥರೆಡ್ಡಿ, ಎಂ.ಬಸಪ್ಪ, ಟಿ. ಗುರುಸಿದ್ದನಗೌಡ ಶಾಸಕರಾಗಿ ಮಹತ್ವದ ಕೆಲಸ ಕಾರ್ಯಗಳನ್ನು ಮಾಡಿದ್ದಾರೆ. ಜಗಲೂರು ಇಂದು ಪಟ್ಟಣ ಪಂಚಾಯಿತಿಯ ಮೀಸಲು ಕ್ಷೇತ್ರವನ್ನಾಗಿ ಮಾಡಿದ್ದರಿಂದ ಸಧ್ಯ ಎಸ್.ವಿ. ರಾಮಚಂದ್ರ ಶಾಸಕರಾಗಿ ಆಯ್ಕೆ ಆಗಿ ಕಾರ್ಯ ನಿರ್ವಹಿಸುತ್ತಿರುವರು.
ಒಟ್ಟಾರೆ ಹೇಳುವುದಾದರೆ, ಜಗಲೂರು ತಾಲೂಕಿನ ಚರಿತ್ರೆ ಅಮೋಘವಾದುದು. ಸ್ಥಳೀಯ ಚರಿತ್ರೆಯ ಮೂಲಕ ಇಂತಹ ಅನೇಕ ಸಂಗತಿಗಳನ್ನು ಬೆಳಕಿಗೆ ತರುವ ಔಚಿತ್ಯವಿದೆ.
ಆಧಾರ ಗ್ರಂಥಗಳು
· ಗಿರಿಜಾ ಟಿ. ೧೯೯೧, ಚಿತ್ರದುರ್ಗ ಜಿಲ್ಲಾ ದರ್ಶಿನಿ, ರೇಖಾ ಪ್ರಕಾಶನ, ದಾವಣಗೆರೆ
· ಗಿರಿಜಾ ಟಿ., ೨೦೦೧, ದಾವಣಗೆರೆ ಜಿಲ್ಲಾ ದರ್ಶಿನಿ, ನಿಹಾರಿಕಾ ಪ್ರಕಾಶನ, ದಾವಣಗೆರೆ
· ವಿರೂಪಾಕ್ಷಿ ಪೂಜಾರಹಳ್ಳಿ, ೨೦೦೨, ಚಿತ್ರದುರ್ಗ ಜಿಲ್ಲೆಯ ಬುಡಕಟ್ಟುವೀರರು, ಕನ್ನಡ ವಿಶ್ವವಿದ್ಯಾಲಯ, ಹಂಪಿ
· ಸತ್ಯನ್ ಬಿ.ಎಸ್. (ಸಂ): ಚಿತ್ರದುರ್ಗ ಡಿಸ್ಟ್ರಿಕ್ಟ್ ಗ್ಯಾಸೆಟಿಯರ್, ಬೆಂಗಳೂರು ಕ್ಷೇತ್ರಕಾರ್ಯ : ೨೭.೦೨.೦೯
 ಜಗಲೂರು: ೩. ಸ್ಥಳನಾಮಗಳು
ದೇಶದ ಸಾಂಸ್ಕೃತಿಕ ಇತಿಹಾಸ ರಚನೆಯಲ್ಲಿ ಗ್ರಾಮಗಳ ಪಾತ್ರ ಬಹುದೊಡ್ಡದು. ವಿಶೇಷ ಘಟನಾತ್ಮಕ ಹಿನ್ನೆಲೆಯಲ್ಲಿ ರಚನೆಗೊಂಡ ಪ್ರತಿ ಗ್ರಾಮವು ಇತಿಹಾಸ ರಚನೆಯಲ್ಲಿ ಪಾತ್ರಗೊಳ್ಳುತ್ತದೆ. ಈ ಕಾರಣದಿಂದ ಗ್ರಾಮನಾಮಗಳ ಅಧ್ಯಯನ ಬಹು ಅವಶ್ಯಕವಾಗಿದೆ. ದೇಶ, ಧರ್ಮ, ಭಾಷೆ, ಬಣ್ಣಗಳು ಯಾವುದೇ ಇರಲಿ ಅಪರಿಚಿತ ಇಲ್ಲವೇ ಆಗಂತುಕರ ನಡುವೆ ಮಾತುಕತೆ ಪ್ರಾರಂಭವಾಗುವ ಒಂದು ಸರಳ ಹಾಗೂ ಸಾಮಾನ್ಯ ಪ್ರಶ್ನೆಯಿಂದ. ಅದೆಂದರೆ ನಿಮ್ಮ ಹೆಸರೇನು? ಎಂಬ ಪ್ರಶ್ನೆ ಆ ಪ್ರಶ್ನೆಗೆ ಉತ್ತರ ದೊರಕಿದ ಕೂಡಲೇ ಮೊದಲನೆಯ ಪ್ರಶ್ನೆಯ ಅವಿಭಾಜ್ಯ ಅಂಗವೊ, ಮುಂದುವರೆದ ಭಾಗ್ಯವೋ ಎಂಬಂತೆ ಕೇಳಿ ಬರುವ ಮರು ಪ್ರಶ್ನೆ ಎಂದರೆ ನಿಮ್ಮ ಊರು ಯಾವುದು? ಪರಸ್ಪರರ ನಡುವೆ ಈ ಪ್ರಶ್ನೆಗಳಿಗೆ ಉತ್ತರ ದೊರಕಿದ ನಂತರವೇ ಉಳಿದೆಲ್ಲ ಸಾಮಾಜಿಕ ವ್ಯವಹಾರಗಳು ಪ್ರಾರಂಭಗೊಳ್ಳುತ್ತವೆ. ಅಂದರೆ ವ್ಯಕ್ತಿಯ ಹೆಸರು ಮತ್ತು ನೆಲೆನಿಂತ ಊರು ಇವುಗಳು ಮುಂದಿನ ವ್ಯವಹಾರಗಳಿಗೆ ಅಡಿಪಾಯವಾಗುತ್ತವೆ. ಮುಂದೊಂದು ದಿನ ಈ ಎರಡು ಸಾಮಾನ್ಯ ಪ್ರಶ್ನೆಗಳಿಂದ ಪ್ರಾರಂಭವಾದ ಸಾಮಾಜಿಕ ಸಂಬಂಧ ಗಾಢವಾಗಿ ಬೆಳೆಯುತ್ತದೆ. ಆದುದರಿಂದ ವ್ಯಕ್ತಿನಾಮಗಳು ಮತ್ತು ಸ್ಥಳನಾಮಗಳು ಮಾನವನ ಜೀವನದ ವಿಕಾಸದಲ್ಲಿ ಅತ್ಯಂತ ಪ್ರಮುಖ ಪಾತ್ರವಹಿಸುತ್ತವೆ.
ಸ್ಥಳ ಎಂದಾಗ ಅಲೆದಾಟದ ಹಂಗಿನಿಂದ ಹೊರಬಂದು ಒಂದೆಡೆ ನೆಲೆಯಾಗುವ ಒಂದು ಚಿಂತನೆ ಎನಿಸುತ್ತದೆ. ಅಲೆಮಾರಿ ಜೀವನದಿಂದ ಆರಂಭವಾದ ಆದಿಮಾನವರ ಬದುಕು ಕ್ರಮೇಣ ಒಂದೆಡೆ ನೆಲೆ ನಿಲ್ಲುವಂತಾಯಿತು. ಅಲೆಮಾರಿಗಳು ಸಂಘ ಜೀವಿಗಳಾಗಿ ಜೀವನ ಪ್ರಾರಂಭಿಸಿದಂದಿನಿಂದ ಅವರಲ್ಲಿ ಒಂದು ಸ್ಥಳದ ಪರಿಕಲ್ಪನೆ ಮಾಡಲು ಆರಂಭಿಸಿತು. ಅಲೆಮಾರಿ ಸಮುದಾಯಗಳು ಭೌಗೋಳಿಕ ಪರಿಸರಕದ ಗವಿ, ಬಂಡೆಗಲ್ಲಾಸರೆ, ಬೆಟ್ಟದ ಅಂಚಿನಲ್ಲಿ ತಂಗುತ್ತಿದ್ದರು. ತರುವಾಯು ನಾಗರಿಕರಾದರು. ಕೆಲವು ಹಂತಗಳಲ್ಲಿ ಅಲೆಮಾರಿತನವನ್ನು ತೊರೆದು ಒಂದೆಡೆ ನೆಲೆಸಲು ಆರಂಭಿಸಿದರು. ಈ ನೆಲೆಸುವಿಕೆಯು ಪ್ರಾಥಮಿಕವಾಗಿ ಒಂದೊಂದು ತಂಡದ ಮಾದರಿಯಲ್ಲಿರುತ್ತಿತ್ತು. ಮುಂದೆ ಕೆಲವಾರು ಗುಂಪುಗಳು ಒಟ್ಟಿಗೆ ಬದುಕುವುದನ್ನು ಆರಂಭಿಸಿದವು. ಈ ಹಂತವನ್ನು ಸಮುದಾಯಗಳು ನೆಲೆಸುವಿಕೆಯ ಗ್ರಾಮ ಕಲ್ಪನೆಯ ಪೂರ್ವ ಸ್ಥಿತಿಯೆಂದು ತಿಳಿಯಬಹುದು. ಆದಿಮಾನವ ಮೂಲತಃ ಸಂಚಾರಿಯಾಗಿದ್ದು ಪಶುಪಾಲನೆಯನ್ನು ಕೈಗೊಂಡ ಮೇಲೆ ಅಥವಾ ಆ ಸುಮಾರಿನ ಕಾಲದಲ್ಲಿ ತಾತ್ವಿಕವಾಗಿ ಒಂದೊಂದು ಎಡೆಯಲ್ಲಿ, ಅನುಕೂಲಕರ ಸ್ಥಳವನ್ನು ಅರಸುತ್ತಾ ನಿಂತಾಗ ಹುಟ್ಟಿಕೊಂಡ ಇಂಥ ‘ಹಟ್ಟಿ’ಗಳು ಸ್ಥಳನಾಮಗಳಲ್ಲೆಲ್ಲ ಅತ್ಯಂತ ಪ್ರಾಚೀನ ಘಟಕ ಎಂದು ಶಂಬಾಜೋಶಿಯವರು ಹೇಳಿದ್ದಾರೆ.[1] ಮಾನವಶಾಸ್ತ್ರದ ಪ್ರಕಾರ ಈ ಸಿದ್ಧಾಂತವನ್ನು ಒಪ್ಪಬಹುದಾಗಿದೆ. ಒಂದು ಕಡೆ ನೆಲೆ ನಿಲ್ಲುವ, ಭದ್ರವಾಗಿ ಬೇರೂರುವ (ಊರು), ವ್ಯವಸಾಯದೊಂದಿಗೆ (ಗದ್ದೆ, ಕ್ಷೇತ್ರ, ಹೊಳೆ, ಏರಿ, ಕೆರೆ, ಕಟ್ಟೆ) ಆಸರೆ ನಿರ್ಮಿಸಿಕೊಳ್ಳುತ್ತಾ, ಮಾನವ ನಾಗರೀಕನಾಗಿ (ಮನೆ, ಹಳ್ಳಿ, ಗ್ರಾಮ, ಪೇಟೆ, ನಗರ) ಹಲವಾರು ಜೀವನ ವಿಕಾಸದ ಚಾರಿತ್ರಿಕ ಅವಸ್ಥೆಗಳನ್ನು ದಾಟಿಕೊಂಡ ಈ ವೃತ್ತಾಂತ ಸ್ಥಳನಾಮಗಳಲ್ಲಿ ಹರಳುಗಟ್ಟಿದೆ. ಸ್ಥಳನಾಮದ ಚರಿತ್ರೆಯೆಂದರೆ ಮಾನವ ಜೀವನಕ್ಕೆ ಯೋಗ್ಯವಾದ ಪರಿಸರವನ್ನು ಐಹಿಕ ಜೀವನದ ಸುಖ ಸಂತೃಪ್ತಿಗೆ ಸಾಧನವಾಗಬಲ್ಲ ಸನ್ನಿವೇಶವನ್ನು ಹುಡುಕುತ್ತಾ ಬಂದು ಅಂಥ ಕಡೆ ವಲಸೆ ಹೋಗಿ ನೆಲೆಸಿದ ಮಾನವ ಜನಾಂಗದ ಲಿಖಿತ ಇತಿಹಾಸವೇ ಆಗಿದೆ.
ಮಾನವ ಪ್ರಾರಂಭಿಕ ಹಂತದಿಂದಲೂ ಪ್ರಕೃತಿಯನ್ನು ಅವಲಂಬಿಸಿ ಜೀವನ ಸಾಗಿಸುತ್ತಿದ್ದನು. ಅವನು ನೆಲೆಸಿದ್ದ ಸ್ಥಳಗಳ ಹೆಸರುಗಳು ಸಾಮಾನ್ಯವಾಗಿ ಪ್ರಕೃತಿಗೆ ಸಂಬಂಧಪಟ್ಟವಾಗಿದ್ದವು. ಆದುದರಿಂದ ಗ್ರಾಮ ಸಮುದಾಯಗಳು ಆರಂಭದಲ್ಲಿ ನಿಸರ್ಗವಾಚಿಯೊಂದಿಗೆ ಹೆಸರುಗಳನ್ನು ಕರೆದುಕೊಂಡು ಕ್ರಮೇಣ ಜನಾಂಗವಾಚಿ – ವ್ಯಕ್ತಿವಾಚಿಗೆ ಮುಂದಾದವು. ಈ ಮೂರು ಕಾಲಘಟ್ಟದಲ್ಲಿ ಒಂದು ಸ್ಥಳಕ್ಕೆ ಹೆಸರಿಡುವ ಕ್ರಮದಲ್ಲಿ ಅನೇಕ ಬಗೆಯ ಬದಲಾವಣೆಗಳಾದವು. ಈ ಬದಲಾವಣೆಯ ನಡುವಿನ ಅಂತರದಲ್ಲಿ ಸಂಸ್ಕೃತಿಗಳ ಸಮುದಾಯಗಳ ವಿಕಾಸದ ಹಾದಿಯನ್ನು ಕಂಡುಕೊಳ್ಳಬಹುದು. ಒಂದೊಂದು ಗ್ರಾಮವು ಒಂದೊಂದು ಸಂಸ್ಕೃತಿಯನ್ನು ತನ್ನಲ್ಲಿ ಅಡಗಿಸಿಕೊಂಡಿರುತ್ತದೆ. ಅಂತೆಯೇ ಆ ಗ್ರಾಮಗಳಿಗೆ ಇರುವ ಹೆಸರು ಆ ಸಂಸ್ಕೃತಿಯ ಅರಿಯುವಿಕೆಯ ಮೂಲಧಾತುವೂ ಹೌದು. ಒಂದು ಗ್ರಾಮ ಸಮಾಜದ ಒಟ್ಟು ಸಂಸ್ಕೃತಿಯನ್ನು ಒಂದು ರೂಪರೇಶೆಯ ಮಾದರಿಯಲ್ಲಿ ‘ಹೆಸರುಗಳು’ ಒಳಗು ಮಾಡಿಕೊಂಡು ಪ್ರತಿನಿಧಿಸುತ್ತಿರುತ್ತವೆ. ಈ ಕಾರಣದಿಂದ ಸಂಸ್ಕೃತಿಯ ಅಧ್ಯಯನಗಳಲ್ಲಿ ಸ್ಥಳನಾಮಗಳು ಮಹತ್ವದ ಪಾತ್ರವಹಿಸುತ್ತವೆ.
ಪ್ರತಿಯೊಂದು ವಸ್ತುವಿಗೂ ಹೆಸರಿರುತ್ತದೆ. ಹೆಸರು ಆ ವಸ್ತುವಿನ ಗುಣ ಸ್ವರೂಪವನ್ನು ಪ್ರತಿನಿಧಿಸುತ್ತದೆ. ಇಂಥದೇ ಇನ್ನೊಂದು ವಸ್ತುವಿಗಿಂತ ಹೇಗೆ ಭಿನ್ನ ಎಂಬುದನ್ನು ಈ ಹೆಸರು ವ್ಯಕ್ತಪಡಿಸುತ್ತದೆ. ಎಷ್ಟೆಷ್ಟು ಈ ಗುರುತಿಸುವ ಕೆಲಸವನ್ನು ಈ ಹೆಸರು ಪರಿಪೂರ್ಣವಾಗಿ ಪರಿಣಾಮಕಾರಿಯಾಗಿ ನಿರ್ವಹಿಸಬಲ್ಲದೋ ಅಷ್ಟಷ್ಟು ಆ ಹೆಸರು ಸುಂದರ, ಸಾರ್ಥಕ. ಈ ಗುರುತಿನ ಕೆಲಸದ ಸಾರ್ಥಕತೆಯೇ ಈ ಹೆಸರುಗಳ ಜೀವಂತಿಕೆ ಮತ್ತು ನಿರಂತರತೆಗೆ ಕಾರಣೀಭೂತವಾಗಿದೆ.[2] ವ್ಯಕ್ತಿಗಳು ಇಂದು ಇದ್ದು ನಾಳೆ ಇಲ್ಲದೆ ಹೋಗಬಹುದು. ಆದರೆ ಒಂದು ನಿರ್ದಿಷ್ಟ ಸ್ಥಳ ಬಹುಮಟ್ಟಿಗೆ ತನ್ನ ಭೂವೈಶಿಷ್ಟ್ಯಗಳನ್ನು ಕಳೆದುಕೊಳ್ಳದೆ ಸಹಸ್ರಾರು ವರ್ಷ ಹಾಗೆಯೇ ಉಳಿಯುತ್ತದೆ. ಆದ್ದರಿಂದ ಸ್ಥಳಗಳಿಗೆ ಹೆಸರಿಡುವುದು ಅತ್ಯಾವಶ್ಯಕವಾಗಿ ತೋರಿತು.
ಸಾವಿರಾರು ಪುಟಗಳ್ಳುಳ್ಳ ದೊಡ್ಡ ಗಾತ್ರದ ಗ್ರಂಥದ ಸಾರ ಅದರ ಹತ್ತಾರು ಅಕ್ಷರಗಳ ಶಿರೋನಾಮೆಯಲ್ಲಿ ಅಡಗಿರುವ ಒಂದು ಗ್ರಾಮದ ವಿಶೇಷತೆಯನ್ನು ಗ್ರಾಮಕ್ಕೊಂದು ಹೆಸರಿಡುವುದರ ಮೂಲಕ ಆ ವಿಶೇಷತೆಯನ್ನು ಕಾಣಬಹುದು. ಜಗಲೂರು ತಾಲೂಕಿನ ಸ್ಥಳನಾಮಗಳನ್ನು ಗಮನಿಸಿದಾಗ ಅವುಗಳ ಮೇಲೆ ಪ್ರಾಕೃತಿಕ ಹಾಗೂ ಭೌಗೋಳಿಕ ಅಂಶಗಳ ಪ್ರಭಾವವಾಗಿರುವುದನ್ನು ಕಾಣಬಹುದು. ಹಾಗೆಯೇ ಆ ಪ್ರದೇಶದ ಆರ್ಥಿಕ ಸ್ಥಿತಿಗತಿಯನ್ನು ಅಲ್ಲಿಯ ಸಿರಿ – ಸಂಪತ್ತು, ಜನಾಂಗ, ಧರ್ಮ, ಭೂಸ್ಥಿತಿ, ಭಾಷೆ, ರಾಜಕೀಯ ಪರಿಸ್ಥಿತಿ ಮೊದಲಾದ ಹಿನ್ನೆಲೆಯನ್ನು ಸ್ಥಳನಾಮಗಳ ಅಧ್ಯಯನದ ಮೂಲಕ ತಿಳಿಯಬಹುದು.
ಅಲೆಮಾರಿ ಜೀವನದಿಂದ ಆರಂಭವಾದ ಮಾನವರ ಬದುಕು ಕ್ರಮೇಣ ಒಂದೆಡೆ ನೆಲೆ ನಿಲ್ಲುವಂತಾಯಿತು. ಈ ನೆಲೆಸುವಿಕೆಯು ಪ್ರಾಥಮಿಕವಾಗಿ ಒಂದೊಂದು ಗುಂಪಿನ ಮಾದರಿಯಲ್ಲಿತ್ತು. ಮುಂದೆ ಕೆಲವಾರು ಗುಂಪುಗಳು ಒಟ್ಟಿಗೆ ಬದುಕುವುದನ್ನು ಆರಂಭಿಸಿದವು. ಈ ಹಂತವನ್ನು ಸಮುದಾಯಗಳು ನೆಲೆಸುವಿಕೆಯ ಗ್ರಾಮ ಕಲ್ಪನೆಯ ಪೂರ್ವ ಸ್ಥಿತಿಯೆಂದು ತಿಳಿಯಬಹುದು. ಅದರಂತೆ ಆಯಾ ಭೌಗೋಳಿಕ ಪರಿಸರದಲ್ಲಿ ವಾಸಿಸುವ ಗುಂಪುಗಳ ನೆಲೆಗಳು ಆರಂಭವಾದವು. ಈ ನೆಲೆಗಳಿಗೆ ಗುರುತು ಹೇಳುವ ಸಲುವಾಗಿ ಒಂದು ಹೆಸರನ್ನು ನೀಡಿದನು. ಹೀಗೆ ಮಾನವನು ಪ್ರಾರಂಭದಲ್ಲಿ ಒಂದು ಹೆಸರನ್ನು ನೀಡಿ ಪ್ರಕೃತಿಯನ್ನು ಅವಲಂಭಿಸಿ ಜೀವನ ಸಾಗಿಸುತ್ತಿದ್ದನು. ಕಾಲಾನಂತರದಲ್ಲಿ ಅಲ್ಲಿನ ಜನರು ಶತ್ರುಗಳ ಕಾಟ, ನೀರು ಹಾಗೂ ಆಹಾರದ ಕೊರತೆ, ಪ್ರಕೃತಿ ವಿಕೋಪ, ರೋಗರುಜಿನಗಳ ತೊಂದರೆ, ಭೀಕರ ಕ್ಷಾಮ ಮೊದಲಾದ ಕಾರಣಗಳಿಂದ ತಾವು ನೆಲೆಸಿದ್ದ ತಾಣಗಳನ್ನು ಬಿಟ್ಟು ಬೇರೆಡೆ ನೆಲೆಸಿ ಹೊಸ ಗ್ರಾಮಗಳನ್ನು ಸ್ಥಾಪಿಸಿಕೊಂಡರು. ಆದರೆ ಹಿಂದೆ ನಿರ್ಮಿಸಿಕೊಂಡಿದ್ದ ಗ್ರಾಮಗಳ ಕುರುಹು ಹಾಗೂ ಹೆಸರುಗಳು ಹಾಗೆಯೇ ಉಳಿದವು. ಇವುಗಳನ್ನು ಕ್ಷೇತ್ರಕಾರ್ಯುದ ಮೂಲಕ ಗಮನಿಸಬಹುದು.
ಜಗಲೂರು ತಾಲೂಕಿನಲ್ಲಿ ಒಟ್ಟು ೧೭೧ ಗ್ರಾಮಗಳಿವೆ. ಅವುಗಳನ್ನು ಜಗಲೂರು (ಕಸಬಾ), ಬಿಳಿಚೋಡು, ಸೊಕ್ಕೆ ಎಂದು ಮೂರು ಹೋಬಳಿಗಳಲ್ಲಿ ವಿಂಗಡಿಸಲಾಗಿದೆ.[3] ಈ ಗ್ರಾಮಗಳನ್ನು ಪ್ರಾದೇಶಿಕವಾಗಿ ಗಮನಿಸಿದಾಗ ಕೆಲವು ಸ್ಥಳನಾಮಗಳಲ್ಲಿ ಯಾವುದೇ ರೀತಿಯ ಜನಾಂಗ, ಪ್ರಾಣಿಗಳು ವಾಸವಾಗಿರುವುದು ಗಮನಕ್ಕೆ ಬರುವುದಿಲ್ಲ. ಆದರೆ ಆ ಪ್ರದೇಶದ ಹಿಂದೆ ಮಾನವನು ಜೀವನ ನಡೆಸಿರುವುದಕ್ಕೆ ಕೆಲವು ಕುರುಹುಗಳು, ಶಾಸನ ಉಲ್ಲೇಖಗಳು ದೊರೆಯುತ್ತವೆ. ಆದುದರಿಂದ ಜಗಲೂರು ತಾಲೂಕಿನ ಎಲ್ಲಾ ಗ್ರಾಮಗಳದ್ದು ಎರಡು ರೀತಿಯಲ್ಲಿ ನೋಡಬಹುದು. ೧. ಬೇಚರಾಕ್ ಗ್ರಾಮಗಳು, ೨. ಜನವಸತಿ ಗ್ರಾಮಗಳು.
೧. ಬೇಚರಾಕ್ ಗ್ರಾಮಗಳು
ಜನರು ವಾಸಮಾಡದೇ ಇರುವ ಗ್ರಾಮಗಳನ್ನು ಬೇಚರಾಕ್ ಗ್ರಾಮಗಳೆನ್ನುವರು. ಅವು ಹಿಂದೊಮ್ಮೆ ಜನನಿಬಿಡ ತಾಣಗಳಾಗಿದ್ದು. ಕಾಲಾನಂತರದಲ್ಲಿ ಅಲ್ಲಿನ ಜನರು ಶತ್ರುಗಳ ಕಾಟ ನೀರು ಅಥವಾ ಆಹಾರ ಕೊರತೆ, ಪ್ರಕೃತಿ ವಿಕೋಪ ಮುಂತಾದ ಕಾರಣಗಳಿಂದಾಗಿ ಬೇರೆಡೆಗೆ ಹೋಗಿ ನೆಲೆಸಿದ್ದರಿಂದ ನಿರ್ವಸತಿ ತಾಣಗಳಾಗಿದ್ದವು. ಆದರೆ ಸರ್ಕಾರಿ ದಾಖಲೆಗಳಲ್ಲಿ ಇಂದಿಗೂ ಆ ಗ್ರಾಮಗಳು ಉಲ್ಲೇಖಗೊಂಡಿವೆ. ಅವುಗಳ ಗ್ರಾಮ ಠಾಣ ಹಾಗೂ ಭೂ ವಿವರಗಳು ಗಡಿಭಾಗಗಳು ಅದೇ ಹೆಸರಿನಲ್ಲಿವೆ. ಜಗಲೂರು ತಾಲೂಕಿನಲ್ಲಿ ಒಟ್ಟು ಮುವತ್ತಾರಕ್ಕೂ ಹೆಚ್ಚು ಬೇಚರಾಕ್ ಗ್ರಾಮಗಳನ್ನು ಕಾಣಬಹುದು. ಉದಾ: ಜಯರಾಮನಹಳ್ಳಿ, ಯರಮಲ್ಲನಹಳ್ಳಿ.
೨. ಜನವಸತಿ ಗ್ರಾಮಗಳು
ಜನರು ವಿಂದು ವಾಸಿಸುತ್ತಿರುವ ತಾಣಗಳೇ ವಸತಿ ಗ್ರಾಮಗಳಾಗಿವೆ. ಈ ಗ್ರಾಮಗಳ ಅಸ್ತಿತ್ವ, ಹೆಸರಿನ ರಹಸ್ಯ, ಭೌಗೋಳಿಕ ಹಿನ್ನೆಲೆ ಸ್ಥಿತಿಗತಿ, ಸವಲತ್ತುಗಳು ಅಲ್ಲಿನ ಗ್ರಾಮ ನಿವಾಸಿಗಳು, ಗ್ರಾಮದೇವತೆಗಳು, ಅವರ ಆಚರಣೆ, ಜೀವನದ ವಿಧಿವಿಧಾನಗಳು ಇತ್ಯಾದಿ ಹಲವು ಅಂಶಗಳ ಬಗ್ಗೆ ಮಾಹಿತಿ ದೊರೆಯುತ್ತದೆ. ಜಗಲೂರು ತಾಲೂಕಿನಲ್ಲಿ ಒಟ್ಟು ೧೩೫ ಜನವಸತಿ ಗ್ರಾಮಗಳಿವೆ. ಉದಾ: ಅಣಬೂರು, ಜಗಲೂರು, ಹನುಮವ್ವನಾಗತಿಹಳ್ಳಿ ಇತ್ಯಾದಿ.
ಜಗಲೂರು ತಾಲೂಕಿನ ಸ್ಥಳನಾಮಗಳು ಸಾಮಾನ್ಯವಾಗಿ ಭೌಗೋಳಿಕ, ಸಾಂಸ್ಕೃತಿಕ, ಸಾಮಾಜಿಕ, ರಾಜಕೀಯ, ಭಾಷಿಕ ಹಿನ್ನೆಲೆಯಲ್ಲಿ ನಿಷ್ಪತ್ತಿಗೊಂಡಿವೆ. ಜಗಲೂರು ತಾಲೂಕು ಬಯಲು ಸೀಮೆಯಾಗಿದ್ದು ಇಲ್ಲಿ ಬೆಟ್ಟಗುಡ್ಡ, ನದಿ ಪರ್ವತ ಹಾಗೂ ಅರಣ್ಯ ಪ್ರದೇಶವು ತುಂಬ ಕಡಿಮೆ ಪ್ರಮಾಣದಲ್ಲಿದ್ದು. ಭೌಗೋಳಿಕವಾಗಿ ಬಿಸಿಲಿನ ಪ್ರಮಾಣ ಹೆಚ್ಚಾಗಿರುವುದರಿಂದ ಒಣಭೂಮಿ ಅಧಿಕವಾಗಿ ಕಂಡುಬರುತ್ತದೆ. ಆದ್ದರಿಂದ ಇಲ್ಲಿ ನಿಸರ್ಗ ದತ್ತವಾದ ಜಲವಾಚಿ ಸ್ಥಳನಾಮಗಳು ಅಧಿಕ ಸಂಖ್ಯೆಯಲ್ಲಿ ದೊರೆಯದೆ ನಿರ್ಮಾಣವಾಚಿ ಜಲವಾಚಕ ಸ್ಥಳನಾಮಗಳು ಕಂಡುಬರುತ್ತವೆ. ಚಾರಿತ್ರಿಕವಾಗಿ ಜಗಲೂರು ಪಾಳೇಗಾರ ಆಡಳಿತಕ್ಕೆ ಒಳಪಟ್ಟ ಪ್ರದೇಶವಾದ್ದರಿಂದ ಸಾಮಾನ್ಯವಾಗಿ ಪಾಳೇಗಾರ ಹಾಗೂ ಸಾಮಂತರ ರಾಜರ ಹೆಸರುಗಳು ಇಲ್ಲಿನ ಸ್ಥಳನಾಮಗಳಲ್ಲಿ ಕಂಡುಬರುತ್ತವೆ. ಸಾಂಸ್ಕೃತಿಕವಾಗಿ ದೈವವಾಚಕ, ಜಾತಿವಾಚಕ, ವ್ಯಕ್ತಿವಾಚಕ, ಪ್ರಾಣಿಪಕ್ಷಿವಾಚಕ ಸ್ಥಳನಾಮಗಳು ಕಂಡುಬರುತ್ತವೆ. ಭಾಷಿಕವಾಗಿ ದ್ರಾವಿಡ ಭಾಷೆಗಳಿಗೆ ಸಂಬಂಧಿಸಿದ ಸ್ಥಳನಾಮಗಳು ಕಂಡುಬರುತ್ತವೆ.
ಜಗಲೂರು ತಾಲೂಕಿನ ಸ್ಥಳನಾಮಗಳಲ್ಲಿ ಪ್ರತ್ಯೇಕವಾಗಿ ವ್ಯಕ್ತಿನಾಮಗಳತ್ತ ಗಮನಹರಿಸಿದಾಗ ಚಿತ್ರದುರ್ಗ ಪಾಳೇಗಾರ ಹಾಗೂ ಸಾಮಂತ ನಾಯಕರ ಹೆಸರಿನ ಸ್ಥಳನಾಮಗಳಲ್ಲದೆ ಸ್ತ್ರೀ ನಾಮವಾಚಕ ಸ್ಥಳನಾಮಗಳು ಅಧಿಕ ಸಂಖ್ಯೆಯಲ್ಲಿರುವುದು ಗಮನಕ್ಕೆ ಬರುತ್ತದೆ. ಇದೊಂದು ಗಮನಾರ್ಹ ವಿಚಾರ. ಶತ್ರು ಸೈನಿಕರನ್ನು ಒನಕೆಯಿಂದ ಜಜ್ಜಿದ ಓಬವ್ವೆಯ ಪ್ರಭಾವ ಈ ಪ್ರದೇಶ ಜನರ ಮೇಲೆ ಸಾಕಷ್ಟು ಆಗಿರಲು ಸಾಧ್ಯವಿದೆ. ಅಲ್ಲದೆ ಸುತ್ತಲಿನ ಪಾಳೆಯಗಾರರನ್ನು ಮಟ್ಟಹಾಕಿದ ಗಂಡುಗಲಿ ಓಬವ್ವನಾಗತಿಯರಂತಹ ರಾಣಿಯರೂ ಆ ಕಾಲದಲ್ಲಿದ್ದರು. ಅವರು ಕಾಲಪ್ರೇಮ, ಜನಪ್ರಿಯತೆ, ಮನೋಸ್ಥೈರ್ಯ, ಸೇವಾಮನೋಭಾವ, ಆಡಳಿತ ಕೌಶಲ್ಯ ಮುಂತಾದ ಗುಣಗಳನ್ನು ಹೊಂದಿದ್ದು ಅಂದಿನ ರಾಜರುಗಳಷ್ಟೇ ಹೆಸರುವಾಸಿಯಾಗಿದ್ದರೆಂಬ ಅಂಶವು ಚಿತ್ರದುರ್ಗ ಪಾಳೇಗಾರರ ವಿರೋಚಿತ ಚರಿತ್ರೆಯನ್ನು ಓದಿದಾಗ ಮನವರಿಕೆಯಾಗುವುದು. ಪಾಳೇಗಾರರು ತಮ್ಮ ಪ್ರಿಯ ಮಡಿದಿಯರ ಹೆಸರುಗಳನ್ನು ಪ್ರೀತಿಗಾಗಿ ಸಂತೋಷಕ್ಕಾಗಿ ಊರುಗಳಿಗೂ ಇಟ್ಟಿರುವ ಸಾಧ್ಯತೆಗಳಿವೆ. ಇಲ್ಲವೆ ತಮ್ಮ ಒಡೆಯರ ಮನವೊಲಿಸಲು, ಸಂತೋಷಪಡಿಸಲು, ಋಣತೀರಿಸಲು ಊರಿನ ಮುಂದಾಳುಗಳೊ, ದಂಡನಾಯಕರೋ. ಸಾಮಂತರೋ ಇಂತಹ ಹೆಸರುಗಳನ್ನು ಕೊಟ್ಟಿರಬಹುದು. ಜೊತೆಗೆ ದಾನ ನೀಡಿದವರ ಇಲ್ಲವೆ ಪಡೆದವರ ಹೆಸರನ್ನು ಆಯಾ ಊರುಗಳಿಗೆ ಇಡುವ ಸಂಪ್ರದಾಯ ಸರ್ವೇಸಾಮಾನ್ಯವಾಗಿದ್ದರಿಂದ ಹಾಗೆ ನಡೆದಿರಲು ಸಾಧ್ಯವಿದೆ. ಹೀಗೆ ನಾಗತಿಯರ ಹೆಸರುಗಳನ್ನು ಹೊತ್ತ ಕೆಲವು ಊರುಗಳು ಈ ತಾಲೂಕಿನಲ್ಲಿವೆ. ಉದಾ: ಕೆಂಚವ್ವನಾಗತಿಹಳ್ಳಿ, ವೀರವ್ವನಾಗತಿಹಳ್ಳಿ, ಹನುಮವ್ವನಾಗತಿಹಳ್ಳಿ.
ಸ್ಥಳನಾಮಗಳ ಭಾಷಿಕ ಅಧ್ಯಯನ
ಮಾನವ ತನ್ನ ಅನಿಸಿಕೆ ಅಭಿಪ್ರಾಯ ಹಾಗೂ ಆಲೋಚನೆಗಳನ್ನು ಇತರರಿಗೆ ವ್ಯಕ್ತಪಡಿಸಲು ಇರುವಂತಹ ಸಾಧನವೇ ಭಾಷೆ.[4] ಸಾಹಿತ್ಯಕ್ಕೆ ಭಾಷೆಯೇ ಮೂಲ ತಳಹದಿ. ಭಾಷೆಯಿಲ್ಲದೆ ಸಾಹಿತ್ಯ ರಚನೆ ಸಾಧ್ಯವೇ ಇಲ್ಲ. ಭಾಷೆ ಸಾಹಿತ್ಯದ ಜೀವನಾಡಿ. ಭಾಷೆ ಸತ್ತ ಮರುದಿನವೇ ಸಾಹಿತ್ಯದ ಜೀವನಕ್ಕೂ ಕೊನೆ. ಸಾಹಿತ್ಯಕ್ಕೆ ಸಂಬಂಧಿಸಿದ ಎಲ್ಲ ಕಾರ್ಯಗಳು ಭಾಷೆಯ ಮೂಲಕವೇ ನಡೆಯುತ್ತದೆ. ಸಾಹಿತ್ಯದ ಒಂದು ಭಾಗವಾಗಿರುವ ಸ್ಥಲನಾಮಗಳ ಅಧ್ಯಯನಕ್ಕೂ ಭಾಷೆಯ ಅಧ್ಯಯನಕ್ಕೂ ನಿಕಟ ಸಂಬಂಧವಿದೆ. ಸ್ಥಳನಾಮಗಳ ಅಧ್ಯಯನವೆಂದರೆ ಒಂದರ್ಥದಲ್ಲಿ ಭಾಷೆಯ ಅಧ್ಯಯನವೇ ಆಗಿದೆ. ಸ್ಥಳನಾಮಗಳ ಶೋಧನೆಗೆ ತೊಡಗುವ ಸಂಶೋಧಕನಿಗೆ ಭಾಷೆಯ ವಿವಿಧ ಮಗ್ಗಲುಗಳನ್ನು ಸ್ಪರ್ಶಿಸಿ, ಪದರ, ಪದರುಗಳನ್ನು ತೆರೆದು ನೋಡಿದಂತೆ ಕೆಲವು ಸೂಕ್ಷ್ಮ ಒಳನೋಟಗಳ ಮೂಲಕ ಮಹತ್ವದ ಮಾಹಿತಿಯು ದೊರೆಯುತ್ತದೆ. ಹೀಗಾಗಿ ಸ್ಥಳನಾಮಶಾಸ್ತ್ರ ಮತ್ತು ಭಾಷಾಶಾಸ್ತ್ರ ಒಂದಕ್ಕೊಂದು ಅವಿನಾಭಾವ ಸಂಬಂಧ ಪಡೆದ ವಿಷಯಗಳಾಗಿವೆ.
ಭಾಷಾವಿಜ್ಞಾನಿಗಳು ಊರ ಹೆಸರುಗಳನ್ನು ನಿರ್ದಿಷ್ಟ ಮತ್ತು ವಾರ್ಗಿಕ ಎಂಬೆರಡು ಘಟಕಗಳಲ್ಲಿ ಅಧ್ಯಯನ ಮಾಡುವುದುಂಟು. ಸಾಮಾನ್ಯವಾಗಿ ಊರ ಹೆಸರುಗಳು ಎರಡಕ್ಕಿಂತ ಹೆಚ್ಚು ಘಟಕಗಳನ್ನು ಹೊಂದಿರುತ್ತವೆ. ಅವು ವಿಶಿಷ್ಟದ ಹಿಂದೆ ವಿಶೇಷಣ ಅಥವಾ ಯಾವುದೋ ವಿಷಯ ಸೂಚಕ ಪದಗಳಾಗಿ ಸೇರಿಕೊಂಡಿರುತ್ತವೆ. ಹೀಗೆ ಸೇರಿಕೊಂಡಿರುವುದನ್ನು ನಿರ್ದಿಷ್ಟವೆಂದೇ ಪರಿಗಣಿಸುವುದುಂಟು. ಇಂತಹ ಕ್ರಮವನ್ನೆ ಇಲ್ಲಿ ಅನುಸರಿಸಲಾಗಿದೆ. ನಿರ್ದಿಷ್ಟವೆಂದರೆ ವಿಶಿಷ್ಟ ಎಂದರ್ಥ ಅಂದರೆ ಯಾವುದಾದರೂ ವಿಷಯವನ್ನು ಒಳಗೊಂಡಂಥದು. ವಾರ್ಗಿಕ (ಜನರಿಕ್) ಎಂದರೆ ಊರುಗಳ ಹೆಸರುಗಳ ಉತ್ತರಾರ್ಧ ಘಟಕ. ಇದರಲ್ಲಿ ಊರು, ಹಳ್ಳಿ, ಪುರ, ಗ್ರಾಮ, ನಗರ, ಕಲ್ಲು, ಕೆರೆ, ಮಡಿ, ಪಟ್ಟಣ, ಕೋಟೆ, ಕುಪ್ಪೆ ಈ ಮುಂತಾದ ಘಟಕಗಳಲ್ಲಿ ಒಂದನ್ನೊಳಗೊಂಡು ಕೊನೆಗೊಳ್ಳುವಂಥವು. ನಿರ್ದಿಷ್ಟ ಮತ್ತು ವಾರ್ಗಿಕ ಇವೆರಡು ಪ್ರತ್ಯೇಕ ಆಕೃತಿಮಾಗಳೇ. ಈ ಆಕೃತಿಮಾಗಳು ಸ್ಥಳನಾಮಾಧ್ಯಯನ ಮಹತ್ವದ ಕೊಡುಗೆಯಾಗುತ್ತದೆ.[5] ಭಾಷಿಕ ದೃಷ್ಟಿಯಿಂದ ಜಗಲೂರು ತಾಲೂಕಿನಲ್ಲಿ ಬರುವ ಕೆಲವು ಊರುಗಳನ್ನು ಈ ಘಟಕಗಳನ್ವಯ ವಿಂಗಡಿಸಿದುದನ್ನು ಹಾಗೂ ಅವು ರೂಪ ಹಾಗೂ ಧ್ವನಿ ವ್ಯತ್ಯಾಸ ಪಡೆದುದನ್ನು ಇಲ್ಲಿ ಕೆಲವು ಉದಾಹರಣೆಗಳನ್ನು ನೋಡುವುದರ ಮೂಲಕ ತಿಳಿಯಬಹುದಾಗಿದೆ.
ಊರು: ಇದೊಂದು ಅಚ್ಚ ದ್ರಾವಿಡ ಪದ. ಇದು ಹಳ್ಳಿಗಿಂತ ತುಸು ದೊಡ್ಡದು. ಜನರು ವಾಸ ಮಾಡುವ ಸ್ಥಳ (An inhabited place, a Village, a town, a city) ಎಂಬ ಅರ್ಥವಿದೆ.
ಅಣಬೂರು, ನಿಬಗೂರು, ಜಗಲೂರು, ಮುಚನೂರು….ಇತ್ಯಾದಿ
ಕಟ್ಟೆ: ಇದು ನಿರ್ಮಾಣವಾಚಿ ಜಲಸೂಚಕ ಪದ. ಇದಕ್ಕೆ ಜಗಲಿ, ವೇದಿಕೆ ಒಡ್ಡು ಸೇತುವೆ, ಕೊಳ, ಜಲಾಶಯ, ಮಡಿ ಮುಂತಾದ ಅರ್ಥಗಳಿವೆ.[6] ಮನೆಯ ಮುಂದೆ ಕೂರುವ ಜಗಲಿಗಳೂ ಆಗಿರಬಹುದು. ಹರಿಯುವ ನೀರಿಗೆ ಅಡ್ಡಲಾಗಿ ಕಟ್ಟೆಗಳನ್ನು ಕಟ್ಟಿ ನೀರನ್ನು ಸಂಗ್ರಹಿಸಿ ಅದರ ಉಪಯೋಗ ಪಡೆದು ಜೀವನ ಸಾಗಿಸುವ ಸ್ಥಳವೂ ಆಗಿರಬಹುಸು. ಕ > ಗ ಕಾರವಾಗಿದೆ.
ಕಾನನಕಟ್ಟೆ, ತುಂಬಿನಕಟ್ಟೆ, ಪಲ್ಲಾಗಟ್ಟೆ, ಗಿಡ್ಡನಕಟ್ಟೆ, ತೋರಣಗಟ್ಟೆ. ಮರಿಕಟ್ಟೆ
ಕಲ್ಲು: ಕಲ್ಲಿನಿಂದ ಕೊನೆಗೊಳ್ಳುವ ಊರುಗಳ ಹೆಸರಿಡುವ ಮೊದಲನೇ ಘಟ್ಟವನ್ನು, ಅಂದರೆ ಪ್ರಾಚೀನತೆಯನ್ನು ಸೂಚಿಸುತ್ತಾರೆ. ಸೃಷ್ಟಿಘಟ್ಟದಲ್ಲಿ ಅಲ್ಲಿಯ ನೈಸರ್ಗಿಕ ಸ್ಥಿತಿಯನ್ನೇ ಗ್ರಾಮಕ್ಕೆ ನಾಮವೆಂದು ಇಡಲಾಗಿದೆ. ಇದಕ್ಕೆ ಬಂಡೆ, ಶಿಲೆ ಎಂಬಂರ್ಥಗಳಿವೆ.[7]
ಕುಣಿಕಲ್ಲುಕಟೆ > ಕುಣಿಗಲ್ಲುಕಟ್ಟೆ (ಕ > ಗ)
ಹಾಲೇಕಲ್ಲು
ಕುಂಟೆ: ಜಲವಾಚಿ ಪದ, ನೀರುಕುಣಿ, ಕೊಳ, ಚಿಕ್ಕಕೆರೆ, ವಕ್ರಾಣಿ ಎಂಬಂರ್ಥಗಳಿವೆ.[8] ಬಯಲು ಪ್ರದೇಶಗಳಲ್ಲಿ ಹೆಚ್ಚಾಗಿ ಕುಂಟೆಗಳು ಕಂಡುಬರುತ್ತವೆ.
ಗುಡಿಮಾಕುಂಟೆ, ಮರಿಕುಂಟೆ, ರಸ್ತೆಮಾಕುಂಟೆ
ಕುಂದೆ: ಭೌಗೋಳಿಕ ಲಕ್ಷಣವನ್ನು ಸೂಚಿಸುವ ಪದ. ಕಲ್ಲಿನಿಂದ ಮಾಡಿದ ಕಂಬ ಚಿಕ್ಕ ಬೆಟ್ಟ ಇದು ಕುಂದ, ಕುಂದಿ ಎಂದು ಬಳಕೆಯಾಗುತ್ತದೆ. ಕುಂದಿ ತಗ್ಗು ಭೂಮಿ, ಬಾಗಿದ ನೆಲ.[9] ಕ > ಗ ಬಗಲಾವಣೆಯಿಂದ ಕುಂದ > ಗುಂದ > ಗುಂದಿ > ಗೊಂದಿ ಎಂಬ ಪದ ಬಳಕೆಯಾಗಿದೆ. ಕಮಂಡಲಗೊಂದಿ
ಕೆರೆ: ಇದು ಜಲವಾಚಿ ಪದ. ಕೆರೆ ನಿರ್ಮಾಣಗೊಂಡ ಪ್ರಯುಕ್ತ ಗ್ರಾಮಕ್ಕೆ ಈ ಹೆಸರು ಇರುತ್ತದೆ. ಗ್ರಾಮ ನಿರ್ಮಾಣಗೊಂಡ ಕೆಲಕಾಲದ ಮೇಲೆ ಕೆರೆ ನಿರ್ಮಿಸಲ್ಪಟ್ಟಿದ್ದರೂ ಕೆರೆಯ ಪ್ರಸಿದ್ಧಿಯಿಂದ ಮೂಲಗ್ರಾಮ ನಾಮ ಮಾಯವಾಗಿ ಕೆರೆ ಆಗಿ ಪರ್ಯಾಯ ವಾರ್ಗಿಕವಾಗಿದ್ದುಂಟು.[10] ಕೆರೆ ಎಂದರೆ ಕೊಳ, ಜಲಾಶಯ ಎಂಬಂರ್ಥಗಳಿವೆ.
ದೇವಿಕೆರೆ, ಮೆದಗಿನಕೆರೆ, ಬಿದರಕೆರೆ, ರಸ್ತೆಮಾಚಿಕೆರೆ, ಮಲೆಮಾಚಿಕೆರೆ, ಹೊಸಕೆರೆ
ಕುಪ್ಪೆ: ಭೌಗೋಳಿಕ ಲಕ್ಷಣವನ್ನು ಸೂಚಿಸುವ ಪದ. ಕುಪ್ಪೆ ಎಂದರೆ ಎತ್ತರವಾದ ಸ್ಥಳ, ರಾಶಿ. ಗುಂಪು ಎಂಬರ್ಥಗಳಿವೆ.[11] ಕಣಕುಪ್ಪೆ
ಕೋಟೆ: ನಿರ್ಮಾಣವಾಚಿ. ಸೇನೆಯ ರಕ್ಷಣೆಗೆ ಕಟ್ಟಿದ ಪ್ರಾಕಾರ, ಬಲವಾದ ಗೋಡೆಯ ಆವರಣ, ದುರ್ಗ, ಗಡ, ಕಿಲ್ಲೆ ಎಂಬ ಅರ್ಥಗಳಿವೆ.[12] ಕೋಟೆಗಳಿಗೆ ದುರ್ಗ ಎಂಬ ಅರ್ಥವಿರುವುದರಿಂದ ಕೋಟೆ ಅಥವಾ ದುರ್ಗ ಎಂಬ ಹೆಸರಿನ ಸ್ಥಳಗಳು ಜಗಲೂರು ತಾಲೂಕಿನಲ್ಲಿ ಕಂಡುಬರುತ್ತವೆ.
ಕೋಟೆ: ಕೆಳಗೋಟೆ, ಬಸವನಕೋಟೆ
ದುರ್ಗ: ಗುತ್ತಿದುರ್ಗ, ರಂಗಯ್ಯನ ದುರ್ಗ
ಕೋಡು: ಭೌಗೋಳಿಕ ಲಕ್ಷಣವನ್ನು ಸೂಚಿಸುವ ಪದ ಸಂಸ್ಕೃತದ ‘ಕೂಟ’ ಪದಕ್ಕೆ ಸಮಾನವಾದುದು. ಶಿಖರ, ಬೆಟ್ಟದ ತುದಿ, ಪರ್ವತ, ಕೊಂಬು, ಡೊಂಗೆ ಎಂಬರ್ಥಗಳಿವೆ.
ಅಸಗೋಡು (ಕ > ಗ ಪರಿವರ್ತನೆ)
ಗುಡ್ಡ: ಎತ್ತರವಾದ ಭೂಸ್ಥಿತಿಯನ್ನು ಸೂಚಿಸುವ ಪದ. ಬೆಟ್ಟ, ದಿನ್ನೆ ಎಂಬರ್ಥಗಳಿವೆ. ಕುಪ್ಪೆ, ಗುಡ್ಡಗಾಡು, ಕಾಡು, Hillok, a mountain, a hill ಎಂಬರ್ಥಗಳಿವೆ.
ಕೊಡದಗುಡ್ಡ, ಬಂಗಾರಕ್ಕನ ಗುಡ್ಡ
ಗುಂಡಿ: ಜಲವಾಚಿ ಪದ ಆಳ, ಕುಣಿ, ಕುಳಿ, ಮಣ್ಣನ್ನು ತೆಗೆದು ಹಳ್ಳವಾಗಿರುವ ಪ್ರದೇಶ ಎಂಬರ್ಥಗಳಿವೆ.[13] ಉದಾ. ಅರಿಶಿನಗುಂಡಿ
ಗುತ್ತಿ: ನಿಸರ್ಗವಾಚಿ ಪದ. ಗೊಂಚಲು, ಗುಚ್ಚಿ, ಗೊನೆ, ಪೊದರು, ಕಂಟಿ ಗಿಡಗಳನ್ನು ಕತ್ತರಿಸಿದಾಗ ಉಳಿಯುವ ಬುಡ, ಕೊಳೆ, ಮೋಟು ಎತ್ತರವಾದ ಭೂಮಿ, ದಿಬ್ಬ ಎಂಬ ಅರ್ಥಗಳಿವೆ.[14] ವಾರ್ಗಿಕಗಳು ಕೆಲವೊಮ್ಮೆ ನಿರ್ದಿಷ್ಟವಾಗುವುದುಂಟು. ಇಲ್ಲಿ ಗುತ್ತಿ ಎಂಬುದು ವಿಶಿಷ್ಟ ಪದವಾಗಿ ಬಳಕೆಗೊಂಡು ವಾರ್ಗಿಕದೊಂದಿಗೆ ಸೇರಿದೆ. ಉದಾ. ಗುತ್ತಿದುರ್ಗ
ಗುದ್ದು: ಭೌಗೋಳಿಕ ಸ್ಥಿತಿಯನ್ನು ಸೂಚಿಸುವ ಪದ. ಬಿಲ, ಗುಳಿ, ಪೊಟರೆ, ಪೆಟ್ಟು ಎಂಬರ್ಥಗಳಿವೆ.[15]
ಗೋವ್ + ಗುದ್ದು > ಗೊಟ್‍ಗುದ್ದು > ಗೋಗುದ್ದು
ಗೋವುಗಳು ನಿಂತು ತಗ್ಗು, ಗುಳಿ ಬಿದ್ದಿರುವ ಸ್ಥಳವೇ ಗೋಗುದ್ದು
ಚೇಡು : Surking, bending, contraction ಎಂಬರ್ಥಗಳು ಕಿಟೆಲ್ ಕೋಶದಲ್ಲಿವೆ. ಬಾಣ ಆಯುಧ ತಯಾರಿಸುವ ಪ್ರಯೋಗ ಶಾಲೆ ಎಂದು ಅರ್ಥವಿದೆ. ಚೇಡು > ಬೇಳು > ಚೋಳು > ಚೋಡು ಎಂಬ ರೂಪಗಳನ್ನು ಪಡೆದುಕೊಂಡಿವೆ. ಉದಾ. ಬಿಳಿಚೋಡು
ದೊಣೆ: ಜಲವಾಚಿ ಪದ. ಬೆಟ್ಟದ ಮೇಲಿರುವ ಸ್ವಾಭಾವಿಕವಾದ ಹೊಂಡ, ಕೊಳ, ಮಳೆಯ ನೀರು ಹೋಗಲು ಮಾಡಿರುವ ಕೊಳವೆ, ನಾವೆ, ತೆಪ್ಪ ಎಂಬರ್ಥಗಳಿವೆ.[16] ದೊಣೆ ಎಂಬ ಪದ ಸ್ಥಳನಾಮಗಳಲ್ಲಿ ವಾರ್ಗಿಕವಾಗಿ ಮತ್ತು ವಿಶಿಷ್ಟವಾಗಿ ಎರಡೂ ಕಡೆಗಳಲ್ಲಿ ಬಳಕೆಯಾಗಿದೆ. ಅವುಗಳಲ್ಲಿ ತಾಯಿದೊಣೆ, ದೊಣೆಹಳ್ಳಿಗಳು ಮುಖ್ಯವಾಗಿವೆ.
ಪುರ: ವಸತಿವಾಚಿ ಪದ. ಹಳ್ಳಿ, ಊರುಗಳಿಗಿಂತ ಇದು ಗಾತ್ರದಲ್ಲಿ ದೊಡ್ದದು. ಗ್ರಾಮ ವಿಸ್ತಾರವಾದಂತೆ ಪುರ, ಪಟ್ಟಣ, ನಗರ ಮೊದಲಾದ ವಾರ್ಗಿಕಗಳು ಸೇರಿಕೊಳ್ಳುತ್ತವೆ. ಉದಾ. ಕಲ್ಲೇದೇವರಪುರ, ಜೋತಿಪುರ, ಗುರುಸಿದ್ಧಾಪುರ, ಹನುಮಂತಪುರ
ಮರಡಿ: ಭೂಸ್ಥಿತಿವಾಚಿ ಪದ. ಮರಡಿ, ಮೊರಡಿ ಎಂಬ ರೂಪದಿಂದ ಬಂದಿದೆ. ಮೊರಡಿ ಎಂದರೆ ದಿಣ್ಣೆ, ಗುಡ್ಡ ಎಂತಲೂ ಅರ್ಥಗಳಿವೆ.[17] ಉದಾ. ಹೊನ್ನಮರಡಿ
ಸಮುದ್ರ: ಜಲವಾಚಿ ಪದ. ಇದು ಸಂಸ್ಕೃತ ಭಾಷೆಯ ಪ್ರಭಾವದಿಂದ ಬಂದಿದೆ. ಕಡಲು, ಸಾಗರ, ಮುದ್ರೆಯೊತ್ತಿದ ಎಂಬರ್ಥಗಳಿವೆ.[18] ಸಮುದ್ರ ಎಂಬ ಪದ ಜಲಾಶಯ ಎಂಬ ಅರ್ಥವನ್ನೂ ನೀಡುತ್ತದೆ. ಈ ತಾಲೂಕಿನ ಸ್ಥಳನಾಮಗಳಲ್ಲಿ ಸಮುದ್ರ, ಕೆರೆ, ಕಟ್ಟೆ ಎಂದು ನಿರ್ದೇಶಿಸುತ್ತವೆ. ಉದಾ. ಭರಮಸಮುದ್ರ
ಹಟ್ಟಿ:ವಸತಿವಾಚಿ ಪದ. ದನ, ಕುರಿ ಮೊದಲಾದವುಗಳನ್ನು ಕೂಡಿ ಹಾಕುವ ಸ್ಥಳ. ಕೊಟ್ಟಿಗೆ, ರೊಪ್ಪ, ಚಿಕ್ಕಹಳ್ಳಿ, ಗುಡಿಸಲು, ಶಾಲೆ ಎಂಬರ್ಥಗಳಿವೆ.[19] ಆದಿ ಮಾನವರು ಆರಂಭದಲ್ಲಿ ಪ್ರಾಣಿಗಳನ್ನು ಸಾಕಲು ಪ್ರಾರಂಭಿಸಿದರು. ಆ ಪ್ರಾಣಿಗಳ ರಕ್ಷಣೆಗಾಗಿ ಒಂದು ಕಡೆ ಹಟ್ಟಿಗಳನ್ನು ನಿರ್ಮಿಸಿದರು. ಮುಂದೆ ಅವು ಗ್ರಾಮಗಳಾಗಿ ರೂಪುಗೊಂಡವು. ಉದಾ. ಚಿಕ್ಕಬನ್ನಿಹಟ್ಟಿ, ಹೀರೆಬನ್ನಿಹಟ್ಟಿ
ಹಳ್ಳಿ: ಇದು ವಸತಿವಾಚಿ ಪದ. ಅತ್ಯಂತ ಚಿಕ್ಕದಾದ ಘಟಕವಿದು. ಊರಿಗಿಂತ ಕಿರಿದು, ನಾಲ್ಕಾರು ಮನೆ, ಕೆಲವೊಮ್ಮೆ ಒಂದೇ ಮನೆ ಇರುವ ಹಳ್ಳಿಗಳು ಕಂಡುಬರುತ್ತವೆ. ಪಳ್ಳಿ ಎಂಬರ್ಥ ಕಿಟೆಲ್ ಕೋಶದಲ್ಲಿದೆ.
ಕಟ್ಟಿಗೆಹಳ್ಳಿ, ಬೆಣ್ಣೆಹಳ್ಳಿ, ಕಾಮಗೇತನ ಹಳ್ಳಿ, ಸಿದ್ದಿಹಳ್ಳಿ, ಕುರುಬನಹಳ್ಳಿ, ಸಂಗೇನಹಳ್ಳಿ
ಹೊಳೆ: ಜಲವಾಚಿ ಪದ. ನದಿ, ತೊರೆ ಎಂಬ ಅರ್ಥಗಳಿವೆ.[20] ಹರಿಯುವ ನೀರಿನ ಮೂಲವನ್ನು ತಿಳಿಸುವ ಪದವಿದು. ಉದಾ. ಚಿಕ್ಕಮಲ್ಲನ ಹೊಳೆ, ಹೀರೆಮಲ್ಲನ ಹೊಳೆ
ಸ್ಥಳನಾಮಗಳ ನಿಷ್ಪತ್ತಿ
ಸ್ಥಳನಾಮಗಳ ಅಧ್ಯಯನದಲ್ಲಿ ಪದಗಳ ನಿಷ್ಪತ್ತಿಯನ್ನು ಕುರಿತ ವಿವೇಚನೆಯು ಅತ್ಯಂತ ಪ್ರಮುಖ ಭಾಗ. ಸ್ಥಳನಾಮಗಳನ್ನು ಶಾಸ್ತ್ರ, ಜಾನಪದ ಮತ್ತು ಇತಿಹಾಸಗಳ ದೃಷ್ಟಿಯಿಂದ ಅಭ್ಯಸಿಸುವುದು ಔಚಿತ್ಯಪೂರ್ಣ. ಏಕೆಂದರೆ ಗ್ರಾಮಗಳನ್ನು ಕಟ್ಟಿದವರು ಮತ್ತು ಅವುಗಳಿಗೆ ಹೆಸರನ್ನು ನೀಡಿ ತಲತಲಾಂತರಗಳಿಂದ ನೆನಪಿನಲ್ಲಿ ಜೀವಂತವಾಗಿರಿಸಿಕೊಂಡು, ತಮ್ಮ ಊರಿನ ಶ್ರೇಷ್ಠತೆಯನ್ನು ತಿಳಿಸುತ್ತಾರೆ. ಜಗಲೂರು ತಾಲೂಕಿನ ಸ್ಥಳನಾಮಗಳನ್ನು ಶಾಸ್ತ್ರೀಯ, ಜಾನಪದೀಯ ಮತ್ತು ಐತಿಹಾಸಿಕ ಹಿನ್ನೆಲೆಯಲ್ಲಿ ಅಧ್ಯಯನ ಮಾಡಿ ಅವುಗಳನ ನಿಷ್ಪತ್ತಿಯನ್ನು ತಿಳಿಯಬಹುದು. ಇಲ್ಲಿ ಕೆಲವು ಪ್ರಮುಖ ಸ್ಥಳನಾಮಗಳ ನಿಷ್ಪತ್ತಿಯನ್ನು ತಿಳಿಸಲು ಪ್ರಯತ್ನಿಸಿದ್ದೇನೆ.
ಜಗಲೂರು
ಇದು ತಾಲೂಕಿನ ಕೇಂದ್ರ ಪಟ್ಟಣ. ೧೮೮೬ರಲ್ಲಿ ಜಗಲೂರು ಸ್ವತಂತ್ರ ತಾಲ್ಲೂಕಾಗಿ ರೂಪಗೊಂಡಿತು. ಕ್ರಿ.ಶ. ೧೮೨೬ರ ನಿಬಗೂರು ಶಾಸನದಲ್ಲಿ ‘ಜಗಲೂರು ಸೀಮೆ’ ಎಮ್ದು ಹಾಗೂ ಜಗಲೂರಿನ ಜೋಗಿದೇವರ ದೇವಸ್ಥಾನದ ಛಾವಣಿ ಕಲ್ಲಿನ ಮೇಲೆ ‘ಜಗಲೂರ ನಾಡು’ ಎಂಬ ಉಲ್ಲೇಖ ದೊರೆಯುತ್ತದೆ.[21] ಈ ಸ್ಥಳನಾಮ ನಿಷ್ಪತ್ತಿಯನ್ನು ಕೆಲವು ಜನಪದೀಯ ಹಾಗೂ ಐತಿಹಾಸಿಕ ಅಂಶಗಳ ಹಿನ್ನೆಲೆಯಲ್ಲಿ ತಿಳಿಯಬಹುದು.
ಜಗಳ + ಊರು – ಜಗ – ಪ್ರಕಾಶ, ಹೊಳಪು, ಲೋಕ, ಜಗಳ – ಕಲಹಮಾಡು, ಕಿತ್ತಾಡು ಎಂಬರ್ಥಗಳಿವೆ. ಈ ಹಿನ್ನೆಲೆಯಲ್ಲಿ ಗಮನಿಸಿದಾಗ ಚಿತ್ರದುರ್ಗ ಪಾಳೆಯಗಾರರಿಗೂ ಮತ್ತು ಹರಪನಹಳ್ಳಿ ಪಾಳೆಯಗಾರರಿಗೂ ಯುದ್ಧ ಮಾಡಲಿಕ್ಕೆ ಜಗಲೂರು ಸಮೀಪದ ಸ್ಥಳವಾದರಿಂದ ಹಾಗೂ ಜಗಳ ಅಥವಾ ಕಲಹ ಮಾಡಲು ಆಯಕಟ್ಟಿನ ಸ್ಥಲವಾದ್ದರಿಂದ ಜಗಳದ + ಊರು – ಜಗಲೂರು ಎಂದು ಪರಿವರ್ತನೆಯಾಯಿತೆಂಬ ಒಂದು ಐತಿಹ್ಯವಿದೆ.
ಮತ್ತೊಂದು ಅಭಿಪ್ರಾಯದ ಪ್ರಕಾರ ಇಲ್ಲಿ ಜೋಗಪ್ಪ ಎನ್ನುವ ಜೋಗಿ ದೇವರ ದೇವಾಲಯವು ಸಂತೆ ಮೈದಾನದ ರಸ್ತೆಯ ಪಕ್ಕದಲ್ಲಿದೆ. ಈ ದೇವಾಲಯವನ್ನು ಸುಮಾರು ಎರಡು ನೂರು ವರ್ಷಗಳ ಹಿಂದೆ ನಾಡ ಕುಲಕರ್ಣಿ ಪಟ್ಟೆಯಲ್ಲಪ್ಪ ರಚಿಸಿದ್ದರ ಬಗ್ಗೆ ದೇವಾಲಯ ಛಾವಣಿ ಶಿಲಾಶಾಸನ ತಿಳಿಸುತ್ತದೆ. ಈ ಜೋಗಪ್ಪನಿಂದ ಈ ಜಗಲೂರು ಎಂಬ ಹೆಸರು ಬಂದಿದೆ ಎಂದು ಹೇಳಲಾಗುತ್ತದೆ. ಇನ್ನೊಂದು ಅಭಿಪ್ರಾಯದ ಪ್ರಕಾರ ಜಗಳೂರಪ್ಪ ಎಂಬ ಹೆಸರಿನ ಪಾಪದೇವರ ಗುಡಿ ಜಗಲೂರಿನ ಹೊರಕೆರೆಯಲ್ಲಿದೆ. ಜಗಳೂರಜ್ಜನಿಂದ ಈ ಹೆಸರು ಬಂದಿರಬಹುದೆಂದು ಅಭಿಪ್ರಾಯವಿದೆ. ಈ ಎಲ್ಲಾ ಜನಪದ ಹೇಳಿಕೆಗಳಿಗೂ ಜಗಲೂರು ಸ್ಥಳ ಹೆಸರಿಗೂ ಸ್ಪಷ್ಟವಾದ ವಿವರಣೆಯಲ್ಲವೆನಿಸುತ್ತದೆ. ಕಾರಣವೆಂದರೆ ಕ್ರಿ.ಶ. ೧೫೨೬ರ ನಿಬಗೂರು ಶಾಸನದಲ್ಲಿ ‘ಜಗಲೂರು ಸೀಮೆ’ ಎಂದು ಉಲ್ಲೇಖಗೊಂಡಿದ್ದು, ಈ ಮೇಲಿನ ಅಭಿಪ್ರಾಯಗಳೆಲ್ಲವು ಈ ಶಾಸನ ಕಾಲಾವಧಿಯ ನಂತರ ಬಂದಿರುವುದರಿಂದ ಈ ಜೋಗಪ್ಪ ದೇವರಿಂದ, ಜಗಳೂರಜ್ಜನಿಂದ ಹಾಗೂ ಜಗಳವಾಡಲು ಯೋಗ್ಯವಾದ ಸ್ಥಳ ಎಂದು ಹೇಳಿರುವುದು ಜಗಲೂರು ಹೆಸರಿನ ನಿಷ್ಪತ್ತಿ ಬಗೆಗಿರುವ ಉಲ್ಲೇಖಗಳು ಸತ್ಯಕ್ಕೆ ದೂರವಾಗಿವೆ ಎಂದು ಹೇಳಬಹುದು. ಒಂದು ಸ್ಥಳನಾಮ ಸಾಮಾನ್ಯವಾಗಿ ಪ್ರಾದೇಶಿಕ ಲಕ್ಷಣದ ಮುಖಾಂತರ ಹೆಸರು ಪಡೆದಿರುತ್ತದೆ. ಆದುದರಿಂದ ಜಗಲೂರಿನ ಹಳೆ ಊರಿನಲ್ಲಿ ಪ್ರತಿ ಮನೆಯ ಮುಂದೆ ಜಗಲಿ ಇರುವುದು ಹಾಗೂ ಜಗಲಿಯಂತಿರುವ ಎತ್ತರದ ಸ್ಥಳದಲ್ಲಿ ಅಂದರೆ ದಿಬ್ಬದ ಮೆಲೆ ಜಗಲೂರು ನಿರ್ಮಾಣವಾಗಿರುವುದನ್ನು ಕಾಣಬಹುದು. ಈ ಜಗಲಿಯಿಂದ ಜಗಲಿಯ ಊರು > ಜಗಲೂರು > ಜಗಲೂರು ಎಂಬ ಹೆಸರು ಬಂದಿರಬಹುದು.
ಆಸಗೋಡು
ಜಗಲೂರು ತಾಲೂಕಿನ ಬಿಳಿಚೋಡು ಹೋಬಳಿಗೆ ಸೇರಿದ ಐತಿಹಾಸಿಕ ಮಹತ್ವವುಳ್ಳ ಸ್ಥಳ. ಚಾರಿತ್ರಿಕ ಹಿನ್ನೆಲೆಯಲ್ಲಿ ‘ಅಸಗ’ ಎಂದರೆ ಪಾಳಿ ಭಾಷೆಯಲ್ಲಿ ಅಶೋಕ ಎಂದು. ‘ಗೋಡು’ ಎಂದರೆ ಪಟ್ಟಣ ಎಂದು ಅರ್ಥ ಅಸಗೋಡು ಅಶೋಕ ಪಟ್ಟಣ. ಅಂದರೆ ಅಶೋಕನ ಹೆಸರಿನಲ್ಲಿ ಕಟ್ಟಿದ ಊರು ಎಂದು ಹೇಳುತ್ತಾರೆ. ಬಿಳಿಚೋಡಿನ ಒಂದು ಕೈಬರಹದಲ್ಲಿ ಅಶೋಕ ಚಕ್ರವರ್ತಿ ಕೆಲಕಾಲ ಈ ಪ್ರದೇಶದಲ್ಲಿ ತಂಗಿದ್ದನೆಂದು, ಅವನಿಂದ ಈ ಹೆಸರು ಬಂದಿತೆಂದು ಹುಲ್ಲೂರು ಶ್ರೀನಿವಾಸ ಜೋಯಿಸರು ಉಲ್ಲೇಖಿಸಿದ್ದಾರೆ. ಇದು ಪ್ರಾಚೀನ ಪುಣ್ಯಕ್ಷೇತ್ರ, ಶಿವಪುರ, ವೀರಭೂಮಿ, ಐತಿಹಾಸಿಕ ಸ್ಥಳ, ಅಗ್ರಹಾರ ಅಥವಾ ವಿದ್ಯಾಕೇಂದ್ರವಾಗಿತ್ತೆಂದು ಐತಿಹ್ಯವಿದೆ.
ಜನಪದ ಹಿನ್ನೆಲೆಯಲ್ಲಿ ಗಮನಿಸಿದಾಗ ಈ ಗ್ರಾಮದ ಪೂರ್ವ ದಿಕ್ಕಿನಲ್ಲಿ ಪುರಾತನ ಕಾಲಕ್ಕೆ ಸೇರಿದ ಸ್ವಯಂಭು ಶಂಭುಲಿಂಗೇಶ್ವರ ದೇವಾಲಯವಿದೆ. ಹಿಂದೊಮ್ಮೆ ವ್ಯಾಪಾರಸ್ಥರು ತಮ್ಮ ಎತ್ತುಗಳ ಮೇಲೆ ಮಾಲನ್ನು ಏರಿಕೊಂಡು ಒಂದು ಈ ಊರಿನಲ್ಲಿ ತಂಗಿ ಸ್ವಯಂಭು ಉದ್ಭವಮೂರ್ತಿಯನ್ನೇ ಒಲೆಗುಂಡನ್ನಾಗಿ ಮಾಡಿಕೊಂಡು ಅಡುಗೆ ಮಾಡಿದರು. ಇದರಿಂದ ಅವರ ಎತ್ತುಗಳ ಕೋಡುಗಳು ಉದುರಿಹೋಗಿ ವ್ಯಾಪಾರಸ್ಥರು ತಮ್ಮ ತಪ್ಪನ್ನು ಒಪ್ಪಿಕೊಂಡು ಶಂಭುಲಿಂಗವನ್ನು ಪೂಜಿಸಲು ತಮ್ಮ ಎತ್ತುಗಳಿಗೆ ಯಥಪ್ರಕಾರವಾಗಿ ಹೊಸಕೋಡುಗಳು ಬಂದವು. ಈ ಕಾರಣದಿಂದ ಈ ಗ್ರಾಮಕ್ಕೆ ಹೊಸಕೋಡು ಎಂದು ಹೆಸರು ಬಂದು ಕಾಲಕ್ರಮೇಣ ಹೊಸಕೋಡು > ಅಸಗೋಡು ಆಯಿತೆಂದು ಐತಿಹ್ಯವಿದೆ.
ಇದೇ ಊರಿನ ಶಂಭುಲಿಂಗ ದೇವಾಲಯದ ಬಳಿ ಇರುವ ಕ್ರಿ.ಶ. ೧೧೧೩ ಶಾಸನದಲ್ಲಿ ‘ಅಸಗಗೋಡು’ ಎಂದು ಉಲ್ಲೇಖವಿರುವುದು ಕಂಡುಬರುತ್ತದೆ. ನಂತರ ಕ್ರಿ.ಶ. ೧೭೧೫ರ ಒಂದು ಶಾಸನದಲ್ಲಿ ‘ಅಸಗೊಡು’ ಎಂದು ಉಲ್ಲೇಖವಾಗಿದೆ.[22] ಅಸಗ + ಗೋಡು > ಅಸಗೋಡು. ಅಗಸ ಎಂಬ ಅಕ್ಷರ ಪಲ್ಲಟದಿಂದ ಅಸಗ ರೂಪ ಪಡೆದಿದೆ. ಅಗಸ ಎಂಬುದು ಒಂದು ಜಾತಿವಾಚಿ ಪದ. ಗೋಡು ಎಂದರೆ ಮಣ್ಣು, ಕೆರೆ ಫಲವತ್ತಾದ ಜೇಡಿಮಣ್ಣು ಎಂಬರ್ಥಗಳಿವೆ. ಈ ಊರಿನ ಸುತ್ತಮುತ್ತಲಿನ ಪ್ರದೇಶವನ್ನು ಭೌಗೋಳಿಕವಾಗಿ ಗಮನಿಸಿದಾಗ ಈ ಊರು ಕೆರೆ ಪಕ್ಕದಲ್ಲಿದ್ದು ಹಾಗೂ ಅಲ್ಲಿನ ಭೂಮಿ ಕಪ್ಪು ಮಣ್ಣಿನಿಂದ ಕೂಡಿದ್ದು ಇದರ ಪ್ರಭಾವದಿಂದ ಗೋಡು ಎಂಬ ಹೆಸರು ಪಡೆದು ಇದಕ್ಕೆ ಅಗಸ ಎಂಬ ಜಾತಿವಾಚಿ ಪದ ವಿಶೇಷಣವಾಗಿ ಸೇರಿ ಅಗಸಗೋಡು > ಅಸಗಗೋಡು > ಅಸಗೋಡು ಎಂಬ ಹೆಸರನ್ನು ಪಡೆದಿರಬಹುದು.
ಕಣಕುಪ್ಪೆ
ಜಗಲೂರು ತಾಲೂಕಿನ ಕಣಕುಪ್ಪೆ ಇಂದು ಸಾಧಾರಣ ಗ್ರಾಮವಾದರೂ ಹಿಂದೆ ಇದು ಐತಿಹಾಸಿಕ ಮಹತ್ವವನ್ನು ಪಡೆದ ಸ್ಥಳ. ೧೮೮೩ರ ವರೆಗೆ ಕಣಕುಪ್ಪೆ ತಾಲೂಕು ಕೇಂದ್ರವಾಗಿತ್ತೆಂದು ನಿಬಗೂರು ಶಾಸನ ತಿಳಿಸುತ್ತದೆ. ಜಗಲೂರು ತಾಲೂಕಿನ ಕ್ರಿ.ಶ. ೧೬೦೪ರ ಸೊಕ್ಕೆ ಹೋಬಳಿ ಮೆದಕೆರಿಪುರ ಗ್ರಾಮದ ಆಂಜನೇಯ ದೇವಾಲಯದಲ್ಲಿರುವ ಶಾಸನದಲ್ಲಿ ‘ಕಣಕುಪ್ಪೆ’ ಎಂಬ ಉಲ್ಲೇಖ ದೊರೆಯುತ್ತದೆ.[23]
ಕಣಕುಪ್ಪೆ ಚಿತ್ರದುರ್ಗ ಪಾಳೇಗಾರರ ಕಾಲದಲ್ಲಿ ಒಂದು ಸೀಮೆಯಾಗಿದ್ದು ಚಿಕ್ಕನಾಯಕ ಈ ಭಾಗವನ್ನು ಆಳುತ್ತಿದ್ದಾಗ ಕೊಮರಪ್ಪ ನಾಯಕರಿಗೆ ಜಗಲೂರು ಸೀಮೆಯ ಕಣಕುಪ್ಪೆ ಗುಡ್ಡದಲ್ಲಿ ಬೇಡಗಳ್ಳರು ಗಂಟುಬಿದ್ದು ಅಲ್ಲಿನ ಜನರಿಗೆ ಉಪಟಳ ನೀಡುತ್ತಿದ್ದಾರೆಂದು ಸುದ್ದಿಬಂತು. ನಂತರ ಕೊಮರಪ್ಪ ನಾಯಕ ಈ ಹಿನ್ನೆಲೆಯಲ್ಲಿ ನಾನೂರು ಸೈನಿಕರಿಂದ ಬೇಡಗಳ್ಳರನ್ನು ಹತ್ತಿಕ್ಕಿದನು. ಆಗ ಈ ಕಣಕುಪ್ಪೆಯ ಗುಡ್ಡಗಳಲ್ಲಿ ವಿಸ್ತಾರವಾದ ಬಯಲು, ಗವಿಗಳು, ಹೊಂಡಗಳು ಇರುವುದನ್ನು ಕಂಡು ಇದೊಂದು ಆಯಕಟ್ಟಿನ ಸ್ಥಳವೆಂದು ಭಾವಿಸಿ ಕೊಮರಪ್ಪ ಕೋಟೆ ನಿರ್ಮಿಸಲು ಪ್ರಾರಂಭಿಸಿದನು. ಹೊಂಡದ ತಳಭಾಗದಲ್ಲಿ ಮಣ್ಣು ತೆಗೆಯುವಾಗ ದೊಡ್ಡ ಶಂಖವೊಂದು ಸಿಕ್ಕಿತು. ಈ ಶಂಖವನ್ನು ಕೊಮರಪ್ಪ ನಾಯಕ ಚಿತ್ರದುರ್ಗ ತಿಮ್ಮಾಜೋಯಿಸರಿಗೆ ತೋರಿಸಿದಾಗ ಇದು ಹಿಂದೆ ಕಣ್ವ ಋಷಿಗಳು ನೆಲೆಸಿದ್ದ ಸ್ಥಳ. ಈ ಶಂಖ ಆ ಋಷಿಗಳದ್ದೆ ಎಂದು ಹೇಳಿದ್ದರಿಂದ ಈ ಕೋಟೆಗೆ ಕಣ್ವರ ಕುಪ್ಪೆ ಎಂದೆ ಹೆಸರಿಟ್ಟರು. ಕ್ರಮೇಣ ಅದು ಜನರ ಬಾಯಲ್ಲಿ ಕಣಕುಪ್ಪೆಯಾಯಿತೆಂದು ಐತಿಹ್ಯವಿದೆ.
ಇಲ್ಲಿನ ಸ್ಥಳೀಯರ ಅಭಿಪ್ರಾಯದ ಪ್ರಕಾರ ಕಣ್ವರಿಗೆ ಮೈಮೇಲೆಲ್ಲಾ ಕುಪ್ಪೆಯೋ ಪಾದಿಯಾಗಿ ಗುಳ್ಳೆ ಇದ್ದುದರಿಂದ ಅದಕ್ಕಾಗಿ ಕಣಕುಪ್ಪೆ ಎಂಬ ಹೆಸರು ಬಂದಿತೆಂದು ಸ್ಥಳೀಯರು ಹೇಳುತ್ತಾರೆ.
ಕಣ + ಕುಪ್ಪೆ > ಕಣಕುಪ್ಪೆ, ಕಣ ಎಂದರೆ ಆಯಕಟ್ಟಿನ ಸ್ಥಳ, ಕಾಳಗದ ಸ್ಥಳ, ರಣರಂಗ. ಕುಪ್ಪೆ ಎಂದರೆ ಎತ್ತರವಾದ ಸ್ಥಳ, ರಾಶಿ, ಗುಂಪು ಎಂಬರ್ಥಗಳಿವೆ. ಒಂದರ್ಥದಲ್ಲಿ ಈ ಎರಡು ಪದಗಳನ್ನು ಗಮನಿಸಿದಾಗ ಎರಡು ಗುಂಪುಗಳ ಮಧ್ಯೆ ಯುದ್ಧ ನಡೆಯಲು ಯೋಗ್ಯವಾದ ಸ್ಥಳವಾದ್ದರಿಂದ ಇದಕ್ಕೆ ಕಣಕುಪ್ಪೆ ಎಂಬ ಹೆಸರು ಬಂದಿರಬಹುದು. ಮತ್ತೊಂದು ಅಭಿಪ್ರಾಯದಲ್ಲಿ ಭೌಗೋಳಿಕವಾಗಿ ಈ ಪ್ರದೇಶವು ಎತ್ತರವಾಗಿದ್ದು ಸಣ್ಣಸಣ್ಣ ಕಲ್ಲಿನ ಕಣಶಿಲೆಯ ಕುಪ್ಪೆಗಳು ಗುಡ್ಡದೋಪಾದಿಯಲ್ಲಿ ಕಾಣುವುದರಿಂದ ಕಣಕುಪ್ಪೆ ಎಂಬ ಹೆಸರು ಬಂದಿರಬಹುದು.
ಪಲ್ಲಾಗಟ್ಟೆ
ಪಲ್ಲಾ + ಕ ಟ್ಟೆ > ಪಲ್ಲಾಗಟ್ಟೆ, ಪಲ್ಲ < ಪರ್ಲ / ಪರ್ರ ಎಂಬ ರೂಪಗಳಿಂದ ಬಂದಿದೆ. ಪರ್ರ ಎಂದರೆ ಉಪ್ಪುನೆಲ, ಚೌಳು ಭೂಮಿ ಎಂಬ ಎಂಬರ್ಥಗಳಿವೆ.[24] ಪ್ರಾದೇಶಿಕವಾಗಿ ಇಲ್ಲಿನ ಸ್ಥಳ ಚೌಳು ಭೂಮಿತಿಂದ ಕೂಡಿದ ಉಪ್ಪು ನೆಲವಾಗಿದೆ. ಈ ಪ್ರದೇಶ ಉಪ್ಪ ಭೂಮಿಯಿಂದ ಕೂಡಿದ್ದರಿಂದ ಉಪ್ಪಾರ ಜನಾಂಗವು ಕಟ್ಟೆಗಳನ್ನು ಕಟ್ಟಿ ಉಪ್ಪು ತಯಾರಿಸಿ ತಮ್ಮ ವೃತ್ತಿಯಿಂದ ಜೀವನ ಸಾಗಿಸುತ್ತಿರಬಹುದು. ಇದರಿಂದ ಇಲ್ಲಿನ ಪ್ರದೇಶವನ್ನು ಪರ್ಲಕಟ್ಟೆ > ಪರ್ಲಗಟ್ಟೆ > ಪಲ್ಲಗಟ್ಟೆ > > ಪಲ್ಲಾಗಟ್ಟೆ ಎಂಬ ಹೆಸರಿನಿಂದ ಕರೆದಿರಬಹುದು.
ಒಟ್ಟಿನಲ್ಲಿ ಸ್ಥಳನಾಮಗಳೆಂದರೆ ಕೇವಲ ಊರ ಹೆಸರುಗಳಲ್ಲ. ಅವು ಆಯಾ ಪ್ರದೇಶಗಳ ಭೌಗೋಳಿಕ, ಐತಿಹಾಸಿಕ ಹಾಗೂ ಸಾಮಾಜಿಕ ವಿಷಯಗಳನ್ನೊಳಗೊಂಡ ಜೀವಂತ ಪಳೆಯುಳಿಕೆಗಳು. ಸಾಂಸ್ಕೃತಿಕ ಘಟಕಗಳು ಎಂಬುದನ್ನು ಸ್ಥಳನಾಮಗಳ ಅಧ್ಯಯನ ಮೂಲಕ ತಿಳಿಯಬಹುದು.
[1] ದೇ.ಜ.ಗೌ., ಸ್ಥಳನಾಮ ವ್ಯಾಸಂಗ, ಸಹ್ಯಾದ್ರಿ ಪ್ರಕಾಶನ, ೧೯೯೦, ಪು. ೧೭
[2] ಇತಿಹಾಸ ದರ್ಶನ, ಸಂ.೨೧, ಹೊನ್ನೆಲೆ ಗ್ರಾಮನಾಮ, ಡಿ.ಬಿ. ಕುಲಕರ್ಣಿ, ೨೦೦೬, ಪು. ೨೪೦, ಕರ್ನಾಟಕ ಇತಿಹಾಸ ಅಕಾಡೆಮಿ, ಬೆಂಗಳೂರು. ೨೦೦೬
[3] ಕರ್ನಾಟಕ ಗ್ರಾಮನಾಮ ಸೂಚಿ, ಕನ್ನಡ ಸಂಸ್ಕೃತಿ ನಿರ್ದೇಶನಾಲಯ, ಬೆಂಗಳೂರು, ಪು. ೮೪
[4] ಸಂಗಮೇಶ ಸವದತ್ತಿಮಠ, ಕನ್ನಡ ಭಾಷಾ ವ್ಯಾಸಂಗ, ರೂಪರಶ್ಮಿ ಪ್ರಕಾಶನ ೨೦೦೬, ಪು. ೩
[5] ಕನ್ನಡ ಸಾಹಿತ್ಯ ಸಂಬಂಧ, ಲೇಖನ ಗುಲ್ಬರ್ಗಾ ತಾಲೂಕಿನ ಸ್ಥಳನಾಮಗಳ ಭಾಷಿಕ, ಸಾಂಸ್ಕೃತಿಕ ಅಧ್ಯಯನ,      ವ್ಹಿ.ಜಿ. ಪೂಜಾರ್, ೧೯೯೫, ಪು. ೧೮            
[6] ಸಂಕ್ಷಿಪ್ತ ಕನ್ನಡ ನಿಘಂಟು, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು ೨೦೦೧, ಪು. ೨೧೧
[7] ಕನ್ನಡ ರತ್ನಕೋಶ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು ೨೦೦೧, ಪು. ೪೯
[8] ಸಿರಿಗನ್ನಡ ಅರ್ಥಕೋಶ, ಶಿವರಾಮಕಾರಂತ, ಹರ್ಷ ಪ್ರಕಾಶನ, ೧೯೭೧, ಪು. ೧೨೫
[9] ಅದೇ ಪು. ೧೨೬
[10] ಸಾಧನೆ ಸಂ.೧೪, ಕೆರೆ ಗ್ರಾಮನಾಮ ವಿವೇಚನೆ, ಎಲಿಗಾರ ಚೆನ್ನಕ್ಕ, ಸಂಚಿಕೆ ೩
[11] ಶಿವರಾಮ ಕಾರಂತ, ಸಿರಿಗನ್ನಡ ಅರ್ಥಕೋಶ, ಹರ್ಷ ಪ್ರಕಾಶನ, ೧೯೭೧, ಪು. ೧೨೧
[12] ಅದೇ ಪು. ೧೪೧
[13] ಅದೇ ಪು. ೧೬೫
[14] ಸಂಕ್ಷಿಪ್ತ ಕನ್ನಡ ನಿಘಂಟು, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು ೨೦೦೧, ಪು. ೩೮೬
[15] ಅದೇ ಪು. ೩೮೬
[16] ಅದೇ ಪು. ೬೧೬
[17] ಅದೇ ಪು. ೧೦೬೩
[18] ಶಿವರಾಮ ಕಾರಂತ, ಸಿರಿಗನ್ನಡ ಅರ್ಥಕೋಶ, ಹರ್ಷ ಪ್ರಕಾಶನ, ೧೯೭೧, ಪು. ೫೧೦
[19] ಸಂಕ್ಷಿಪ್ತ ಕನ್ನಡ ನಿಘಂಟು, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು ೨೦೦೧, ಪು. ೧೩೬೨
[20] ಕನ್ನಡ ರತ್ನಕೋಶ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು ೨೦೦೧, ಪು. ೩೬೫
[21] ಎಪಿಗ್ರಾಫಿಯ ಕರ್ನಾಟಕ ಸಂ ೧೧, ಪು. ೨೪೦
[22] ಅದೇ ಪು. ೨೨೪
[23] ಅದೇ ಪು. ೨೩೧
[24] ಗೋಪಾಲಕೃಷ್ಣ, ವಿ., ಸ್ಥಳನಾಮ ಅಧ್ಯಯನಗಳು, ವಿದ್ಯಾಗಿರಿ ಪ್ರಕಾಶನ ೧೯೮೭, ಪು. ೪೩
 ಜಗಲೂರು: ೪. ದೇವಾಲಯಗಳು
ಭೌಗೋಳಿಕವಾಗಿ ಪರಿಸರದಲ್ಲಿ ದೊರೆಯುವ ಶಿಲೆ, ಮರ, ಮಣ್ಣು, ನೀರು ಮಾನವನಿಗೆ ಅನಾದಿ ಕಾಲದಿಂದಲೂ ಸದಾ ಸಹಕಾರಿಯಾಗಿವೆ. ಇದರಿಂದಾಗಿಯೇ ಇಲ್ಲಿನ ಭೌಗೋಳಿಕ ಪರಿಸರದಲ್ಲಿ ಮಾನವ ಪ್ರಾಗೈತಿಹಾಸಿಕ ಕಾಲದಿಂದಲೂ ನೆಲೆ ನಿಂತಿದ್ದಾನೆ. ಜಗಲೂರು ತಾಲೂಕಿನ ಅರಿಷಿಣಗುಂಡಿ, ಕೊಣಚಗಲ್, ಚದುರಗೊಳ, ಕಣಕುಪ್ಪೆ, ಗುತ್ತಿದುರ್ಗ, ಉಚ್ಚಂಗಿದುರ್ಗ, ಅಸಗೋಡು ಮೊದಲಾದೆಡೆ ಪ್ರಾಚೀನ ಕಾಲದ ಅವಶೇಷಗಳು ದೊರೆತಿವೆ. ಅಷ್ಟೇ ಅಲ್ಲದೆ ಚಾರಿತ್ರಿಕ ಕಾಲಘಟ್ಟದಲ್ಲಿ ಮೌರ್ಯ, ಶಾತವಾಹನ, ರಾಷ್ಟ್ರಕೂಟ, ಕದಂಬ, ಚಾಲುಕ್ಯ, ಹೊಯ್ಸಳ, ಸೇವುಣ, ಕಲ್ಯಾಣ, ನೊಳಂಬ, ಚಾಲುಕ್ಯರ, ಪಾಂಡ್ಯರು, ವಿಜಯನಗರ ಮತ್ತು ವಿವಿಧ ಪಾಳೆಯಗಾರರು ತಮ್ಮ ಅಳ್ವಿಕೆಯನ್ನು ಈ ಭಾಗದವರೆಗೂ ವಿಸ್ತರಿಸಲು ಮತ್ತು ಕಲಾ ಕೇಂದ್ರಗಳಾದ ದೇವಾಲಯಗಳನ್ನು ನಿರ್ಮಿಸಿ ಅವುಗಳನ್ನು ಪೋಷಿಸಲು ಇಲ್ಲಿನ ಭೌಗೋಳಿಕ ಪರಿಸರವೇ ಪರೋಕ್ಷ ಸ್ಪೂರ್ತಿ ನೀಡಿದೆ. ಇದರಿಂದಾಗಿ ಇತರೆಡೆಯಂತೆ ಇಲ್ಲಿಯೂ ವಿವಿಧ ಕಾಲಗಳಲ್ಲಿ ಹಲವಾರು ದೇವಾಲಯಗಳು ನಿರ್ಮಾಣವಾಗಿ ಕಲೆ ಮತ್ತು ವಾಸ್ತುಶಿಲ್ಪ ಕ್ಷೇತ್ರಕ್ಕೆ ತಮ್ಮದೇ ಆದ ಕೊಡುಗೆಗಳನ್ನು ನೀಡಿವೆ. ಜಗಲೂರು ತಾಲೂಕಿನ ವಿವಿಧೆಡೆ ಧಾರ್ಮಿಕ, ಲೌಕಿಕ, ಸೈನಿಕ ವಾಸ್ತುಶಿಲ್ಪಕ್ಕೆ ಸೇರಿದ ಹಲವಾರು ಕಟ್ಟಡಗಳು ನಮಗೆ ದೊರೆಯುತ್ತವೆ. ಇಲ್ಲಿ ದೊರೆಯುವ ಧಾರ್ಮಿಕ ವಾಸ್ತುಶಿಲ್ಪದ ಪ್ರತೀಕಗಳಾದ ದೇವಾಲಯಗಳನ್ನು ಮಾತ್ರ ಅದರಲ್ಲೂ ಪ್ರಮುಖ ದೇವಾಲಯಗಳನ್ನು ವಿಶ್ಲೇಷಿಸುವುದು ಈ ಲೇಖನದ ಪ್ರಧಾನ ಉದ್ದೇಶ. ಅಲ್ಲದೆ ಈ ತಾಲೂಕಿನಾದ್ಯಂತ ಇರುವ ದೇವಾಲಯಗಳನ್ನು ಅವುಗಳೊಂದಿಗೆ ಪ್ರಾಸಂಗಿಕವಾಗಿ ಅಲ್ಲಿ ದೊರೆಯುವ ಪ್ರಧಾನ ಮೂರ್ತಿ ಇಲ್ಲವೇ ಶಿಲ್ಪಗಳನ್ನು ಪ್ರಾಥಮಿಕವಾಗಿ ಒಂದೆಡೆ ದಾಖಲಿಸುವುದು ಈ ಲೇಖನದ ಮತ್ತೊಂದು ಉದ್ದೇಶವಾಗಿದ್ದು, ಇದು ಅದರ ಮಿತಿ ಎಂದರೆ ತಪ್ಪಾಗಲಿಕ್ಕಿಲ್ಲ.
ಪ್ರಮುಖ ದೇವಾಲಯಗಳು
ಅಲೆಮಾರಿಯಾಗಿದ್ದ ಮಾನವ ಒಂದು ಕಡೆ ನೆಲೆನಿಂತಾಗ, ತನ್ನ ಸುತ್ತಲಿನ ಪ್ರಕೃತಿಯ ಬಗ್ಗೆ ಆತನಿಗೆ ಭಯ, ಗೌರವ, ಭಕ್ತಿಗಳು ಮೂಡಿದವು. ಈ ಹಿನ್ನೆಲೆಯಲ್ಲಿ ಪ್ರಕೃತಿಯ ಎಲ್ಲಾ ವಸ್ತುಗಳು ಅವನಿಗೆ ಪೂಜಾರ್ಹವಾದವು. ಇದರಿಂದಾಗಿಯೇ ಗಿಡ, ಮರ, ನದಿಗಳೆಲ್ಲವೂ ಪೂಜಾಸ್ಥಾನಗಳಾಗಿ ಮಾರ್ಪಟ್ಟವು. ಇನ್ನೂ ಮುಂದುವರೆದು ಪ್ರಕೃತಿಯ ಎಲ್ಲಾ ಚಟುವಟಿಕೆಗಳು ಅವುಗಳ ಕ್ರಿಯಾಶೀಲತೆಯ ಬೆನ್ನ ಹಿಂದೆ ಅವುಗಳನ್ನು ನಿಯಂತ್ರಿಸುವ ಒಂದು ಅಗೋಚರ ಶಕ್ತಿ ಇದೆ ಎಂದು ಕ್ರಮೇಣ ಭಾವಿಸಿ ಅದಕ್ಕೆ ಒಂದು ರೂಪ ಕೊಡಲು ಪ್ರಯತ್ನಿಸಿದ. ಹೀಗೆ ನೀಡಿದ ಒಂದು ರೂಪ ಅಥವಾ ಸಂಕೇತಕ್ಕೆ ರಕ್ಷಣಾರ್ಥವಾಗಿ ಪ್ರತ್ಯೇಕ ಆಲಯ ಕಟ್ಟಲು ಆರಂಭಿಸಿದ. ಇದೇ ದೇವಾಲಯ ರಚನೆಗೆ ನಾಂದಿಯಾಯಿತು. ಕಾಲ ಕಳೆದಂತೆ ಪೂಜಾವಿಧಿಗಳು ನಿರ್ದಿಷ್ಟಗೊಂಡು ಆಚರಣೆಗಳು ಹೆಚ್ಚಿದಂತೆಲ್ಲಾ, ಅದಕ್ಕೆ ತಕ್ಕಂತೆ ದೇವಾಲಯದ ವಿವಿಧ ಭಾಗಗಳ ನಿರ್ಮಾಣವು ಅಧಿಕವಾಯಿತು. ಮಾನವನ ಸುಸಂಸ್ಕೃತ ವಿಚಾರಗಳು ಬೆಳೆದಂತೆಲ್ಲ ದೇವಾಲಯದ ನಿರ್ಮಾಣವು ಅಧಿಕವಾಗಿ, ಅದು ನಮ್ಮ ಸಂಸ್ಕೃತಿಯ ಅವಿಭಾಜ್ಯ ಅಂಗವೆನಿಸಿತು. ಅವು ಸಾರ್ವಜನಿಕ ಪೂಜಾಮಂದಿರಗಳಾಗುವುದರೊಂದಿಗೆ ಸಮಾಜದ ವಿವಿಧ ಕ್ಷೇತ್ರಗಳಲ್ಲೂ ಮಹತ್ತರ ಪಾತ್ರವಹಿಸಿದವು. ಹಾಗೆಯೇ ಪ್ರಮುಖ ವಿದ್ಯಾಕೇಂದ್ರಗಳಾಗಿ ಮೆರೆಯುವುದರೊಂದಿಗೆ ಸಂಗೀತ, ನೃತ್ಯ ಮುಂತಾದ ಕಲೆಗಳಿಗೆ ಆಸರೆಯಾದವು. ಹೀಗೆ ಸಮಾಜದ ವಿವಿಧ ಉದ್ದೇಶಗಳಿಗೆ ನೆರವಾಗಿ ನಿಂತು, ಒಂದಲ್ಲಾ ಒಂದು ಬಗೆಯಲ್ಲಿ ಸಮಾಜದ ಎಲ್ಲಾ ಸ್ತರದ ಮಾನ್ಯತೆಯನ್ನು ಪಡೆದುದರಿಂದ ಅವು ಅವರ ಜೀವನದೊಂದಿಗೆ ಹಾಸುಹೊಕ್ಕಾಗಿ ಬೆಳೆದು ಸಮಾಜದ ಕೇಂದ್ರಸ್ಥಾನಗಳೆನಿಸಿವೆ. ಅಂತೆಯೇ ದೇವಾಲಯ ನಿರ್ಮಾಣವು ಇಡೀ ಸಮಾಜದ ಧಾರ್ಮಿಕ ಶ್ರದ್ಧೆ ಮತ್ತು ಭಕ್ತಿಯ ಪ್ರತೀಕವೆನಿಸಿತು. ಈ ಭಕ್ತಿ ಮತ್ತು ಶ್ರದ್ಧೆಯಿಂದಲೇ ಇಲ್ಲಿ ಆಳ್ವಿಕೆ ಮಾಡಿದ ರಾಜರು, ರಾಣಿಯರು, ಅವರ ಸಾಮಂತರು ಅಧಿಕಾರಿಗಳು, ಮಂತ್ರಿಗಳು, ಪ್ರಮುಖ ವ್ಯಕ್ತಿಗಳು ಕೂಡ ದೇವಾಲಯಗಳನ್ನು ನಿರ್ಮಿಸಿದ್ದರು, ಇಲ್ಲವೇ ಪ್ರೋತ್ಸಾಹ ನೀಡಿದರು.
ಕಲ್ಲೇದೇವರಪುರ, ಮುಷ್ಠೂರು, ಬಿಳಚೋಡು, ಚದುರಗೊಳ, ಕೊಡದಗುಡ್ಡ, ಕೊಣಚಗಲ್, ಗುತ್ತಿದುರ್ಗ, ಅಸಗೋಡು, ಉಚ್ಚಂಗಿದುರ್ಗ ಹೀರೆಮಲ್ಲನಹೊಳೆ, ಜಗಲೂರು, ಭರಮಸಮುದ್ರ, ಕಾಮಗೇತನಹಳ್ಳಿ, ಅಣಬೂರು, ಕಸುವನಹಳ್ಳಿ, ಗುಹೇಶ್ವರಗುಡ್ಡ, ಉದ್ಗಟ್ಟ, ಸೊಕ್ಕೆ, ಯರ್ಲಕಟ್ಟೆ, ನಿಬಗೂರು, ಕರಡಿದುರ್ಗ, ಕಲ್ಲಹಳ್ಳಿ, ರಾಮಘಟ್ಟ, ಬಾಡ, ಬಸವನಕಟ್ಟೆ, ದಿದ್ದಿಗಿ, ಪಾಲನಾಯಕನಕೋಟೆ, ಕಮಂಡಲಗೊಂದಿ, ಹೊನ್ನಮರಡಿ, ಬಿದರಕೆರೆ, ಅರಿಷಿಣಗುಂಡಿ, ತೋರಣಗಟ್ಟೆ ಮೊದಲಾದೆಡೆ ಚಾರಿತ್ರಿಕ ದೇವಾಲಯಗಳಿದ್ದು. ಅವುಗಳಲ್ಲಿ ಪ್ರಮುಖ ದೇವಾಲಯಗಳನ್ನು ಮಾತ್ರ ಇಲ್ಲಿ ವಿವರಿಸಿದೆ.
೧. ಕೊಡದ ಗುಡ್ಡದ ಈಶ್ವರ ದೇವಾಲಯ
ಗ್ರಾಮದ ಕೆರೆಯಬಳಿ ಇರುವ ಈ ದೇವಾಲಯವು ಪೂರ್ವಾಭಿಮುಖವಾಗಿದ್ದು ಗರ್ಭಗುಡಿ, ಅಂತರಾಳ ಮತ್ತು ನವರಂಗವನ್ನೊಂದಿದೆ. ಬಳಪದಕಲ್ಲು ಮತ್ತು ಗ್ರಾನೈಟ್ ಶಿಲೆಯನ್ನು ಬಳಸಿ ನಿರ್ಮಿಸಲಾಗಿರುವ ಈ ದೇವಾಲಯದ ಕೆಲವು ಮೂಲ ಭಾಗಗಳು ಇಂದು ಅವನತಿಯ ಹಂತವನ್ನು ತಲುಪಿವೆ. ದೇವಾಲಯದ ಹೊರಭಾಗದ ಅಧಿಷ್ಠಾನವು ಭೂಮಿಯಲ್ಲಿ ಹೂತಿರುವುದರಿಂದ ಅದರ ಭಾಗಗಳ ಗೋಚರಿಸುವುದಿಲ್ಲ. ಇದರ ಭಿತ್ತಿ ಮತ್ತು ಕಪೋತ ಭಾಗಗಳು ಯಾವುದೇ ಶಿಲ್ಪಗಳಿಲ್ಲದೆ ಸರಳವಾಗಿವೆ. ಗರ್ಭಗುಡಿಯ ಮೇಲಿನ ಶಿಖರ ಈಗ ಕಣ್ಮರೆಯಾಗಿದೆ.
ಚೌಕಕಾರದ ಗರ್ಭಗುಡಿಯಲ್ಲಿ ಲಿಂಗವಿದ್ದು, ಅದರ ದ್ವಾರವು ಸರಳವಾಗಿದೆ. ಇದರ ಮುಂದಿನ ಅಂತರಾಳವು ಅಯತಾಕಾರವಾಗಿದ್ದು, ಇದರಲ್ಲಿ ಮಹಿಷಾಸುರ ಮರ್ಧಿನಿ, ನಾಗ – ನಾಗಿಣಿ ಮೊದಲಾದ ಮೂರ್ತಿಗಳನ್ನು ಇಡಲಾಗಿದೆ. ಅಂತರಾಳದ ದ್ವಾರವು ಸ್ತಂಭಶಾಖೆಯಿಂದ ಕೂಡಿದ್ದು, ಲಲಾಟದಲ್ಲಿ ಗಜಲಕ್ಷ್ಮಿ ಶಿಲ್ಪವಿದೆ. ನವರಂಗದಲ್ಲಿ ಚೌಕ ಮತ್ತು ಅಷ್ಟಕೋನ ಹಾಗೂ ವೃತ್ತಾಕಾರದ ನಾಲ್ಕು ಕಂಬಗಳಿದ್ದು ಅವು ಸರಳವಾಗಿವೆ. ಇಲ್ಲಿನ ಕಂಬವೊಂದರ ಚೌಕಾಕಾರದ ಭಾಗದಲ್ಲಿ ಕಲಶದ ರೀತಿಯ ಅಲಂಕಾರವಿದ್ದು, ಅದೇ ಕಂಬದ ‘ದಂಡಾಗ್ರ’ ಭಾಗದಲ್ಲಿ ಮಾತ್ರ ಆಭರಣಗಳ ಅಲಂಕಾರವಿದೆ, ನವರಂಗದ ಮಧ್ಯಭಾಗದಲ್ಲಿ ಚಿಕ್ಕ ನಂದಿಯೊಂದನ್ನು ಇಡಲಾಗಿದೆ. ಗಣೇಶ, ಸಪ್ತಮಾತೃಕೆಯರ ಮೂರ್ತಿಗಳನ್ನು ಇದರ ಸಮೀಪವೇ ಇಡಲಾಗಿದೆ. ಮುಚ್ಚಿಗೆಯಲ್ಲಿ ಅರಳಿದ ಪದ್ಮವಿದೆ. ನವರಂಗದ ಒಳಭಿತ್ತಿಯ ಭಾಗಗಳನ್ನು ನಂತರ ಕಾಲದಲ್ಲಿ ಮಣ್ಣಿನಿಂದ ಗಾರೆ ಹಾಕಿದ್ದಾರೆ.
ಈ ದೇವಾಲಯದ ಮುಂಭಾಗದಲ್ಲಿನ ಕೆರೆ ಕೋಡಿ (ತೂಬು) ಮೇಲೆ ಮಕರ ತೋರಣಯುಕ್ತ ಗಜಲಕ್ಷ್ಮಿ ಪಟ್ಟಿಕೆ ಇದೆ. ಇದರಲ್ಲಿ ಪದ್ಮಹಿಡಿದ ಗಜಲಕ್ಷ್ಮಿ ಮಧ್ಯದಲ್ಲಿ ಕುಳಿತಿದ್ದು, ಆಕೆಯ ಎಡ ಬಲದಲ್ಲಿ ಆನೆಗಳಿವೆ. ಇದೇ ಪಟ್ಟಿಕೆಯಲ್ಲಿ ಎರಡು ಪಕ್ಷಿಗಳು ಆಮೆಯೊಂದನ್ನು ಹೊತ್ತೊಯ್ಯವ ದೃಶ್ಯವಿದೆ. ಇದರ ಕೆಳಭಾಗದಲ್ಲಿ ನಾಯಿ ಇದ್ದು. ಇದರ ಮತ್ತೊಂದು ಭಾಗದಲ್ಲಿ ನಾಯಿಯ ಮೇಲೆ ಕುಳಿತ ಕಪಿ ಧ್ವಜವನ್ನು ಹಿಡಿಯಲು ಯತ್ನಿಸುತ್ತಿರುವಂತೆ ಹಾಗೂ ಮೊಸಳೆಗಳನ್ನು ಈ ಪಟ್ಟಿಕೆಯಲ್ಲಿ ಕೆತ್ತಲಾಗಿದೆ. ಇವು ನಮಗೆ ಪಂಚತಂತ್ರದ ಕಥೆಗಳನ್ನು ನೆನಪಿಸುತ್ತವೆ.
ಈ ದೇವಾಲಯದ ಸರಳವಾದ ದ್ವಾರಗಳು ಕಂಭಗಳ ಮೇಲಿನ ಕಲಶದಂತಹ ಅಲಂಕರಣೆ ಹಾಗೂ ದೇವಾಲಯದ ಮುಂದಿನ ಮಕರ ತೋರಣಯುಕ್ತ ಗಜಲಕ್ಷ್ಮಿ ಪಟ್ಟಿಕೆ ಇವುಗಳು ರಾಷ್ಟ್ರಕೂಟರ ಕೆಲ ದೇವಾಲಯಗಳ ಲಕ್ಷ್ಮಣಗಳಿಗೆ ಹೋಲಿಕೆಯಾಗುತ್ತವೆ. ಆದ್ದರಿಂದ ಈ ದೇವಾಲಯ ರಾಷ್ಟ್ರಕೂಟರ ಕಾಲಕ್ಕೆ ಸೇರಿದ್ದೆಂದು ಹೇಳಬಹುದು.
೨. ಕೊಡದ ಗುಡ್ಡದ ವೀರಭದ್ರ ದೇವಾಲಯ
ಗ್ರಾಮದ ಉತ್ತರಭಾಗದಲ್ಲಿರುವ ಬೆಟ್ಟದ ಮೇಲೆ ಈ ದೇವಾಲಯವಿದ್ದು ಗರ್ಭಗುಡಿ, ತೆರೆದ ಅಂತರಾಳ, ನವರಂಗ, ತೆರದ ಮುಖಮಂಟಪ ಮತ್ತು ಅದರ ಮುಂಭಾಗದ ನಂದಿಮಂಟಪಗಳನ್ನು ಒಳಗೊಂಡಿದೆ.
ಅಧಿಷ್ಠಾನವು ಉಪಾನ, ಪದ್ಮ, ಕಪೋತಗಳಿಂದ ಕೂಡಿದೆ. ಈ ದೇವಾಲಯದ ಬಲಭಾಗದ (ದಕ್ಷಿಣಭಾಗ) ಭಿತ್ತಿಯಲ್ಲಿ ಲಜ್ಜಾಗೌರಿ, ನಾಟ್ಯಪುರುಷನನ್ನು ಕೆತ್ತಲಾಗಿದೆ. ಗರ್ಭಗುಡಿಯ ಭಿತ್ತಿಭಾಗದಲ್ಲಿ ಯಾಳಿ, ಉತ್ತರ ಭಾಗದ ಭಿತ್ತಿಯಲ್ಲಿ (ಎಡಭಾಗ) ಶೇಷಶಯನ ವಿಷ್ಣು, ನಾಗಶಿಲ್ಪಗಲನ್ನು ಮನೋಹರವಾಗಿ ಕೆತ್ತಲಾಗಿದೆ. ಭಿತ್ತಿಯ ಮೇಲಿನ ಪ್ರಸ್ತರದಲ್ಲಿನ ಕಪೋತಭಾಗವು ಸ್ವಲ್ಪ ಕೆಳಬಾಗಿದ ರೀತಿಯಲ್ಲಿದ್ದು, ಸರಳವಾಗಿದೆ. ಮುಖಮಂಟಪದ ಸುತ್ತಲಿನ ಮೇಲ್ಛಾವಣಿ ಇಳಿಜಾರಾಗಿದೆ.
ಗರ್ಭಗುಡಿಯು ಚೌಕಕಾರವಾಗಿದೆ. ಇಲ್ಲಿ ಪಶ್ಚಿಮ ಭಾಗದ ಗೋಡೆ ಇಲ್ಲ. ಬದಲಾಗಿ ನೈಸರ್ಗಿಕವಾಗಿ ಉಳಿದುಬಂದಿರುವ ಬಂಡೆಯೊಂದಕ್ಕೆ ಸ್ಥಾನಿಕ ವೀರಭದ್ರ ಮೂರ್ತಿಯನ್ನು ಕೆತ್ತಿ ಉಳಿದಗೋಡೆಗಳನ್ನು ಕಟ್ಟಲಾಗಿದೆ. ಅದರ ದ್ವಾರವನ್ನು ಇತ್ತೀಚೆಗೆ ಹಿತ್ತಾಳೆ ತಗಡಿನಿಂದ ಅಲಂಕರಿಸಿದ್ದಾರೆ. ಅಂತರಾಳವು ತೆರೆದ ರೀತಿಯಲ್ಲಿದ್ದು, ಸರಳ ರೀತಿಯಲ್ಲಿದೆ.
ನವರಂಗದಲ್ಲಿ ನಾಲ್ಕು ವಿಜಯನಗರ ಶೈಲಿಯ ದಪ್ಪನೆಯ ಕಂಬಗಳಿವೆ. ಇವು ಚೌಕ ಅಷ್ಟಕೋನಾಕಾರವಾಗಿದ್ದು ಸರಳವಾಗಿವೆ. ಇವುಗಳ ಮೇಲಿನ ಬೋದಿಗೆಗಳಿಂದ ಇಳಿಬಿದ್ದ ಕಮಲದ ಮೊಗ್ಗಿನ ಅಲಂಕಾರವಿದೆ. ಇಲ್ಲಿನ ಮುಚ್ಚಿಗೆಯಲ್ಲಿ ಅರಳಿದ ಪದ್ಮವಿದೆ. ನವರಂಗವನ್ನು ಪ್ರವೇಶಿಸಲು ಮೂಲದಲ್ಲಿ ಪೂರ್ವ, ಉತ್ತರ ಮತ್ತು ದಕ್ಷಿಣ ದಿಕ್ಕಿನಲ್ಲಿ ದ್ವಾರಗಳಿದ್ದು. ಈಗ ದಕ್ಷಿಣ ದ್ವಾರವನ್ನು ಮುಚ್ಚಾಲಾಗಿದೆ. ಪೂರ್ವ ಪ್ರವೇಶದ್ವಾರದ ವೇದ್ಯ ಭಾಗದಲ್ಲಿ ಶೈವ ದ್ವಾರಪಾಲಕರಿದ್ದಾರೆ. ಈ ದ್ವಾರವು ಸರಳವಾಗಿದ್ದು, ಲಲಾಟದಲ್ಲಿ ಗಜಲಕ್ಷ್ಮಿ ಶಿಲ್ಪವಿದೆ.
ಮುಖಮಂಟಪಕ್ಕೆ ಹೊಂದಿಕೊಂಡಂತಿರುವ ನವರಂಗದ ಹೊರಭಿತ್ತಿಯ ಎಡಭಾಗದಲ್ಲಿ ಕದನದಲ್ಲಿ ತೊಡಗಿರುವ ಆನೆಗಳನ್ನು ಹಾಗೂ ಬಲಭಾಗದಲ್ಲಿ ಒಂದೇ ದೇಹ ಮೂರು ತಲೆಯ ಸಂಯುಕ್ತ ಹಸುವೊಂದನ್ನು ಕೆತ್ತಲಾಗಿದೆ. ಅಲ್ಲದೆ ಒಂದು ಹಸು ಲಿಂಗದ ಮೇಲೆ ಹಾಲು ಸುರಿಸುವಂತೆ, ಮತ್ತೊಂದು ನೀರನ್ನು ಕುಡಿಯುತ್ತಿರುವಂತೆಯೂ, ಇನ್ನೊಂದು ತಲೆ ಎತ್ತಿ ನಿಂತಿರುವಂತೆ ಶಿಲ್ಪಗಳನ್ನು ಕೆತ್ತಲಾಗಿದೆ. ಇದರ ಸಮೀಪವೇ ಒಂದು ‘ಹಲ್ಲಿ’ಯನ್ನು ಸಹಾ ಸುಂದರವಾಗಿ ಬಿಡಿಸಲಾಗಿದೆ.
ಮುಖಮಂಟಪವು ತೆರದ ರೀತಿಯಲ್ಲಿದ್ದು, ಎರಡು ಕಂಬಗಳಿಂದ ಕೂಡಿದೆ. ಇದರ ಮುಚ್ಚಿಗೆಯಲ್ಲಿ ‘ಪದ್ಮ’ವಿದೆ. ದೇವಾಲಯದ ಮುಂಭಾಗಕ್ಕೆ ನಂದಿ ಮಂಟಪವಿದ್ದು ಅದರಲ್ಲಿ ನಂದಿಯೊಂದನ್ನು ಇಡಲಾಗಿದೆ.
ಈ ಮೇಲಿನ ವಾಸ್ತುಲಕ್ಷಣಗಳು ವಿಜಯನಗರ ಶೈಲಿಯ ದೇವಾಲಯಗಳಿಗೆ ಹೋಲಿಕೆಯಾಗುತ್ತವೆ. ಇದೇ ಲಕ್ಷಣವುಳ್ಳ ಮತ್ತೊಂದು ದೇವಾಲಯ ಬಸವೇಶ್ವರ. ಈ ದೇವಾಲಯದ ಸಮೀಪವೇ ಇದೆ. ಕ್ರಿ.ಶ. ೧೪೯೬ರಲ್ಲಿ ಈ ದೇವಾಲಯಕ್ಕೆ ದಾನನೀಡಿದ ವಿವರವನ್ನು ಇಲ್ಲಿನ ಶಾಸನವೊಂದು ಉಲ್ಲೇಖಿಸುತ್ತದೆ.
೩. ಬಿಳಚೋಡು ಈಶ್ವರ ದೇವಾಲಯ
ಬಳಪದಶಿಲೆ ಮತ್ತು ಕಗ್ಗಲ್ಲು ಬಳಸಿ ನಿರ್ಮಿಸಿರುವ ಈ ದೇವಾಲಯವು ಗ್ರಾಮದ ಮಧ್ಯಭಾಗದಲ್ಲಿದೆ. ಗರ್ಭಗುಡಿ, ಅಂತರಾಳ, ನವರಂಗ ಮತ್ತು ತೆರೆದ ಮುಖಮಂಟಪ ಹೊಂದಿರುವ ಇದು ದಕ್ಷಿಣಾಭಿಮುಖವಾಗಿದೆ. ಹೊರಗಿನಿಂದ ನೋಡಿದರೆ ಬುರುಜು ರೀತಿ ಕಾಣುವ ಈ ದೇವಾಲಯದ ಒಳಭಾಗದಲ್ಲಿ ಸುಂದರ ವಾಸ್ತು ಭಾಗಗಳಿವೆ.
ಅಧಿಷ್ಟಾನ ಹಾಗು ಹೊರಭಾಗದ ಭಿತ್ತಿಭಾಗವನ್ನು ಸಂಪೂರ್ಣವಾಗಿ ಕಗ್ಗಲ್ಲನ್ನು ಉಪಯೋಗಿಸಿ ಬುರುಜು ರೀತಿಯಲ್ಲಿ ನಂತರದ ಕಾಲದಲ್ಲಿ ಕಟ್ಟಲಾಗಿದೆ. ಆದುದರಿಂದ ಅಧಿಷ್ಟಾನದಲ್ಲಿರುವ ವಿವಿಧ ಭಾಗಗಳಾಗಲಿ, ಭಿತ್ತಿಯ ಮೇಲಿನ ಅಲಂಕಾರವಾಗಲಿ ಕಂಡುಬರುವುದಿಲ್ಲ. (ಆದರೆ ಮುಖಮಂಟಪದ ಕೆಲಭಾಗದಲ್ಲಿ ಮಾತ್ರ, ಪದ್ಮ, ತ್ರಿಪಟ್ಟ ಕುಮುದ, ಕಪೋತ, ಕಂಪ ಭಾಗಗಳು ಅಲ್ಪಮಟ್ಟಿಗೆ ಗೋಚರಿಸುತ್ತವೆ) ವಾಸ್ತವವಾಗಿ ಮೂಲ ದೇವಾಲಯವನ್ನು ವಿರೋಧಿಗಳಿಂದ ರಕ್ಷಿಸಲು ನಂತರ ಕಾಲದಲ್ಲಿ ಈ ರೀತಿ ನಿರ್ಮಿಸಿರಬೇಕೆನಿಸುತ್ತದೆ (ಈ ಬಗ್ಗೆ ಸ್ಥಳೀಯರಲ್ಲಿ ಕೆಲ ದಂತ ಕಥೆಗಳಿವೆ.).
ದಕ್ಷಿಣಾಭಿಮುಖವಾಗಿರುವ ದೇವಾಲಯದ ಗರ್ಭಗುಡಿ ಚೌಕಕಾರವಾಗಿದ್ದು, ಅದರಲ್ಲಿ ಲಿಂಗವಿದೆ. ಮುಚ್ಚಿಗೆಯಲ್ಲಿ ಪದ್ಮವಿದ್ದು, ಇದರ ದ್ವಾರವನ್ನು ಸರಳ ಅಲಂಕರಣೆಯಿಂದ ಮಾಡಲಾಗಿದೆ. ಸರಳವಾದ ಅಂತರಾಳವಿದ್ದು ಅದರ ಮುಂದಿನ ನವರಂಗದಲ್ಲಿ ನಾಲ್ಕು ಕಂಬಗಳಿದ್ದು, ಅವು ಚೌಕ, ಅಷ್ಟಕೋನ ಹಾಗು ವೃತ್ತಕಾರದಲ್ಲಿವೆ. ಇಲ್ಲಿನ ಕಂಬ ಮತ್ತು ಬೋದಿಗೆಗಳು ಸರಳ ಅಲಂಕರಣೆಯಿಂದ ಕೂಡಿವೆ. ಇದರ ಮುಚ್ಚಿಗೆಯಲ್ಲಿ ಅರಳಿದ ತಾವರೆಯನ್ನು ಕೆತ್ತಲಾಗಿದೆ. ನವರಂಗದಲ್ಲಿ ಉಮಾಮಹೇಶ್ವರ, ವಿಷ್ಣು, ಹನುಮಂತ, ಸೂರ್ಯ ಮೊದಲಾದ ಮೂರ್ತಿಗಳಿವೆ. ಇದರ ಪ್ರವೇಶದ್ವಾರವು ಲತಾ, ಸ್ತಂಭ, ವ್ಯಾಳಿ ಶಾಖೆಗಳಿಂದ ಕೂಡಿದೆ. ಅಲ್ಲದೆ ಲತಾಶಾಖೆಯು ಲಲಾಟದವರೆಗೆ ಮುಂದುವರಿದಿದೆ. ದ್ವಾರದಲ್ಲಿ ತ್ರಿಶೂಲ, ಡಮರುಗಳನ್ನು ಹಿಡಿದು ಸ್ಥಾನಿಕರಾಗಿರುವ ಶೈವ ದ್ವಾರಪಾಲಕರಿರುವರು. ‘ಲಲಾಟ’ದಲ್ಲಿ ಗಜಲಕ್ಷ್ಮಿ ಶಿಲ್ಪವಿದೆ. ಲಲಾಟದ ಮೇಲಿನ ಉತ್ತರಾಂಗಭಾಗದ ಪಟ್ಟಿಕೆಯ ಮಧ್ಯದಲ್ಲಿ ಶಿವನು ಆಸೀನನಾಗಿದ್ದು, ಆತನ ಬಳಿ ನಂದಿ ಇದೆ. ಈತನ ಎಡ ಮತ್ತು ಬಲದಲ್ಲಿ ಧ್ಯಾನಾಸಕ್ತ ಋಷಿಮುನಿಗಳು ಮತ್ತು ವಿವಿಧ ಭಂಗಿಯ ಶಿಲ್ಪಗಳನ್ನು ನಯನ ಮನೋಹರವಾಗಿ ಕೆತ್ತಲಾಗಿದೆ. ಇದು ದೇವಾಲಯದ ವಿಶೇಷ. ಮುಖಮಂಟಪವು ತೆರೆದ ರೀತಿಯಲ್ಲಿದ್ದು, ಒಳಭಾಗದಲ್ಲಿ ಕಕ್ಷಾಸನಗಳಿವೆ. ಎರಡು ಕಂಬಗಳಿಂದ ಕೂಡಿದ ಈ ಮಂಟಪವನ್ನು ಪ್ರವೇಶಿಸಲು ‘ಹಸ್ತಿಹಸ್ತ’ ಫಲಕದೊಡನೆ ಇರುವ ಸೋಪಾನಗಳಿವೆ. ಈ ಮಂಟಪದಲ್ಲಿಯೇ, ನಾಗರಕಲ್ಲು, ನಂದಿ ವೀರಗಲ್ಲು, ಮತ್ತು ಸಪ್ತಮಾತೃಕೆಯರ ಶಿಲಾಫಲಕಗಳನ್ನು ಇಡಲಾಗಿದೆ.
ದೇವಾಲಯದ ಮೇಲಿನ ಮೂಲಶಿಖರ ಭಗ್ನವಾಗಿದ್ದು, ಶಿಖರ ಶೈಲಿಯನ್ನು ಗುರುತಿಸಲು ಕಷ್ಟವಾಗಿದೆ. ದೇವಾಲಯದ ವಾಸ್ತು ಭಾಗಗಳನ್ನು ಹಾಗೂ ಮೂರ್ತಿಶಿಲ್ಪಗಳ ಶೈಲಿಯನ್ನು ಆಧಾರವಾಗಿಟ್ಟುಕೊಂಡು ಕಲ್ಯಾಣಿ ಚಾಲುಕ್ಯರ ಕಾಲಾವಧಿಗೆ ಹೋಲಿಕೆಯಾಗುತ್ತದೆ ಎಂದು ಹೇಳಬಹುದು.
೪. ಕಲ್ಲೇದೇವರಪುರದ ಕಲ್ಲೇಶ್ವರ ದೇವಾಲಯ
ಪೂರ್ವಾಭಿಮುಖವಾಗಿರುವ ಈ ದೇವಾಲಯವು ಗ್ರಾಮದ ಮಧ್ಯದಲ್ಲಿದ್ದು, ಗರ್ಭಗುಡಿ, ಅಂತರಾಳ, ನವರಂಗ, ಮುಖಮಂಟಪಗಳನ್ನು ಒಳಗೊಂಡಿದೆ.
ಹೊರಭಾಗದ ಅಧಿಷ್ಠಾನವು ಉಪಾನ, ಪದ್ಮ, ಕಪೋತ ಭಾಗಗಳನ್ನು ಹೊಂದಿದೆ. ನಂತರ ಕಾಲದಲ್ಲಿ ಈ ಭಾಗವನ್ನು ದುರಸ್ಥಿಗೊಳಿಸಿದ್ದಾರೆ. ಭಿತ್ತಿಭಾಗವು ಅರೆಗಂಬಗಳಿಂದ ಕೂಡಿದ್ದು, ಉಳಿದಂತೆ ಸರಳವಾಗಿದೆ. ಮುಖಮಂಟಪದ ಭಾಗವನ್ನು ಇತ್ತೀಚಿಗೆ ನವೀಕರಿಸಲಾಗಿದೆ. ಭಿತ್ತಿಯ ಮೇಲೆ ಪ್ರಸ್ತರ ಭಾಗವಿದ್ದು, ಅದರಲ್ಲಿನ ಕಪೋತಭಾಗವು ಕೆಳಬಾಗಿದ ರೀತಿಯಲ್ಲಿದ್ದು, ಸರಳವಾಗಿದೆ. ಗರ್ಭಗುಡಿಯ ಮೇಲೆ ಕದಂಬ ನಾಗರಶೈಲಿಯ ಶಿಖರ, ಶಿಖರದ ಮೇಲೆ ಹಿತ್ತಾಳೆ ಕಲಶವಿದೆ. ಶಿಖರದ ಮುಂಭಾಗದಲ್ಲಿ (ಅಂತರಾಳದ ಮೇಲೆ) ಹೊಯ್ಸಳರ ಲಾಂಛನವಾದ ಸಳ ಹುಲಿಯೊಡನೆ ಹೋರಾಡುತ್ತಿರುವ ದೃಶ್ಯವಿರುವ ಮೂರ್ತಿಯನ್ನು ಇಡಲಾಗಿದೆ. ಆದರೆ ಹುಲಿಮಾತ್ರ ಈಗ ಕಾಣಬರುತ್ತಿದ್ದು, ಉಳಿದಭಾಗ ತ್ರುಟಿತವಾಗಿದೆ.
ಚೌಕಕಾರದ ಗರ್ಭಗುಡಿಯಲ್ಲಿ ಲಿಂಗವಿದ್ದು, ಇದರ ಮುಚ್ಚಿಗೆಯಲ್ಲಿ ಅರಳಿದ ಪದ್ಮವಿದೆ. ಇದರ ದ್ವಾರವನ್ನು ಇತ್ತೀಚೆಗೆ ಹಿತ್ತಾಳೆಯ ತಗಡಿನಿಂದ ಅಲಂಕರಿಸಿದ್ದಾರೆ. ಅಂತರಾಳವು ಆಯತಾಕಾರವಾಗಿದ್ದು, ಇಲ್ಲಿನ ದಕ್ಷಿಣಕ್ಕೆ ಪ್ರವೇಶದ್ವಾರಗಳಿವೆ. ಇದರ ಉತ್ತರಭಾಗದಲ್ಲಿ ಚಿಕ್ಕ ಕೋಷ್ಟಗುಡಿ ಇದೆ. ನವರಂಗ ವಿವಿಧ ಭಾಗಗಳಲ್ಲಿ ವಿಷ್ಣು, ನಂದಿ, ಗಣಪತಿ, ವೀರಭದ್ರ ಮೊದಲಾದ ಮೂರ್ತಿಗಳಿವೆ. ಮಧ್ಯದಲ್ಲಿರುವ ನಾಲ್ಕು ಕಂಬಗಳು ಚೌಕ ವೃತ್ತಕಾರವಾಗಿವೆ. ಇವುಗಳ ದಂಡಭಾಗವು ಚೌಕಕಾರವಾಗಿದ್ದು, ಅದರ ಮೇಲಿನ ದಂಡಾಗ್ರ ಭಾಗವು ವೃತ್ತಕಾರವಾಗಿ ಬಳೆ, ಗಂಟೆಯ ಅಲಂಕಾರವನ್ನು ಹೊಂದಿದೆ. ಗಂಟೆಯಾಕಾರದ ಭಾಗದಲ್ಲಿ ಮಣಿಸರ, ಪತ್ರ ಮತ್ತು ಪುಷ್ಪಗಳನ್ನು ಅಲಂಕಾರಿಕವಾಗಿ ಬಿಡಿಸಲಾಗಿದೆ. ಬೋದಿಗೆಗಳು ಮತ್ತು ನವರಂಗದ ದ್ವಾರಗಳು ಸರಳವಾಗಿವೆ. ಇಲ್ಲಿನ ‘ಲಲಾಟ’ದಲ್ಲಿ ಗಣಪತಿಯ ಶಿಲ್ಪವಿದ್ದು, ಅದರ ಕೆಳಗೆ ಎರಡು ಇಲಿಗಳನ್ನು ಚಿಕ್ಕದಾಗಿ ಬಿಡಿಸಲಾಗಿದೆ. ಅಲ್ಲದೆ ಗಣಪತಿಯ ಎಡಬದಿಗೆ ಕುಮಾರಸ್ವಾಮಿಯನ್ನು ಕೆತ್ತಲಾಗಿದೆ.
ಮುಖಮಂಟಪದಲ್ಲಿ ನಾಲ್ಕು ಗ್ರಾನೈಟ್ ಶಿಲೆಯ ಕಂಬಗಳಿವೆ. ಇದರಲ್ಲಿ ನಂತರ ಕಾಲದಲ್ಲಿ ನಿರ್ಮಿಸಿದ ಗೌರಮ್ಮ, ವೀರಭದ್ರನ ಉಪಗುಡಿಗಳಿವೆ. ಇದರ ದ್ವಾರದಲ್ಲಿ ಶೈವ ದ್ವಾರಪಾಲಕರಿರುವರು. ಅವರ ಎಡಬಲದಲ್ಲಿ ಚಾಮರ ಹಿಡಿದ ಹಾಗೂ ಅಂಜಲಿ ಮುದ್ರೆ, ಸ್ತ್ರೀಯರ ಶಿಲ್ಪಗಳನ್ನು ಕೆತ್ತಲಾಗಿದೆ. ಲಲಾಟ ಬಿಂಬದಲ್ಲಿ ಪೂರ್ಣಕುಂಭದ ಅಲಂಕಾರವಿದೆ. ಈ ದೇವಾಲಯದ ಮುಂಭಾಗದಲ್ಲಿ ನಂದಿ ಹಾಗೂ ಉಯ್ಯಾಲೆ ಕಂಬಗಳಿವೆ.
ದೇವಾಲಯದ ಮೇಲಿರುವ ಹೊಯ್ಸಳ ಲಾಂಛನ ಹಾಗು ವಾಸ್ತು ಲಕ್ಷಣಗಳನ್ನು ಆಧಾರವಾಗಿಟ್ಟುಕೊಂಡು ಹೊಯ್ಸಳರ ಕಾಲಾವಧಿಯಲ್ಲಿ ಈ ದೇವಾಲಯ ನಿರ್ಮಾಣವಾಗಿ ತದನಂತರದ ಅರಸರಿಂದ ಹಲವಾರು ಮಾರ್ಪಾಡುಗಳಿಗೆ ಒಳಗಾಗಿದೆಯೆಂದು ಹೇಳಬಹುದು. ಹೊಯ್ಸಳ ಅರಸರು ಮತ್ತು ನಂತರದ ಅರಸರು ಹಾಗು ಅವರ ಸಾಮಂತರು ಈ ದೇವಾಲಯಕ್ಕೆ ದಾನ ಬಿಟ್ಟ ಬಗ್ಗೆ ಇಲ್ಲಿನ ಶಾಸನಗಳಿಂದ ವಿವರಣೆ ದೊರಕುತ್ತದೆ.
೫. ಕೊಣಚಗಲ್ ರಂಗನಾಥಸ್ವಾಮಿ ದೇವಾಲಯ
ಕೊಣಚಗಲ್ ಬೆಟ್ಟದ ಮೇಲೆ ಈ ದೇವಾಲಯವಿದ್ದು ಪೂರ್ವಾಭಿಮುಖವಾಗಿದೆ. ಗ್ರಾನೈಟ್ ಶಿಲೆಯನ್ನು ಬಳಸಿ ನಿರ್ಮಿಸಲಾಗಿರುವ ಈ ದೇವಾಲಯವು ಗರ್ಭಗುಡಿ, ಅಂತರಾಳ, ನವರಂಗ ಹಾಗೂ ತೆರದ ಮುಖಮಂಟಪಗಳನ್ನು ಒಳಗೊಂಡಿದೆ.
ಚೌಕಕಾರದ ಗರ್ಭಗುಡಿಯಲ್ಲಿ ಸುಂದರ ರಂಗನಾಥನ ವಿಗ್ರಹವಿದೆ. ಅಂತರಾಳವು ಸರಳವಾಗಿದ್ದು. ಅದರ ದ್ವಾರದಲ್ಲಿ ವೈಷ್ಣವ ದ್ವಾರಪಾಲಕರಿದ್ದಾರೆ. ನವರಂಗದಲ್ಲಿ ನಾಲ್ಕು ಗ್ರಾನೈಟ್‍ಶಿಲೆಯ ಬೃಹತ್ ಕಂಬಗಳಿವೆ. ಇವು ಚೌಕ, ಚತುರಸ್ರವಾಗಿದ್ದು, ಹಲವು ಶಿಲ್ಪಗಳಿಂದ ಅಲಂಕೃತವಾಗಿದೆ. ಅವುಗಳಲ್ಲಿ ಮತ್ಸ್ಯ, ಗರುಡ, ಹನುಮ, ಹಂಸ, ಯಾಳಿ, ಯತಿ, ಲಿಂಗ, ನಂದಿ ಶಂಖ, ಮೃದಂಗ ಭಾರಿಸುವವ, ವಿಷ್ಣು, ಚಕ್ರ, ಲಕ್ಷ್ಮಿನರಸಿಂಹ ಮೊದಲಾದ ಶಿಲ್ಪಗಳು ಪ್ರಮುಖವಾಗಿವೆ. ಕಂಬಗಳ ಮೇಲಿನ ಬೋದಿಗೆಯು ಪುಷ್ಪಗಳ ಅಲಂಕಾರದಿಂದ ಕೂಡಿದೆ. ಮಧ್ಯೆದಲ್ಲಿರುವ ಮುಚ್ಚಿಗೆಯಲ್ಲಿ ಪದ್ಮವಿದ್ದು, ಅಲಂಕರಯುತವಾಗಿದೆ. ನವರಂಗ ಪಶ್ಚಿಮ ಗೋಡೆಯಲ್ಲಿ (ಅಂತರಾಳದ ಹೊರಭಿತ್ತಿ) ಗಣೇಶನ ಶಿಲ್ಪವಿದೆ.
ಈ ನವರಂಗಕ್ಕೆ ಉತ್ತರ ಮತ್ತು ಪೂರ್ವದಲ್ಲಿ ಪ್ರವೇಶದ್ವಾರಗಳಿವೆ. ಉತ್ತರದ್ವಾರದಲ್ಲಿ ವೈಷ್ಣವ ದ್ವಾರಪಾಲಕರಿದ್ದು, ತ್ರಿಭಂಗದಲ್ಲಿ ನಿಂತಿದ್ದಾರೆ. ಉಳಿದಂತೆ ಈ ದ್ವಾರವು ಸರಳ ರೀತಿಯಲ್ಲಿದ್ದು, ಲಲಾಟದಲ್ಲಿ ಗಜಲಕ್ಷ್ಮಿ ಶಿಲ್ಪವನ್ನು ಕೆತ್ತಲಾಗಿದೆ. ಪೂರ್ವದ್ವಾರದಲ್ಲಿ ವೈಷ್ಣವ ದ್ವಾರಪಾಲಕರಿದ್ದಾರೆ. ದ್ವಾರದಲ್ಲಿ ಪುಷ್ಪಷಾಖೆಯಿಂದ ಮಾತ್ರ ಅಲಂಕೃತವಾಗಿದ್ದು, ಉಳಿದ ಶಾಖೆಗಳು ಅಲಂಕೃತವಾಗಿಲ್ಲ. ಮೊದಲಿನ ಎರಡು ಶಾಖೆಗಳು ಲಲಾಟದವರೆಗೂ ಮುಂದುವರಿದಿವೆ. ಲಲಾಟದಲ್ಲಿ ಗಜಲಕ್ಷ್ಮಿಶಿಲ್ಪವಿದೆ.
ಮುಖಮಂಟಪವು ತೆರೆದ ರೀತಿಯಲ್ಲಿದ್ದು, ಅದರಲ್ಲಿ ಎಂಟು ಬೃಹತ್ ಗಾತ್ರದ ಕಂಬಗಳಿವೆ. ಅವು ಚೌಕ, ಚತುರಸ್ರಾಕಾರವಾಗಿದ್ದು, ಚೌಕಕಾರದ ಭಾಗದಲ್ಲಿ ವಿವಿಧ ಶಿಲ್ಪಗಳನ್ನು ಕೆತ್ತಲಾಗಿದೆ. ಅವುಗಳಲ್ಲಿ ಹಣ್ಣು ತಿನ್ನುತ್ತಿರುವ ಕೋತಿ, ಹಾವನ್ನು ಹಿಡಿದಿರುವ ವೀರ, ಅಂಜನೇಯ, ನಂದಿ, ಯತಿಗಳು, ಮೂರು ತಲೆಯ ಹಸುಲಿಂಗಕ್ಕೆ ಹಾಲನ್ನು ಸುರಿಸುತ್ತಿರುವುದು. ಕೈಯಲ್ಲಿ ಬಿಲ್ಲು ಹಿಡಿದು ಹೊರಟ, ಸ್ತ್ರೀ, ಯಾಳಿ ಮುಂತಾದ ಶಿಲ್ಪಗಳು ಮುಖ್ಯವಾಗಿವೆ. ಇದೇ ಮಂಟಪದ ಪಶ್ಚಿಮ ಭಿತ್ತಿಯಲ್ಲಿ (ನವರಂಗ ದ್ವಾರದ ಭಿತ್ತಿಯಲ್ಲಿ) ಜೋಡಿ ಮೀನು ಕದನದಲ್ಲಿ ತೊಡಗಿದ ಅನೆಗಳು, ಎಡಭಾಗದಲ್ಲಿ ಇದು ಬಲಭಾಗ ಭಿತ್ತಿಯಲ್ಲಿ ಮಿಥುನ ಶಿಲ್ಪಗಳಿವೆ.
ಈ ದೇವಾಲಯದ ಹೊರಭಾಗದ ಅಧಿಷ್ಟಾನವು ಯಾವುದೇ ಅಲಂಕಾರವಿಲ್ಲದೆ ಸರಳವಾಗಿದೆ. ಅಲ್ಲದೆ ಭಿತ್ತಿಯಲ್ಲಿಯೂ (ಈ ಹಿಂದೆ ಹೇಳಿದ ಭಾಗಗಳನ್ನು ಹೊರತುಪಡಿಸಿ) ಯಾವುದೇ ಶಿಲ್ಪಗಳಿರುವುದಿಲ್ಲ. ಭಿತ್ತಿಯ ಮೇಲಿನ ಕಪೋತ ಭಾಗವು ಸ್ವಲ್ಪ ಮುಂದೆ ಚಾಚಿದ್ದು, ಅದರಲ್ಲಿ ಯಾವುದೇ ಅಲಂಕಾರವಿಲ್ಲ, ಶಿಖರವನ್ನು ಇತ್ತೀಚಿಗೆ ನಿರ್ಮಿಸಲಾಗಿದೆ. ಮುಖಮಂಟಪದ ಎದುರಿನಲ್ಲಿ ಗರುಡನ ಚಿಕ್ಕ ಗುಡಿಯಿದ್ದು, ಅದರಲ್ಲಿ ಸುಂದರ ಗರುಡ ಮೂರ್ತಿ ಇದೆ. ಇಲ್ಲೆಯೇ ದೀಪಸ್ತಂಭವಿದೆ. ಇಲ್ಲಿನ ವಾಸ್ತು ಮತ್ತು ಶಿಲ್ಪ ಲಕ್ಷಣಗಳ ಅಧಾರದ ಮೇಲೆ ಈ ದೇವಾಲಯ ವಿಜಯನಗರ ಕಾಲದಲ್ಲಿ (೧೫ – ೧೬ ನೇ ಶತಮಾನ) ನಿರ್ಮಾಣವಾಗಿ, ತದನಂತರ ಅಂದರೆ ವಿಜಯನಗರೋತ್ತರ ಕಾಲದಲ್ಲಿ (ಪಾಳೆಯಗಾರರ ಕಾಲದಲ್ಲಿ) ಅಭಿವೃದ್ಧಿಯಾಗಿರಬಹುದೆಂದು ಊಹಿಸಬಹುದಾಗಿದೆ.
ಮೂರ್ತಿಶಿಲ್ಪಗಳು
ದೇವಾಲಯಗಳ ಅವಿಭಾಜ್ಯ ಅಂಗಗಳಾದ ಮೂರ್ತಿಗಳು ಇದೇ ತಾಲೂಕಿನ ಆಸಗೋಡು, ಕಲ್ಲೇದೇವರಪುರ, ಚದುರಗೊಳ, ಗುತ್ತಿದುರ್ಗ, ಕೂದದಗುಡ್ಡ, ಕೊಣಚಗಲ್, ಮುಷ್ಠೂರು, ದೊಣ್ಣೆಹಳ್ಳಿ, ಬಿಳಿಚೋಡು, ನಿಬಗೂರು, ದಿಡಗೂರು, ಅಣಬೂರು, ಸೊಕ್ಕೆ, ರಾಯಘಟ್ಟ ಮೊದಲಾದೆಡೆ ಕಂಡುಬಂದಿವೆ. ಚಾರಿತ್ರಿಕ ಕಾಲಘಟ್ಟಕ್ಕೆ ಸೇರಿದ ಶಿವಲಿಂಗ, ನಂದಿ, ವೀರಭದ್ರ, ಕಾರ್ತಿಕೇಯ, ಭೈರವ, ಉಮಮಹೇಶ್ವರ, ವೀರಭದ್ರ, ಕೇಶವ, ವೇಣುಗೋಪಾಲ, ಮಾಧವ, ಅನಂತಶಯನ, ಕಾಳಿ, ಮೊದಲಾದ ಮೂರ್ತಿಗಳು ದೊರೆತಿದ್ದು, ಅವುಗಳ ಅಧ್ಯಯನದ ದೃಷ್ಠಿಯಿಂದ ಮಹತ್ವ ಪಡೆದಿದ್ದು, ಅವುಗಳಲ್ಲಿ ಕೆಲವು ಮುಖ್ಯ ಶಿಲಾಮೂರ್ತಿಗಳನ್ನು ಮಾತ್ರ ಇಲ್ಲಿ ವಿವರಿಸಲಾಗಿದೆ.
೧. ಚದುರಗೊಳದ ಭೈರವ
ಕಪ್ಪುಶಿಲೆಯಿಂದ ಕಡೆಯಲಾದ ಈಮೂರ್ತಿ ಗ್ರಾಮದ ಭೈರವ ದೇವಾಲಯದಲ್ಲಿದೆ. ಕ್ರಿ.ಶ. ೮ನೇ ಶತಮಾನಕ್ಕೆ ಸೇರಿರುವ ಈ ಮೂರ್ತಿ ಪಾಣಿಪೀಠದ ಮೇಲೆ ಸ್ಥಾನಿಕವಾಗಿದೆ. ಕಿರೀಟಮುಕುಟ ಧರಿಸಿರುವ ಇದು ಎಂಟುಕೈಗಳನ್ನು ಹೊಂದಿದ್ದು, ಅವುಗಳಲ್ಲಿ ತ್ರಿಶೂಲ, ಡಮರುಗ, ಅಂಕುಶ, ಖಡ್ಗ, ಕಠಾರಿ, ಧನಸ್ಸು, ಕಪಾಲಗಳನ್ನು ಹಿಡಿದಿದೆ. ಸರ್ಪಕುಂಡಲ, ಕೊರಳಹಾರ, ಕಂಠಾಭರಣ, ಉದರಬಂಧ, ಕಟಿಬಂಧ, ಮೊಣಕಾಲವರೆಗೆ ಇಳಿಬಿದ್ದ ಉಪವೀತಗಳನ್ನು ಈ ಮೂರ್ತಿಧರಿಸಿದೆ. ಕೈ ಮತ್ತು ಕಾಲುಗಳಲ್ಲಿ ಕಡಗಗಳಿದ್ದು, ಪಾದಗಳಲ್ಲಿ ಅಲಂಕೃತ ಪಾದರಕ್ಷೆಗಳಿವೆ. ನಗ್ನವಾಗಿ ಸರ್ವದ ಮೇಲೆ ನಿಂತಿರುವ ಈ ಮೂರ್ತಿಯ ಎಡಗಾಲ ಮುಂಭಾಗದಲ್ಲಿ ಸರ್ಪ ಹೆಡೆಬಿಚ್ಚಿ ಹಿಂಭಾಗಕ್ಕೆ ತನ್ನ ಬಾಲವನ್ನು ಚಾಚಿ ಮಲಗಿದಂತೆ ಕೆತ್ತಲಾಗಿದೆ. ಬಲಗಾಲಿನ ಬಳಿ ವಾದ್ಯದವರು, ಎಡಗಾಲಿನ ಬಳಿ ನಾಯಿ ಮತ್ತು ಚಿಕ್ಕ ಪುರುಷ ಶಿಲ್ಪಗಳನ್ನು ನಯನ ಮನೋಹರವಾಗಿ ಕೆತ್ತಲಾಗಿದೆ. ಕೆಳಗಿನ ಪಾಣಿಪೀಠದಲ್ಲಿ ಚೇಳು ಮತ್ತು ಪದ್ಮಗಳ ಕೆತ್ತನೆ ಇದೆ.
೨. ಬಿಳಚೋಡಿನ ಲಕ್ಷ್ಮಿನಾರಾಯಣ
ಗ್ರಾಮದ ಈಶ್ವರ ದೇವಾಲಯದಲ್ಲಿರುವ ಈ ಮೂರ್ತಿ ಕ್ರಿ.ಶ. ೧೧ನೇ ಶತಮಾನಕ್ಕೆ ಸೇರಿದ್ದು, ಬಳಪದ ಶಿಲೆಯಿಂದ ಈ ಮೂರ್ತಿಯನ್ನು ತಯಾರಿಸಲಾಗಿದೆ. ಲಲಿತಾಸನದಲ್ಲಿ ಪೀಠದ ಮೇಲೆ ಆಸೀನರಾಗಿರುವ ನಾರಾಯಣ ಮೂರ್ತಿ ನಾಲ್ಕು ಕೈಗಳನ್ನೊಂದಿದೆ. ಕಿರೀಟ ಮುಕುಟಧಾರಿಯಾಗಿರುವ ಇದು ಮಕರಕುಂಡಲ, ಕಂಠಾಭರಣ, ಕೊರಳಹಾರ, ಉಅದರ ಬಂಧ, ಯಜ್ಞೋಪವೀತಗಳನ್ನು ಧರಿಸಿದ್ದು, ಕೈಗಳಲ್ಲಿ ಕೇಯೂರ, ಭುಜಬಂಧ, ಕೈಕಡಗಗಳಿವೆ. ಮೇಲಿನ ಕೈಗಳಲ್ಲಿ ಹಿಡಿದ ಆಯುಧ ಗೋಚರಿಸುವುದಿಲ್ಲ. ಕೆಳಗಿನ ಬಲಗೈ ಅರ್ಧಕ್ಕೆ ತ್ರುಟಿತವಾಗಿರುವುದರಿಂದ ಅದು ಯಾವ ಮುದ್ರೆಯಲ್ಲಿದೆ ಅಥವಾ ಆ ಕೈಯಲ್ಲಿ ಹಿಡಿದ ಆಯುಧ ಯಾವುದೆಂದು ಹೇಳುವುದು ಕಷ್ಟ. ಎಡಗೈಯನ್ನು ಲಕ್ಷ್ಮಿಯನ್ನು ಆಲಂಗಿಸಿದಂತಿದ್ದು, ನಡುಬಂಧ, ಅಲಂಕಾರಿಕ ಧೋತಿ, ಕಾಲ್ಗಡಗ, ಪಾದರಸ, ಬೆರಳುಂಗರಗಳಿಂದ ಅಲಂಕೃತವಾಗಿದೆ.
ವಿಷ್ಣುವಿನ ತೊಡೆಯ ಮೇಲೆ ಕುಳಿತ ಲಕ್ಷ್ಮಿ ಕಿರೀಟಮುಕುಟಧಾರಿಯಾಗಿದ್ದು, ಅದರ ಹಿಂಬದಿ ಶಿರವಿದೆ. ಕಿವಿಯಲ್ಲಿ ಚಕ್ರಕುಂಡಲ, ಕೊರಳಲ್ಲಿ ಕಂಠಾಭರಣ, ಕೊರಳಹಾರ, ಯಜ್ಞೋಪವೀತ ಹಾಗು ಕುಚಬಂಧಗಳಿವೆ. ದ್ವಿಭುಜಧಾರಿಯಾದ ಈಕೆಯು ಬಲಗೈಯಿಂದ ನಾರಾಯಣನ ಬಲಭುಜವನ್ನು ಆಲಂಗಿಸಿಕೊಂಡಿರುವಳು. ಎಡಗೈ ಅರ್ಧಭಾಗಕ್ಕೆ ತ್ರುಟಿತವಾಗಿರುವುದರಿಂದ ಆಕೈಯಲ್ಲಿ ಇದ್ದಿರಬಹುದಾದ ಆಯುಧ ಯಾವುದೆಂದು ಇಲ್ಲವೇ ಅದರ ಸ್ವರೂಪವನ್ನು ಹೇಳಲಾಗದು. ವೈಜಯಂತಿ ಹಾರ, ಕಾಲಿನಲ್ಲಿ ಕಡಗ, ಪಾದಸರ ಹಾಗು ಬೆರಳುಂಗುರಗಳಿಂದ ಅಲಂಕೃತವಾಗಿರುವ ಲಕ್ಷ್ಮಿಯು ತನ್ನ ಎಡಗಾಲ ತೊಡೆಯ ಮೇಲೆ ಬಲಗಾಲನ್ನು ಹಾಕಿಕೊಂಡು ಸುಖಾಸೀನವಾಗಿ ಕುಳಿತಿರುವುದು ವಿಶೇಷ. ಈ ಮೂರ್ತಿಯ ಮುಖಭಾವ ಅಲಂಕಾರ, ಶೈಲಿಗಳ ಆಧಾರದ ಮೇಲೆ ಇದು ಕಲ್ಯಾಣಿ ಚಾಲುಕ್ಯರ ಕಾಲವೆಂದು ಹೇಳಬಹುದು.
೩. ಚದುರಗೊಳದ ಅನಂತಶಯನಮೂರ್ತಿ
ಗ್ರಾಮದ ಕಲ್ಲೇಶ್ವರ ದೆವಾಲಯದ ಬಳಿ ಜಮೀನೊಂದರಲ್ಲಿ ಇರುವ ಈ ಮೂರ್ತಿ ಕ್ರಿ.ಶ. ೧೧ನೇ ಶತಮಾನಕ್ಕೆ (ಕಲ್ಯಾಣಿ ಚಾಲುಕ್ಯ) ಸೇರಿದ್ದು, ಹಸಿರು ಬಳಪದಶಿಲೆಯಿಂದ ತಯಾರಿಸಲಾಗಿದೆ. ಪೀಠದ ಮೇಲೆ ಏಳು ಹೆಡೆ ಬಿಚ್ಚಿದ ಸರ್ಪವಿದ್ದು (ಈಗ ನಾಲ್ಕು ಮಾತ್ರ ಉಳಿದಿದ್ದು, ಉಳಿದವು ತ್ರುಟಿತವಾಗಿದೆ), ಅದರ ಮೇಲ್ಭಾಗದಲ್ಲಿ ವಿಷ್ಣುವು ಎರಡು ಕಾಲನ್ನು ಚಾಚಿ ಶಯನನಾಗಿದ್ದಾನೆ. ಮೂಲದಲ್ಲಿದ್ದ ನಾಲ್ಕು ಕೈಗಳು ಈಗ ತ್ರುಟಿತವಾಗಿವೆ. ಕಿರೀಟಮುಖಿಯಾದ ಈ ಮೂರ್ತಿ ತನ್ನ ಮೇಲಿನ ಬಲಗೈಯನ್ನು ತಲೆಗೆ ಒತ್ತಿಹಿಡಿದಿದ್ದು ಉಳಿದ ಕೈಗಳು ತ್ರುಟಿತವಾಗಿರುವುದರಿಂದ ಅವುಗಳ ಸ್ವರೂಪ ಸ್ಪಷ್ಟವಾಗುವುದಿಲ್ಲ. ಕಿವಿಯಲ್ಲಿ ಪತ್ರಕುಂಡಲ, ಕೊರಳಲ್ಲಿ ಕಂಠಿಹಾರ, ಉದರಬಂಧ, ಯಜ್ಞೋಪವೀತ, ಕಾಲಿನವರೆಗೆ ಇಳಿಬಿದ್ದ ವೈಜಯಂತಿ ಹಾರ, ಹಾಗೂ ಭುಜಕೀರ್ತಿ ಕೇಯೂರಗಳಿಂದ ಅಲಂಕೃತವಾಗಿರುವ ಈ ಮೂರ್ತಿಯ ನಾಭಿಯಿಂದ ಹೊರಬಂದ ಬ್ರಹ್ಮಶಿಲ್ಪ ಈಗ ಭಗ್ನವಾಗಿದೆ. ಮೊಣಕಾಲಿನವರೆಗೆ ಇಳಿಬಿದ್ದ ಪಂಚೆಯನ್ನು ಮಣಿ ಹಾಗೂ ಆಭರಣಗಳಿಂದ ಶಿಲ್ಪ ಬಹುಸೂಕ್ಷ್ಮ ಕೆತ್ತಿದ್ದಾನೆ. ವಿಷ್ಣುವಿನ ಕಾಲಿನ ಬಳಿ ಕೇವಲ ಶ್ರೀದೇವಿಯೊಬ್ಬಳೇ ಕಾಣಬರುತ್ತಿದ್ದು, ಭೂದೇವಿ ತ್ರುಟಿತವಾಗಿರಬೇಕೆನಿಸುತ್ತದೆ. ಮೂರ್ತಿಶಾಸ್ತ್ರ ಮತ್ತು ಶಿಲ್ಪಶಾಸ್ತ್ರದ ಹಿನ್ನೆಲೆಯಲ್ಲಿ ಹಾಗೂ ಅಧ್ಯಯನದ ದೃಷ್ಟಿಯಿಂದ ಈ ಮೂರ್ತಿ ಅತ್ಯಂತ ಮಹತ್ವ ಪಡೆದಿದೆ ಎಂಬುದನ್ನು ಸೂಕ್ಷ್ಮವಾಗಿ ಗಮನಿಸಬೇಕಿದೆ.
೪. ಚದುರಗೊಳದ ಭದ್ರಕಾಳಿ
ಬನಶಂಕರಿ ದೇವಾಲಯದಲ್ಲಿರುವ ಈ ಮೂರ್ತಿಯನ್ನು ಸ್ಥಳೀಯರು ಬನದಮ್ಮ, ಬನಶಂಕರಿ ಎಂದು ಕರೆಯುತ್ತಾರೆ. ಕಪ್ಪುಶಿಲೆಯಿಂದ ತಯಾರಿಸಲ್ಪಟ್ಟ ಇದು ಕ್ರಿ.ಶ. ೯ನೇ ಶತಮಾನಕ್ಕೆ ಸೇರಿದೆ. ಇದು ಪೀಠದ ಮೇಲೆ ಕುಳಿತಿದ್ದು, ಕಿರೀಟಮುಕುಟ ಧರಿಸಿದೆ. ಕಿವಿಯಲ್ಲಿ ಚಕ್ರಮಂಡಲ, ಕಂಠಾಭರಣ, ಕೊರಳಹಾರ, ಕುಚಬಂಧವಿದ್ದು, ಕಾಲಿನವರೆಗೆ ಇಳಿಬಿದ್ದ ರುಂಡಮಾಲೆಯಿಂದ ಅಲಂಕೃತವಾಗಿದೆ. ಚತುರ್ಭುಜಧಾರಿಯಾದ ಈ ಮೂರ್ತಿಯ ಕೈಗಳಲ್ಲಿ ಕೈಕಡಗ, ಕೇಯೂರಗಳಿವೆ. ಈ ಮೂರ್ತಿಯ ಮೇಲಿನ ಕೈಗಳಲ್ಲಿ ಡಮರು, ತ್ರಿಶೂಲ, ಕೆಳಗಿನ ಕೈಗಳಲ್ಲಿ ಖಡ್ಗ ಮತ್ತು ಕಪಾಲಗಳಿವೆ. ನಡುವಿನಲ್ಲಿ ಕಟಿಬಂಧವಿದ್ಧು, ಕಾಲಿನಲ್ಲಿ ಕಾಲ್ಗಡಗಗಳನ್ನು ಧರಿಸಿದ ಈ ಮೂರ್ತಿಯು ಉಗ್ರಸ್ವರೂಪಿಯಾಗಿದೆ.
೫. ಕೊಡದಗುಡ್ಡದ ಮಹಿಷಮರ್ಧಿನಿ
ಗ್ರಾಮದ ಕೆರೆಯ ಬಳಿ ಇರುವ ಈಶ್ವರ ದೇವಾಲಯದಲ್ಲಿರುವ ಈ ಮೂರ್ತಿಯನ್ನು ಕಪ್ಪುಶಿಲೆಯಿಂದ ತಯಾರಿಸಲಾಗಿದೆ. ಕ್ರಿ.ಶ. ೯ನೇ ಶತಮಾನಕ್ಕೆ ಸೇರಿದ ಇದು ಕರಂಡ ಮಕುಟಧಾರಿಯಾಗಿದೆ. ಕಿವಿಯಲ್ಲಿ ಚಕ್ರಕುಂಡಲಗಳಿದ್ದು, ತಲೆಯ ಹಿಂಬದಿಯಲ್ಲಿ ಶಿರಶ್ಚಕ್ರವಿದೆ. ಕೊರಳಲ್ಲಿ ಕಂಠಾಭರಣದ ಜೊತೆಗೆ ಅನೇಕ ಬಗೆಯ ಹಾರಗಳಿದ್ದು, ಎದೆಯ ಮೇಲೆ ಕುಚಬಂಧವಿದೆ. ಚತುರ್ಭುಜಧಾರಿಯಾದ ಈ ಮೂರ್ತಿಯ ಮೇಲಿನ ಕೈಗಳಲ್ಲಿ ಶಂಖ, ಚಕ್ರ, ಕೆಳಗಿನ ಬಲಗೈಯಲ್ಲಿ ತ್ರಿಶೂಲವಿದ್ದು, ಅಸುರನಿಗೆ ತಾಗಿಸಿದೆ. ಎಡಗೈಯನ್ನು ಅಸುರನ ತಲೆಯ ಮೇಲೆ ಇಡಲಾಗಿದೆ. ಕೈಗಳಲ್ಲಿ ಬಳೆ, ಕೇಯೂರಗಳಿವೆ. ಅಲೀಢ ಭಂಗಿಯಲ್ಲಿರುವ ಈ ಮೂರ್ತಿಯು ಬಲಗಾಲನ್ನು ಪೀಠದ ಮೇಲೆ ಇಟ್ಟಿದ್ದು, ಎಡಪಾದವನ್ನು ಕೋಣನ ಮೇಲೆ ಇಡಲಾಗಿದೆ. ಕಾಲಿನಲ್ಲಿ ಕಡಗ, ಪಾದಸರಗಳಿವೆ. ಇಲ್ಲಿ ಕೋಣನನ್ನು ಹಿಮ್ಮುಖವಾಗಿ ಕೆತ್ತಿರುವುದು ಈ ಮೂರ್ತಿಯ ವಿಶೇಷ. ಅಂದರೆ ಕೋಣ ಬಲಗಾಲಿನ ಕಡೆ (ತಲೆಯನ್ನು ಬಾಗಿಸಿ) ಮುಖಮಾಡಿ ನಿಂತಿದೆ. ಕೋಣನ ತಲೆ ಭಾಗದಿಂದ ಅಸುರನು ಹೊರಬಂದಿದ್ದು, ಈ ಅಸುರನು ಎಡಗೈಯಲ್ಲಿ ಗುರಾಣಿ, ಬಲಗೈಯಲ್ಲಿ ಖಡ್ಗ ಹಿಡಿದು ವೀರಗಚ್ಛೆ ಧರಿಸಿರುವಂತೆ ಕೆತ್ತಲಾಗಿದೆ. ಮಹಿಷಮರ್ಧಿನಿಯ ಕಾಲಿನ ಎಡಬದಿಯಲ್ಲಿ ಸಿಂಹವು ಕೋಣನ ಮೇಲೆ ಆಕ್ರಮಣ ಮಾಡಿದಂತಿದ್ದು, ಸುತ್ತಲೂ ಸಾಧಾ ಶೈಲಿಯ ಪ್ರಭಾವಳಿ ಇದೆ.
ಕೇವಲ ಈ ಮೂರ್ತಿಗಳಷ್ಟೇ ಅಲ್ಲದೆ ಅಧ್ಯಯನ ದೃಷ್ಟಿಯಿಂದ ಮುಖ್ಯವೆನಿಸಿದ ಹಲವಾರು ಮೂರ್ತಿಗಳು ಜಗಲೂರು ತಾಲೂಕಿನ ವಿವಿಧೆಡೆ ದೊರೆಯುತ್ತವೆ. ಮೂರ್ತಿ ಶಾಸ್ತ್ರದ ದೃಷ್ಠಿಯಿಂದ ಪ್ರಮುಖವಾದ ಇವುಗಳು ಅಂದಿನ ಸಮಾಜೋ ಧಾರ್ಮಿಕ ಇತಿಹಾಸವನ್ನು ಪುನರ್ ರಚಿಸಲು ಸಹಾಯಕವಾಗಿವೆ. ಅಲ್ಲದೆ ಇವುಗಳ ಸಹಾಯದಿಂದ ಮೂರ್ತಿಶಾಸ್ತ್ರದ ಬೆಳವಣಿಗೆಯನ್ನು ಸಹಾ ಗುರುತಿಸಬಹುದಾಗಿದೆ.
ಜಗಲೂರು ತಾಲೂಕು ಹಲವಾರು ತೆರನ ವೈಶಿಷ್ಟ್ಯಗಳಿಗೆ ಹೆಸರಾಗಿದೆ. ಇಲ್ಲಿನ ಉತ್ತಮ ಭೌಗೋಳಿಕ ಪರಿಸರವು ಪ್ರಾಗೈತಿಹಾಸಿಕ ಕಾಲದಿಂದಲೂ ಮಾನವನಿಗೆ ಉಪಕಾರಿಯಾಗಿದೆ. ಈ ತಾಲೂಕಿನ ಆಸಗೋಡು, ಅರಿಷಿಣಗುಂಡಿ, ಕೊಣಚಗಲ್ ಹಾಗೂ ಕಣಕುಪ್ಪೆ ಗುತ್ತಿದುರ್ಗ ಉಚ್ಚಂಗಿದುರ್ಗಗಳಲ್ಲಿ ಪ್ರಾಗೈತಿಹಾಸಿಕ ಮಾನವನ ಕುರುಹುಗಳು ದೊರೆತಿವೆ. ಅಲ್ಲದೇ ಇದೇ ಭೌತಿಕ ಪರಿಸರ ಚಾರಿತ್ರಿಕ ಕಾಲಘಟ್ಟದಲ್ಲಿಯೂ ಅನೇಕ ರಾಜಮನೆತನಗಳು ಅಳ್ವಿಕೆ ನಡೆಸಲು ಅವಕಾಶ ಕಲ್ಪಿಸಿದೆ. ಇದರಿಂದಾಗಿ ಮೌರ್ಯ, ಶಾತವಾಹನ, ಕದಂಬ, ರಾಷ್ಟ್ರಕೂಟ, ಚಾಲುಕ್ಯ, ಸೇವುಣ, ನೊಳಂಬರು, ಸಿಂಧರು, ಉಚ್ಚಂಗಿ ಪಾಂಡ್ಯರು, ಹೊಯ್ಸಳರು, ವಿಜಯನಗರದ ಅರಸರು, ಪಾಳೆಯಗಾರರು, ಆಳ್ವಿಕೆ ಮಾಡಿ, ಹಲವಾರು ಪ್ರಜಾಹಿತ ಕಾರ್ಯಕೈಗೊಳ್ಳಲು ಪ್ರೇರೇಪಣೆ ನೀಡಿದೆ.
ಈ ತಾಲೂಕಿನ ವ್ಯಾಪ್ತಿಯಲ್ಲಿ ವಿವಿಧ ಶೈಲಿಗಳ ಹಾಗೂ ವಿವಿಧ ಕಾಲಗಳ ದೇವಾಲಯಗಳು ಕೇಂದ್ರಿಕೃತವಾಗಿರುವುದು ಸರಿಯಷ್ಠೆ. ಇಲ್ಲಿನ ಕೆಲವು ದೇವಾಲಯಗಳನ್ನು ಇಲ್ಲವೇ ದೇವಾಲಯಗಳ ಕೆಲಭಾಗಗಳನ್ನು ಆರಂಭಿಕ ಅರಸರು ನಿರ್ಮಿಸಿದರೆ, ಇನ್ನೂ ಕೆಲವು ದೇವಾಲಯಗಳ ಉಳಿದ ಭಾಗಗಳನ್ನು ನಂತರ ಅಧಿಕಾರಕ್ಕೆ ಬಂದ ಅರಸರು ಅಥವಾ ಅವರ ಸಾಮಂತರೂ ಅಥವಾ ಅವರ ಅಧೀನಾದಿಕಾರಿಗಳು ನಿರ್ಮಿಸಿರುವ ಸಾಧ್ಯತೆ ಇದೆ. ಅದೇ ರೀತಿ ಆ ದೇವಾಲಯಗಳಿಗೆ ಹಲವು ದಾನ – ದತ್ತಿಗಳನ್ನು ನೀಡಿ, ಪ್ರೋತ್ಸಾಹಿಸಿ ದೇವಾಲಯಗಳ ಬೆಳವಣಿಗೆಗೆ ಸಹಕಾರಿಯಾದ್ದಾರೆ. ಇವುಗಳ ನಿರ್ಮಾಣದ ಖಚಿತ ಕಾಲವನ್ನು ಅರಿಯಲು ಶಾಸನಗಳು ಸಹಕಾರಿಯಾಗಿವೆ. ಇಲ್ಲಿ ದೊರೆತ ಕೆಲವು ಶಾಸನಗಳು ವಿವಿಧ ಸ್ಥಳಗಳಲ್ಲಿರುವ ಕೆಲವು ದೇವಾಲಯಗಳು ಅವುಗಳಿಗೆ ನೀಡಿದ ದಾನದತ್ತಿಗಳ ಕುರಿತು ಹೆಚ್ಚಾಗಿ ಪ್ರಸ್ತಾಪಿಸಿವೆ. ಆದರೆ ದೇವಾಲಯಗಳ ನಿರ್ಮಾಣದ ಕುರಿತು ವಿವರ ನೀಡುವ ಶಾಸನಗಳು ಇಲ್ಲಿ ಬಹು ಕಡಿಮೆ ದೊರೆತಿವೆ. ಶಾಸನಾಧಾರಗಳು ಇರದೇ ಇರುವ ದೇವಾಲಯಗಳ ಕಾಲವನ್ನು ಗುರುತಿಸುವಾಗ ದೇವಾಲಯಗಳ ವಾಸ್ತು, ಮೂರ್ತಿಶಿಲ್ಪಗಳ ಲಕ್ಷಣಗಳನ್ನು ಆಧಾರವಾಗಿಟ್ಟುಕೊಂಡು, ಅದರೊಂದಿಗೆ ದೇವಾಲಯದ ನಿರ್ಮಾಣದಲ್ಲಿ ಬಳಕೆಯಾದ ಶಿಲೆ, ಅ ದೇವಾಲಯದ ರಚನಾ ಸ್ವರೂಪ ಹಾಗು ವಿವಿಧ ರಾಜವಂಶಗಳ ಶೈಲಿಗಳನ್ನು ಅಧಾರಿವಾಗಿಟ್ಟುಕೊಂಡು ಕಾಲವನ್ನು ಗುರುತಿಸಬೇಕಾಗುತ್ತದೆ. ಇದೇ ಆಧಾರದ ಮೇಲೆ ಈ ತಾಲೂಕಿನ ಕೆಲವು ದೇವಾಲಯಗಳ ಕಾಲವನ್ನು ಗುರುತಿಸಲಾಗಿದೆ.
ಈ ತಾಲೂಕಿನ ಭೂಭಾಗ ಪ್ರಾಚೀನ ಮತ್ತು ಮಧ್ಯಯುಗೀನ ಹಾಗೂ ನಂತರದ ಕಾಲದಲ್ಲಿ ವಿವಿಧ ರಾಜಮನೆತನಗಳ ಅಧೀನಕ್ಕೆ ಒಳಗಾಗಿದ್ದರೂ ಸಹಾ ಎಲ್ಲಾ ರಾಜವಂಶದವರು ಇಲ್ಲಿ ದೇವಾಲಯಗಳನ್ನು ನಿರ್ಮಿಸಿದಂತಿಲ್ಲ. ಇಲ್ಲವೇ ಅವರು ನಿರ್ಮಿಸಿರುವ ದೇವಾಲಯಗಳು ಪ್ರಾಯಶಃ ಹಾಳಾಗಿರುವ ಸಾಧ್ಯತೆ ಇದೆ. ಇಲ್ಲಿ ಕದಂಬ, ರಾಷ್ಟ್ರಕೂಟ, ಕಲ್ಯಾಣ ಚಾಲುಕ್ಯ, ವಿಜಯನಗರ, ಪಾಳೆಯಗಾರರ ದೇವಾಲಯಗಳು ಮಾತ್ರ ಪ್ರಸ್ತುತ ಉಳಿದುಬಂದಿವೆ. ಕಲ್ಲೇದೇವರಪುರ, ಬಿಳಚೋಡು, ಕೂಡದಗುಡ್ಡ, ಕೋಣಚಗಲ್, ಚದುರಗೊಳ, ಅಸಗೋಡು ಮೊದಲಾದ ಕಡೆ ದೊರೆತಿರುವ ಶಾಸನಗಳು ಅಂದಿನ ದೇವಾಲಯಗಳು ಸಾಮಾಜಿಕ ಮತ್ತು ಅರ್ಥಿಕ ಜನಜೀವನದಲ್ಲಿ ನಿರ್ವಹಿಸಿದ ಪಾತ್ರ ಮತ್ತು ಜನರ ಮೇಲೆ ಬೀರಿದ ಪ್ರಭಾವವನ್ನು ಸ್ಪಷ್ಟೀಕರಿಸಿವೆ.
ಈ ತಾಲೂಕಿನ ವಿವಿಧೆಡೆ ದೊರೆತಿರುವ ದೇವಾಲಯಗಳನ್ನು ಆಧಾರವಾಗಿಟ್ಟುಕೊಂಡು ಆಯಾ ಸಾಮ್ರಾಜ್ಯಗಳ ಗಡಿಯನ್ನಲ್ಲದೆ ಧಾರ್ಮಿಕ ಇತಿಹಾಸವನ್ನೂ ಪುನರ್ ರಚಿಸಬಹುದಾಗಿದೆ. ಇಲ್ಲಿ ಶೈವ, ವೈಷ್ಣವ, ಶಾಕ್ತಧರ್ಮಕ್ಕೆ ಸಂಬಂಧಿಸಿದ ದೇವಾಲಯಗಳು ಮತ್ತು ಅವುಗಳಿಗೆ ಸಂಬಂಧಿಸಿದ ಅವಶೇಷಗಳು ದೊರೆತಿದ್ದು, ಆಯಾ ಧರ್ಮಗಳು ಇಲ್ಲಿ ಅಸ್ತಿತ್ವದಲ್ಲಿದ್ದವೆಂದು ಹೇಳಬಹುದು. ಆದರೆ ಆಸಗೋಡಿನಲ್ಲಿ ಬೌದ್ಧ ಧರ್ಮಕ್ಕೆ ಸಂಬಂಧಿಸಿದ ಕೆಲವು ಕುರುಹುಗಳು ದೊರೆತಿದ್ದು ಅವುಗಳ ಆಧಾರದ ಮೇಲೆ ಈ ಭಾಗದಲ್ಲಿ ಬೌದ್ಧಧರ್ಮ ಅಸ್ತಿತ್ವದಲ್ಲಿತ್ತೆಂದು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ. ಇಲ್ಲಿಯವರೆಗೆ ಈ ತಾಲೂಕಿನಲ್ಲಿ ಜೈನಧರ್ಮಕ್ಕೆ ಸಂಬಂಧಿಸಿದ ಕುರುಹುಗಳು ದೊರೆತಿಲ್ಲ. ಆದರೆ ದಾವಣಗೆರೆ ಜಿಲ್ಲೆಯ ಬೇತೂರು, ಬಸವಾಪಟ್ಟಣ ಮೊದಲಾದೆಡೆ ಜೈನ ಮೂರ್ತಿಗಳು ಹಾಗೂ ಬಾಗಳಿ, ಹಲವಾರು ಮೊದಲಾದೆಡೆ ಜೈನಬಸದಿಗಳು ದೊರೆತಿವೆ. ಇವುಗಳ ಆಧಾರದ ಮೇಲೆ ಚಾರಿತ್ರಿಕ ಕಾಲಘಟ್ಟದಲ್ಲಿ ಜಗಲೂರು ತಾಲೂಕಿನಲ್ಲಿಯೂ ಜೈನ ಬೌದ್ಧಧರ್ಮಗಳು ಇದ್ದಿರಬಹುದೆಂದು ಊಹಿಸಬಹುದು.
ತಾಲೂಕಿನ ವಿವಿಧೆಡೆ ಉಳಿದುಬಂದಿರುವ ಹಲವು ದೇವಾಲಯಗಳಲ್ಲಿ ಇಂದಿಗೂ ಪೂಜೆ ನಡೆಯುತ್ತಿದ್ದು, ಅವುಗಳ ಹಿಂದೆ ಹಲವು ಜನಪದ ನಂಬಿಕೆ, ಐತಿಹ್ಯ, ಪುರಾಣ ಕಥೆಗಳು ಹೆಣೆದುಕೊಂಡಿವೆ. ಇವುಗಳ ಕುರಿತು ಮತ್ತು ದೇವಾಲಯಗಳ ಕುರಿತು ವಿವಿಧ ದೃಷ್ಟಿಕೋನಗಳಿಂದ, ವಿನೂತನ ವಿಧಾನಗಳಿಂದ ಅಧ್ಯಯನ ಮಾಡುವ ಅವಶ್ಯಕತೆ ಇದೆ. ತಾಲೂಕಿನಾದ್ಯಂತ ಇರುವ ಹಲವು ದೇವಾಲಯಗಳಲ್ಲಿ ಕೆಲವು ದೇವಾಲಯಗಳನ್ನು ಇಲ್ಲಿ ವಾಸ್ತು ವೈಶಿಷ್ಟ್ಯಗಳ ಹಿನ್ನೆಲೆಯಲ್ಲಿ ಪ್ರಾಥಮಿಕವಾಗಿ ಮಾತ್ರ ಇಲ್ಲಿ ಪರಿಚಯಿಸಲಾಗಿದೆ. ಇದರಿಂದ ತಾಲೂಕಿನ ಕೆಲದೇವಾಲಯಗಳ ಚಿತ್ರಣ ಒಂದೆಡೆ ದೊರೆಯಲು ಸಹಾಯಕವಾಗಿದೆ. ಇಲ್ಲಿರುವ ಕೆಲವು ದೇವಾಲಯಗಳು ಕಾಲನ ದವಡೆಗೆ ಸಿಕ್ಕು ಅವನತಿಯ ಹಾದಿಯನ್ನು ಹಿಡಿದಿದ್ದರೆ, ಇನ್ನು ಕೆಲವು ದೇವಾಲಯಗಲನ್ನು ಜನರು ‘ನಿಧಿಯ ಭ್ರಮೆ’ಯಲ್ಲಿ ಹಾಳುಮಾಡುತ್ತಿದ್ದಾರೆ. ಇನ್ನೊಂದೆಡೆ ತಮ್ಮ ಅಜ್ಞಾನದಿಂದ ದೇವಾಲಯಗಳಿಗೆ, ಅಲ್ಲಿರುವ ಮೂರ್ತಿಗಳಿಗೆ ಧರ್ಮದ ಹೆಸರಲ್ಲಿ ಎಣ್ಣೆ, ಕುಂಕುಮ ಹಾಕಿ ವಿರೂಪಗೊಳಿಸುತ್ತಿದ್ದಾರೆ. ಇದು ತಪ್ಪಬೇಕು, ಇಲ್ಲದಿದ್ದಲ್ಲಿ ಚರಿತ್ರೆಯ ಆಕರಗಳು ನಮ್ಮ ಕೈತಪ್ಪಿ ಮುಂದಿನ ಪೀಳಿಗೆಗೆ ಕೇವಲ ನೆನಪು ಮಾತ್ರವಾಗಿಬಿಡುತ್ತವೆ. ಆದ್ದರಿಂದ ನಾವೆಲ್ಲರೂ ಇವುಗಳನ್ನು ರಕ್ಷಿಸುವ ನಿಟ್ಟಿನಲ್ಲಿ ಪ್ರಯತ್ನಿಸೋಣ..
ಆಧಾರ ಗ್ರಂಥಗಳು

 ಜಗಲೂರು: ೫. ರಕ್ಷಣಾ ವಾಸ್ತುಶಿಲ್ಪ
ಜಗಲೂರು ತಾಲ್ಲೂಕಿನ ಇತಿಹಾಸವು ಶಿಲಾಯುಗವು ಸಂಸ್ಕೃತಿಯಷ್ಟು ಪ್ರಾಚೀನವಾಗಿದೆ. ಅಸಗೋಡು, ರಂಗಯ್ಯನದುರ್ಗ ಮುಂತಾದ ಕಡೆ ಕಂಡುಬಂದಿರುವ ಬೃಹತ್ ಶಿಲಾಸಮಾಧಿಗಳು ಮೇಲಿನ ಅಂಶವನ್ನು ಸಮರ್ಥಿಸುತ್ತವೆ.[1] ನಂತರ ಕರ್ನಾಟಕವನ್ನಾಳಿದ ಬಹುತೇಕ ಮನಿತನಗಳು ಇಲ್ಲಿ ಆಳ್ವಿಕೆ ನಡೆಸಿರುವುದನ್ನು ಇತಿಹಾಸದ ಪುಟಗಳಿಂದ ತಿಳಿಯಬಹುದು. ಹಾಗೆಯೇ ಈ ಭಾಗದಲ್ಲಿ ದೊರಕಿರುವ ಸುಮಾರು ೭೦ಕ್ಕೂ ಹೆಚ್ಚು ಶಾಸನಗಳು ಈ ಪರಿಸರದಲ್ಲಿ ರಾಜಕೀಯ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಇತಿಹಾಸದ ಮಜಲುಗಳನ್ನು ತೆರೆದಿಡುತ್ತವೆ.[2]
ಜಗಲೂರು ತಾಲ್ಲೂಕಿನ ಇತಿಹಾಸ ಶಿಲಾಯುಗ ಸಾಂಸ್ಕೃತಿಯಷ್ಟು ಪ್ರಾಚೀನವಾಗಿದ್ದರೂ ಕೋಟೆಗಳ ಇತಿಹಾಸ ಆರಂಭವಾಗುವುದು ವಿಜಯನಗರ ಕಾಲದಿಂದ ಎನ್ನಬಹುದು. ವಿಜಯನಗರ ಅರಸರ ಈ ಪ್ರದೇಶವನ್ನು ತಮ್ಮ ಸಾಮ್ರಾಜ್ಯದ ಒಂದು ಭಾಗವೆನ್ನಿಸಿಕೊಂಡು ಆಳ್ವಿಕೆ ನಡೆಸಿದ್ದರು. ಈ ಅವಧಿಯಲ್ಲಿ ಸ್ಥಳೀಯ ದಾಳಿಗಳನ್ನು ಎದುರಿಸಲು ಕೋಟೆ – ಕೊತ್ತಲಗಳನ್ನು ನಿರ್ಮಿಸಿದ್ದರು. ಇವರ ತರುವಾಯ ಬಂದ ಚಿತ್ರದುರ್ಗದ ಪಾಳೆಯಗಾರರು ವಿಜಯನಗರ ಸಂಪ್ರದಾಯವನ್ನೇ ಮುಂದುವರಿಸಿದರು. ಇಲ್ಲಿಯ ಭೌಗೋಳಿಕ ಪರಿಸರವನ್ನು ವ್ಯವಸ್ಥಿತವಾಗಿ ಬಳಸಿಕೊಂಡವರಲ್ಲಿ ಚಿತ್ರದುರ್ಗದ ಪಾಳೆಯಗಾರರು ಮುಖ್ಯರಾಗುತ್ತಾರೆ. ಈ ಭಾಗದಲ್ಲಿ ಸುದೀರ್ಘವಾಗಿ ಆಳ್ವಿಕೆ ನಡೆಸಿದ ಇವರು ಸ್ಥಳೀಯ ವಿರೋಧಗಳನ್ನು ಹಾಗೂ ಹೊರಗಿನ ದಾಳಿಗಳನ್ನು ತಡೆಯುವ ಉದ್ದೇಶದಿಂದ ಈ ಭಾಗದಲ್ಲಿ ಅನೇಕ ಕೋಟೆ ಕೊತ್ತಲಗಳನ್ನು ನಿರ್ಮಿಸುವ ಮೂಲಕ ಸಮರ್ಥವಾಗಿ ಈ ಪ್ರದೇಶವನ್ನು ಬಳಸಿಕೊಂಡರು.
ವಾಸ್ತವವಾಗಿ ರಕ್ಷಣಾ ವಾಸ್ತುಶಿಲ್ಪವೆಂದರೆ ಕೋಟೆ – ಕೊತ್ತಲಗಳ ಅಧ್ಯಯನವೇ ಆಗಿದೆ. ಯುದ್ಧತಂತ್ರ ಹಾಗು ರಕ್ಷಣಾ ದೃಷ್ಟಿಯಿಂದ ನಿರ್ಮಿಸಿರುವ ಇಂತಹ ಕೋಟೆ – ಕೊತ್ತಲಗಳು ಮಾನವನ ಜೀವನ ವಿಧಾನಕ್ಕೆ ಸಾಕ್ಷಿಯಾಗಿವೆ. ವಿಶಾಲ ಸಾಮ್ರಾಜ್ಯವನ್ನು ಕಟ್ಟುವಲ್ಲಿ ಪ್ರಮುಖ ಪಾತ್ರವಹಿಸಿದ್ದ ಈ ಕೋಟೆಗಳು ಒಂದು ಸಾಮ್ರಾಜ್ಯದ ಸಾಂಸ್ಕೃತಿಕ ಇತಿಹಾಸದ ಹಿರಿಮೆಗೆ ಸಾಕ್ಷ್ಯಗಳಾಗಿವೆ. ದಾವಣಗೆರೆ ಜಿಲ್ಲೆಯ ಸಾಂಸ್ಕೃತಿಕ ಇತಿಹಾಸ ಕೊಂಡಿಗಳಾಗಿರುವ ಇಂತಹ ಸ್ಮಾರಕಗಳು ಈಗಾಗಲೇ ವಿನಾಶದ ಅಂಚನ್ನು ತಲುಪಿವೆ. ಜಗಲೂರು ಪರಿಸರದಲ್ಲಿ ಕಂಡುಬರುವ ಕೋಟೆ – ಕೊತ್ತಲಗಳನ್ನು ಪರಿಚಯಿಸುವ ಪ್ರಯತ್ನವನ್ನು ಇಲ್ಲಿ ಮಾಡಲಾಗಿದೆ.
ಜಗಲೂರು ತಾಲೂಕು ಪರಿಸರದಲ್ಲಿ ಹಿಂದೆ ಅನೇಕ ಕೋಟೆ – ಕೊತ್ತಲಗಳು ಅಥವಾ ರಕ್ಷಣಾ ಗೋಡೆಗಳು ಇದ್ದವಾದರೂ ಇಂದು ಬಹುತೇಕ ಕಣ್ಮರೆಯಾಗಿವೆ. ರಸ್ತೆ ವಿಸ್ತರಣೆ, ಪ್ರಕೃತಿ ವಿಕೋಪ, ಗ್ರಾಮ ವಿಸ್ತರಣೆ ಹಾಗೂ ಮನುಷ್ಯನ ಸ್ವಾರ್ಥ ಸಾಧನೆಯ ಫಲವಾಗಿ ಇಂತಹ ಅಮೂಲ್ಯ ಸ್ಮಾರಕಗಳ ವಿನಾಶದ ಅಂಚನ್ನು ತಲುಪಿವೆ. ಅಳಿದುಳಿದಿರುವ ಅವಶೇಷಗಳಿಂದಲ್ಲದೆ, ಸ್ಥಳನಾಮ ಹಾಗೂ ಇತರೆ ಸಾಹಿತ್ಯಕ ಆಕರಗಳಿಂದ ಜಗಲೂರು ಪರಿಸರದಲ್ಲಿ ರಕ್ಷಣಾ ವಾಸ್ತುಶಿಲ್ಪದ ಲಕ್ಷಣಗಳನ್ನು ಗುರುತಿಸುವ ಪ್ರಯತ್ನ ಮಾಡಲಾಗಿದೆ.
ಜಗಲೂರು ತಾಲ್ಲೂಕಿನಲ್ಲಿ ಒಟ್ಟು ೧೬ ಗ್ರಾಮಗಳು ‘ಪುರ’ ಎಂಬ ಹೆಸರನ್ನು ಸೂಚಿಸುತ್ತವೆ.[3] ಪುರ ಎಂಬ ಪದವು ಕೋಟೆಯಿಂದ ಆವೃತವಾಗಿದ್ದ ಊರು ಅಥವಾ ಪಟ್ಟಣ ಎಂಬುದನ್ನು ಸೂಚಿಸುತ್ತದೆ. ಉಚ್ಚಂಗಿಪುರ (ಹೊಸದುರ್ಗ) ಕೃಷ್ಣಾಪುರ, ರಂಗಾಪುರ, ಓಬಳಾಪುರ ಗ್ರಾಮಗಳಲ್ಲಿ ರಕ್ಷಣಾ ಗೋಡೆಗಳ ಅವಶೇಷಗಳಿವೆ. ಉಳಿದಂತೆ ಗುರುಸಿದ್ಧಾಪುರ, ಗೌರಿಪುರ, ಜಮಾಪುರ, ಜ್ಯೋತಿಪುರ, ಬಸವಪುರ, ಮದಕೆರಿಪುರ, ರಾಜಾಪುರ, ಕಲ್ಲೇದೇವರಪುರ, ಲಕ್ಮಪುರ, ಹನುಮಂತಾಪುರ ಗ್ರಾಮಗಳಲ್ಲಿ ಕೋಟೆ ಅವಶೇಷಗಳು ಇದ್ದವೆಂದು ಸ್ಥಳೀಯರು ಹೇಳುತ್ತಿದ್ದರೂ ಇಂದು ಅವಶೇಷಗಳನ್ನು ಗುರುತಿಸಲು ಸಾಧ್ಯವಾಗುತ್ತಿಲ್ಲ. ರಂಗಯ್ಯನದುರ್ಗ, ಗುತ್ತಿದುರ್ಗ, ಬಸವನಕೋಟೆ, ಸಿದ್ದಯ್ಯನ ಕೋಟೆ, ಜಗಲೂರು, ಬಿಳಿಚೋಡು, ಭರಮಸಾಗರ, ಕಣಕುಪ್ಪೆಯಲ್ಲಿ ಇಂದು ಅಳಿದುಳಿದ ರಕ್ಷಣಾ ಗೋಡೆಗಳು, ಬುರುಜು ಬತೇರಿಗಳು ಇತರೆ ಅವಶೇಷಗಳನ್ನು ಕಾಣಬಹುದು.
ಕ್ರಿ.ಶ. ೧೫೩೮ರ ಶಾಸನವೊಂದು ಜಗಲೂರಿನಲ್ಲಿ ಕೋಟೆಯನ್ನು ಪುನರ್ ನಿರ್ಮಾಣಮಾಡಿದ ಬಗ್ಗೆ ಮಾಹಿತಿ ನೀಡುತ್ತದೆ.[4] ಮುಖ್ಯವಾಗಿ ಕಣಕುಪ್ಪೆಯಲ್ಲಿ ಕೋಟೆ ಕಟ್ಟಿದ ಬಗ್ಗೆ ಕೈಫಿಯತ್ತೊಂದು ಸಮಗ್ರವಾದ ಮಾಹಿತಿಯನ್ನು ನೀಡುತ್ತದೆ.[5] ಕಣಕುಪ್ಪೆ ಕೋಟೆ ಜಗಲೂರು ತಾಲ್ಲೂಕಿನ ರಕ್ಷಣಾ ವಾಸ್ತುಶಿಲ್ಪದ ಪ್ರತಿನಿಧಿಯಂತಿದ್ದು ಅಧ್ಯಯನಕ್ಕೆ ಯೋಗ್ಯವಾಗುವಂತಹ ಕೆಲವು ಸ್ಮಾರಕಾವಶೇಷಗಳು ಇಂದಿಗೂ ಉಳಿದು ಬಂದಿರುವುದು ವಿಶೇಷ. ಕಣಕುಪ್ಪೆ ಕೋಟೆ ಕೈಫಿಯತ್ತು ಪಾಳೆಗಾರರ ಕಾಲದ ಕೋಟೆ ನಿರ್ಮಾಣದ ವಾಸ್ತು ಶೈಲಿಯ ವಿಭಿನ್ನ ಮುಖಗಳ ಮಾಹಿತಿಯನ್ನು ನಮಗೆ ನೀಡುತ್ತದೆ.
ಕಣಕುಪ್ಪೆ ಕೋಟೆ
ಕಣಕುಪ್ಪೆ ಕೋಟೆ ಜಗಳೂರಿನಿಂದ ವಾಯುವ್ಯಕ್ಕೆ ೬.೮ ಮೀ ದೂರದಲ್ಲಿದೆ. ಈ ಕೋಟೆಯನ್ನು ಮೇಲುದುರ್ಗ, ಮನ್ನಲಗಟ್ಟ ಮತ್ತು ಕೊತ್ತಲಗಟ್ಟ ಎಂಬ ಮೂರು ಗುಡ್ಡಗಳನ್ನು ಬಳಸಿಕೊಂಡು ವಿಸ್ತಾರವಾದ ಗಿರಿದುರ್ಗವನ್ನು ನಿರ್ಮಿಸಲಾಗಿದೆ. ಈ ಪ್ರದೇಶ ಭೂ ನಕ್ಷೆಯಲ್ಲಿ ಉತ್ತರ ಅಕಾಂಶ ೧೪೦.೩೦ ಮತ್ತು ೭೫೦.೧೭ ಪೂರ್ವ ರೇಖಾಂಶದಲ್ಲಿ ನೆಲೆಗೊಂಡಿದ್ದು ಸಮುದ್ರ ಮಟ್ಟದಿಂದ ೨೪೮೭ ಅಡಿ ಎತ್ತರದಲ್ಲಿದೆ.
ಕೋಟೆ ನಿರ್ಮಾಣದ ಹಿನ್ನೆಲೆ
ಕಣಕುಪ್ಪೆ ಕೋಟೆ ನಿರ್ಮಾಣದ ಹಿಂದಿನ ಉದ್ದೇಶ, ಕಾರಣ ಹಾಗೂ ಹಿನ್ನೆಲೆ ಸೇರಿದಂತೆ ಪರಿಪೂರ್ಣ ಮಾಹಿತಿಯನ್ನು ಕಣಕುಪ್ಪೆ ಕೈಫಿಯತ್ತಿನಲ್ಲಿ ವಿವರಿಸಲಾಗಿದೆ.[6] ಕಣಕುಪ್ಪೆ ಕೋಟೆ ನಿರ್ಮಿಸುವುದಕ್ಕಿಂತ ಪೂರ್ವದಲ್ಲಿ ಈ ಭಾಗವು ಚಿತ್ರದುರ್ಗ ಪಾಳೆಗಾರರ ಅಧೀನದಲ್ಲಿತ್ತು. ಕ್ರಿ.ಶ. ೧೬೭೫ರಲ್ಲಿ ಚಿತ್ರದುರ್ಗ ಸಂಸ್ಥಾನದಲ್ಲಿ ನಾಯಕತನಕ್ಕೆ ಉಂಟಾದ ಗೊಂದಲ ಹಾಗೂ ಅವಾಂತರದ ಪರಿಸ್ಥಿತಿಯ ಲಾಭ ಪಡೆದು ಜರಿಮಲೆಯ ಬೇಡರು ಕಣಕುಪ್ಪೆ ಗುಡ್ಡದಲ್ಲಿ (ಈಗ ಕೋಟೆ ಇರುವ ಪ್ರದೇಶ) ಬೀಡುಬಿಟ್ಟು ಉಪದ್ರವ (ಕಿರುಕುಳ) ಕೊಡಲು ಪ್ರಾರಂಭಿಸಿದರು. ಆಗ ತಾನೇ ಚಿತ್ರದುರ್ಗ ನಾಯಕತನ ಪಟ್ಟವನ್ನು ಅಲಂಕರಿಸಿದ ಚಿಕ್ಕಣ್ಣ ನಾಯಕರನ್ನು ಭೇಟಿ ಮಾಡಲು ಹಿರೇ ಕೊಮಾರಪ್ಪವನರು ಚಿತ್ರದುರ್ಗಕ್ಕೆ ತೆರಳಿದ್ದರು.[7] ವಿಷಯ ತಿಳಿದ ಕೋಮಾರಪ್ಪನವರು ಮುನ್ನೂರರಿಂದ ನಾಲ್ಕೂನೂರ ಜನ ಸೈನಿಕರನ್ನು ತೆಗೆದುಕೊಂಡು ಬಂದು ಗುಡ್ಡದಲ್ಲಿ ಉಪದ್ರವ ಕೊಡುತ್ತಿದ್ದ ಬೇಡ ಕಳ್ಳಕಾಕರನ್ನು ಹೊಡೆದೋಡಿಸಿದರು.
ಇದೇ ಸಂದರ್ಭದಲ್ಲಿ ಗುಡ್ಡದ ವಿಸ್ತಾರವಾದ ಬಯಲು, ಗವಿ, ನೀರಿನ ಸಹಜ ಹೊಂಡ, ಕೊಳಗಳಲ್ಲಿದೆ ಅಪಾರವಾದ ನಿಸರ್ಗ ನೀಡಿದ ಸಸ್ಯ ಸಂಪತ್ತುಗಳನ್ನು ಕಂಡು ಇದೊಂದು ಆಯಕಟ್ಟಿನ ಸ್ಥಳವೆಂದು ನಿರ್ಧರಿಸಿ ಇಲ್ಲಿ ಬಲಿಷ್ಟ ಕೋಟೆಯನ್ನು ನಿರ್ಮಿಸಲು ಸಂಕಲ್ಪ ಮಾಡಿದರು. ಇವರ ಸಂಕಲ್ಪದ ಫಲವಾಗಿ ರೂಪುಗೊಂಡ ಕೋಟೆಯೇ ಇಂದಿನ ಸುಂದರವಾದ ಕಣಕುಪ್ಪೆ ಕೋಟೆ.
ಈ ವೇಳೆಗಾಗಲೇ ಹರಪನಹಳ್ಳಿ, ಉಚ್ಚಂಗಿದುರ್ಗ ಹಾಗೂ ಚಿತ್ರದುರ್ಗ ಮನೆತನಗಳ ಮಧ್ಯೆ ಉಂಟಾದ ಹಗೆತನ ಹಾಗು ನಿರಂತರ ಹೋರಾಟಗಳನ್ನು ಹತ್ತಿಕ್ಕಲು ಗಡಿಭಾಗದಲ್ಲಿ ಕೋಟೆ ನಿರ್ಮಾಣದ ಅವಶ್ಯಕತೆ ಹಾಗೂ ಅನಿವಾರ್ಯತೆ ಚಿತ್ರದುರ್ಗದವರಿಗಿತ್ತು. ಅದೇ ವೇಳೆಗೆ ನಡೆದ ಜರಿಮಲೆ ಬೇಡರ ಹಾಗೂ ಉಪದ್ರವದ ಘಟನೆ ಕೋಟೆ ನಿರ್ಮಿಸಲು ಮತ್ತಷ್ಟು ಇಂಬು ನೀಡಿತು. ಈ ಎಲ್ಲಾ ಹಿನ್ನೆಲೆಗಳ ನಡುವೆ ಹಿರೇಕೋಮಾರಪ್ಪನವರ ಅಪೇಕ್ಷೆಯಂತೆ ಕೋಟೆಯನ್ನು ನಿರ್ಮಿಸಲು ದೊರೆ ಚಿಕ್ಕಣ್ಣನಾಯಕರ ಒಪ್ಪಿಗೆಯು ಸಹ ದೊರಕಿತು. ಕೋಟೆ ನಿರ್ಮಿಸಲು ಬೇಕಾದ ಸಂಪತ್ತು, ಸಾಮಗ್ರಿ, ಸಹಕಾರ ಹಾಗೂ ಮಾರ್ಗದರ್ಶನ ಚಿತ್ರದುರ್ಗದಿಂದ ದೊರೆಯಿತು. ತಂದೆ ಮತ್ತು ಮಗನ ಗುರಿ ಉದ್ದೇಶ ಎರಡೂ ಒಂದೇ ಆಗಿದ್ದರಿಂದ ಶಾಲಿವಾಹನಶಕ ೧೫೯೮ ಪಾಲ್ಗುಣ ಶುದ್ಧ ೩ ಗುರುವಾರದಂದು (ಕ್ರಿ.ಶ. ೧೬೭೬) ಕೋಟೆಗೆ ತರ (Foundation) ಹಾಕುವ ಮೂಲಕ ಕೋಟೆ ನಿರ್ಮಾಣಕ್ಕೆ ಚಾಲನೆ ನೀಡಿದರು.
ಚಿತ್ರದುರ್ಗದಲ್ಲಿ ಚಿಕ್ಕಣ್ಣ ನಾಯಕರು (೧೬೭೫ – ೧೬೮೬) ಅಧಿಕಾರದಲ್ಲಿದ್ದಾಗಿನಿಂದ ಆರಂಭವಾದ ಕೋಟೆ ನಿರ್ಮಾಣದ ಕಾಮಗಾರಿಗಳು ದುರ್ಗದ ದೊರೆ ರಾಜಾವೀರ ಮದಕರಿನಾಯಕನ ಕಾಲದವರೆಗೆ ಅಂದರೆ ಕ್ರಿ.ಶ. ೧೭೫೮ ರಿಂದ ೧೭೭೯ರವರೆಗೆ ಕಣಕುಪ್ಪೆಯಲ್ಲಿ ಕೋಟೆ ನಿರ್ಮಾಣ ಕಾರ್ಯವು ಸಾಗಿಬಂದಿರುವುದನ್ನು ಕೈಫಿಯತ್ತು ವಿವರಿಸುತ್ತದೆ. ಈ ಮಧ್ಯೆ ಕಣಕುಪ್ಪೆಯಲ್ಲಿದ್ದುಕೊಂಡು ಅಧಿಕಾರ ನಡೆಸಿ ಕೋಟೆ ನಿರ್ಮಾಣಕ್ಕೆ ಕಾರಣವಾದವರಲ್ಲಿ ಪ್ರಮುಖರಾದವರೆಂದರೆ ಕ್ರಮವಾಗಿ ಹಿರೆಕೋಮಾರಪ್ಪ, ಕಾಟನಾಯಕ, ಚಿಕ್ಕ ಭರಮಪ್ಪನಾಯಕ, ಕಿರೇ ಜಂಪಣ್ಣನಾಯಕರು. ಇವರ ಅಧಿಕಾರ ಅವಧಿಯಲ್ಲಿ ಕೋಟೆ ವಿವಿಧ ಸ್ಮಾರಕಗಳು ಹಾಗೂ ಅಭಿವೃದ್ಧಿ ಕಾರ್ಯಗಳು ನಡೆದು ಒಂದು ಸುಂದರ ಕೋಟೆ ನಿರ್ಮಾಣವಾಯಿತೆನ್ನಬಹುದು.
ಕಣಕುಪ್ಪೆ ಎಂಬ ಹೆಸರು ಬರಲು ಕಾರಣ
ಕಣಕುಪ್ಪೆ ಕೋಟೆಯನ್ನು ಆರಂಭಿಸಿದ ಚಿತ್ರದುರ್ಗದ ಪಾಳೆಯಗಾರ ಚಿಕ್ಕಣ್ಣನಾಯಕರ ತಂದೆ ಹಿರೆಕೋಮಾರಪ್ಪನವರು ಮೇಲ್ದುರ್ಗದ ಕೆಳಗೆ ಇರುವ ವಿಶಾಲವಾದ ಪ್ರದೇಶದಲ್ಲಿ (ಈಶ್ವರ ದೇವಾಲಯದ ಸಮೀಪ) ಹೊಂಡವನ್ನು ತೆಗೆಸುತ್ತಿದ್ದಾಗ ದೊಡ್ಡ ಶಂಖವೊಂದು ಸಿಕ್ಕಿತು. ತಕ್ಷಣವೇ ಆ ಶಂಖವನ್ನು ಕಾಮಾಟಿಗನೊಬ್ಬನು (ಕೆಲಸಗಾರ) ಹಿರೇಕೋಮಾರಪ್ಪನವರ ಬಳಿ ತೆಗೆದುಕೊಂಡ ಬಂದು ಕೊಟ್ಟನು. ಶಂಖ ತಂದುಕೊಟ್ಟ ಕಾಮಾಟಿಯ ಪ್ರಾಮಾಣಿಕತೆಗೆ ಮೆಚ್ಚಿ ಕೋಮಾರಪ್ಪನವರು ಉಡುಗೊರೆ ನೀಡಿದರು. ನಂತರ ಶಂಖಕ್ಕೆ ಪೂಜೆ ಸಲ್ಲಿಸಿ ಚಿತ್ರದುರ್ಗದಲ್ಲಿದ್ದ ಜೋಯಿಸ ತಿಮ್ಮಪ್ಪರನ್ನು ಕರೆಸಿ ತೋರಿಸಿದರು. ಶಂಖ ಮತ್ತು ಅದು ದೊರೆತ ಸ್ಥಳವನ್ನು ವೀಕ್ಷಿಸಿದ ಜೋಯಿಸರು ಇದು ಕಣ್ವಋಷಿಗಳ ಶಂಖವೆಂದು ಹಾಗು ಇಲ್ಲಿರುವ ‘ಗವಿ’ ಅವರ ಆಶ್ರಮವೆಂದು ಹೇಳಿದರು. ಅಂದಿನಿಂದ ಈ ಗುಡ್ಡಕ್ಕೆ ‘ಕಣಕುಪ್ಪೆ’ ಎಂದು ಹೆಸರಿಟ್ಟರು. ಅಲ್ಲದೆ ಕಣಕುಪ್ಪೆಯಲ್ಲಿ ಮೂರು ಗುಡ್ಡಗಳಿಗೆ ಮೇಲುದುರ್ಗ, ಮನ್ನಲಗಟ್ಟು ಮತ್ತು ಕೊತ್ತಲಗಟ್ಟು ಎಂಬ ಹೆಸರಿಟ್ಟರೆಂದು ಕೈಫಿಯತ್ತಿನಲ್ಲಿ ದಾಖಲಿಸಲಾಗಿದೆ.[8]
ಕೋಟೆಯ ರಚನೆ
ಚಿತ್ರದುರ್ಗ ಪಾಳೆಯಗಾರರ ರಕ್ಷಣಾ ವಾಸ್ತುಶಿಲ್ಪದ ಪ್ರತಿನಿಧಿಯಂತಿರುವ ಕಣಕುಪ್ಪೆ ಕೋಟೆಯ ಅವರ ರಕ್ಷಣಾ ವಾಸ್ತುಶಿಲ್ಪಕ್ಕೆ ಹಿಡಿದ ಕೈಗನ್ನಡಿಯಂತಿದೆ. ಪಾಳೆಯಗಾರರೆ ಆರಂಭಿಸಿ ಅವರಿಂದಲೇ ಪೂರ್ಣ ಪ್ರಮಾಣದ ವಾಸ್ತು ನಿರ್ಮಾಣವಾಗಿರುವುದು ಈ ಕೋಟೆ ವಿಶೇಷವೆನ್ನಬಹುದು. ಹಾಗಾಗಿ ಪಾಳೆಯಗಾರರ ಕಾಲದ ರಕ್ಷಣಾ ವಾಸ್ತು ಅಧ್ಯಯನಕಾರರಿಗೆ ಇದೊಂದು ಉತ್ತಮ ಪ್ರಾಯೋಗಿಕ ಆಕರವಾಗಬಲ್ಲದು. ಕೋಟೆಯ ರಚನೆ ಹಾಗೂ ತಂತ್ರಗಾರಿಕೆಯನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಈ ಕೋಟೆಯ ಸ್ಥಳೀಯ ಆಕ್ರಮಣಗಳನ್ನು ಉದ್ದೇಶವಾಗಿಟ್ಟುಕೊಂಡು ನಿರ್ಮಿಸಿದಂತೆ ಕಂಡುಬರುತ್ತದೆ. ಕೋಟೆಯ ಕೆಲವು ರಚನಾ ವಿನ್ಯಾಸಗಳು ಚಿತ್ರದುರ್ಗ ಕೋಟೆಯ ಸಂಕೀರ್ಣತೆ (Complexity)ಗಳನ್ನು ಹೋಲುತ್ತವೆ. ವಿಸ್ತೀರ್ಣ ಗಾತ್ರ, ರಚನೆ ಹಾಗೂ ತಂತ್ರಗಾರಿಕೆಗಳಿಂದ ಈ ಕೋಟೆಯು ಚಿತ್ರದುರ್ಗದ ನಂತರದ ಸ್ಥಾನವನ್ನು ಪಡೆಯುತ್ತದೆ.
ಸುಮಾರು ೨೦ ಎಕರೆ ಪ್ರದೇಶದಲ್ಲಿ ವಿಸ್ತರಿಸುವ ಹಾಗು ಒಂದಕ್ಕೊಂದು ತ್ರಿಭುಜಾಕಾರವಾಗಿ ಬೆಸೆದುಕೊಂಡಿರುವ ಮೂರು ಗುಡ್ಡಗಳನ್ನು ಬಳಸಿಕೊಂಡು ಗಿರಿದುರ್ಗ ನಿರ್ಮಿಸಲಾಗಿದೆ. ಕೋಟೆಯ ಪಶ್ಚಿಮಭಾಗದಲ್ಲಿ ಸುಮಾರು ೧ ಕಿ.ಮೀ. ದೂರದಲ್ಲಿರುವ ಗವಿಮಠದಿಂದ ಗುಡ್ಡದ ಮಧ್ಯೆ ಪಾಳೆಯಗಾರರು ವಿಶಾಲವಾದ ಸ್ಥಳದುರ್ಗವನ್ನು ನಿರ್ಮಿಸಿದ್ದರೂ ಇಂದು ಅವಶೇಷಗಳು ಮಾತ್ರ ಉಳಿದುಕೊಂಡಿವೆ. ಈ ಭಾಗದಲ್ಲಿದ್ದ ಕೋಟೆಗೋಡೆ ಬಹುತೇಕ ಕಣ್ಮರೆಯಾಗಿದೆ. ಗಿರಿದುರ್ಗ ಮತ್ತು ಸ್ಥಳದುರ್ಗಗಳ ಪ್ರತೀಕವಾಗಿರುವ ಈ ಕೋಟೆಯನ್ನು ಅನಿಯಮಿತಾಕಾರದಲ್ಲಿ ಕಟ್ಟಲಾಗಿದೆ.
ಮೇಲುದುರ್ಗ, ಮನ್ನಲಗಟ್ಟ ಮತ್ತು ಕೊತ್ತಲಗಟ್ಟ ಎಂಬ ಮೂರು ಗುಡ್ಡಗಳನ್ನು ಬಳಸಿಕೊಂಡು ನಿರ್ಮಿಸಿರುವ ಈ ಕೋಟೆಯಲ್ಲಿ ವಿವಿಧ ವಿನ್ಯಾಸದಲ್ಲಿ ನಿರ್ಮಿಸಿರುವ ಬುರುಜು, ಬತೇರಿ, ಕೋಟೆಗೋಡೆ ಹಾಗೂ ದ್ವಾರಬಾಗಿಲುಗಳು ಮುಂತಾದ ಸ್ಮಾರಕಗಳಿವೆ. ದಕ್ಷಿಣ ದಿಕ್ಕನ್ನು ಹೊರತುಪಡಿಸಿ ಉಳಿದ ಕಡೆ ಕೋಟೆಯ ಗೋಡೆ ಈಗಲೂ ಸುಭದ್ರವಾಗಿಯೇ ಇದೆ. ದಕ್ಷಿಣ ದಿಕ್ಕಿನಲ್ಲಿರುವ ಕಡಿದಾದ ಬಂಡೆ ಕೋಟೆಯ ಅವಶ್ಯಕತೆಯನ್ನು ಇಲ್ಲವಾಗಿಸಿದೆ. ಮೇಲುದುರ್ಗ, ಕೊತ್ತಲಗಟ್ಟ ಮತ್ತು ಮನ್ನಲಗಟ್ಟ ಗುಡ್ಡಗಳ ಮೇಲೂ ಅವಶ್ಯಕತೆಗೆ ಅನುಗುಣವಾಗಿ ಕೋಟೆಯ ರಚನೆಗಳಿವೆ. ಈ ಎಲ್ಲಾ ಸ್ಮಾರಕಗಳನ್ನು ವಿವಿಧ ಉದ್ದೇಶಗಳನಿಟ್ಟುಕೊಂಡು ರಚಿಸಲಾಗಿದೆ. ಮನ್ನಲಗಟ್ಟು ಗುಡ್ಡದ ರಚನೆಗಳು ಆಡಳಿತಾತ್ಮಕ ದೃಷ್ಟಿಯಿಂದ ನಿರ್ಮಿಸಿದ್ದರೆ, ಮೇಲ್ದುರ್ಗದ ರಚನೆಗಳು ಸೈನಿಕರು ವಸತಿಯ ಹಿನ್ನೆಲೆಯಲ್ಲಿ ನಿರ್ಮಿಸಿರುವುದು ಕಂಡುಬರುತ್ತದೆ.
ಕೋಟೆಗೋಡೆ ಹಾಗೂ ಇತರೆ ಸ್ಮಾರಕಗಳು ನಿರ್ಮಿಸಲು ಬೆಟ್ಟದಲ್ಲಿ ದೊರೆಯುವ ಕಲ್ಲುಗಳನ್ನೇ ಉಪಯೋಗಿಸಿದ್ದಾರೆ. ಆ ಮೂಲಕ ಶ್ರಮ ಹಾಗೂ ವೆಚ್ಚವನ್ನು ಕಡಿಮೆ ಮಾಡಿದ್ದಾರೆ. ಕೆಲವು ಕಡೆ ಕಲ್ಲುಗಳನ್ನು ಸೀಳದೆ ಹಾಗೆ ಜೋಡಿಸಿದ್ದಾರೆ. ಮತ್ತೆ ಕೆಲವು ಕಡೆ ಕಲ್ಲನ್ನು ಸೀಳಿ ನಯಗೊಳಿಸಿ ಜೋಡಿಸಿರುವುದು ಕಂಡುಬರುತ್ತದೆ. ಕಲ್ಲುಗಳ ಅಂಚುಗಳು ಸರಿಯಾಗಿ ಹೊಂದಿಕೊಳ್ಳದೇ ಉಂಟಾದ ಸಂಧುಗಳಿಗೆ ಚಕ್ಕೆ ಕಲ್ಲುಗಳನ್ನು ಉಪಯೋಗಿಸಿ ಗೋಡೆಯನ್ನು ಭದ್ರಗೊಳಿಸಿದ್ದಾರೆ. ಕೋಟೆಗೋಡೆ ಸಾಮಾನ್ಯವಾಗಿ ೨೦ ರಿಂದ ೨೫ ಅಡಿ ಎತ್ತರವಿದ್ದು ಸುಮಾರು ೫ ಅಡಿಯಿಂದ ೧೫ ಅಡಿ ಅಗಲವಿದೆ. ಆಯಕಟ್ಟಿನ ಸ್ಥಳಗಳಲ್ಲಿ ಮತ್ತು ದ್ವಾರಬಾಗಿಲುಗಳ ಬಳಿ ಮತ್ತು ಕೋಟೆಗೋಡೆಗೆ ಬಂದೂಕು ರಂಧ್ರಗಳಿವೆ.
ಪಶ್ಚಿಮದ ಕೋಟೆಯ ಅಂದರೆ ಗವಿಮಠದ ಮೂಲಕ ಬೆಟ್ಟವನ್ನು ಹತ್ತುವಾಗ ನಮಗೆ ಸಿಗುವ ದಾರಿಯೇ ಕೋಟೆಯ ಪ್ರಮುಖ ರಸ್ತೆ. ಈ ರಸ್ತೆಯು ಸುತ್ತಿ ಬಳಸಿ ಅನೇಕ ತಿರುವುಗಳನ್ನು ಪಡೆದುಕೊಂಡು ಪೂರ್ವ ದಿಕ್ಕಿನಲ್ಲಿರುವ ಜಗಲೂರು ಬಾಗಿಲಿನವರೆಗೆ ಸಾಗುವುದು. ಅಲ್ಲಲ್ಲಿ ರಸ್ತೆಯ ಎರಡು ಬದಿಯಲ್ಲಿ ೪ ಅಡಿ ಎತ್ತರದ (ಈಗ ಇರುವ) ಗೋಡೆಗಳಿದ್ದು ರಸ್ತೆಯ ಮಧ್ಯದಲ್ಲಿ ಹಾಸುಗಲ್ಲುಗಳನ್ನು ಹಾಕಲಾಗಿದೆ.
ಮನ್ನಲಗಟ್ಟು ಗುಡ್ಡದಿಂದ ಕೊತ್ತಲಗಟ್ಟು ಗುಡ್ಡದ ಮಧ್ಯೆ ಕೋಟೆಯ ಸಾಲನ್ನು ನಿರ್ಮಿಸಿ ಎರಡು ಬೆಟ್ಟಗಳನ್ನು ಸಂಪರ್ಕ ಕಲ್ಪಿಸಲಾಗಿದೆ. ಈ ಕೋಟೆ ಸಾಲನ್ನು ನಿರ್ಮಿಸಲು ಅವರು ಅನುಸರಿಸಿರುವ ತಂತ್ರವನ್ನು ಗಮನಿಸಿದರೆ, ಇವರಿಗೆ ಕಲ್ಲು ಕೆಲಸದ ಮುಂದುವರೆದ ಜ್ಞಾನ ಖಚಿತವಾಗಿತ್ತೆಂಬುದು ಸಾಬೀತಾಗುತ್ತದೆ. ಯುದ್ಧತಂತ್ರದ ಬೆಳವಣಿಗೆಯ ಈ ಕ್ರಮಗಳನ್ನು ಆಧಾರವಾಗಿಟ್ಟುಕೊಂಡು ರಚಿಸಿರುವ ಈ ಕೋಟೆ ಸಾಲುಗಳು ಗ್ರೀಕ್ ನ ಸೈಕ್ಲೋಪಿಯನ್ (Cyclopean) ಹಾಗೂ ಮೈಸೇನಿಯನ್ (myceenaean) ಮಾದರಿಯನ್ನು ಹೋಲುತ್ತವೆ.[9]
ರಕ್ಷಣೆಗೆ ಹೆಚ್ಚು ಒತ್ತುಕೊಟ್ಟು ದ್ವಾರಬಾಗಿಲುಗಳನ್ನು ನಿರ್ಮಿಸಲಾಗಿದೆ. ಆ ಮೂಲಕ ಗೋಡೆಯನ್ನು ಹೊಡೆಯಲು ಅಥವಾ ಬೀಳಿಸಲು ಆಗದಂತೆ ಎರಡು ಪಾಶ್ವಗಳಲ್ಲಿನ ಕೋಟೆಗೋಡೆಯನ್ನು ನಿರ್ಮಿಸಲಾಗಿದೆ. ಗಾರೆ, ಮಣ್ಣು ಅಥವಾ ಚಕ್ಕೆ ಕಲ್ಲನ್ನಿಟ್ಟು ಓಡಿಸುವ ಬದಲು ಸಮಾನಾಂತರ ಅಳತೆಯ ಕಲ್ಲುಗಳನ್ನು ಬಳಸಲಾಗಿದೆ. ಈ ಕಲ್ಲುಗಳ ಒಂದು ಮುಖವನು ಉಬ್ಬಾಗಿಸಿ ಹಾಗೂ ಉಬ್ಬಾಗಿರುವ ಅಳತೆಯಲ್ಲಿಯೇ ಮತ್ತೊಂದು ಕಲ್ಲನ್ನು ಕೊರೆದು ತಗ್ಗು ಮಾಡಿ ಎರಡು ಕಲ್ಲುಗಳನ್ನು ಜೋಡಿಸಿ ಬೆಸೆದಿರುವ ತಂತ್ರ ನಿಜಕ್ಕೂ ಅದ್ಭುತವೇ ಸರಿ. ಚಿತ್ರದುರ್ಗ ಕೋಟೆಯಲ್ಲಿ ಇದೇ ರೀತಿಯ ತಂತ್ರಜ್ಞಾನವನ್ನು ಬಳಸಿದ್ದರು. ಅಲ್ಲಿ ಕಬ್ಬಿಣದ ಸರಳುಗಳ ಮೂಲಕ ಕಲ್ಲುಗಳನ್ನು ಬೆಸೆದಿರುವುದನ್ನು ಇಲ್ಲಿ ಸ್ಮರಿಸಬಹುದು.
ಕಣಕುಪ್ಪೆ ಕೋಟೆಯ ನಿಸರ್ಗದತ್ತವಾದ ಮೂರು ಬೆಟ್ಟಗಳನ್ನು ಒಳಗೊಂಡಂತೆ ನಿರ್ಮಿಸಲಾಗಿದೆ. ಮೇಲ್ದುರ್ಗವೆಂದು ಕರೆಯುವ ದಕ್ಷಿಣದಗುಡ್ಡ, ವಾಯುವ್ಯ ಭಾಗದಲ್ಲಿರುವ ಮನ್ನಲಗಟ್ಟು ಗುಡ್ಡ ಹಾಗೂ ಪಶ್ಚಿಮ ಭಾಗದಲ್ಲಿರುವ ಕೊತ್ತಲಗಟ್ಟು ಎಂದು ಕರೆಯುವ ಮೂರು ಗುಡ್ದಗಳಲ್ಲೂ ರಕ್ಷಣಾತ್ಮಕವಾದ ಸ್ಮಾರಕಗಳಿವೆ. ಕೋಟೆಯ ಹೊರಸುತ್ತು ಈ ಮೂರು ಬೆಟ್ಟಗಳನ್ನು ಆವರಿಸಿಕೊಂಡಿದೆ. ಮೇಲ್ದುರ್ಗದ ಗುಡ್ಡಕ್ಕೆ ಉತ್ತರದಲ್ಲಿ ಪೂರ್ವಕ್ಕೆ ವಿಸ್ತರಿಸಿರುವಂತೆ ಪ್ರತ್ಯೇಕವಾಗಿ ಮೂರು ಕೋಟೆ ಸಾಲುಗಳನ್ನು ನಿರ್ಮಿಸಲಾಗಿದೆ. ಹಾಗೆಯೇ ಮೇಲ್ದುರ್ಗದ ಬೆಟ್ಟದ ಮೇಲೆ ಸುತ್ತಲೂ ರಕ್ಷಣಾತ್ಮಕ ಕೋಟೆಯ ಸಾಲನ್ನು ನಿರ್ಮಿಸಿರುವರು. ಈ ಕೋಟೆಗೆ ಪೂರ್ವ ಪಶ್ಚಿಮವಾಗಿ ಎರಡು ಪ್ರತ್ಯೇಕ ಗೋಡೆಗಳನ್ನು ರಚಿಸಿ ಮೂರು ಅಂಕಣಗಳನ್ನಾಗಿ ನಿರ್ಮಿಸಲಾಗಿದೆ. ಈ ಅಂಕಣಗಳಿಗೆ ಸಂಪರ್ಕಿಸಲು ಎರಡು ದ್ವಾರಬಾಗಿಲುಗಳಿವೆ. ಎರಡನೆ ಅಂಕಣದಲ್ಲಿ ಅಕ್ಕ, ತಂಗಿಯರೆಂಬ ಎರಡು ನೈಸರ್ಗಿಕ ಹೊಂಡಗಳಿವೆ. ಪಶ್ಚಿಮ ದಿಕ್ಕಿನಲ್ಲಿ ಮತ್ತೊಂದು ಪ್ರತ್ಯೇಕವಾದ ಕೋಟೆ ಸಾಲು ಇದೆ. ಮೊದಲನೆ ಅಂಕಣದಲ್ಲಿ ಹಲವಾರು ಕಟ್ಟಡದ ಅವಶೇಷಗಳಿವೆ.
ಮನ್ನಲಗಟ್ಟು ಗುಡ್ಡಕ್ಕೆ ಹೊಂದಿಕೊಂಡಂತೆ ಪಶ್ಚಿಮ ಭಾಗದಲ್ಲಿ ಉತ್ತರದಿಂದ ದಕ್ಷಿಣಕ್ಕೆ ಸುಮಾರು ೫೧೦ ಮೀಟರ್ ಉದ್ದದ ಕೋಟೆ ಗೋಡೆಯನ್ನು ನಿರ್ಮಿಸಲಾಗಿದೆ. ಗುಡ್ಡದ ತುದಿಯಲ್ಲಿ ಚೌಕಾಕಾರದ ಬುರುಜನ್ನು ೨೫x೩೩x೨೦ ಅಳತೆ ನಿರ್ಮಿಸಲಾಗಿದೆ. ಬುರುಜಿನ ಒಳಭಾಗದಲ್ಲಿ ಶತ್ರುಗಳನ್ನು ವೀಕ್ಷಿಸಲು ಚಿಕ್ಕಕಿಂಡಿಯನ್ನು ಬಿಡಲಾಗಿದೆ. ಇದೇ ಬುರುಜು ಪೂರ್ವದ ತುದಿಯಿಂದ ಮತ್ತೊಂದು ಕೋಟೆಸಾಲು ಮೇಲ್ದುರ್ಗದ ಬೆಟ್ಟದ ಕಡೆಗೆ ಸಾಗುತ್ತಿದೆ. ಈ ಕೋಟೆಗೋಡೆ ೨೦ ಅಡಿ ಎತ್ತರವಿದ್ದು. ೬ ಅಡಿ ಅಗಲವಿದೆ. ಗೋಡೆಗೆ ಅಲ್ಲಲ್ಲಿ ಕಾವಲು ಬುರುಜುಗಳಿರುವುದು ಮತ್ತು ಬಂದೂಕು ಕಿಂಡಿಗಳಿರುವುದು ಕಂಡುಬರುತ್ತದೆ.
ಮನ್ನಲಗಟ್ಟು ಗುಡ್ದದ ಸುತ್ತಲೂ ಸು. ೬೧೦ ಮೀಟರ್ ರಕ್ಷಣಾತ್ಮಕವಾದ ಗೋಡೆಯನ್ನು ನಿರ್ಮಿಸಲಾಗಿದೆ. ಕೋಟೆಯ ಮಧ್ಯಭಾಗದಲ್ಲಿ ವಿಶಾಲವಾದ ಕಡಿದಾದ ಬಂಡೆಯ ಬಯಲು ಪ್ರದೇಶವಿದೆ. ಈ ಕೋಟೆಯ ಭಾಗದಲ್ಲಿ ನಾಲ್ಕು ಚೌಕಕಾರದ ಬುರುಜುಗಳಿವೆ. ಕೋಟೆಯ ಪೂರ್ವಭಾಗಕ್ಕೆ ದ್ವಾರಬಾಗಿಲಿದೆ. ಸ್ಥಳೀಯರು ಈ ದ್ವಾರ ಬಾಗಿಲಿಗೆ ಉಚ್ಚಂಗಿ ದ್ವಾರಬಾಗಿಲೆಂದು ಕರೆಯುತ್ತಾರೆ. ದ್ವಾರಬಾಗಿಲಿಗೆ ನಾಲ್ಕು ಬಾಗಿಲವಾಡಗಳಿವೆ. ಬಾಗಿಲು ಎತ್ತರ ೭ ಅಡಿ ಇದೆ. ಬಾಗಿಲಮುಂದೆ ೪ ಅಡಿ ಅಗಲದ ಅಡಿ ಎತ್ತರದ ಕಂಟಾಂಜನವಿದೆ. ಬಾಗಿಲವಾಡದ ಮೆಲೆ ಪದ್ಮದ ಅಲಂಕರಣ ಮತ್ತು ಭುವನೇಶ್ವರಿಯ ಚಿತ್ರವಿದೆ. ಬಾಗಿಲವಾಡದ ಮೆಲೆ ದಕ್ಷಿಣಭಿಮುಖವಾಗಿ ಕೆತ್ತಿರುವ ಹನುಮಂತನ ಉಬ್ಬುಶಿಲ್ಪವಿದೆ. ಇಲ್ಲಿಂದ ಕಲ್ಲು ಬಾಗಿಲಿಗೆ ಪ್ರವೇಶ ಕಲ್ಪಿಸಲಾಗಿದೆ.
ಮನ್ನಲಗಟ್ಟು ಕೋಟೆಯ ಮಧ್ಯಭಾಗದಲಿರುವ ಬಂಡೆಯ ಮೇಲೆ ೨೦ ಅಡಿ ಎತ್ತರ ೪.೫ ಅಗಲ ಹಾಗೂ ೧೦೫ ಸುತ್ತಳತೆಯ ರಕ್ಷಣಾ ಗೋಡೆಯನ್ನು ನಿರ್ಮಿಸಲಾಗಿದೆ. ಕಟ್ಟಡವನ್ನು ವ್ಯವಸ್ಥಿತವಾಗಿ ನಿರ್ಮಿಸಿದ್ದು, ಮೇಲ್ಭಾಗದಲ್ಲಿ ಕೋವಿ ಕಿಂಡಿಗಳನ್ನು ಬಿಡಲಾಗಿದೆ. ಕಟ್ಟಡದ ದಕ್ಷಿಣಕ್ಕೆ ದ್ವಾರಬಾಗಿಲು ಇದೆ. ಕಟ್ಟಡದ ಒಳಭಾಗದಲ್ಲಿ ಮತ್ತೆ ಮೂರು ಪ್ರತ್ಯೇಕವಾದ ಅಂಕಣಗಳಿವೆ. ಪ್ರತಿ ಅಂಕಣಗಳನ್ನು ತಲುಪಲು ವಿಶಾಲವಾದ ದಾರಿಯನ್ನು ಕಲ್ಪಿಸಿದ್ದಾರೆ. ದಾರಿಯ ೨ ಪಾರ್ಶ್ವಗಳಲ್ಲಿ ಕಟ್ಟಡದ ರಚನೆಗಳಿವೆ. ಅಂಕಣದಲ್ಲಿರುವ ಕಟ್ಟಡಗಳು ನೆಲಸಮಗೊಂಡಿದ್ದು ಅವಶೇಷಗಳು ಮಾತ್ರ ಕಂಡುಬರುತ್ತವೆ. ಸ್ಥಳೀಯರು ಇದನ್ನು ಮುದ್ದಿನ ಮನೆಯೆಂದು ಕರೆಯುತ್ತಾರೆ.
ಮೂರು ಗುಡ್ಡಗಳ ಮಧ್ಯಭಾಗದಲ್ಲಿ ಅನೇಕ ಸ್ಮಾರಕಗಳಿವೆ. ಮೇಲ್ದುರ್ಗ ಮತ್ತು ಮನ್ನಲಗಟ್ಟ ಗುಡ್ಡಕ್ಕೆ ಅಡ್ಡಲಾಗಿ ೨೦ ಅಡಿ ಎತ್ತರದ ಕಲ್ಲಿನ ಗೋಡೆಯನ್ನು ನಿರ್ಮಿಸಲಾಗಿದೆ. ಈ ಗೋಡೆಯ ಹಿಂಭಾಗದಲ್ಲಿ ಅರಮನೆ ಆವರಣ ಎಂದು ಕರೆಯಬಹುದಾದ ಕಟ್ಟಡದ ಅವಶೇಷಗಳಿವೆ. ಇದೇ ಗೋಡೆಗೆ ದಕ್ಷಿಣೋತ್ತರವಾಗಿ ಕಲ್ಲುಬಾಗಿಲನ್ನು ನಿರ್ಮಿಸಲಾಗಿದೆ. ಇದಕ್ಕೆ ಗಾರೆಬಾಗಿಲು ಎಂದು ಸಹ ಕರೆಯುತ್ತಾರೆ. ಇಡೀ ಕೋಟೆಯಲ್ಲಿ ಅತ್ಯಂತ ಸುಂದರವಾದ ರಚನೆಯಿದು. ೫.೫x೮x೧೨ ಅಡಿ ಅಳತೆಯಲ್ಲಿ ದ್ವಾರಬಾಗಿಲನ್ನು ನಿರ್ಮಿಸಿರುವರು. ದ್ವಾರಬಾಗಿಲಿಗೆ ನಾಲ್ಕು ಬಾಗಿಲವಾಡಗಳಿವೆ. ಬಾಗಿಲ ಮೇಲ್ಭಾಗದಲ್ಲಿ ಪದ್ಮದ ಅಲಂಕಾರವಿದೆ. ದ್ವಾರಬಾಗಿಲಿಗೆ ಹೊಂದಿಕೊಂಡಂತೆ ೫.೫x೩x೬ ಅಡಿ ಅಳತೆಯ ದಿಡ್ಡಿಬಾಗಿಲು ಸಹ ಇದೆ. ಸಮೀಪದಲ್ಲಿಯೇ ಹಾಲು ಹೊಂಡ ಎಂದು ಕರೆಯುತ್ತಿರುವ ಸುಂದರವಾದ ಪುಷ್ಕರಣಿ ಇದೆ. ದಕ್ಷಿಣೋತ್ತರವಾಗಿ ೫೦ ಮೀಟರ್ ಪೂರ್ವ – ಪಶ್ಚಿಮವಾಗಿ ೪೦ ಮೀಟರ್ ಅಳತೆಯಲ್ಲಿ ನಿರ್ಮಿಸಿರುವ ಈ ಹೊಂಡ ಇಂದಿನ, ಸುಸ್ಥಿತಿಯಲ್ಲಿದೆ. ಹೊಂಡದ ಸುತ್ತಲೂ ಕಲ್ಲಿನ ಪಾವಟಿಕೆಗಳಿದ್ದು, ಇಳಿಯಲು ಮೆಟ್ಟಿಲುಗಳಿವೆ.
ಹೊಂಡದ ಸಮೀಪದಲ್ಲಿಯೇ ಈಶ್ವರ, ಭೈರವ ದೇವಾಲಯಗಳಿವೆ. ಈ ದೇವಾಲಯಗಳನ್ನು ಕಾಟನಾಯಕನು ನಿರ್ಮಿಸಿದನೆಂದು ಹೇಳಲಾಗಿದೆ. ದೇವಾಲಯದ ಒಳಭಾಗದಲ್ಲಿ ಯಾವುದೇ ಶಿಲ್ಪಿಗಳಲ್ಲಿ. ಎರಡೂ ದೇವಾಲಯಗಳು ಗರ್ಭಗೃಹ ಸುಖನಾಸಿಯನ್ನು ಹೊಂದಿವೆ. ದೇವಾಲಯದ ಹಿಂಭಾಗದಲ್ಲಿ ಸಂತೇ ಮೈದಾನದ ಪ್ರದೇಶವಿದೆ. ದೊರೆ ಕಾಟನಾಯಕನ ಅವಧಿಯಲ್ಲಿ ಈ ಭಾಗದಲ್ಲಿ ಪೇಟೆ ಮನೆಗಳನ್ನು ಕಟ್ಟಿ ಶೆಟ್ಟಿತನಕ್ಕೆ ಗೂರಪ್ಪನೆಂಬುವನನ್ನು ನೇಮಿಸಲಾಗಿತ್ತೆಂದು ಕೈಫಿಯತ್ತಿನಲ್ಲಿ ದಾಖಲಾಗಿದೆ.
ಕೊತ್ತಲಗುಡ್ದದ ಮೇಲೆ ಒಂದು ಅಂಜನೇಯನ ಶಿಲ್ಪ ಹಾಗೂ ಎರಡು ನೈಸರ್ಗಿಕ ನೀರಿನ ಹೊಂಡಗಳನ್ನು ಹೊರತುಪಡಿಸಿ ಮತ್ತಾವುದೇ ಸ್ಮಾರಕಗಳಿಲ್ಲ. ಪೂರ್ವಭಾಗದ ಕೋಟೆ ಪ್ರದೇಶದಲ್ಲಿ ಭೈರವೇಶ್ವರ, ಮಾರಮ್ಮ ಮತ್ತು ಅಂಜನೇಯನ ದೇವಾಲಯಗಳಿವೆ. ಸಮೀಪದಲ್ಲಿಯೇ ಜಗಲೂರಜ್ಜನ ಬಾಗಿಲು ಎಂದು ಕರೆಯುವ ದ್ವಾರಬಾಗಿಲು ಇದೆ.
ಗುಡ್ದದ ಪಶ್ಚಿಮ ಭಾಗದಲ್ಲಿ ವೃತ್ತಾಕಾರದ ಬತೇರಿ ಇದೆ. ಬತೇರಿ ಸಮೀಪದಲ್ಲಿಯೇ ಭರಮಕ್ಕನ ಹೊಂಡ ಮತ್ತು ಆಂಜನೇಯನ ದೇವಾಲಯವಿದೆ. ಹಿಂದೆ ಈ ಕೋಟೆಗೆ ಪ್ರದೇಶ ಮಾಡುವ ದ್ವಾರಬಾಗಿಲು (ಪೇಟೆಬಾಗಿಲು) ಇತ್ತೆಂದು ಹೇಳುತ್ತಾರೆ. ಆದರೆ ಈಗ ಕಂಡುಬರುವುದಿಲ್ಲ. ವೃತ್ತಾಕಾರದ ಬುರುಜಿನಿಂದ ಮನ್ನಲಗಟ್ಟು ಗುಡ್ಡದವರೆಗೆ ಬಿದ್ದ ಮಳೆನೀರು ವ್ಯರ್ಥವಾಗದಂತೆ ದಕ್ಷಿಣೋತ್ತರವಾಗಿ ಕಂದಕವನ್ನು ನಿರ್ಮಿಸಿ ಮಳೆಯ ನೀರು ಕಾಟನಾಯಕ ಕೆರೆಗೆ ತಲುಪುವಂತೆ ಹಾಗೂ ಕಂದಕದಲ್ಲಿ ನೀರು ನಿಲ್ಲುವಂತೆ ವ್ಯವಸ್ಥೆಗೊಳಿಸಿದ್ದಾರೆ.
ಕೆಳಗೋಟೆಯೆಂದು ಕರೆಯುವ ಗುಡ್ಡದ ಈ ವಿಶಾಲ ಪ್ರದೇಶದಲ್ಲಿ ಹಿಂದೆ ಸ್ಥಳದುರ್ಗ ಇದ್ದ ಬಗ್ಗೆ ಕುರುಹುಗಳಿವೆ. ಕಿರೇಜಂಪಣ್ಣನಾಯಕನ ಅವಧಿಯಲ್ಲಿ ನಿರ್ಮಾಣದ ನಿರ್ವಾಣಪ್ಪ ಬಾವಿ ಮತ್ತು ಮೆದಕೇರಪ್ಪನ ಬಾವಿಗಳು ಈ ಭಾಗದಲ್ಲಿವೆ. ಮುಖ್ಯವಾಗಿ ಪ್ರಾಚೀನಕಾಲದ ಗವಿಮಠವಿದೆ. ಚಿಕ್ಕ ಒಂಟಿಗುಡ್ಡದ ಮೇಲಿರುವ ಈ ಮಠದಲ್ಲಿ ದೊಡ್ಡ ಬಂಡೆಯೊಂದು ಇದೆ. ಈ ಬಂಡೆಯ ಕೆಳಭಾಗದಲ್ಲಿ ಗುಹೆಯೊಂದನ್ನು ನಿರ್ಮಿಸಲಾಗಿದೆ. ಗುಹೆಯಲ್ಲಿ ಈಶ್ವರಲಿಂಗವಿದ್ದು, ನಿತ್ಯ ಪೂಜೆ ನಡೆಯುತ್ತಿದೆ. ಗವಿಮಠ ಇಂದು ಪ್ರಮುಖ ಧಾರ್ಮಿಕ ಕ್ಷೇತ್ರವಾಗಿ ಬೆಳೆಯುತ್ತಿದೆ. ಇಲ್ಲಿರುವ ಸ್ವಾಮೀಜಿಗಳಾದ ಶ್ರೀನಾಲ್ವಡಿ ಶಾಂತಲಿಂಗ ಶಿವಾಚಾರ್ಯ ಮಹಾಸ್ವಾಮಿಗಳು ಮಠದ ಜವಾಬ್ದಾರಿ ಹೊತ್ತಿದ್ದು, ಅನೇಕ ಸಾಮಾಜಿಕ ಹಾಗೂ ಧಾರ್ಮಿಕ ಕೆಲಸಗಳಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ. ನಿತ್ಯವು ಬರುವ ಭಕ್ತರಿಗೆ ಇಲ್ಲಿ ಅನ್ನದಾಸೋಹದ ಜೊತೆಗೆ ಜ್ಞಾನದಾಸೋಹವನ್ನು ನೀಡುತ್ತಿರುವುದು ನಿಜಕ್ಕೂ ಅಭಿನಂದನೀಯ.
ವಿಸ್ಮಯ ಮೂಡಿಸುವ ಕುಡಿಯುವ ನೀರಿನ ವ್ಯವಸ್ಥೆ
ಮನ್ನಲಗಟ್ಟು ಗುಡ್ದದ ಮೇಲ್ಭಾಗದಲ್ಲಿ ಸುಮಾರು ೩೦ ಮೀಟರ್ ನಷ್ಟು ವಿಶಾಲವಾದ ನೈಸರ್ಗಿಕ ಹೊಂಡವಿದೆ. ಕಡಿದಾದ ಬಂಡೆಯನ್ನು ಆಶ್ರಯಿಸಿ ಈಶಾನ್ಯ ಮೂಲೆಯಲ್ಲಿ ೬ ಅಡಿ ಎತ್ತರದ ಗೋಡೆಯನ್ನು ಕಟ್ಟುವ ಮೂಲಕ ಹೊಂಡವನ್ನು ನಿರ್ಮಿಸಿರುವರು. ಬೆಟ್ಟದ ಮೇಲಿಂದ ಬಂಡೆಯ ಮೂಲಕ ಬರುವ ಸ್ವಚ್ಚವಾದ ನೀರು ವ್ಯರ್ಥವಾಗದಂತೆ ನೀರನ್ನು ಬಳಸಲು ಹೊಂಡವನ್ನು ನಿರ್ಮಿಸಿರುವುದು ಗಮನಾರ್ಹ. ಹೊಂಡದ ಗೋಡೆಗೆ ಗಾರೆಗಚ್ಚಿನಿಂದ ಭದ್ರಪಡಿಸಿ ನೀರು ಬಸಿಯದಂತೆ ಕ್ರಮ ಕೈಗೊಳ್ಳಲಾಗಿದೆ. ಸಂಗ್ರಹಿಸಿದ ನೀರನ್ನು ಚಿಕ್ಕ ತೂಬಿನ ಮೂಲಕ ಅರಮನೆಯ ಆವರಣ ಮತ್ತು ವಸತಿ ಪ್ರದೇಶಕ್ಕೆ ಸಾಗಿಸಿರುವ ವ್ಯಸಸ್ಥೆ ನಿಜಕ್ಕೂ ರೋಮಾಂಚನವೇ ಸರಿ. ಬಂಡೆಯನ್ನು ಕೊರೆದು ಕಡದಂಗವನ್ನು ನಿರ್ಮಿಸಿ ಕಡದಂಗದ ಎರಡೂ ಬದಿಗೆ ಕಲ್ಲುಗಳನ್ನಿಟ್ಟು ಗಾರೆಯಿಂದ ಭದ್ರಗೊಳಿಸಿ ಕಾಲುವೆಯನ್ನು ನಿರ್ಮಿಸಿರುವರು. ಮೊದಲೇ ಇಳಿಜಾರು ಪ್ರದೇಶ ಇದಾಗಿರುವುದರಿಂದ ಯಾವುದೇ ಯಂತ್ರಶಕ್ತಿಯ ಸಹಾಯವಿಲ್ಲದೆ ದಿನವಿಡೀ ನೀರನ್ನು ಸಾಗಿಸಬಹುದಾಗಿದೆ. ಮುಖ್ಯವಾಗಿ ಗಮನಿಸಬೇಕಾದ ಅಂಶವೆಂದರೆ ಹೊಂಡದ ಮುಂಭಾಗದಲ್ಲಿ ಚಿಕ್ಕತೊಟ್ಟಿಯೊಂದನ್ನು ನಿರ್ಮಿಸಿ ಅದರೊಳಗೆ ಕಲ್ಲು ಮತ್ತು ಮರಳನ್ನು ಹಾಕಿ ನೀರು ಬಸಿದು ಹೋಗುವಂತೆ ಮಾಡಿರುವರು. ಇಲ್ಲಿನ ವಿಶೇಷವೆಂದರೆ ಕಾಲುವೆಯಿಂದ ಬಂದ ನೀರಿಗೆ ಮತ್ತೊಂದು ತಿರುವು ನೀಡಿ ವಸತಿ ಪ್ರದೇಶಕ್ಕೆ ಹೋಗುವಂತೆ ಮಾಡಲಾಗಿದೆ. ಎರಡು ಕಾಲುವೆಗೂ ನೀರು ಸಮಪ್ರಮಾಣದಲ್ಲಿ ಹರಿದು ಹೋಗುವಂತೆ ವ್ಯವಸ್ಥೆ ಮಾಡಿರುವುದು ವಿಶೇಷ. ಅದರಲ್ಲೂ ಅರಮನೆ ಪ್ರದೇಶದ ಗೋಡೆಯನ್ನು ಬಂಡೆಗೆ ಸನಿಹದಲ್ಲಿ ನಿರ್ಮಿಸಿ ನೀರು ನೇರವಾಗಿ ಅರಮನೆಯ ಒಳಗೆ ಹೋಗುವಂತೆ ಮಾಡುವ ಮೂಲಕ ಮತ್ತೊಮ್ಮೆ ಶ್ರಮವನ್ನು ಕಡಿಮೆಮಾಡಿಕೊಂಡಿದ್ದಾರೆ. ಈ ವ್ಯವಸ್ಥೆಯು ಆಧುನಿಕ ಸಮಾಜಕ್ಕೆ ಒಂದು ಪ್ರಾಯೋಗಿಕ ಪಾಠವೇ ಸರಿ.
ಕೋಟೆ ಸಂರಕ್ಷಣೆಗೆ ಜಾನಪದ ನಂಬಿಕೆಯ ವಿಶಿಷ್ಟ ಆಚರಣೆ
ಕೋಟೆ ಸಹ ಒಂದು ರಕ್ಷಣಾ ಆವರಣಹುಳ್ಳ ಪ್ರದೇಶ. ಮುಖ್ಯವಾಗಿ ರಾಜ ಹಾಗೂ ರಾಜ್ಯಕ್ಕೆ ಒದಗಿಸುವ ಸ್ಥಳ. ಈ ದೃಷ್ಟಿಯಿಂದ ಕೋಟೆ ಪ್ರದೇಶವು ಸುರಕ್ಷಿತವಾಗಿರಲೆಂದು ಭಕ್ತಿ ನಂಬಿಕೆಯ ಪ್ರತೀಕವಾಗಿರುವ ಆಚರಣೆಗಳು ಪ್ರಚಲಿತದಲ್ಲಿರುವುದನ್ನು ನಾವು ಈಗಾಗಲೇ ಗಮನಿಸಿದ್ದೇವೆ. ಕಣಕುಪ್ಪೆ ಕೋಟೆ ನಿರ್ಮಾಣದ ವೇಳೆ ಜಾನಪದ ನಂಬಿಕೆಯ ಆಚಎಅಣೆಗಳಲ್ಲೊಂದಾದ ಸರಗ (ಚೆರಗಾ?)ವನ್ನು ಇಲ್ಲಿ ಚೆಲ್ಲಿದರೆಂದು ಎರಡು ಬಾರಿ ಕೈಫಿಯತ್ತಿನಲ್ಲಿ ಉಲ್ಲೇಖಿಸಲಾಗಿದೆ.[10] ಚೆರಗಾ ಎನ್ನುವುದು ಜಾನಪದ ಜ್ಞಾನದ ವಿಶಿಷ್ಟ ಆಚರಣೆ ಎನ್ನಬಹುದು.[11] ಇಂತಹ ಆಚರಣೆ ಒಳ್ಳೆಯದು ಕೆಟ್ಟದ್ದು ಎನ್ನುವುದಕ್ಕಿತ ನಮ್ಮ ಪರಂಪರೆಯ ಜ್ಞಾನವು ತಲೆಮಾರಿನಿಂದ ತಲೆಮಾರಿನವರೆಗೂ ಸಾಗಿಸುತ್ತಾ ಬಂದಿರುವುದಲ್ಲದೆ ಇಂದಿಗೂ ಜೀವಂತವಾಗಿರುವುದು ವಿಶೇಷವಾಗಿದೆ. ರಕ್ಷಣಾ ವಾಸ್ತುಶಿಲ್ಪದಲ್ಲಿ ಚೆರಗಾ ಆಚರಣೆ ಸಂಪ್ರದಾಯವಾಗಿರುವುದನ್ನು ಗಮನಿಸಿದರೆ ಎಷ್ಟೇ ಬಲಿಷ್ಟವಾಗಿ ಕಲ್ಲಿನ ಕೋಟೆಯನ್ನು ನಿರ್ಮಿಸಿದರೂ ದೇಶಿಯ ಜ್ಞಾನರೂಪದ ಸಾಂಪ್ರದಾಯಿಕ ಪ್ರಕೃತಿ ಅಥವಾ ದೈವೀ ಚಿಕಿತ್ಸಾ ಪದ್ಧತಿಗೆ ಮೊರೆ ಹೋಗಿ ಜೀವನದ ರಕ್ಷಣೆಯನ್ನು ಇಂತಹ ಆಚರಣೆ ಮೂಲಕ ಗಟ್ಟಿಗೊಳಿಸುತ್ತಿರುವುದು ಗಮನಾರ್ಹ.
ಆ ಮೂಲಕ ರಕ್ಷಣಾ ವಾಸ್ತು ಸಹ ಜಾನಪದರ ಒಂದು ಭಾಗವಾಗಿಯೇ ಇಲ್ಲಿ ಮುಂದುವರೆದಿದೆ ಎನ್ನಬಹುದು ಏಕೆಂದರೆ ಜನಪದರು ಕೋಟೆಯೆಂಬ ನಿಸರ್ಗದ ಜವಬ್ದಾರಿಯ ಒಳಗೆ ಜೀವನವನ್ನು ರೂಪಿಸಿಕೊಳ್ಳುತ್ತಿದ್ದರು. ಹಾಗಾಗಿಯೇ ಇಂತಹ ಆಚರಣೆಗಳು ಪಾರಂಪರಿಕ ಜ್ಞಾನದ ಅಚಶೇಷಗಳಾಗಿ ಉಳಿದು ಬಂದಿರುವುದು. ಇವು ಸಹ ರಕ್ಷಣೆಯ ತಂತ್ರಜ್ಞಾನದ ಬಳಕೆಗೆ ಮರೆತ ಪಳೆಯುಳಿಕೆಗಳನ್ನೆಬಹುದು. ಬಲಿಯ ರೂಪದಲ್ಲಿ ನಡೆಯುವ ಇಂತಹ ಆಚರಣೆಗಳು ಭಯ, ಭಕ್ತಿ, ಶ್ರದ್ಧೆ, ನಂಬಿಕೆಯ ಪ್ರತೀಕಗಳಾಗಿವೆ.
ಒಟ್ಟಾರೆ ತಮ್ಮ ನಾಡಿನ ಅಭಿವೃದ್ಧಿಗಾಗಿ, ತಾವು ನೆಲೆಸಿದ ಪರಿಸರದಲ್ಲಿ ಶಾಂತಿ, ನೆಮ್ಮದಿ, ಸಂರಕ್ಷಣೆ ದೊರೆಯಲೆಂದು ಇಂತಹ ವಿಶಿಷ್ಟ ಆಚರಣೆಯನ್ನು ನೆರವೇರಿಸುತ್ತಿದ್ದರು. ಇಂತಹ ನಂಬಿಕೆಯಿಂದಲೇ ಹಿರೇಕೋಮಾರಪ್ಪನವರು ಎರಡು ಬಾರಿ ಕೋಟೆಗೆ ಸರಗಾ ಚೆಲ್ಲಿಸಿರುವುದನ್ನು ಕೈಫಿಯುತ್ತಿನಲ್ಲಿ ಉಲ್ಲೇಖಿಸಲಾಗಿದೆ. ಈ ಅಂಶವನ್ನು ಗಮನಿಸಿದರೆ ರಕ್ಷಣಾ ವಾಸ್ತುಶಿಲ್ಪದ ಸಂರಕ್ಷಣಾ ಸಾಧನಗಳಾಗಿ ಕೇವಲ ಅಸ್ತ್ರ ಮತ್ತು ಶಸ್ತ್ರಗಳಲ್ಲದೇ ಪಾರಂಪರಿಕ ಜ್ಞಾನವೊಂದು ನಿಸರ್ಗವನ್ನು ನಿಯಂತ್ರಿಸುತ್ತಿತ್ತೆನ್ನುವುದು ಸ್ಪಷ್ಟವಾಗುತ್ತದೆ. ರಕ್ಷಣಾ ವಾಸ್ತುಶಿಲ್ಪದಲ್ಲಿ ಚೆರಗಾ ಸಂಪ್ರದಾಯ ಒಂದು ವಿಶಿಷ್ಟ ಆಚರಣೆ. ಜಾನಪದ ಅಧ್ಯಯನದ ಮೂಲಕ ರಕ್ಷಣಾ ವಾಸುಶಿಲ್ಪವನ್ನು ಅಧ್ಯಯನ ಮಾಡುವ ಸಂಶೋಧಕರಿಗೆ ಇದೊಂದು ವಿಶಿಷ್ಟ ಆಕರವಾಗಬಲ್ಲದು.
ಕೋಟೆಯ ದ್ವಾರಬಾಗಿಲುಗಳು
ಕಣಕುಪ್ಪೆ ಕೋಟೆಯಲ್ಲಿ ಒಟ್ಟು ೧೮ ದ್ವಾರ ಬಾಗಿಲುಗಳಿವೆ. ಅವುಗಳೆಂದರೆ ೧) ಮೇಲ್ದುರ್ಗದ ಬಾಗಿಲು ೨) ಕುಂಟಜ್ಜಿ ಬಾಗಿಲು ೩) ಹಾಲು ಹೊಂಡದ ಬಾಗಿಲು ೪) ಕಲ್ಲು ಬಾಗಿಲು ೫) ಏಕನಾಥ (ಉಚ್ಚಂಗಿ) ಬಾಗಿಲು ೬)ದೊಡ್ಡ ಬಾಗಿಲು ೭) ಶಿವಶರಣೆ ದಾನಸಾಲಮ್ಮನ ಬಾಗಿಲು ೮) ಮನ್ನೇಟಿ ಗಟ್ಟಿನ ಬಾಗಿಲು ೯) ಹನುಮನ ಬಾಗಿಲು ೧೦) ವೀರಭದ್ರನ ಬಾಗಿಲು ೧೧) ನಡಲೂರು ಬಾಗಿಲು ೧೨) ಜಗಲೂರಜ್ಜನ ಬಾಗಿಲು ೧೩) ಭೈರವನ ಬಾಗಿಲು ೧೪) ಅಹೋಬಲ ನರಸಿಂಹನ ಬಾಗಿಲು ೧೫) ಕೋಟೆ ಮಾರಮ್ಮನ ಬಾಗಿಲು ೧೬) ಕೊದಂಡರಾಮನ ಬಾಗಿಲು ೧೭) ಬಸವನ ಬಾಗಿಲು ೧೮) ಚೌಡಿಬಾಗಿಲುಗಳೆಂದು ಹೇಳಲಾಗಿದೆ.[12] ಆದರೆ ಈ ಎಲ್ಲಾ ದ್ವಾರಗಳನ್ನು ಈಗ ಗುರುತಿಸುವುದು ಕಷ್ಟ. ನಕ್ಷೆಯಲ್ಲಿ ತೋರಿಸಿರುವಂತೆ ಅಳಿದುಳಿದ ಅವಶೇಷಗಳ ಆಧಾರ ಹಾಗೂ ಸ್ಥಳೀಯರ ಹೇಳಿಕೆಯಂತೆ ಕೆಲವು ದ್ವಾರಬಾಗಿಲುಗಳನ್ನು ಮಾತ್ರ ಗುರುತಿಸುವ ಪ್ರಯತ್ನವನ್ನು ಇಲ್ಲಿ ಮಾಡಲಾಗಿದೆ.

 ಜಗಲೂರು: ೬. ಆಡಳಿತ ವಿಭಾಗ ಮತ್ತು ಭೂಹಿಡುವಳಿ
ಭಾರತೀಯ ಇತಿಹಾಸ ರಚನಾಶಾಸ್ತ್ರದ ಸಂದರ್ಭದಲ್ಲಿ ನಾವು ಮುಖ್ಯವಾಗಿ ಎರಡು ಬಗೆಯ ಅಧ್ಯಯನ ಕ್ರಮಗಳನ್ನು ಗಮನಿಸಬಹುದು. ಮೊದಲನೆಯ ಸ್ಥೂಲಸ್ತರದ ಚರಿತ್ರೆಯಾದರೆ ಎರಡನೆಯ ಸೂಕ್ಷ್ಮಸ್ತರದ ಚರಿತ್ರೆ. ಸ್ಥೂಲಸ್ತರದ ಚರಿತ್ರೆ ಅಧ್ಯಯನ ಕ್ರಮವೆಂದರೆ ದೊಡ್ಡ ಸಾಮ್ರಾಜ್ಯ ಹಾಗೂ ವಿಸ್ತಾರವಾದ ರಾಜ್ಯಗಳ ಚರಿತ್ರೆಯ ಅಧ್ಯಯನ ಕ್ರಮವಾಗಿದೆ. ಇಂತಹ ಅಧ್ಯಯನ ಕ್ರಮವು ೧೮ ನೇ ಶತಮಾನದಿಂದಲೂ ನಡೆಯುತ್ತಾ ಬಂದಿದೆ. ಆದರೆ ಸೂಕ್ಷ್ಮಸ್ತರದ ಅಧ್ಯಯನವು ಇದಕ್ಕಿಂತ ಭಿನ್ನವಾದುದು. ಒಂದು ಸಂಸ್ಕೃತಿಯ ಬೆಳವಣಿಗೆಯ ದೃಷ್ಟಿಯಿಂದ ಇಂತಹ ಸೂಕ್ಷ್ಮಸ್ತರದ ರಾಜಕೀಯ, ಸಾಮಾಜಿಕ, ಆರ್ಥಿಕ ಘಟನೆಗಳು ಪ್ರಮುಖ ಪಾತ್ರವಹಿಸುತ್ತವೆ.
ಜಗಲೂರು ತಾಲೂಕಿನ ಅಧ್ಯಯನದಿಂದ ಸಾಮಾನ್ಯ ಜನರ ಬದುಕು ಹಾಗೂ ಪ್ರಾದೇಶಿಕ ಸಂಸ್ಕೃತಿಯ ಬೆಳವಣಿಗೆಯನ್ನು ಗುರುತಿಸಬಹುದು.
ಭಾರತದ ಉಪಖಂಡದಲ್ಲೆಲ್ಲಾ ಸರ್ವೇಸಾಮಾನ್ಯವಾಗಿ ಭೂಹಿಡುವಳಿಗಳ ಸ್ವರೂಪವು ಹೆಚ್ಚು ಕಡಿಮೆ ಒಂದೇ ರೀತಿ ಇರುವುದನ್ನು ನಾವು ಗುರುತಿಸಬಹುದು. ರಾಜಕೀಯ ಸಾಮಾಜಿಕ, ಆರ್ಥಿಕ ಮತ್ತಿತರ ಕಾರಣಗಳಿಂದ ಭೂಹಿಡುವಳಿಗಳನ್ನು ರಾಜ್ಯವು ವ್ಯಕ್ತಿ ಮತ್ತು ಸಮುದಾಯಗಳಿಗೆ ಶತಮಾನಗಳಿಂದಲೂ ನೀಡುತ್ತಾ ಬಂದಿದೆ. ಜಗಲೂರು ಪ್ರದೇಶವೂ ಇದರಿಂದ ಹೊರತೇನಲ್ಲ, ಪ್ರತಿ ಪ್ರದೇಶದ ಸಮುದಾಯಗಳ ಸ್ಥಾನ – ಮಾನಗಳು ನಿರ್ಧಾರವಾಗಿರುವುದೇ ಕೃಷಿಗೊಳಪಟ್ಟ ಭೂಮಿಯ ಒಡೆತನದ ಆಧಾರದ ಮೇಲೆಯೇ ಹೀಗಾಗಿ ಆಯಾಯ ಪ್ರದೇಶಗಳ ಸಾಮಾಜಿಕ ಸಂಬಂಧಗಳು ನಿರ್ಣಯಕ್ಕೆ ಒಳಪಡುವುದು ಭೂಮಿಯ ಮೇಲೆ ಹೊಂದಿರುವ ಒಡೆತನದಿಂದ ಎಂಬುದನ್ನು ನಾವಿಲ್ಲಿ ಗಮನಿಸಬೇಕು.
ಚಿತ್ರದುರ್ಗ ಜಿಲ್ಲೆಯ ಜಟಂಗಿ ರಾಮೇಶ್ವರ, ಬ್ರಹ್ಮಗಿರಿ ಮತ್ತು ಸಿದ್ಧಾಪುರಗಳಲ್ಲಿ ದೊರೆತ ಶಾಸನಗಳ ಮೂಲಕ ಅಶೋಕನ ಕಾಲದ ಪ್ರಾಚೀನ ಭಾರತದ ಚರಿತ್ರೆಯು ಇತಿಹಾಸಕಾರರಲ್ಲಿ ಅನೇಕ ಬಗೆಯ ಚರ್ಚೆಗಳನ್ನು ಹುಟ್ಟುಹಾಕಿವೆ. ಈ ಪ್ರದೇಶದ ಆಡಳಿತವನ್ನು ನಂತರದ ವರ್ಷಗಳಲ್ಲಿ ಶಾತವಾಹನರು, ಕದಂಬರು, ಗಂಗರು, ಬಾದಾಮಿ ಚಾಲುಕ್ಯರು, ಕಲ್ಯಾಣದ ಚಾಲುಕ್ಯರು ಹೊಯ್ಸಳರು ಹಾಗೂ ವಿಜಯನಗರದ ಅರಸರು ಜಗಲೂರು ಪ್ರದೇಶವನ್ನು (ಚಿತ್ರದುರ್ಗ) ತಮ್ಮ ರಾಜ್ಯದ ಒಂದು ಭಾಗವನ್ನಾಗಿಸಿಕೊಂಡು ಆಡಳಿತ ನಡೆಸಿದರು. ೧೩೩೬ರ ಶಾಸನವು ವಿಜಯನಗರದ ಪ್ರತಿನಿಧಿಯಾಗಿ ಮಲ್ಲಿನಾಥ ಒಡೆಯನೆಂಬುವನು ಬೆಮ್ಮತ್ತಕಲ್ಲು ನಾಡನ್ನು ಕೇಂದ್ರವಾಗಿಟ್ಟುಕೊಂಡು ಆಡಳಿತ ನಡೆಸುತ್ತಿದ್ದನೆಂಬುದನ್ನು ತಿಳಿಸುತ್ತದೆ.
ವಿಜಯನಗರದ ಕೇಂದ್ರೀಕೃತ ಆಡಳಿತ ವ್ಯವಸ್ಥೆಯಲ್ಲಿದ್ದರೂ ಗ್ರಾಮ ಹಂತದಿಂದ ಪ್ರಾಂತ್ಯಗಳವರೆಗೂ ಭೂಹಿಡುವಳಿಗಳ ಹಂಚಿಕೆಯಲ್ಲಿ ಪ್ರಾಂತ್ಯಾಧಿಕಾರಿಗಳು ಪ್ರಮುಖ ಪಾತ್ರವಹಿಸುತ್ತಿದ್ದರು. ಇದು ವಿಕೇಂದ್ರಿಕರಣದ ಒಂದು ಪ್ರಾಯೋಗಿಕ ಉದಾಹರಣೆ. ಈ ಹಿನ್ನೆಲೆಯಲ್ಲಿ ಬರ್ಟನ್ ಸ್ಪೈನ್ ರವರು ವಿಜಯನಗರ ಸಾಮ್ರಾಜ್ಯವನ್ನು ತುಂಡುರಾಜ್ಯಗಳ ಒಕ್ಕೂಟವೆಂದು ಹೇಳಿರುವುದನ್ನು ನಾವು ಗಮನಿಸಬೇಕು. ರಾಜಕೀಯ ಪರಮಾಧಿಕಾರವು ತುಂಡು ತುಂಡಾಗಿ ಒಡೆದು ಹೋಗಿರುವುದು ಕರ್ನಾಟಕದಲ್ಲಿ ಮಧ್ಯಯುಗದ ನಿಯಂತ್ರಣದ ಆಡಳಿತ ವ್ಯವಸ್ಥೆ ಉದಯಿಸಲು ದಾರಿ ಮಾಡಿಕೊಟ್ಟಿತು.[1] ಈ ಹಿನ್ನೆಲೆಯಲ್ಲಿ ಪ್ರಸ್ತುತ ಅಧ್ಯಯನವು ಜಗಲೂರು ಪ್ರದೇಶದ ಕೃಷಿ ಸಮುದಾಯಗಳು ಯಾವ ಯಾವ ರೀತಿಯ ಭೂಹಿಡುವಳಿಗಳನ್ನು ಯಾವ ಯಾವ ಕಾರಣಗಳಿಂದ ಅನುಭವಿಸುತ್ತಾ ಬಂದಿವೆ ಎಂಬುದನ್ನು ವಿಶ್ಲೇಷಿಸಲಾಗಿದೆ. ದಕ್ಷಿಣ ಭಾರತದಲ್ಲಿ ವಿಜಯನಗರ ಸಾಮ್ರಾಜ್ಯದಂತೆ ರಾಜಕೀಯ ಕೇಂದ್ರಿಯ ನಿಯಂತ್ರಣ ವ್ಯವಸ್ಥೆ ಮತ್ತೆ ಕಾಣಿಸಿಕೊಳ್ಳಲಿಲ್ಲ. ಹೀಗಾಗಿ ಕರ್ನಾಟಕದಾದ್ಯಂತ ಸಣ್ಣಪುಟ್ಟ ಪಾಳೆಯಗಾರರು ತಲೆ ಎತ್ತಿದ್ದರು. ಚಿತ್ರದುರ್ಗ ಪ್ರದೇಶದಲ್ಲಿ ಅಸ್ತಿತ್ವಕ್ಕೆ ಬಂದ ನಾಯಕನಹಟ್ಟಿ, ಹರತಿ, ಮತ್ತೋಡು, ಸಂತೆಬೆನ್ನೂರು ಮುಂತಾದವರಲ್ಲಿ ಚಿತ್ರದುರ್ಗ ನಾಯಕರ ಅರಸರು ಪ್ರಮುಖರಾಗಿದ್ದರು. ಈ ಪ್ರದೇಶಕ್ಕೆ ಜಗಲೂರು ಪರಿಸರವು ಬಹು ದೀರ್ಘಕಾಲದವರೆಗೆ ಸೇರಿತ್ತು. ಇವರು ಚಿತ್ರದುರ್ಗವನ್ನು ಕೇಂದ್ರವಾಗಿರಿಸಿಕೊಂಡು, ಸುಮಾರು ೨೧೧ ವರ್ಷಗಳ ಕಾಲ ಆಳ್ವಿಕೆ ನಡೆಸಿದರು. ಈ ನಾಯಕರಿಗೆ ಕಾಮಗೇತಿ ವಂಶೀಯರು ಹಾಗೂ ಮಹಾನಾಯಕಾಚಾರ್ಯರೆಂಬ ಬಿರುದಿತ್ತು. ಕಾಮಗೇತಿ ಕಸ್ತೂರಿ ಎಂಬ ಪ್ರಶಸ್ತಿಯೂ ಇತ್ತು.[2]
ಚಿತ್ರದುರ್ಗ ಪ್ರದೇಶದ ನಾಯಕತ್ವಕ್ಕೆ ಬದಲಾದ ತಳಹದಿಯನ್ನು ಹಾಕಿದವನು ತಿಮ್ಮಣ್ಣನಾಯಕ. ಇವನು ವಿಜಯನಗರ ಅರಸರ ಆದೇಶವನ್ನು ಪಾಲಿಸುವುದರ ಜೊತೆಗೆ ಅವರು ನಡೆಸಿದ ಯುದ್ಧಗಳಲ್ಲಿ ಭಾಗವಹಿಸಿದ್ದನು. ೧೭೭೯ರ ಮಾರ್ಚಿಯಲ್ಲಿ ೫ನೇ ಮದಕರಿನಾಯಕನನ್ನು ಕೊನೆಗಾಣಿಸಿ, ಚಿತ್ರದುರ್ಗ ಪ್ರದೇಶವನ್ನು ವಶಪಡಿಸಿಕೊಂಡ ಹೈದರಾಲಿಯು ಷೇಖ್ ಅಯಾಜ್ ನನ್ನು ಇಲ್ಲಿಯ ಸಿವಿಲ್ ಮತ್ತು ಮಿಲಿಟರಿ ಗವರ್ನರಾಗಿ ನೇಮಕ ಮಾಡಿದನು. ಸಂಧು ಅಯಾಜಿಯನ್ನು ಖಿಲ್ಲೇ ಬಂದೋಬಸ್ತಿಗೆ ನೇಮಿಸಿ, ಮುಲ್ಕಿ ಬಾಜಿಗೆ ಕಳ್ಳಿನರಸಪ್ಪನನ್ನು ನೇಮಿಸಿತು. ಚಿತ್ರದುರ್ಗ ಪ್ರದೇಶವು ಮೈಸೂರು ಸಂಸ್ಥಾನದ ಒಂದು ಸುಭಾ ಅಥವ ಪ್ರಾಂತ್ಯವಾಯಿತು. ಹೈದರನ ಮರಣಾ ನಂತರ ಚಿತ್ರದುರ್ಗದ ಆಡಳಿತದ ಕಡೆ ಟಿಪ್ಪು ತನ್ನ ಗಮನ ಹರಿಸಿದನು. ಕ್ರಿ.ಶ. ೧೭೮೨ರಲ್ಲಿ ಟಿಪ್ಪುಸುಲ್ತಾನನು ಚಿತ್ರದುರ್ಗದ ಆಡಳಿತವನ್ನು ನೋಡಿಕೊಳ್ಳಲು ಜೈನುಲ್‍ಅಜಿ ದೀನ್ ಭಕ್ಷಿಯಾಗಿ ನೇಮಿಸಲ್ಪಟ್ಟಿದ್ದನು. ಅದೇ ರೀತಿಯಾಗಿ ದಿವಾನ್ ಸಿಪಾದರ್ ರಿಸಲ್ದಾರ್ ಮೊದಲಾದ ಅಧಿಕಾರಿಗಳು ನೇಮಿಸಲ್ಪಟ್ಟರು. ಟಿಪ್ಪುಸುಲ್ತಾನ ಚಿತ್ರದುರ್ಗಕ್ಕೆ ಫರಕ್ಕಬಾದ್ ಎಂಬ ಹೆಸರು ಇಟ್ಟನು.
ಕ್ರಿ.ಶ. ೧೭೯೯ರಲ್ಲಿ ಟಿಪ್ಪುವನ್ನು ಕೊನೆಗಾಣಿಸಿದ ಬ್ರಿಟಿಷ್ ಗವರ್ನಾರ್ ಜನರಲ್ ವೆಲ್ಲೆಸ್ಲಿ ಮೈಸೂರು ಸಂಸ್ಥಾನದಲ್ಲಿ ಒಡೆಯರ ಮನೆತನವನ್ನು ಪುನರ್ ಸ್ಥಾಪಿಸಿದನು. ಆಗ ಚಿತ್ರದುರ್ಗವು ಮೈಸೂರು ಸಂಸ್ಥಾನದ ಒಂದು ವಿಭಾಗವಾಯಿತು. ರೆಸಿಡೆಂಟ್ ಬ್ಯಾರಿಕ್ಲೋಸ್ ಮತ್ತು ದಿವಾನ್ ಪೂರ್ಣಯ್ಯನವರು ಮುಮ್ಮಡಿ ಕೃಷ್ಣರಾಜರೊಡನೆ ಚರ್ಚಿಸಿ ಚಿತ್ರದುರ್ಗದ ಆಡಳಿತಾಧಿಕಾರಿಯಾಗಿ ಲೆಪ್ಟಿನೆಂಟ್ ಕರ್ನಲ್ ಕ್ಲೋಸ್ ಅವರನ್ನು ನೇಮಕ ಮಾಡಿದ್ದರು. ೧೮೭೭ರಲ್ಲಿ ಹಿಂದಿನ ರೆವಿನ್ಯೂ ಸರ್ವೆ ನಕ್ಷೆಯಲ್ಲಿ ಕಂಡುಬರುವಂತೆ ಹಿಂದಿನ ಕಣಕುಪ್ಪೆ ತಾಲೂಕಿನ ಸರಹದ್ದುಗಳನ್ನು ಸೇರಿಸಿ ಜಗಲೂರು ತಾಲೂಕು ಎಂದು ಹೊಸ ತಾಲೂಕು ಕೇಂದ್ರ ರಚಿತವಾಯಿತು. ಜಗಲೂರು, ಮೊಳಕಾಲ್ಮೂರುಗಳನ್ನಾಗಿ ಏಪ್ರಿಲ್ ೧೮೮೬ರಲ್ಲಿ ರಚಿಸಲಾಯಿತು.
೧೮೮೧ರಿಂದ ೧೯೪೭ ರವರೆಗಿನ ಜಿಲ್ಲಾ ಆಡಳಿತದ ಸ್ವರೂಪವು ಬ್ರಿಟಿಷ್ ಕಮೀಷನರ್ ಕಾಲದಂತೆ ಮುಂದುವರೆದಿತ್ತು. ಇಲ್ಲಿ ಮುಖ್ಯವಾಗಿ ಜಿಲ್ಲೆಯನ್ನು ಒಂಭತ್ತು ತಾಲೂಕು ಕೇಂದ್ರಗಳಾಗಿ ವಿಭಾಗ ಮಾಡಲಾಗಿದ್ದು ಇದರಲ್ಲಿ ಜಗಲೂರು ತಾಲೂಕು ಸೇರಿತ್ತು. ಜಿಲ್ಲೆಯಲ್ಲಿ ಜಿಲ್ಲಾಧಿಕಾರಿಗಳು ತಾಲೂಕಿನಲ್ಲಿ ಅಮಲ್ದಾರರು ಹೋಬಳಿ ಮಟ್ಟದಲ್ಲಿ ಷೇಖ್‍ದಾರರು. ಗ್ರಾಮದಲ್ಲಿ ಪಟೇಲರು ಶಾನುಭೋಗರು ಆಡಳಿತಾತ್ಮಕ ಕಾರ್ಯ ನಿರ್ವಹಣೆಯನ್ನು ವಹಿಸಿಕೊಂಡಿದ್ದರು.
೧೮ನೇ ಶತಮಾನದ ಪ್ರಾರಂಭದಿಂದಲೂ ಜಗಲೂರು ತಾಲೂಕಿನ ಗ್ರಾಮಗಳ ಆಡಳಿತವನ್ನು ಪಟೇಲ ಅಥವಾ ಗೌಡರೇ ನೋಡಿಕೊಳ್ಳುತ್ತಿದ್ದರು, ಗ್ರಾಮದ ಆಡಳಿತವು ಸಂಸ್ಥಾನದ ಆಡಳಿತಕ್ಕಿಂತ ದೊಡ್ಡದೆಂಬ ಭಾವನೆ ಬೇರೂರಿತ್ತು.
ಆಡಳಿತ ವಿಭಾಗಗಳು
ಜಗಲೂರು ತಾಲೂಕು ಕ್ರಿ.ಶ. ೧೨ನೇ ಶತಮಾನದಿಂದಲೂ ಹಲವು ಪ್ರದೇಶದ ಆಡಳಿತಕ್ಕೆ ಸೇರಿತ್ತು.
೧. ಜಗಲೂರು ಸೀಮೆ : ಇಂದು ಜಗಲೂರು ತಾಲೂಕು ದಾವಣಗೆರೆ ಜಿಲ್ಲಾ ಕೇಂದ್ರಕ್ಕೆ ಸೇರಿದೆ. ೧೯೯೭ಕ್ಕೆ ಮೊದಲು ಇದು ಚಿತ್ರದುರ್ಗ ಜಿಲ್ಲೆಯ ಒಂಭತ್ತು ತಾಲೂಕು ಕೇಂದ್ರಗಳಲ್ಲಿ ಒಂದಾಗಿದ್ದಿತು. ಉದಾಹರಣೆಗೆ ಕ್ರಿ.ಶ.೧೨೩೫ ರಲ್ಲಿ ಹೊಯ್ಸಳರ ೩ನೇ ಸೋಮೇಶ್ವರನು ನೊಳಂಬವಾಡಿ ೩೦,೦೦೦ ಮತ್ತು ಗಂಗವಾಡಿ ೯೬,೦೦೦ ಪ್ರದೇಶಗಳನ್ನು ಆಳ್ವಿಕೆ ಮಾಡುತ್ತಿದ್ದನು. ಅದಕ್ಕೆ ಜಗಲೂರು ಪ್ರದೇಶ ಸೇರಿತ್ತು. ಕ್ರಿ.ಶ. ೧೫೨೬ ರ ನಿಬಗೂರು ಶಾಸನದಲ್ಲಿ ಜಗಲೂರು ಸೀಮೆಯೆಂದು ಕರೆಯಲ್ಪಟ್ಟಿದೆ. ಕೃಷ್ಣದೇವರಾಯನ ಕಾಲದ ಈ ಶಾಸನವು ತಿಳಿಸುವಂತೆ ಅಂದಿನ ಜಗಲೂರು ಸೀಮೆಯನ್ನು ರಂಗನಾಥ ರಾವುತನ ಮಗ ವಿಶ್ವನಾಥ ರಾವುತನು ಆಡಳಿತ ನಡೆಸುತ್ತಿದ್ದನು. ಇವರು ಆರ್ಯ ಕ್ಷತ್ರಿಯ ಸಮುದಾಯಕ್ಕೆ ಸೇರಿದವರೆಂದು ಹೇಳುತ್ತದೆ.[3] ಕ್ರಿ.ಶ.೧೬೮೦ ರ ಶಾಸನವು ಜಗಲೂರು ನಾಡು ಎಂದು ಉಲ್ಲೇಖಿಸಲ್ಪಟ್ಟಿದೆ. ಕ್ರಿ.ಶ. ೧೬೮೩ರಲ್ಲಿ ಶಾಸನವೊಂದು ಕಸವನಹಳ್ಳಿ ಗ್ರಾಮವು ಜಗಲೂರು ಸೀಮೆಗೆ ಸೇರಿದ ಗ್ರಾಮವೆಂಬುದಾಗಿ ಹೇಳಿದೆ. ಹೀಗಾಗಿ ಹೊಯ್ಸಳರ ಕಾಲದಿಂದ ಚಿತ್ರದುರ್ಗ ನಾಯಕ ಅರಸರ ಕಾಲದವರೆಗೂ ಇದು ಒಮ್ದು ಪ್ರಮುಖ ಆಡಳಿತ ಕೇಂದ್ರವಾಗಿತ್ತು.
೨. ಬಿಳಿಚೋಡು ಸೀಮೆ : ಇದು ಜಗಲೂರು ತಾಲೂಕಿಗೆ ಸೇರಿರುವ ಹೋಬಳಿ ಕೇಂದ್ರ. ವಿಜಯನಗರದ ಸದಾಶಿವರಾಯನ ಕಾಲದಲ್ಲಿ ಅವನ ಅಮರನಾಯಕರಲ್ಲಿ ಒಬ್ಬನಾದ ಭೈಯಪ್ಪ ನಾಯಕರ ಮಕ್ಕಳು ಹಡಪದ ಕೃಷ್ಣಪ್ಪ ನಾಯಕರ ಅಮರ ಮಾಗಣಿಗೆ ಈ ಬಿಳಿಚೋಡು ಸೀಮೆ ಸೇರಿತ್ತು.[4] ಕ್ರಿ.ಶ. ೧೫೫೬ರ ಶಾಸನದಲ್ಲಿ ಇದು ಕೊಟ್ಟೂರು ಚಾವಡಿಯ ಉಚ್ಚಂಗಿ ವೆಂಠೆಗೆ ಸೇರಿದ ಬಿಳಿಚೋಡು ಸೀಮೆಯಾಗಿತ್ತು.[5] ಬಿಳಿಚೋಡು ಸೀಮೆಯ ಪಾರುಪತ್ತೇಗಾರರು ಕ್ರಿ.ಶ. ೧೬೦೬ರಲ್ಲಿ ಶ್ರೀಮನ್ ಮಹಾಮಂಡಲೇಶ್ವರ ರಾಜಾಧಿರಾಜ ರಾಜಪರಮೇಶ್ವರ ವೀರಪ್ರತಾಪ ರತ್ನಸಿಂಹಾಸನರೂಢರಾದ ಶ್ರೀವೆಂಕಟಪತಿ ಮಹಾರಾಯರ ಕಾರ್ಯುಕ್ಕೆ ಕರ್ತರಾದ ಶ್ರೀಮಾನ್ ಮಹಾನಾಯಕಾಚಾರ್ಯ ಕಾಮಕೇತಿ ಚಿಕ್ಕಣ್ಣನಾಯಕರ ಅಯ್ಯನವರ ಕಾರ್ಯಕ್ಕೆ ಕರ್ತರಾದ ಬಿಳಿಚೋಡು ಸೀಮೆಯ ಪಾರುಪತ್ಯಗಾರರು, ನೆರೆಯ ಮಲ್ಲಶೆಟ್ಟಿಯರು ಬಿಳಿಚೋಡು ಸೀಮೆಯ ಕೆಲಸಗಳಿಗೆ “ಗ್ರಾಮದೆರೆ” ಎಂಬ ತೆರಿಗೆ ಬಿಟ್ಟ ಬಗ್ಗೆ ಉಲ್ಲೇಖವಿದೆ. ಈ ಬಿಳಿಚೋಡು ಸಂತತಿಯವರೇ ಚಿತ್ರದುರ್ಗದ ನಾಯಕರಾಗಿ ಮುಂದುವರೆಯುತ್ತಾರೆ. ಇವರ ಪೂರ್ವ ಚರಿತ್ರೆಯು ಕೂಡ್ಲಿಗಿ ಬೆಟ್ಟದ ಸಾಲು ಅನೇಕಲ್ಲು ಗುಡ್ಡದಲ್ಲಿ ಪ್ರಾರಂಭವಾಗಿ ಜರಿಮಲೆ ದುರ್ಗದವರೆಗೂ ಸಾಗುತ್ತದೆ. ಈ ಬೆಟ್ಟದ ತಪ್ಪಲಿನಲ್ಲಿ ಜಡೆಕಲ್‍ದುರ್ಗಕ್ಕೆ ಈ ಕಡೆಯಿಂದ ಸಬ್ಬಾಗಡಿ ಒಬ್ಬನಾಯ್ಕ, ಜಡವೇನಾಯ್ಕ, ಬುಳ್ಳನಾಯ್ಕ ಎನ್ನುವ ಮೂರುಜನ ಅಣ್ಣ ತಮ್ಮಂದಿರು ತಮ್ಮ ಕಂಪಳ ಸಮೇತ ವಲಸೆ ಬಂದು ಬಿಳಿಚೋಡಿನಲ್ಲಿ ರೊಪ್ಪಹಾಕಿದರು. ಮುಂದೆ ಶಾಗಲೆ ಗ್ರಾಮಕ್ಕೆ ಜಡವೇನಾಯಕರು, ಮತ್ತಿ ಗ್ರಾಮಕ್ಕೆ ಸಬ್ಬಗಡಿ ಓಬನಾಯ್ಕರು ವಲಸೆಹೋದರು. ಬುಳ್ಳನಾಯಕರು ಮಾತ್ರ ಬಿಳಿಚೋಡಿನಲ್ಲಿ ಉಳಿದರು. ಇವರ ಮಕ್ಕಳು ಚಿಕ್ಕಹನುಮನಾಯಕರು ಒಬಣ್ಣನಾಯಕರು, ಮುಂದೆ ಭರಮಣ್ಣನಾಯಕರ ತಂದೆ ಕಸ್ತೂರಿ ರಂಗಪ್ಪನಾಯಕರು, ಭರಮಣ್ಣ ನಾಯಕರ ಮಗ ಹಿರೇಮದಕರಿ ನಾಯಕರ ಮೊಮ್ಮಗ ಕಸ್ತೂರಿ ರಂಗಪ್ಪನಾಯಕ ಹೀಗೆ ಬಿಳಿಚೋಡಿನ ಸಂತತಿಯೇ ಚಿತ್ರದುರ್ಗದಲ್ಲಿ ಕೊನೆಯವರೆಗೂ ಆಳ್ವಿಕೆ ನಡೆಸಿತು.[6]
೩. ಅಸಗೋಡು : ಇದು ಜಗಲೂರು ತಾಲೂಕಿಗೆ ಸೇರಿದ ಪ್ರಮುಖ ಗ್ರಾಮ. ಕಲ್ಯಾಣ ಚಾಲುಕ್ಯರ ಸಾಮಂತರಾದ ನೊಳಂಬ ಅರಸರು ಅಸಗಗೋಡು ಶ್ರೀಸ್ವಯಂಭು ಕಲಿದೇವಸ್ವಾಮಿಗೆ ಭೂದಾನ ನೀಡಿದ ಬಗ್ಗೆ ಶಾಸನದಲ್ಲಿ ವಿವರವಿದೆ. ೧೩ನೇ ಸಂಖ್ಯೆಯ ವೀರಗಲ್ಲು ಸಹ ಅಸಗಗೋಡು ಪಟ್ಟಣವಾಗಿದ್ದ ಬಗೆ ಮಾಹಿತಿ ನೀಡುವುದು. ಚಿತ್ರದುರ್ಗದ ನಾಯಕ ಶ್ರೀ ಮನ್ ಮಹಾನಾಯಕಚಾರ್ಯ್ಯ ಕಾಮಗೇತಿ ಕಸ್ತೂರಿ ರಂಗಪ್ಪನಾಯಕಾಚಾರ್ಯ್ಯ ಮದಕರಿನಾಯಕ ರಾಜ ಭರಮಣ್ಣನಾಯಕರು ವಿಶ್ವಾಮಿತ್ರಗೋತ್ರದ ಅಸಗೋಡು ಸ್ಥಳದ ಶಾನುಭೋಗರು ನರಸಪ್ಪನ ಪುತ್ರರಾದ ಅಚಪನ ಪುತ್ರರಾದ ಉಗ್ರಾಣದ ರಂಗಪ್ಪಗೆ ಬರಶಿಕೊಟ್ಟ ಅಗ್ರಹಾರ ಗ್ರಾಮದ ಶಾಸನದಲ್ಲಿ ಬಿಳಿಚೋಡು ಸೀಮೆಯೊಳಗಣ ಕಲ್ಲೇನಹಳ್ಳಿ ಗ್ರಾಮವನ್ನು ದಾನನೀಡಿದ ವಿವರವಿದೆ. ಇದು ಅಸಗಗೋಡು ಸ್ಥಳಕ್ಕೆ ಸೇರಿತ್ತು.
೪. ಕಣಕುಪ್ಪೆ : ಕಣಕುಪ್ಪೆಯು ವಿಜಯನಗರ ನಂತರ ಒಂದು ಆಡಳಿತ ಕೇಂದ್ರವಾಗಿತ್ತು. ಅಲ್ಲಿ ಅರಮನೆ, ಕೋಟೆ, ಕೊತ್ತಲ, ಬುರುಜು, ಬತೇರಿ, ಗುಡಿ, ಕೆರೆ, ಬಾವಿ ಮುಂತಾದವುಗಳಿವೆ. ಇವುಗಳನ್ನು ಕಟ್ಟಿದ ಪಾಳೆಯಗಾರರು ಕೆಂಚನಹಳ್ಳಿಯಲ್ಲಿ ನೆಲೆಸಿದ್ದರೆಂದು ಸ್ಥಳೀಯರು ಈಗಲೂ ಹೇಳುತ್ತಾರೆ. ಕ್ರಿ.ಶ. ೧೬೫೪ರ ಶಾಸನದಲ್ಲಿ ಶ್ರೀಮನ್ಮಹಾನಾಯಕಾಚಾರ್ಯ್ಯ ಕಸ್ತೂರಿ ನಾಯಕರು ಉರುವಕೊಂಡೆ ಬೋಮಯಗೆ ಸೊಕ್ಕೆ, ಬಂಟನಹಳ್ಳಿ, ಅಂಗುಟಿ ಬೆಂಚೆ, ಲಕ್ಷಮಾಪುರ, ಕ್ರಿಷ್ಣಾಪುರ, ಐದು ಗ್ರಾಮದ ಮಧ್ಯದಲ್ಲು ಕಣಕುಪ್ಪೆ ದಳವಾಯಿ ಚಿಂನಯ ಪಾರುಪತ್ಯೆಗಾರರು, ತಿಂಮಪ ಬೊಮಯ್ಯಗೆ ಕೆಂಕೆ ಭೂಮಿ ಬೊಂಮನಹಳ್ಳಿಯನ್ನು ಭೂದಾನ ನೀಡಿದ ವಿವರವಿದೆ.[7] ಹೀಗಾಗಿ ಕಣಕುಪ್ಪೆ ವಿಜಯನಗರ ಕಾಲದಿಂದಲೂ ಚಿಕ್ಕ ಕೇಂದ್ರವಾಗಿ ಕಾರ್ಯನಿರ್ವಹಿಸಿದ್ದುದು ಗೊತ್ತಾಗುತ್ತದೆ.
೫. ಅಣಬೂರು ಸ್ಥಳ : ಈಗ ಜಗಲೂರು ತಾಲೂಕಿಗೆ ಸೇರಿದ ಚಿಕ್ಕಗ್ರಾಮ. ಕ್ರಿ.ಶ. ೧೬೮೩ರ ಶಾಸನವು ಶ್ರೀಮನ್ಮಹಾನಾಯಕಾಚಾರ್ಯ ಕಮಗೆತ್ತಿ ಕಸ್ತೂರಿ ಚಿಕ್ಕಂಣನಾಯಕರು ರಾಜ್ಯವಾಳುವಾಗ ಪಾರುಪತ್ಯೆಗಾರ ಬುತೈನವರ ತಾಯಿಯ ಹೆಸರಲ್ಲಿ ಅಣಬೂರ ಸ್ಥಳದಲ್ಲಿ ಮಠ ಮತ್ತು ದೇವಸ್ಥಾನಕ್ಕೆ ಹನುಮನನಾಗತಿಹಳ್ಳಿ, ವೀರಾಪುರ ಮುಂತಾದ ಮೂರು ಗ್ರಾಮಗಳನ್ನು ಸ್ಥಳೀಯ ಗೌಡರ ಮುಂದಾಳತ್ವದಲ್ಲಿ ದಾನ ನೀಡಿದ ವಿವರವಿದೆ. ಜಗಲೂರಿನ ಈಶಾನ್ಯ ಉತ್ತರಿದಿಕ್ಕಿನ ಹಲವಾರು ಹಳ್ಳಿಗಳು ಈ ಅಣಬೂರು ಸ್ಥಳಕ್ಕೆ ಸೇರಿದ್ದವು. ಕ್ರಿ.ಶ. ೧೬೯೦ರ ಶಾಸನವು ಅಣಬೂರು ಸ್ಥಳದ ಉಲ್ಲೇಖ ನೀಡುತ್ತದೆ.[8]
ಭೂಹಿಡುವಳಿ ವ್ಯವಸ್ಥೆ
ಜಗಲೂರು ಪ್ರದೇಶದಲ್ಲಿ ವಿಜಯನಗರ ಮತ್ತು ನಂತರದ ಭೂಹಿಡುವಳಿಗಳನ್ನು ಸಾಗುವಳಿಯಾದ ಮತ್ತು ಸಾಗುವಳಿಯಾಗದ ಬೀಳು ಭೂಮಿ ಎಂಬುದಾಗಿ ಗುರುತಿಸಬಹುದು. ಬೀಳು ಭೂಮಿಯಲ್ಲಿ ಅರಣ್ಯ ಪ್ರದೇಶ, ಬಂಜರುಭೂಮಿ ಗುಡ್ಡ ಬೆಟ್ಟಗಳು ಸೇರುತ್ತವೆ. ಸಾಗುವಳಿಯಾದ ಭೂಮಿಯನ್ನು ಮೊದಲನೆಯದಾಗಿ ಕಂದಾಯದ ಭೂಮಿಗಳು. ಎರಡನೆಯದು ಕೆಲವು ಉದ್ದೇಶಗಳಿಗಾಗಿ ದಾನ ನೀಡಿದ ಇನಾಮ ಭೂಮಿಯಾಗಿತ್ತು. ಈ ಪ್ರದೇಶದಲ್ಲಿ ರೂಢಿಯಲ್ಲಿದ್ದ ಭೂಹಿಡುವಳಿಗಳನ್ನು ಎರಡು ವಿಧಗಳಾಗಿ ವಿಂಗಡಿಸಬಹುದು. ೧. ಇನಾಂ ಭೂಮಿ ೨. ಸಾಮಾನ್ಯ ಭೂಮಿ. ಇನಾಂ ಭೂಹಿಡುವಳಿಗಳನ್ನು ಎರಡು ರೀತಿಯಾಗಿ ವಿಂಗಡಿಸಬಹುದು. ಮೊದಲನೆಯದರಲ್ಲಿ ‘ಉಪಕಾರಿ’ ಭೂಹಿಡುವಳಿಗಳು ಸೇರಿವೆ. ಎರಡನೆಯದರಲ್ಲಿ ‘ಸೇವಾ’ ಭೂಹಿಡುವಳಿಗಳು ಸೇರಿವೆ. ಉಪಕಾರಿ ಭೂಹಿಡುವಳಿಗಳು ೧. ಬ್ರಹ್ಮಾದಾಯ ೨. ದೇವಾದಾಯ ೩. ಮಠಪುರ ಭೂಮಿ ಎಂದು ಮೂರು ವಿಧಗಳಲ್ಲಿ ಗುರುತಿಸಬಹುದು.[9]
೧. ಬ್ರಹ್ಮಾದಾಯ ಭೂಹಿಡುವಳಿಗಳು : ಈ ಬ್ರಹ್ಮಾದಾಯ ಭೂಹಿಡುವಳಿಗಳು ಬ್ರಾಹ್ಮಣರಿಗೆ ದಾನ ನೀಡಿದ ಭೂಹಿಡುವಳಿಗಳಾಗಿದ್ದವು. ಬ್ರಾಹ್ಮಣರು ಸಾಮಾನ್ಯವಾಗಿ ವೇದ, ಉಪನಿಷತ್ತು, ಸೂತ್ರ, ಪುರಾಣ ಮುಂತಾದ ಅರು ವಿಧದ ತತ್ವಶಾಸ್ತ್ರದಲ್ಲಿ ವಿಸ್ವಾಂಸರಾಗಿದ್ದೂ ಸಮಾಜಕ್ಕೆ ಸೇವೆ ಸಲ್ಲಿಸುತ್ತಿದ್ದರು. ಇಂತಹ ಬ್ರಾಹ್ಮಣ ವಿದ್ವಾಂಸರಿಗೆ ಭೂಹಿಡುವಳಿಗಳನ್ನು ದಾನ ನೀಡುತ್ತಿದ್ದರು. ಇವುಗಳಿಗೆ ಬ್ರಹ್ಮಾದಾಯ ಭೂಹಿಡುವಳಿಗಳೆಂದು ಕರೆಯುತ್ತಿದ್ದರು. ಇದೇ ರೀತಿ ಬ್ರಾಹ್ಮಣ ಸಮುದಾಯಕ್ಕೆ ದಾನ ಕೊಟ್ಟ ಗ್ರಾಮಗಳನ್ನು ಅಗ್ರಹಾರಗಳೆಂದು ಕರೆಯುತ್ತಿದ್ದರು. ಉದಾಹರಣೆಗೆ ಶಾಲಿವಾಹನ ಶಕವರ್ಷ ೧೪೪೮ರಲ್ಲಿ ಜಗಲೂರು ಸೀಮೆಯ ನಾಯಕರುಗಳಾದ ವಿಶ್ವನಾಥ ರಾವುತರ ಮಗ, ರಂಗನಾಥ ರಾವುತನು ಗ್ರಾಮವನ್ನು ದಾನ ನೀಡುವಾಗ ಶ್ರೀಕೃಷ್ಣದೇವರಾಯ ಮಹಾರಾಯರಿಗೆ ಧರ್ಮವಾಗಬೇಕೆಂದು ಹೇಳಿದ್ದಾನೆ. ಅದರಲ್ಲಿ ಬ್ರಾಹ್ಮಣರ ಭೋಜನ ಷಡ್ ದರುಶನ ಮೊದಲಾದವುಗಳು ನಡೆಯುವುದಕ್ಕೆ ಜಗಲೂರು ಸೀಮೆಯೊಳಗಣ ನಿಬಗೂರು ಗ್ರಾಮವನ್ನು ದಾನಕೊಟ್ಟಿರುವುದಾಗಿ ಶಾಸನದಲ್ಲಿ ಹೇಳಿದೆ. ಕ್ರಿ.ಶ.೧೬೪೦ನೆಯ ವಿಳಂಬ ಸಂವತ್ಸರದಲ್ಲಿ ವಿಶ್ವಮಿತ್ರಗೋತ್ರದ ಸೂರಪ್ಪನಾಯಕರ ರಾಮಣ್ಣಾನಾಯಕರಿಗೆ ವಾಲ್ಮೀಕಿಗೋತ್ರದ ಭರಣ್ಣನಾಯಕರು ಬರೆಸಿಕೊಟ್ಟ ಶಾಸನದಲ್ಲಿ ನಮ್ಮ ಹಿರಿಯರುಗಳಿಗೆ ಪುಣ್ಯವಾಗಬೇಕೆಂದು ನಾವು ಆಳುವ ಬೇತೂರು ಸೀಮೆಯೊಳಗಿನ ‘ಚಿಕ್ಕಬೂದಿಹಾಳು’ ಎಂಬ ಗ್ರಾಮವನ್ನು ಕೃಷ್ಣಾರ್ಪಣವಾಗಿ ಕೊಟ್ಟಿದ್ದೇವೆಂದು ತಿಳಿಸಲಾಗಿದೆ.
೨. ದೇವಾದಾಯ ಭೂಮಿ : ಇವು ದೇವಾಲಯಗಳ ಅಭಿವೃದ್ಧಿಗೋಸ್ಕರ ನೀಡಿದ ಭೂಹಿಡುವಳಿಗಳಾಗಿವೆ. ದೇವಾಲಯಕ್ಕೆ ದಾನ ನೀಡಿದ ಭೂಮಿಯಿಂದ ಬಂದ ಆದಾಯದಲ್ಲಿ ದೇವರ ಪೂಜೆ ಹಬ್ಬ, ಜಾತ್ರೆ, ಉತ್ಸವಗಳನ್ನು ನಡೆಸಲು ಉಪಯೋಗಿಸಲಾಗಿತ್ತು. ಉದಾಹರಣೆಗೆ ಕ್ರಿ.ಶ. ೧೧೮೯ರಲ್ಲಿ ೬ನೇ ವಿಕ್ರಮಾದಿತ್ಯನ ಸಾಮಂತನಾಗಿದ್ದು ರಾಜಮಯ್ಯನಾಯಕನು ಕದಂಬಳಿಗೆ ಸಾವಿರ, ಕೋಗಳಿ ಐದನೂರು ನಾಡನ್ನು ಆಳುತ್ತಿದ್ದನು. ಈತನು ಭುವನ ತ್ರೈಲೋಕ್ಯಕರ್ತಾರ ಪಂಡಿತರಿಗೆ ಮತ್ತು ಅಸಗಗೋಡನ ಕಲಿದೇವರಿಗೆ ಭೂದಾನ ನೀದಿದ್ದನೆಂದು ಜಗಲೂರು ೧೨ನೇ ಶಾಸನದಲ್ಲಿ ಉಲ್ಲೇಖವಿದೆ. ಕ್ರಿ.ಶ. ೧೨೭೯ರ ಒಂದು ಶಾಸನದಲ್ಲಿ ಮಹಾದುರ್ಗಾಧಿಪತಿಯಾದ ಹೆಮ್ಮಾಡಿದೇವನು ಕೊಟ್ಟೂರು ವೃತ್ತಿಯ ತನ್ನ ಸಾಮಂತನಾದ ಮೊಮ್ಮಯ ಕ್ಷೇತ್ರದ ಮಾರಯ್ಯ ಬಿದರಕೆರೆ ಶ್ರೀರಂಗಗೌಡ ಕಂಪಣಾಚಾರ್ಯ ಅಜೀಯರು, ಮೂವತ್ತಾರು ರಾಜಗುರುಗಳು ಹಾಗೂ ಕಲಿದೇವರ ಅಸ್ಥಾನಿಕರ ಸಾಕ್ಷಿಯಾಗಿ ಭೂದಾನ ನೀಡಿದ ವಿವರವಿದೆ (ಎ.ಕ.೧೧, ಶಾಸನ ಸಂಖ್ಯೆ ೧೨)
೩. ಮಠಪುರ ಭೂಮಿ : ಮಠಗಳು ನೀಡುವ ಶಿಕ್ಷಣ, ಸಾಮಾಜಿಕ ಸೇವೆಯನ್ನು ಗಮನಿಸಿ ಭೂಮಿರೂಪದ ಧಾನವನ್ನು ನೀಡಲಾಗುತ್ತಿತ್ತು. ಇವುಗಳ ಒಡೆತನದಲ್ಲಿರುವ ಭೂಹಿಡುವಳಿಗಳನ್ನು ಮಠಪುರಭೂಮಿ ಎಂದು ಕರೆಯಲಾಗುತ್ತದೆ. ಉದಾಹರಣೆಗೆ ಕ್ರಿ.ಶ. ೧೬೮೦ರಲ್ಲಿ ಶ್ರೀಕಾಮಗೇತಿ ಕಸ್ತೂರಿ ರಂಗಪ್ಪನ ದಳವಾಯಿ ಭರಮಪ್ಪನವರು ಜಗಲೂರು ವಿರಕ್ತಮಠಕ್ಕೆ ಹಡದ ಗ್ರಾಮವನ್ನು ದಾನ ನೀಡಿದ್ದಾನೆ (ಎ.ಕ. ೧೧, ಶಾಸನ ಸಂಖ್ಯೆ ೪೫) ಭರಮಸಾಗರದ ವಿರುಪಾಕ್ಷಪ್ಪನ ಮನೆಯ ಹತ್ತಿರವಿರುವ ಶಾಸನದಲ್ಲಿ ಹಂತ್ತಿನ ಮಠಕ್ಕೆ ಭೂದಾನ ನೀಡಿದ ಉಲ್ಲೇಖವಿದೆ (ಎ.ಕ. ೧೧, ಶಾಸನ ಸಂಖ್ಯೆ ೧೭) ಭರಮಣ್ಣನಾಯಕರು ಉಗ್ರಾಣದ ರಂಗಪ್ಪಗೆ ಬರೆಸಿಕೊಟ್ಟ ಅಗ್ರಹಾರದ ಗ್ರಾಮದ ಶಾಸನದಲ್ಲಿ ಬಿಳಿಚೋಡು ಸೀಮೆಯೊಳಗಣ ಕಲ್ಲೇನಹಳ್ಳಿ ಗ್ರಾಮವನ್ನು ದಾನ ನೀಡಿರುವ ವಿವರವಿದೆ. ವಿಜಯನಗರ ಕಾಲದಲ್ಲಿ ಈ ಪ್ರದೇಶದಲ್ಲಿ ಸ್ಥಳೀಯ ಸಂಸ್ಥೆಗಳಾದ ಅಗ್ರಹಾರ ಮತ್ತು ಮಹಾನಾಡು ಎಂಬ ಸ್ಥಳೀಯ ಸಂಸ್ಥೆಗಳಿದ್ದವು. ಅಗ್ರಹಾರಗಳು ಸಹ ಭೂಹಿಡುವಳಿಗಳನ್ನು ಹೊಂದಿರುವುದರ ಜೊತೆಗೆ ಅವುಗಳ ಅಭಿವೃದ್ಧಿಗೆ ಗಮನಹರಿಸಿದ್ದವು. ಅವುಗಳೇ ಕೃಷಿ ಉತ್ಪನ್ನದ ಪಾಲಿನ ಭಾಗವನ್ನು ನಿರ್ಧರಿಸುತ್ತಿದ್ದವು. ಮಹಾನಾಡು ಅನೇಕ ಗ್ರಾಮಗಳನ್ನೊಳಗೊಂಡ ಸ್ಥಳೀಯ ಸಂಸ್ಥೆಯಾಗಿತ್ತು. ಕೃಷಿ ವಿಸ್ತರಣೆಯ ಹೆಚ್ಚಳವನ್ನು ಪುರೋಹಿತಶಾಹಿ ಸಂಸ್ಥೆಗಳಾದ ಅಗ್ರಹಾರ, ಮಠ ದೇವಸ್ಥಾನಗಳಿಗಾಗಿ ಭೂಮಿಯನ್ನು ತೆರಿಗೆರಹಿತವಾಗಿ ಬಿಟ್ಟಿರುವುದು ಮೇಲಿನ ಉದಾಹರಣೆಗಳಿಂದ ಸ್ಪಷ್ಟಪಡಿಸಬಹುದು. ೧೬ನೇ ಶತಮಾನದ ಸಮಾಜದಲ್ಲಿ ದೇವಸ್ಥಾನಗಳು ರಾಜಕೀಯ ಶಕ್ತಿಯನ್ನು ನ್ಯಾಯಬದ್ಧಗೊಳಿಸುವ ಹಾಗೂ ರೈತರ ಅಧೀನತೆಯನ್ನು ಬಲವಂತವಾಗಿ ನೆಲೆಗೊಳಿಸುವ ಸಾಧನವಾಗಿದ್ದವು. ಹೀಗೆ ಮಠ, ದೇವಸ್ಥಾನಗಳು, ಬ್ರಾಹ್ಮಣರು ಭೂಮಾಲೀಕರಾಗಿ ಉತ್ಪಾದನಾ ಸಾಧನದ ಒಡೆಯರಾದುದರಿಂದ ಯುದ್ಧ ಹಾಗೂ ಬೇರೆ ಕೆಲವು ಪ್ರಕ್ಷೋಭೆಗಳಿಂದ ಪಾರಾಗುವುದು ಅವರಿಗೆ ಸಾಧ್ಯವಿತ್ತು. ದೇವಾಲಯ ವ್ಯವಸ್ಥೆಯ ವಿಸ್ತರಣೆ, ವೃತ್ತಿ ಜೀವಿಗಳು ಮತ್ತು ಕುಶಲ ಕರ್ಮಿಗಳನ್ನು ಗುಲಾಮರನ್ನಾಗಿ ಮಾಡುವ ಪ್ರಕ್ರಿಯೆ ಪೂರಕವಾಗಿ ನಡೆದಿತ್ತೆಂಬುದು ತಿಳಿಯುತ್ತದೆ. ಇಲ್ಲಿ ಕಾರ್ಯನಿರ್ವಹಿಸುವ ಕೃಷಿ ಆಳುಗಳ ಪರಿಸ್ಥಿತಿಯು ಜೀತದಾಳುಗಳಿಗಿಂತ ಬೇರೆಯಾಗಿರಲಿಲ್ಲ. ಇಂತಹ ಭೂಹಿಡುವಳಿಗಳು ರಾಜ್ಯಕ್ಕೆ ಯಾವ ರೀತಿಯ ತೆರಿಗೆಯನ್ನು ನೀಡದೆ ಅನುಭವಿಸುತ್ತಿದ್ದವು. ಈ ವ್ಯವಸ್ಥೆಯನ್ನು ಕುರಿತು ಸಿದ್ದಲಿಂಗಸ್ವಾಮಿಯವರು ಅಭಿಪ್ರಾಯಪಡುವಂತೆ “ಬ್ರಾಹ್ಮಣರು ನೆರೆಹೊರೆಯ ಕಾಡುಗಳನ್ನು ಹಾಗೂ ಫಲವತ್ತಾದ ಜಮೀನುಗಳನ್ನು ಒತ್ತುವರಿ ಮಾಡಿಕೊಂಡು ಬಂದರು. ಇದು ಬ್ರಾಹ್ಮಣಶಾಹಿ ಸಿದ್ಧಾಂತದ ಪ್ರಭಾವ ಹಾಗೂ ಸಾಮಾಜಿಕ ಅಸಮಾನತೆಯನ್ನು ಒಪ್ಪುವ ಮನೋಭಾವವದಿಂದಾಗಿ ರೈತ ಹೊರಬಂದು ವ್ಯವಸ್ಥೆಯನ್ನು ವಿರೋಧಿಸಲಿಲ್ಲ. ಹೀಗಾಗಿ ಭಯ ಮತ್ತು ಮೋಸದ ನೆರಳಿನಲ್ಲಿ ಈ ಊಳಿಗಮಾನ್ಯ ಧಾರ್ಮಿಕ ಸಿದ್ಧಾಂತ ಬೆಳೆಯಲು ಅವಕಾಶವಾಯಿತು” ಎಂದಿದ್ದಾರೆ. ಈ ಮಾತು ಜಗಲೂರು ಪ್ರದೇಶಕ್ಕೂ ಅನ್ವಯಿಸುತ್ತದೆ.
ಜಗಲೂರು ಪ್ರದೇಶದಲ್ಲಿ ಭೂಹಿಡುವಳಿಗಳನ್ನು ಸಾಮಾನ್ಯವಾಗಿ ಬಿತ್ತುವ ಬೀಜ ಪದ್ಧತಿಯಲ್ಲಿ ಅಳತೆ ಮಾಡುವ ಕ್ರಮವಿದ್ದಿತು. ಉದಾಹರಣೆಗೆ ಶಾಸನಗಳಲ್ಲಿ ಒಂದು ಖಂಡುಗ ಭೂಮಿ ಎಂಬಂತಹ ಮಾತುಗಳು ಬರುತ್ತವೆ. ಒಂದು ಖಂಡುಗ ಭೂಮಿ ಎಂದರೆ ಆ ಪ್ರಮಾಣದ ಬೀಜವನ್ನು ಬಿತ್ತುವ ಭೂಮಿ ಎಂದರ್ಥ. ಈ ಪ್ರದೇಶದಲ್ಲಿ ಕರೆ, ಬಾವಿಗಳಿಂದಲೂ ವ್ಯವಸಾಯ ಮಾಡುತ್ತಿದ್ದರು. ಶಾಸನಗಳಲ್ಲಿ ಕಪಿಲೆ ಬಾವಿಯ ನೀರಾವರಿ ಮತ್ತು ಏತದ ನೀರಾವರಿ ಪ್ರಸ್ತಾಪ ಬರುತ್ತದೆ. ಕಪಿಲೆ ಅಥವಾ ಬಕೀಟಿನ ಸಾಧನದಿಂದ ಮೇಲಕ್ಕೆ ಎತ್ತುಗಳ ಸಹಾಯದಿಂದ ನೀರನ್ನು ಎಳೆಯಬಹುದಾಗಿತ್ತೆಂದು ಬುಕಾನನ್ ಹೇಳಿದ್ದಾನೆ. ಏತದ ಬಾವಿಯಿಂದ ನೀರನ್ನು ಮನುಷ್ಯರು ಸೂಕ್ತವಾದ ಉಪಕರಣಗಳನ್ನು ಬಳಸಿ ಮೇಲಕ್ಕೆ ಎತ್ತುತ್ತಿದ್ದರು. ಹೀಗೆ ಈ ಪ್ರದೇಶದ ನೀರಾವರಿ ವ್ಯವಸ್ಥೆಯಲ್ಲಿ ಕೆರೆಗಳು ಮತ್ತು ಬಾವಿಗಳು ಪ್ರಧಾನ ಪಾತ್ರವಹಿಸಿದ್ದವು. ಈ ಪ್ರದೇಶದಲ್ಲಿ ಆಡಳಿತ ನಡೆಸಿದ ವಿಜಯನಗರ ಅರಸರು, ನಾಯಕರು ಭೂಹಿಡುವಳಿಯನ್ನು ಬೇರೆಯವರ ಒಡೆತನಕ್ಕೆ ನೀಡುವಾಗ ಅದು ಕ್ರಯ, ಭೋಗ್ಯ ಮತ್ತು ದಾನ ಇವೇ ಮೊದಲಾದ ವಿಧಾನಗಳನ್ನು ಶಾಸನಗಳ ಮೂಲಕ ಸ್ಪಷ್ಟಪಡಿಸಿದ್ದಾರೆ.[10]
ಕೃಷಿ ಪ್ರಧಾನವಾದ ಸಮಾಜದಲ್ಲಿ ಭೂ ಒಡೆತನ ಭೂಮಾಲಿಕರಿಗೆ ಪ್ರತಿಷ್ಟೆಯ ಸಂಕೇತದ ಆರ್ಥಿಕ ಸುಭದ್ರತೆಯ ಕರುಹು ಆಗಿದ್ದಿತು. ಬಹುತೇಕ ಸಮುದಾಯದವರು ಭೂ ಒಡೆಯರಾಗಿದ್ದರು. ಆದರೆ ಕೆಲವರು ಸ್ವತಃ ಕೃಷಿ ಮಾಡುತ್ತಿರಲಿಲ್ಲ. ಇದೇ ಪ್ರದೇಶದಲ್ಲಿ ಸಣ್ಣ ಭೂಹಿಡುವಳಿಗಾರರು ಗೇಣಿದಾರರಾಗಿ ಅಥವಾ ಕೂಲಿಗಾಗಿ ದುಡಿಯುತ್ತಿದ್ದರು. ಇವರ ಜೊತೆಗೆ ಇತರೆ ಕೆಳಹಂತದ ಜಾತಿಗಳು ಸೇರಿದ್ದವು. ಗೇಣಿದಾರರ ವರ್ಗವಲ್ಲದೆ ಅಸ್ಪೃಶ್ಯ ಜಾತಿಗಳು ಇದ್ದವು. ಗೇಣಿದಾರರಿಗಿಂತ ಇತರ ಜಾತಿಗಳ ಸ್ಥಿತಿ ಅತ್ಯಂತ ಶೋಚನೀಯವಾಗಿತ್ತು.
ಸೇವಾ ಭೂಹಿಡುವಳಿ : ಗ್ರಾಮದಲ್ಲಿ ಸೇವೆ ಸಲ್ಲಿಸುತ್ತಿದ್ದ ಅಥವಾ ಸೈನ್ಯದಲ್ಲಿ ಸೇವೆ ಸಲ್ಲಿಸುತ್ತಿದ್ದ ವ್ಯಕ್ತಿಗಳಿಗೆ ನೀಡುತ್ತಿದ್ದ ಭೂ ಹಿಡುವಳಿಯನ್ನು “ಸೇವಾ ಭೂಹಿಡುವಳಿ” ಎಂದು ಕರೆಯುತ್ತಿದ್ದರು. ಗ್ರಾಮದಲ್ಲಿ ವಾಸಿಸುವ ಜೋಯಿಸ, ಬಡಗಿ, ಕಮ್ಮಾರ, ಕುಂಬಾರ, ಅಕ್ಕಸಾಲಿ, ತೋಟಿ, ತಳವಾರ, ಒಲೆಕಾರ, ಪೂಜಾರಿ, ಕ್ಷೌರಿಕ ಇವರೇ ಮೊದಲಾದ ಅಯಗಾರರು ತಾವು ಸಲ್ಲಿಸುತ್ತಿದ್ದ ಸೇವೆಗೆ ಭೂಮಾನ್ಯ ಪಡೆಯುತ್ತಿದ್ದರು. ಇದು ಸಂಪೂರ್ಣವಾಗಿ ತೆರಿಗೆ ರಹಿತವಾಗಿರುತ್ತಿತ್ತು. ಉದಾಹರಣೆಗೆ ಶಾಸನದಲ್ಲಿ ನಿಬುಗರ ಹನುಮಂತ ದೇವರ ಗುಡಿಯ ಕಟ್ಟಿದ ಕೇ.ಗೌಡ ಅರುವತ್ತು ವೊಕ್ಕಲು ಬಡಗಿಲಿಂಗೋಜಗೆ ಕೊಟ್ಟ ಭೂದಾನದ ಉಲ್ಲೇಖವಿದೆ, ಶ್ರೀಮನ್ ಕಟಿಗೇಹಳ್ಳಿ ಬಸವನಗುಡಿ ಕೆಲಸ ಮಾಡಿದ್ದಕ್ಕೆ ನಿಬಗುರು ಕುಂಬರದ ಸಪಗೆ ಲಿಂಗಣಗೌಡ ಕೊಟ್ಟ ಮಾನ್ಯ ಎಂದು ಶಾಸನದಲ್ಲಿ ವಿವರವಿದೆ. (ಎ.ಕ. ೧೧, ಸಂ. ೪೦) ಶಾಲಿವಾಹನ ಶಕೆ ೧೫೯೦ರಲ್ಲಿ ೫ನೇ ಮದಕರಿನಾಯಕರು ಸಜಲಗಿಡ….. ಪೆಂನಯ್ಯಗೆ ಕೊಟ್ಟ ಬಿಲ್ಲಮಾನ್ಯ (ಎ.ಕ. ೧೧, ಸಂ. ೨೭) (ನಾಯಕನ ಪಟ್ಟಿ ಹತ್ತಿಹ) ಪಲ್ಲಾಗಟ್ಟಿ ಗ್ರಾಮಕ್ಕೆ ಪೂರ್ವದಲ್ಲಿ ಮುನಿಯಪ್ಪನ ಹೊಲದಲ್ಲಿರುವ ಶಾಸನದಲ್ಲಿ (ಎ.ಕ. ೧೧, ಸಂ.೨೧) ಊರ ಪ್ರಜೆಗಳು ಹನ್ನೆರಡು ಆಯಗಾರರು ಒಪ್ಪಿಕೊಟ್ಟ ಭೂಮಾನ್ಯ ಎಂಬ ವಿವರವಿದೆ.
೪. ಸಾಮಾನ್ಯ ಭೂಮಿ : ಜಗಲೂರು ಪ್ರದೇಶದಲ್ಲಿಯೂ ಸಾಗುವಳಿಯಾದ ಭೂಹಿಡುವಳಿಗಳನ್ನು, ಬೆದ್ದಲು ಮತ್ತು ತೋಟ ಎಂಬುದಾಗಿ ವರ್ಗೀಕರಿಸಲಾಗಿತ್ತು. ತೋಟಗಳನ್ನು ಮಾವಿನ ತೋಟ ಹೂವಿನ ತೋಟ, ತೆಂಗಿನ ತೋಟ ಮುಂತಾಗಿ ಕರೆಯುತ್ತಿದ್ದರು. ಬಿತ್ತನೆಯ ಪ್ರಮಾಣದ ಮೇಲೆ ಖಂಡುಗ, ಸಲಿಗೆ, ಮತ್ತರು ಇತ್ಯಾದಿ ಅಳತೆಗಳ ಅಧಾರದಲ್ಲಿ ಭೂಹಿಡುವಳಿಗಳ ಉತ್ಪಾದಕತೆಯನ್ನು ನಿರ್ಧರಿಸಲಾಗುತ್ತಿತ್ತು. ಚಿತ್ರದುರ್ಗದ ನಾಯಕ ಅರಸರ ಆಡಳಿತಾವಧಿಯಲ್ಲಿ ವ್ಯಕ್ತಿಯೊಬ್ಬನು ಭೂಮಿ ರೂಪದ ಆಸ್ತಿಯ ಭೂ ಒಡೆತನ ಹೊಂದಿದ್ದು, ಈ ವೇಳೆಯಲ್ಲಿ ಖುಷ್ಕಿ, ತರಿ, ಭಾಗಾಯ್ತ ಭೂ ಹಿಡುವಳಿಗಳಿದ್ದವು. ಉದಾಹರಣೆಗೆ ನಾಯಕ ಅರಸರ ಕಾಲದಲ್ಲಿ ಕಂದಾಯ ಪಡೆಯುವ ಭೂಹಿಡುವಳಿಗಳನ್ನು ಗದ್ದೆ, ಹೊಲ, ಬೆದ್ದಲು, ತೋಟ ತುಡಿಕೆ ಎಂದು ಕರೆಯುತ್ತಿದ್ದರು. ಜಗಲೂರು ಪ್ರದೇಶದ ಕೆರೆಗಳ ಆಶ್ರಯದಲ್ಲಿ ಗದ್ದೆಗಳು ಇದ್ದವು. ಕೆರೆಗಳು ಇಲ್ಲದೆ ಮಳೆಯನ್ನೆ ಅವಲಂಬಿಸಿದ ವ್ಯವಸಾಯ ಪದ್ಧತಿಯನ್ನು ಕಾಡರಂಭವೆಂದೂ, ಕೆರೆ ಮೊದಲಾದ ಜಲಾಶಯಗಳನ್ನು ಧರಿಸಿ ನಡೆಸುತ್ತಿದ್ದ ವ್ಯವಸಾಯ ಪದ್ಧತಿಗೆ ನೀರಾರಂಭ ಎಂದೂ ಕರೆಯುತ್ತಿದ್ದರು. ಸಾಮಾನ್ಯವಾಗಿ ಈ ಭಾಗದ ಕಲ್ಯಾಣದ ಚಾಲುಕ್ಯರ ಶಾಸನದಲ್ಲಿ ಕಂಡುಬರುವಂತೆ ಕೆರೆಯ ಕೆಳಗೆಗದ್ದೆ, ಕಂಬ ೧೬, ತೆಂಕಲು ಕೆಂಗಾಡು ಮತ್ತರು ಎಂದೂ, ಶಾಸನದಲ್ಲಿ ಬರುವ ಕಂಬ ಮತ್ತರು ಎಂಬ ಶಬ್ದಗಳು ಸ್ಪಷ್ಟವಾಗಿ ಭೂಹಿಡುವಳಿಯ ವಿಸ್ತಾರವನ್ನು ಸೂಚಿಸುತ್ತವೆ. ಹಾಗೆಯೇ ಶಾಸನದಲ್ಲಿ ಬರುವಂತೆ ಸೀಮೆ ಒಳಗಾದ ಗದ್ದೆ ಬೆದ್ದಲು, ಕಾಡಾರಂಭ, ನೀರಾರಂಭ, ಹತ್ತುಕೊಳಗ ಗದ್ದೆ , ಖಂಡುಗದ ಭೂಮಿ, ಬಿಟ್ಟಗದ್ದೆ, ಖಂಡುಗ ವೆರಡ್ತು ಹಿರಿಯ ಕೆರೆಯ ಕೆಳಗೆ ಗದ್ದೆ ನೈವೇದ್ಯಗೆ ಬಿಟ್ಟಗದ್ದೆ ಕಂದೂರು ಪಡುವಣ ತುಂಬಿನ ಗದ್ದೆ ಎಂಬುದಾಗಿ ಕರೆಯುತ್ತಿದ್ದರು.[11]
ಒಂದು ಗ್ರಾಮದ ಭೂಹಿಡುವಳಿಯನ್ನು ಲಿಂಗಮುದ್ರೆ ಕಲ್ಲುಗಳ ಮೂಲಕ ಗುರುತಿಸಿ ಒಂದು ಗ್ರಾಮದಿಂದ ಮತ್ತೊಂದು ಗ್ರಾಮವನ್ನ್ನು ಪ್ರತ್ಯೇಕಿಸುವ ಕ್ರಮವು ಜಾರಿಯಲ್ಲಿತ್ತು. ಉದಾಹರಣೆಗೆ ಶಕವರ್ಷ ೧೪೪೮ರ ಶಾಸನದಲ್ಲಿ ದಾನ ನೀಡಿರುವ ನಿಬಗೂರು ಗ್ರಾಮದ ನಾಲ್ಕು ಗಡಿಗಳ ವಿವರವಿದೆ. ಮೂಡಲು ಕಟ್ಟಿಗೆಹಳ್ಳಿಯ ಹೊಲದ ಮೇರೆ ತೆಂಕಲು, ಬಿದರಕೆರೆಯ ಹೊಲದ ಗಡಿ, ಪಡುವಲು ಅದೇ ಬಿದರಕೆರೆ ಹೊಲ ಮೇರೆ ಮೂಡಲು ವಾಯುವ್ಯಕ್ಕೆ ಆಗ್ನೇಯ ಬಡಗಲು ಈಶಾನ್ಯ, ಕೋಡಿಹಳ್ಳಿಯ ಹೊಲದ ಮೇರೆ ಹೀಗೆ ಒಂದು ಗ್ರಾಮದ ಎಲ್ಲಾ ದಿಕ್ಕುಗಳನ್ನು ಸ್ಪಷ್ಟವಾಗಿ ಸೂಚಿಸುವ ಲಿಂಗಮುದ್ರೆ ಕಲ್ಲುಗಳನ್ನು ನೆಟ್ಟು ಗುರುತಿಸುವ ಕ್ರಮ ಜಾರಿಯಲ್ಲಿತ್ತು. ಕೆಲವು ಭಾರಿ ಭೂಮಿಯ ವಿಸ್ತೀರ್ಣವನ್ನು ಬಿತ್ತುವ ಬೀಜದ ಪ್ರಮಾಣದಿಂದ ನಿರ್ಧರಿಸಲಾಗುತ್ತಿತ್ತು. ಜಗಲೂರು ಪ್ರದೇಶದ ಭೂಮಿಯ ಫಲವತ್ತತೆಯನ್ನು ಗಮನಿಸಿ ಎರೆಭೂಮಿ, ಕೆಂಪು ಭೂಮಿ, ಮರಳು ಭೂಮಿ, ಕಲ್ಲಚ್ಚು ಮುಂತಾಗಿ ಕರೆಯುವ ಕ್ರಮವು ರೂಢಿಯಲ್ಲಿತ್ತು. ಈ ಪ್ರದೇಶವನ್ನಾಳಿದ ಅರಸರು ಕೃಷಿ ಅಭಿವೃದ್ಧಿಗೋಸ್ಕರ ಹಲವು ಕೆರೆಗಳನ್ನು ನಿರ್ಮಿಸಿದ್ದರು. ಅವುಗಳಲ್ಲಿ ೧೭೦೩ರಲ್ಲಿ ಭರಮಪ್ಪನಾಯಕನ ಕಾಲದಲ್ಲಿ ಭರಮಸಾಗರದ ಕೆರೆ, ಅಬ್ಬೆನಾಯಕನ ಹಳ್ಳಿಕೆರೆ, ಹೊಸಕೆರೆ ಮೊದಲಾದ ಕೆರೆಗಳು ಭೂಮಿಗೆ ನೀರುಣಿಸುತ್ತಿದ್ದವು.
ಕಂದಾಯ ಪದ್ಧತಿ : ಜಗಲೂರು ಪ್ರದೇಶದಲ್ಲಿಯೇ ಪ್ರತಿ ೮ ಅಥವಾ ೧೬ ಹಳ್ಳಿಗೆ ಒಂದರಂತೆ ಸ್ಥಾಪನೆಯಾದ ಹೋಬಳಿಗಳು ಕೇವಲ ಆಡಳಿತಾತ್ಮಕ ವಿಭಾಗೀಕರಣವಲ್ಲದೆ ಕಂದಾಯ ಸಂಗ್ರಹಣೆಯ ಘಟಕಗಳೂ ಆಗಿದ್ದವು. ಮಾಗಣೆ ಎನ್ನುವುದು ಒಂದು ಆಡಳಿತ ವಿಭಾಗ ಎಂಬುದು ಶಾಸನದಿಂದ ತಿಳಿಯುತ್ತದೆ. ಗ್ರಾಮವು ಆಡಳಿತದ ಚಿಕ್ಕ ಘಟಕವಾಗಿತ್ತು. ಪ್ರತಿಯೊಂದು ಸೀಮೆ ಅಥವಾ ಗ್ರಾಮಗಳ ಆಡಳಿತವನ್ನು ಪಾರುಪತ್ಯೆಗಾರರು, ನಾಡಗೌಡರು, ದಳವಾಯಿ, ಗೌಡ, ಶಾನುಭೋಗರು ನೋಡಿಕೊಳ್ಳುತ್ತಿದ್ದರು. ಬಿ.ಎಲ್.ರೈಸ್ ಅವರು ಚಿತ್ರದುರ್ಗ ನಾಯಕರು ಪ್ರತಿ ನೇಗಿಲು ಒಂದಕ್ಕೆ ಒಂದೂವರೆ ದುರ್ಗಿ ಪಗೋಡ ಕಂದಾಯ ವಿಧಿಸುತ್ತಿದ್ದರು ಎಂದಿದ್ದಾರೆ.
ಮೇಲಿನ ಅಧ್ಯಯನದಲ್ಲಿ ಜಗಲೂರು ಪ್ರದೇಶವು ವಿವಿಧ ರಾಜಕೀಯ ಪ್ರಭುತ್ವದ ಆಡಳಿತಕ್ಕೆ ಒಳಪಟ್ಟಿತ್ತು. ಈ ಪ್ರದೇಶವು ಆರ್ಥಿಕ ದೃಷ್ಟಿಯಿಂದ ಕೆಳದಿ ಇಲ್ಲವೇ ಕರಾವಳಿ ಪ್ರದೇಸದಷ್ಟು ಸಂಪದ್ಭರಿತವಾಗಿರಲಿಲ್ಲ. ಇಲ್ಲಿ ಆಡಳಿತ ನಡೆಸಿದ ಸ್ಥಳೀಯ ನಾಯಕರ ಕಾಲದಿಂದ ಸ್ವಾತಂತ್ರ್ಯದ ನಂತರವೂ ಹೆಚ್ಚಾಗಿ ಖುಷ್ಕಿ ಭೂಹಿಡುವಳಿಗಳನ್ನು ಒಳಗೊಂಡಿದೆ. ಆದರೂ ಕರ್ನಾಟಕದ ಆಯಕಟ್ಟಿನ ಭಾಗದಲ್ಲಿರುವುದರಿಂದ ಜಗಲೂರು ಸ್ವಾತಂತ್ರ್ಯದ ನಂತರವೂ ಪ್ರಮುಖ ರಾಜಕೀಯ ಚಟುವಟಿಕೆಗಳ ಕೇಂದ್ರಬಿಂದುವಾಗಿತ್ತು. ಜಗಲೂರು ಪ್ರದೇಶದ ಸ್ಥಳೀಯ ನಾಯಕರು ವಿಜಯನಗರ ಅರಸರಿಂದ ಅಮರ ಮಾಗಣಿಯಾಗಿ ಭೂಮಿ ಪಡೆದಿದ್ದರು. ಆ ಮೂಲಕ ರಾಜಕೀಯ ಅಸ್ತಿತ್ವ ಪಡೆದ ನಾಯಕರು ಇಲ್ಲಿನ ಭೂ ಸಂಬಂಧ ವಿಷಯಗಳ ಕಡೆಯೂ ಗಮನಹರಿಸಿದರು. ಖಾಸಗಿ ಭೂ ಒಡೆತನವನ್ನು ರಕ್ಷಿಸುವುದರೊಂದಿಗೆ ಇನಾಂ ಭೂಹಿಡುವಳಿಗಳನ್ನು ಧಾರ್ಮಿಕ ದತ್ತಿ ಸಂಸ್ಥೆಗಳಿಗೆ ನೀಡುವ ಮೂಲಕ ಅವುಗಳ ಮನ್ನಣೆಗೆ ಪಾತ್ರರಾಗಿದ್ದರು. ಈ ಮೂಲಕ ಅಂದಿನ ಸಮಾಜದ ಮೇಲೆ ವರ್ಗದ ಜಾತಿಯ ಹಿತವನ್ನು ಕಾಪಾಡುವ ಉದ್ದೇಶವಿತ್ತು. ಉಳಿದಂತೆ ಇವರ ಕಾಲದಲ್ಲಿಯೂ ಖುಷ್ಕಿ, ತರಿ, ಬಾಗಾಯ್ತು ಎಂದು ಭೂಮಿಯನ್ನು ಅವುಗಳ ಗುಣಮಟ್ಟಕ್ಕನುಗುಣವಾಗಿ ವಿಭಾಗಿಸಿ ಭೂಕಂದಾಯ ಪಡೆಯುವ ಕ್ರಮ ಜಾರಿಯಲ್ಲಿತ್ತು.
[1] ವಿಜಯ್, ಟಿ.ಪಿ., ೧೯೯೯ ಬಟರನ್ ಸ್ಟೇನ್ ಮತ್ತು ವಿಜಯನಗರ ಸಾಮ್ರಾಜ್ಯ, ರಹಮತ್ ತರೀಕೆರೆ (ಸಂ) ಕನ್ನಡ ಅಧ್ಯಯನ,                 ‘ಬಿಸಿಲು’ ಸಂಚಿಕೆ ತ್ರೈಮಾಸಿಕ ಪತ್ರಿಕೆ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ ಪು. ೯ – ೧೦
[2] ಪುಟ್ಟಣ್ಣ, ಎಂ.ಎಸ್., ೧೯೯೭, ಚಿತ್ರದುರ್ಗ ಜಿಲ್ಲೆಯ ಪಾಳೆಯಗಾರರು, ಕಾವ್ಯಾಲಯ ಪ್ರಕಾಶನ, ಮೈಸೂರು, ಪು. ೮
[3] ಕೃಷ್ಣಮೂರ್ತಿ, ಪಿ.ವಿ. ಚಿತ್ರದುರ್ಗ ಜಿಲ್ಲೆಯ ವಿಜಯನಗರ ಕಾಲದ ಆಡಳಿತ ವಿಭಾಗಗಳು, ಎಂ.ಎಂ. ಕಲಬುರ್ಗಿ (ಸಂ), ೧೯೯೯,                ಪ್ರಾಚೀನ ಕರ್ನಾಟಕ ಆಡಳಿತ ವಿಭಾಗಗಳು, ಭಾಗ – ೧, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ಪು. ೨೧೩
[4] ಗಿರಿಜಾ, ಟಿ. ೧೯೯೧, ಚಿತ್ರದುರ್ಗ ಜಿಲ್ಲಾ ದರ್ಶಿನಿ, ರೇಖಾ ಪ್ರಕಾಶನ, ದಾವಣಗೆರೆ, ಪು. ೪೨೩
[5] ಗೋಪಾಲ, ಬಿ.ಆರ್. (ಸಂ) ವಿಜಯನಗರ ಇನ್‌ಸ್ಕ್ರಿಪ್ಷನ್ಸ್, ಸಂಪುಟ – ೨, ರೈಸ್, ಬಿ.ಎಲ್. ಎ.ಕ ಸಂಪುಟ ೧೧, ಜಗಲೂರು ಶಾಸನ ಸಂ ೧೨, ೪೬,
[6] ಗಿರಿಜಾ, ಟಿ. ಅದೇ, ಪು. ೩೧೭
[7] ರೈಸ್, ಬಿ.ಎಲ್. ಎ.ಕ ಸಂಪುಟ ೧೧, ಜಗಲೂರು ಶಾಸನ ಸಂಖ್ಯೆ ೨೮
[8] ಅದೇ ಶಾಸನ ಸಂಖ್ಯೆ ೩೭
[9] ವೆಂಕಟರತ್ನಂ, ಎ.ವಿ., ೧೯೭೨, ಲೋಕಲ್ ಸೆಲ್ಪ್ ಗೌರ್ನಮೆಂಟ್ ಇನ್ ವಿಜಯನಗರ ಎಂಪೈರ್, ಮೈಸೂರು, ವಿಶ್ವವಿದ್ಯಾನಿಲಯ, ಮೈಸೂರು, ಪು. ೧೪
[10] ಹಯವದನರಾವ್, ಸಿ. ೧೯೩೦, ಮೈಸೂರು ಗೆಜೆಟಿಯರ್, ಸಂ.೨, ಮೈಸೂರು ಸರಕಾರ, ಮೈಸೂರು, ಪು. ೨೫೦೭, ೧೨, ೧೩
[11] ಸತ್ಯನ್, ಬಿ.ಎನ್. (ಸಂ), ೧೯೬೭, ಚಿತ್ರದುರ್ಗ ಜಿಲ್ಲಾ ಗೆಜೆಟಿಯರ್, ಪು. ೨೫೬
 ಜಗಲೂರು: ೭. ಕೆರೆ ನೀರಾವರಿ
[bookmark: _ftnref1]ನೀರು ಭೂಮಿಯ ಮೇಲಿನ ಜೀವಿಗಳಿಗೆ ಅತ್ಯಂತ ಅಮೂಲ್ಯವಾದ ವಸ್ತು. ನೀರಿಲ್ಲದೆ ಪ್ರಪಂಚದ ಯಾವ ಜೀವಜಂತುಗಳು ಬದುಕುಳಿಯಲು ಸಾಧ್ಯವಿಲ್ಲ. ಹಾಗಾಗಿ ನೀರನ್ನು ಪಂಚಭೂತಗಳಲ್ಲಿ ಒಂದೆರಡು ಕರೆಸಿಕೊಂಡಿದೆ. ಮಾನವನು ಭೂಮಿಯ ಮೇಲೆ ಕಾಣಿಸಿಕೊಂಡಾಗಿನಿಂದಲೂ ಅವನು ಹೆಚ್ಚಾಗಿ ನೀರಿನ ಆಸರೆಗಳಲ್ಲೇ ಬಾಳಿ ಬದುಕಿದ್ದಾನೆ. ಇದಕ್ಕೆ ಆ ಭಾಗದಲ್ಲಿ ದೊರೆತಿರುವ ಮಾನ ನೆಲೆಯ ಕುರುಹುಗಳೇ ಸಾಕ್ಷಿಗಳಾಗಿವೆ. ‘ನೂತನ ಶಿಲಾಯುಗದ ಮಾನವನು ಮಳೆಯ ನೀರಿನ ಉಪಯೋಗವನ್ನು ಮಾಡಲು ಮೊದಲಿಗೆ ಅರಿತನು’.[1] ಭೂಮಿಯ ಮೇಲೆ ಉಂಟಾದ ತಗ್ಗುಗಳಲ್ಲಿ ಮಳೆಗಾಲದಲ್ಲಿ ನೀರು ನಿಲ್ಲುವುದನ್ನು ಕಂಡು ಮಾನವನು ಮಳೆ ಇಲ್ಲದ ಸಮಯದಲ್ಲಿ ಅದನ್ನು ಉಪಯೋಗಿಸಲು ಪ್ರಾರಂಭಿಸಿದನು. ಹೀಗೆ ನೀರಿನ ಬಳಕೆಯ ತಂತ್ರವನ್ನು ಅರಿತ ಇವನು ತಾಮ್ರಯುಗ ಹಾಗೂ ಬೃಹತ್ ಶಿಲಾಯುಗದಲ್ಲಿ ಪ್ರಾಕೃತಿಕವಾಗಿ ಬೆಟ್ಟಗುಡ್ಡಗಳಿಂದ ಬರುವ ಮಳೆಯ ನೀರಿಗೆ ಕೆಳಭಾಗದಲ್ಲಿ ಅಡ್ಡಕಟ್ಟೆ ಹಾಕಿ ನೀರನ್ನು ಸಂಗ್ರಹಿಸಿ ನಿತ್ಯಬಳಕೆಗೆ ಹಾಗೂ ವ್ಯವಸಾಯಕ್ಕೆ ಬಳಸಿರುವ ಹಲವಾರು ಉದಾಹರಣೆಗಳು ದಕ್ಷಿಣ ಭಾರತದಲ್ಲಿ ಉತ್ಖನನಗೊಂಡ ಬೃಹತ್ ಶಿಲಾಯುಗದ ನೆಲೆಗಳಲ್ಲಿ ಪತ್ತೆಯಾಗಿವೆ. ಹೀಗೆ ನೀರನ್ನು ಸಂಗ್ರಹಿಸುವ ತಂತ್ರಗಾರಿಕೆ ಹಾಗೂ ಚಿಕ್ಕಪುಟ್ಟ ಕೆರೆ – ಕಟ್ಟೆ, ಜಲಾಶಯಗಳ ಇತಿಹಾಸವನ್ನು ಬೃಹತ್ ಶಿಲಾಯುಗಕ್ಕೆ ಪೂರ್ವದಿಂದಲೂ ಗುರುತಿಸಬಹುದಾಗಿದೆ.
[bookmark: _ftnref2][bookmark: _ftnref3][bookmark: _ftnref4][bookmark: _ftnref5]ನೀರಾವರಿಯು ಮುಖ್ಯವಾಗಿ ನದಿ, ಬಾವಿ, ಕೆರೆಗಳನ್ನು ಅವಲಂಬಿಸಿದ್ದಿತು. ಕೆರೆ, ಕಟ್ಟೆ, ಕೊಳ, ಕುಂಟೆ, ಸಮುದ್ರ, ದೊಣೆ, ಹೊಕ್ಕರಣೆ (ಪುಷ್ಕರಣಿ) ಇತ್ಯಾದಿಯಾಗಿ ನೀರಾವರಿ ಆಶ್ರಯಗಳನ್ನು ಕುರಿತು ಕರ್ನಾಟಕದ ಶಾಸನಗಳು ಉಲ್ಲೇಖಿಸಿವೆ.[2] ಅದರಲ್ಲೂ ಕೆರೆಗಳು ಪ್ರಾಚೀನ ಕರ್ನಾಟಕದ ನಿರಾವರಿ ಸಾಧನಗಳಲ್ಲಿ ಅತ್ಯಂತ ಪ್ರಮುಖವಾದವು.[3] ಕನ್ನಡನಾಡಿನಲ್ಲಿ ಕೆರೆ ನಿರ್ಮಾಣದ ಇತಿಹಾಸ ಕದಂಬರ ಪೂರ್ವದಲ್ಲೇ ಇತ್ತೆಂಬುದು ತಿಳಿದುಬರುವುದು. ಬನವಾಸಿ ನಗರದಲ್ಲಿ ಕ್ರಿ.ಶ. ಆರಂಭದ ಶತಮಾನದಲ್ಲೇ ಚಟುನಾಗಶ್ರೀಯ ಕಾಲದಲ್ಲಿ ಅತೀ ಪ್ರಾಚೀನ ನೀರಾವರಿ ಯೋಜನೆ ಇದ್ದಿತ್ತೆಂದು ಶಿಲಾಶಾಸನಗಳಿಂದ ತಿಳಿದುಬರುತ್ತದೆ. ಅದರೊಂದಿಗೆ ಕರ್ನಾಟಕದ ಪ್ರಾಚೀನ ಕೆರೆಗಳಲ್ಲಿ ಬಹುಮುಖ್ಯವಾದ ಚಂದ್ರವಳ್ಳಿ ಕೆರೆಯನ್ನು ಮಯೂರವರ್ಮನು ಬಲಪಡಿಸಿದನೆಂದು ಆ ಕೆರೆಯ ಬಳಿಯ ಶಾಸದಿಂದ ತಿಳಿದು ಬರುವುದು.[4] ಕರ್ನಾಟಕದ ಅರಸು ಮನೆತನಗಳಾದ ಗಂಗರು, ಬಾದಾಮಿ ಚಾಲುಕ್ಯರು, ಕಲ್ಯಾಣಿ ಚಾಲುಕ್ಯರು, ಹೊಯ್ಸಳರು ಹಾಗೂ ವಿಜಯನಗರದ ಅರಸರು ಕರ್ನಾಟಕದಲ್ಲಿ ಅನೇಕ ಕೆರೆ – ಕಟ್ಟೆ, ಕಾಲುವೆ, ಅಣೆಕಟ್ಟುಗಳನ್ನು ನಿರ್ಮಿಸಿದ್ದಾರೆ. ಅದರಲ್ಲೂ, ಕಲ್ಯಾಣಿ ಚಾಲುಕ್ಯರ (ಕ್ರಿ.ಶ.೧೦ – ೧೨ ನೇ ಶತಮಾನ) ಕಾಲದಲ್ಲಿ ಅಪಾರ ಪ್ರಮಾಣದಲ್ಲಿ ಕೆರೆಗಳ ನಿರ್ಮಾಣವನ್ನು ಕಾಣಬಹುದು. ಅವರ ಕಾಲವನ್ನು ‘ಕೆರೆಗಳ ಸುವರ್ಣಯುಗ’ವೆಂದು ವಿದ್ವಾಂಸರು ಅಭಿಪ್ರಾಯಪಟ್ಟಿದ್ದಾರೆ.[5] ವಿಜಯನಗರ ಕಾಲದಲ್ಲಿ ತಮ್ಮ ಇಡೀ ಸಾಮ್ರಾಜ್ಯದಾದ್ಯಂತ ಕೆರ್ಎ ಮತ್ತು ಅಣೆಕಟ್ಟೆಗಳನ್ನು ಕಟ್ಟಿಸಿರುವರು. ಕೆರೆ ನಿರ್ಮಾಣ ತಂತ್ರಜ್ಞಾನದಲ್ಲಿ ವಿಶೇಷ ಪರಿಣತಿಯನ್ನು ಹೊಂದಿದ್ದುದು ಇಂದಿಗೂ ಅವರು ನಿರ್ಮಿಸಿದ ಕೆರೆಗಳು ಬಳಕೆಯಲ್ಲಿರುವುದೇ ಸಾಕ್ಷ್ಯವಾಗಿವೆ. ವಿಜಯನಗರೋತ್ತರದ ಕರ್ನಾಟಕದಲ್ಲಿ ಪಾಳೆಯಗಾರರು ಹಾಗೂ ಚಿಕ್ಕಪುಟ್ಟ ಅರಸು ಮನೆತನಗಳು ಹಳೆಯ ಕೆರೆಗಳನ್ನು ದುರಸ್ಥಿ ಮಾಡಿಸುವುದು ಹಾಗೂ ಹೊಸ ಕೆರೆಗಳ ನಿರ್ಮಾಣ ಹಾಗೂ ದುರಸ್ಥಿ ಕಾರಯದಲ್ಲಿ ತೊಡಗಿರುವುದು ಹಲವು ಸಾಹಿತ್ಯಕ ಹಾಗೂ ಪುರಾತತ್ವೀಯ ದಾಖಲೆಗಳಿಂದ ತಿಳಿದುಬರುವುದು.
ಪ್ರಸ್ತುತ ಪ್ರಬಂಧದಲ್ಲಿ ಜಗಲೂರು ತಾಲೂಕಿನ ಕೆರೆ ನೀರಾವರಿಯನ್ನು ಕುರಿತು ಅಧ್ಯಯನ ಮಾಡಲು ಪ್ರಯತ್ನಿಸಲಾಗಿದೆ. ಜಗಲೂರು ತಾಲೂಕು ದಾವಣಗೆರೆಯ ೬ ತಾಲೂಕುಗಳಲ್ಲಿ ಒಂದಾಗಿದ್ದು ಚಾರಿತ್ರಿಕವಾಗಿ ಹಾಗೂ ಭೌಗೋಳಿಕವಾಗಿ ಚಿತ್ರದುರ್ಗದೊಂದಿಗೆ ಹೆಚ್ಚು ಒಡನಾಟ ಹೊಂದಿರುವ ಪ್ರದೇಶವೆಂದು ಹೇಳಬಹುದು. ಭೌಗೋಳಿಕವಾಗಿ ಉಬ್ಬುದಿಣ್ಣೆ, ತಗ್ಗುಗಳಿಂದ ಕೂಡಿದ ಮೈದಾನ ಪ್ರದೇಶವಾಗಿದೆ. ಇದರ ವಾಯುವ್ಯ ಭಾಗಗಳಲ್ಲಿ ಸಣ್ಣ ಬೆಟ್ಟಗುಡ್ಡಗಳಿವೆ. ಅದರೊಂದಿಗೆ ಕೆಲವು ಕಣಿವೆಗಳಿವೆ. ಜಗಲೂರಿನ ಕೃಷಿಯೋಗ್ಯ ಭೂಮಿಯಲ್ಲಿ ಕಾಲುಭಾಗ ಕಪ್ಪು ಮಣ್ಣಿನಿಂದ ಕೂಡಿದ್ದು ಉಳಿದ ಭಾಗ ಮರಳು ಮಿಶ್ರಿತ ಕೆಂಪು ಭೂಮಿಯಾಗಿದೆ. ತಾಲೂಕಿನಲ್ಲಿ ಮಳೆಯ ಪ್ರಮಾಣ ಕಡಿಮೆ ಇದ್ದು ವಾರ್ಷಿಕ ಸರಾಸರಿ ೫೫೦ ಮಿ.ಮೀ ಮಳೆಯಾಗುತ್ತದೆ. ಮಳೆಯಾಧಾರಿತ ಭೂಮಿ ಹೆಚ್ಚು ಇದ್ದು ಕೆಲವೊಂದು ಕೆರೆ – ಕಟ್ಟೆಗಳ ನಿರ್ಮಾಣಕ್ಕೆ ಯೋಗ್ಯವಾದ ಭೌಗೋಳಿಕ ಲಕ್ಷಣಗಳನ್ನು ಹೊಂದಿದೆ. ಇಲ್ಲಿನ ಪ್ರಾಕೃತಿಕವಾದ ಬೆಟ್ಟ – ಗುಡ್ಡಗಳಲ್ಲಿ ಬಿದ್ದು ಹರಿದು ಬರುವ ಮಳೆಯ ನೀರು ಹಳ್ಳಕೊಳ್ಳಗಳು ಉಂಟಾಗಿದ್ದು ಅವುಗಳಿಗೆ ಅಡ್ಡಲಾಗಿ ಚಿಕ್ಕಪುಟ್ಟ ಕೆರೆಕಟ್ಟೆಗಳನ್ನು ನಿರ್ಮಿಸಿರುವುದು ಕಂಡುಬರುತ್ತದೆ. ಈ ತಾಲೂಕಿನಲ್ಲಿ ಯಾವುದೇ ದೊಡ್ಡ ನದಿಗಳು ಇಲ್ಲ. ಆದರೆ ಪ್ರಾಕೃತಿಕವಾಗಿ ಮಳೆಯ ನೀರನ್ನು ಆಶ್ರಯಿಸಿರುವ ಸಣ್ಣ ಕೆರೆಗಳನ್ನು ಕಾಣಬಹುದು. ತಾಲೂಕಿನಾದ್ಯಂತ ಸುಮಾರು ೨೮ ಸಣ್ಣ ಕೆರೆಗಳನ್ನು ಕಾಣಬಹುದು. ಅವುಗಳಲ್ಲಿ ಬಹುತೇಕ ಕೆರೆಗಳು ೪೦ ರಿಂದ ೨೦೦ ಹೆಕ್ಟೇರ್ ಭೂಮಿಗೆ ನೀರನ್ನು ಒದಗಿಸು ಸಾಮರ್ಥ್ಯವನ್ನು ಹೊಂದಿದೆ. ಅಂತಹ ಕೆರೆಗಳಲ್ಲಿ ಸಂಗೇನಹಳ್ಳಿ ಕೆರೆ ೬೪೭ ಹೆಕ್ಟೇರ್, ಮಾಗಡಿ ಕೆರೆ ೨೦೦ ಹೆಕ್ಟೇರ್, ತುಪ್ಪದಹಳ್ಳಿ ಕೆರೆ ೪೬೦ಹೆಕ್ಟೇರ್ ಹಾಗೂ ಗಡಿಮಾಕುಂಟೆ ಕೆರೆ ೪೦೮ ಹೆಕ್ಟೇರ್ ಭೂಮಿಗೆ ನೀರನ್ನು ಒದಗಿಸುವ ಸಾಮರ್ಥ್ಯವನ್ನು ಹೊಂದಿವೆ ಎಂಬುದು ನೀರಾವರಿ ವಿಭಾಗದ ಮಾಹಿತಿಯಾಗಿದೆ.
[bookmark: _ftnref6][bookmark: _ftnref7][bookmark: _ftnref8][bookmark: _ftnref9][bookmark: _ftnref10][bookmark: _ftnref11][bookmark: _ftnref12][bookmark: _ftnref13][bookmark: _ftnref14][bookmark: _ftnref15]ಜಗಲೂರು ತಾಲೂಕಿನ ಶಿಲಾಶಾಸನಗಳು ಹಾಗೂ ಚಾರಿತ್ರಿಕ ದಾಖಲೆಗಳು ಇಲ್ಲಿನ ಕೆರೆ, ಕಟ್ಟೆ, ತೊರೆಗಳನ್ನು ಕುರಿತಂತೆ ಉಲ್ಲೇಖಿಸುತ್ತವೆ. ಅವುಗಳಲ್ಲಿ ಅರಕೆರೆ,[6] ಚರ್ವ್ವನ ಕೆರೆ,[7] ಗನ್ನನಕೆರೆ,[8] ಗದಿಗಿನ ಕೆರೆ,[9] ಪರಿಯಾ ಕೆರೆ,[10] ಮತ್ತಗಟ್ಟ ಕೆರೆ,[11] ಬಿರೂರ ಕೆರೆ,[12] ಹೊಸಕೆರೆ,[13] ಹನತೊರೆ,[14] ಹೀಗೆ ಹಲವು ಕೆರೆಗಳು, ತೊರೆಗಳು ಶಾಸನೋಕ್ತವಾಗಿವೆ. ಅಲ್ಲದೆ ಇಲ್ಲಿನ ಶಾಸನಗಳಲ್ಲಿ ದೇವಾಲಯಗಳಿಗೆ ಗದ್ದೆ, ಬೆದ್ದಲು ಭೂಮಿಗಳನ್ನು ದಾನ ನೀಡಿರುವುದು[15] ಶಾಸನೋಕ್ತವಾಗಿದ್ದು ಅವುಗಳು ಕ್ರಮವಾಗಿ ದೇವಮಾತೃಕ ಹಾಗೂ ನದೀಮಾತೃಕ ಎಂಬ ಸಾಗುವಳಿ ಜಮೀನುಗಳ ವರ್ಗೀಕರಣವನ್ನು, ಅದರೊಂದಿಗೆ ನೀರಾವರಿ ಸಂಗತಿಗಳನ್ನು ನಮಗೆ ತಿಳಿಸುತ್ತವೆ. ಅಷ್ಟೆ ಅಲ್ಲದೇ ಜಗಲೂರು ತಾಲೂಕಿನ ಕೆಲವು ಶಾಸನೋಕ್ತ ಸ್ಥಳನಾಮಗಳಾದ ದೇವಿಗೆರೆ, ಕೃಷ್ಣ ಸಮುದ್ರ, ಬಿದರಕೆರೆ ಮುಂತಾದವುಗಳು ಕೆರೆಗಳ ಇರುವಿಕೆಯನ್ನು ಸೂಚಿಸುತ್ತವೆ. ಕೆಲವು ಪ್ರಾಚೀನ ಕೆರೆಗಳ ಬಗ್ಗೆ ತಿಳಿಯಬಹುದು.
೧. ಅಸಗೋಡು ಕೆರೆ
[bookmark: _ftnref16][bookmark: _ftnref17][bookmark: _ftnref18]ಜಗಲೂರು ತಾಲೂಕಿನ ಪ್ರಾಚೀನ ಕೆರೆಗಳಲ್ಲಿ ಅಸಗೋಡು ಕೆರೆಯು ಒಂದಾಗಿದೆ. ಅಸಗ ಎಂದರೆ ಅಶೋಕ ಗೋಡು ಎಂದರೆ ಪಟ್ಟಣ ಎಂಬ ಒಂದು ಅರ್ಥವಾದರೆ, ಮತ್ತೊಂದು ಅರ್ಥದಲ್ಲಿ ಗೋಡು ಎಂದರೆ ಕೆರೆ, ಬಾವಿ, ಕುಂಟೆ, ನದಿಯ ತಳದಲ್ಲಿ ನಿಲ್ಲುವ ಜೇಡಿಮಣ್ಣು ಎಂದೆಲ್ಲಾ ಅರ್ಥಗಳನ್ನು ನೀಡಲಾಗಿದೆ. ಈ ಕೆರೆ ಪರಿಸರದಲ್ಲಿ ಪ್ರಾಚೀನ ದೇವಾಲಯಗಳು, ಶಿಲಾಶಾಸನಗಳು, ಕೆರೆಯ ತೂಬಿನ ಬಳಿ ಇರುವ ವೀರಗಲ್ಲು ಮುಂತಾದ ದಾಖಲೆಗಳು ಈ ಕೆರೆಯ ಪ್ರಾಚೀನತೆಯನ್ನು ಗುರುತಿಸುವಲ್ಲಿ ಸಹಾಯಕವಾಗಿವೆ. ಈ ಕೆರೆಯ ತೂಬಿನ ಬಳಿ ಇರುವ ವೀರಗಲ್ಲು ಕ್ರಿ.ಶ. ೧೦೧೦ರ ಕಾಲದ್ದಾಗಿದೆ.[16] ಅಲ್ಲದೆ ಇಲ್ಲಿಯ ಶಂಭುಲಿಂಗ ದೇವಾಲಯದ ಕ್ರಿ.ಶ. ೧೦೫೪ರ ಶಾಸನದಲ್ಲಿ ಕಲ್ಯಾಣ ಚಾಲುಕ್ಯ ಚಕ್ರವರ್ತಿ ತ್ರೈಲೋಕ್ಯಮಲ್ಲ ೧ನೇ ಸೋಮೇಶ್ವರನ ಕಾಲದಲ್ಲಿ ಅವನ ಅಧೀನನಾಗಿ ನೊಳಂಬ ಪಲ್ಲವ ವಂಶದವನಾದ ನಾರಸಿಂಗದೇವ ಎಂಬುವವನ ಮಗನಾದ ಚೋರಯದೇವನು ‘ಉಚ್ಚಂಗಿ – ೩೦’ರ ಪ್ರಾಂತ್ಯವನ್ನು ಆಳುತ್ತಿದ್ದಾಗ ಅವನೂ ಮತ್ತು ಕದಂಬಳಿಗೆ ೧೦೧೦ರ ನಾಡಿನ ಮನ್ನೆಯನಾದ ನಾಗತಿಯರಸನೂ ಸೇರಿ, ಅಸಗೋಡಿನ ಸ್ವಯಂಭು ದೇವಾಲಯವನ್ನು ನಿರ್ಮಿಸಿದ ಸೂತ್ರದಾರಿ ಅಭೋಜ ಅಂಬುವವನಿಗೆ ೧ ಮತ್ತರು ಗದ್ದೆಯನ್ನು ೧೨ ಮತ್ತರು ಬೆದ್ದಲು ಭೂಮಿಯನ್ನು ದಾನವಾಗಿ ನೀಡಲಾಗಿದೆ.[17] ಈ ಭೂಮಿಗಳು ಇದೇ ಕೆರೆಯ ಭಾಗದ ಭೂಮಿಗಳಾಗಿದ್ದು ಈ ಕೆರೆಯ ಪ್ರಾಯಶಃ ಕಲ್ಯಾಣ ಚಾಲುಕ್ಯರ ಕಾಲದಲ್ಲೇ ನಿರ್ಮಾಣಗೊಂಡಿರಬಹುದು ಹೇಳಬಹುದು. ಈ ಕೆರೆಯನ್ನು ೧೯೪೦ರಲ್ಲಿ ಮೈಸೂರು ಸಂಸ್ಥಾನದ ಕಾಲದಲ್ಲಿ ದುರಸ್ಥಿಗೊಳಿಸಲಾಗಿದೆ.[18] ಈ ಕೆರೆಯು ೮೧.೬೦ ಹೆಕ್ಟೇರ್ ಜಲಾನಯನ ಪ್ರದೇಶವಾಗಿದ್ದು, ೩೦ ಹೆಕ್ಟೇರ್ ಭೂಮಿಗೆ ನೀರೊದಗಿಸುವ ಸಾಮರ್ಥ್ಯವನ್ನು ಹೊಂದಿದೆ.
೨. ಹೊಸಕೆರೆ
ಇದು ವಿಜಯನಗರ ಕಾಲದ ಕೆರೆಯಾಗಿದೆ. ಶಾಸನೋಕ್ತವಾಗಿರುವ ಈ ಕೆರೆಯು ಹಾಗೂ ಇದರ ಪರಿಸರವು ಗ್ರಾಮವೂ ಆಗಿದೆ. ಕ್ರಿ.ಶ. ೧೫೫೧ರ ವಿಜಯನಗರದ ಸದಾಶಿವರಾಯನು ಆಳುವಾಗ ಪಾಂಡ್ಯನಾಡಿನ ಉಚ್ಚಂಗಿ ವೇಂಠೆಗೆ ಸೇರಿದ ಬಿಳಿಚೇಡು ಸೀಮೆಯ ಹೊಸಕೆರೆಯನ್ನು ಸೇರಿದಂತೆ ೧೭ ಸರ್ವಮಾನ್ಯರ ಅಗ್ರಹಾರವಾಗಿ ಮಾಡಿದನು ಹಾಗೂ ಹೊಸಕೆರೆಯನ್ನು ‘ಕೃಷ್ಣಸಮುದ್ರ’ ಎಂಬುದಾಗಿ ಹೆಸರು ಬದಲಾಯಿಸಿದ್ದನ್ನು ಕಾಣಬಹುದು. ಇಲ್ಲಿನ ಕೆರೆಯು ೮೫ ಎಂ.ಸಿ.ಎಫ್.ಟಿ. ನೀರಿನ ಸಾಮರ್ಥ್ಯವನ್ನು ಹೊಂದಿದೆ. ಹಾಗೂ ೮೮೭೪೦ ಹೆಕ್ಟೇರ್ ಭೂಮಿಗೆ ನೀರನ್ನು ಒದಗಿಸುತ್ತದೆ.
೩. ಬಿದರಕೆರೆ
[bookmark: _ftnref19]ಬಿದರಕೆರೆಯು ಈಗಾಗಲೇ ತಿಳಿದಂತೆ ಶಾಸನೋಕ್ತ ಗ್ರಾಮ ಹಾಗೂ ಇಲ್ಲಿನ ಕೆರೆಯು ಪ್ರಾಚೀನವಾದದ್ದು. ಕ್ರಿ.ಶ. ೧೫೨೬ರ ಕೃಷ್ಣ ದೇವರಾಯನ ಶಾಸನವನ್ನೊಳಗೊಂಡಂತೆ ವಿಜಯನಗರ ಕಾಲದ ಹಲವು ಶಾಸನಗಳಲ್ಲಿ ಈ ಗ್ರಾಮದ ಹೆಸರು ಕಂಡುಬರುವುದು. ಕ್ರಿ.ಶ.೧೫೨೬ ಕೃಷ್ಣದೇವರಾಯನ ಕಾಲದಲ್ಲಿ ಇಲ್ಲಿ ಆಳುತ್ತಿದ್ದ ಸಾಮಂತದೊರೆಯು ಬ್ರಾಹ್ಮಣರ ಭೋಜನ ಹಾಗೂ ಅನ್ನಛತ್ರಕ್ಕಾಗಿ ಬಿದರಕೆರೆಯ ನಾಲ್ಕು ದಿಕ್ಕಿನ ಹೊಲವನ್ನು ತೋಟ ತುಡಿಕೆಯನ್ನು ದಾನ ನೀಡಲಾಗಿದೆ.[19] ಈ ಮಾಹಿತ ಬಿದರಕೆರೆಯು ವಿಜಯನಗರ ಕಾಲದ ಕೆರೆಯೆಂದು ಹೇಳುವಲ್ಲಿ ಸಹಾಯಕವಾಗಿದೆ.
೪. ಭರಮಸಮುದ್ರ ಕೆರೆ
[bookmark: _ftnref20][bookmark: _ftnref21][bookmark: _ftnref22][bookmark: _ftnref23][bookmark: _ftnref24]ಪ್ರಸ್ತುತ ಮುದಕನಹಳ್ಳಿ ಎಂದು ಕರೆಯಲ್ಪಡುತ್ತಿರುವ ‘ಭರಮಸಮುದ್ರ’ ಎಂಬ ಹಳ್ಳಿಯ ಹಲವು ಶಿಲಾಶಾಸನಗಳಲ್ಲಿ ಉಲ್ಲೇಖಿತವಾದ ಒಂದು ಚಾರಿತ್ರಿಕ ಪರಿಸರ.[20] ಶಾಸನಗಳಲ್ಲಿ ಇದಕ್ಕೆ ಭರಮಸೋಮುದ್ರ ಹಾಗೂ ಭರಮಸಮುದ್ರ ಎಂಬ ಹೆಸರುಗಳು ಇವೆ. ಹೀಗೆ ಹೆಸರು ಬರಲು ಕಾರಣ ಚಿತ್ರದುರ್ಗದ ಪಾಳೆಯಗಾರರಲ್ಲೆ ಪ್ರಬಲ ನಾಯಕನಾದ ಭರಮಣ್ಣ ನಾಯಕನಿಂದ ಎಂದು ಹೇಳಬಹುದು. ಅವನ ಕಾಲದಲ್ಲಿ ಇಡೀ ಸಂಸ್ಥಾನದಲ್ಲಿ ಸಾಕಷ್ಟು ಜನಪರ ಕಾರ್ಯಗಳನ್ನು ಮಾಡಿದನು. ಅವುಗಳಲ್ಲಿ ಕೆರೆಗಳ ನಿರ್ಮಾಣ ಹಾಗೂ ನೀರಾವರಿಗೆ ನೀಡಿದ ಉತ್ತೇಜನ ಬಹು ಮೆವ್ವತಕ್ಕದ್ದು. ಇವನು ಸಂಸ್ಥಾನದಾದ್ಯಂತ ಸುಮಾರು ೨೦ ಕೆರೆಗಳನ್ನು ನಿರ್ಮಿಸಿದನೆಂದು ಪಾಳೆಯಗಾರರ ಚಾರಿತ್ರಿಕ ದಾಖಲೆಗಳಲ್ಲಿ ಹೇಳಿದೆ.[21] ಅವುಗಳಲ್ಲಿ ಜಗಲೂರು ಸೀಮೆಯ ಭರಮಸಮುದ್ರ ಕೆರೆಯ ಮುಖ್ಯವಾದುದು.[22] ಈ ಕೆರೆಯ ನಿರ್ಮಾಣದಿಂದಾಗಿ ಈ ಪ್ರದೇಶಕ್ಕೆ ಭರಮಸಮುದ್ರ ಎಂಬ ಹೆಸರು ಬಂದಿದೆ.[23] ಕೆರೆಯ ಏರಿಯು ಅಂಕುಡೊಂಕಾಗಿ ನಿರ್ಮಾಣಗೊಂಡಿದ್ದು, ಆ ಏರಿಗೆ ದೊಡ್ಡ ಹಾಗೂ ಚಿಕ್ಕಗಾತ್ರದ ಒರಟು ದಂಡುಶಿಲೆಯ ಬಳಸಿ ನಿರ್ಮಿಸಿದ್ದಾರೆ. ಈ ಕೆರೆಯು ೧೨೩ ಎಂ.ಸಿ.ಎಫ್.ಟಿ.ಯಷ್ಟು ನೀರು ಸಂಗ್ರಹಣಾ ಸಾಮರ್ಥ್ಯವನ್ನು ಹೊಂದಿದೆ ಹಾಗೂ ೧೦೨.೮೩ ಹೆಕ್ಟೇರ್ ಭೂಮಿಗೆ ನೀರನ್ನು ಒದಗಿಸುವ ಸಾಮರ್ಥ್ಯವನ್ನು ಹೊಂದಿದೆ. ಪಾಳೆಯಗಾರರ ಕಾಲದಲ್ಲಿ ಮೇಲೆ ಹೇಳಿದಷ್ಟೇ ಅಲ್ಲದೇ ಇನ್ನೂ ಹೆಚ್ಚು ಪ್ರಮಾಣದಲ್ಲಿ ಕೆರೆಗಳ ನಿರ್ಮಾಣಗೊಂಡಿವೆ. ಕಣಕುಪ್ಪೆ ಎಂಬಲ್ಲಿ ಕಾಟನಾಯಕ ಎಂಬುವವನು ಕಟ್ಟಿಸಿದ ಕೆರೆಯು ಕಾಟನಾಯ್ಕನ ಕೆರೆ ಎಂದೇ ಪ್ರಸಿದ್ಧಿ ಪಡೆದಿದೆ.[24] ಪಾಳೆಯಗಾರರ ಕಾಲದಲ್ಲಿ ಕೆರೆಗಳ ಕಾಮಗಾರಿ ಎಷ್ಟೊಂದು ಕೌಶಲ್ಯಪೂರ್ಣವಾಗಿತ್ತೆಂದರೆ, ಕೆರೆಯಿಂದ ತೂಬಿನ ಮೂಲಕ ಕಾಲುವೆಗೆ ನೀರು ಹಾಯಿಸುವುದು, ಗದ್ದೆಭೂಮಿಗಳಿಗೆ ಆ ನೀರು ಸರಿಯಾಗಿ ವಿತರಣೆಯಾಗುವಂತೆ ನೋಡಿಕೊಳ್ಳುವುದು ಈ ಕೆಲಸಕ್ಕಾಗಿಯೇ ನೀರಗಂಟಿ ಎಂಬ ಸ್ಥಾನವೊಂದನ್ನು ಕಲ್ಪಿಸಲಾಗಿತ್ತಲ್ಲದೆ, ಗ್ರಾಮಾಡಳಿತದ ವ್ಯವಸ್ಥೆಯಲ್ಲಿ ೧೨ ಜನ ಕೈವಾಡದವರು (ಆಯಗಾರರು) ಎಂದು ಕರೆಯಲಾಗುತ್ತಿದ್ದ ಪ್ರಮುಖರಲ್ಲಿ ನೀರಗಂಟಿಯು ಒಬ್ಬನಾಗಿರುತ್ತಿದ್ದ.
ಜಗಲೂರು ಪರಿಸರದಲ್ಲಿ ಕೇವಲ ಕೆರೆಗಳಲ್ಲದೆ ಪಾಳೆಯಗಾರರ ಕಾಲದಲ್ಲಿ ಇಲ್ಲಿ ನಿರ್ಮಾಣಗೊಂಡ ಹೊಂಡಗಳು, ಪುಷ್ಕರಣಿಗಳು, ಬಾವಿಗಳು ಪ್ರಾಚೀನ ಕಾಲದ ಜಲ ನಿರ್ವಹಣೆಯ ಕುರುಹುಗಳಾಗಿ ಕಂಡುಬರುತ್ತವೆ. ಅವುಗಳಲ್ಲಿ ಬಹುಮುಖ್ಯವಾಗಿ ಗಮನಿಸಬೇಕಾಗಿರುವುದು ಚಿತ್ರದುರ್ಗ ಪಾಳೆಯಗಾರನಾದ ಬಿಚ್ಚುಗತ್ತಿ ಭರಮಣ್ಣ ನಾಯಕನ ೧೬೯೧ – ೧೭೨೧ ಕಾಲದಲ್ಲಿ ದಳವಾಯಿ ಮುದ್ದಣ್ಣನ ನೇತೃತ್ವದಲ್ಲಿ ಕಟ್ಟಿದ ಕೊಣಚಗಲ್ ರಂಗನಾಥಸ್ವಾಮಿ ಬೆಟ್ಟದಲ್ಲಿರುವ ಹೊಂಡವು ದಳವಾಯಿ ಮುದ್ದಣ್ಣನ ಹೊಂಡವೆಂದು ಪ್ರಸಿದ್ಧಿ ಪಡೆದಿದೆ. ನಕ್ಷತ್ರಾಕಾರದ ರಚನೆಯನ್ನು ಹೊಂದಿರುವ ಈ ಹೊಂಡವು ೧೫೦ ಅಡಿಗಳ ಆಳ, ೨೦೦ ಅಡಿಗಳ ವಿಸ್ತೀರ್ಣ ೬೦ ಮೆಟ್ಟಿಲುಗಳನ್ನು ಹೊಂದಿದ್ದು ತುಂಬಾ ಕಲಾತ್ಮಕವಾಗಿದೆ. ಕೊಣವಗಲ್ಲು ರಂಗನಾಥಸ್ವಾಮಿ ಬೆಟ್ಟದಲ್ಲಿರುವ ಇದನ್ನು ಧಾರ್ಮಿಕ ಕ್ರಿಯಾ ವಿಧಿಗಳಿಗೆ ಬರುವ ಭಕ್ತಾಧಿಗಳು, ಯಾತ್ರಾರ್ಥಿಗಳ ನೀರಿನ ನಿರ್ವಹಣೆಗಾಗಿ ಪಾಳೆಯಗಾರರು ನಿರ್ಮಿಸಿರಬಹುದು. ಅದೇ ರೀತಿ ಕಣಕುಪ್ಪೆ ಕೋಟೆ ಪರಿಸರದಲ್ಲೂ ಸುಮಾರು ೩ ರಿಂದ ೪ ಹೊಂಡಗಳಿವೆ. ಅವುಗಳನ್ನು ರಕ್ಷಣಾ ಸಂಬಂಧಿ ಜಲನಿರ್ವಹಣೆಗಾಗಿ ಬಳಸಿರುವ ಸಾಧ್ಯತೆಗಳು ಹೆಚ್ಚು ಇವೆ. ಹೀಗೆ ಜಗಲೂರು ಪರಿಸರದಾದ್ಯಂತ ಪಾಳೆಯಗಾರರ ಕಾಲದಲ್ಲಿ ನಿರ್ಮಾಣಗೊಂಡ ಹೊಂಡಗಳು, ಪುಷ್ಕರಣಿಗಳು, ಬಾವಿಗಳು ಅವರ ಕಾಲದ ಜಲ ನಿರ್ವಹಣಾ ವಿಚಾರಕ್ಕೆ ಸಂಬಂಧಿಸಿದಂತೆ ಮಾಹಿತಿ ನೀಡುತ್ತವೆ.
೫. ಸಂಗೇನಹಳ್ಳಿ ಕೆರೆ
[bookmark: _ftnref25][bookmark: _ftnref26]ಜನಗಿಹಳ್ಳ : ಚಿತ್ರದುರ್ಗ ತಾಲೂಕು ಹಾಗೂ ಜಗಲೂರು ತಾಲೂಕಿನ ಮೂಲಕ ಹರಿಯುವ ಜನಗಿಹಳ್ಳವು ಸಾಂಸ್ಕೃತಿಕವಾಗಿ ಮಹತ್ವ ಪಡೆದಿದೆ. ಇದನ್ನು ಹಗರಿ, ಚಿಕ್ಕಹಗರಿ, ಸಣ್ಣ ಹಗರಿ ಎಂದು ಕರೆಯುವುದುಂಟು. ಅಲ್ಲದೆ ಜನಗಿಹಳ್ಳವೆಂದೂ ಕರೆಯುವುದುಂಟು. ಜನಗಿ ಎಂದರೆ ನೀರು ಬಸಿಯುವುದು, ಜಿನುಗು, ಜೋಗು ಎಂಬ ಅರ್ಥಗಳನ್ನು ನೀಡಲಾಗಿದೆ.[25] ಈ ಜನಗಿಹಳ್ಳವು ಮೂಲತಃ ಚಿತ್ರದುರ್ಗದ ಪಶ್ಚಿಮ ಬೆಟ್ಟಗಳಲ್ಲಿ ಹುಟ್ಟಿ ಚಿತ್ರಳ್ಳಿಯಿಂದ ಹರಿದು ಕಾತ್ರಾಳು ಕೆರೆಯ ಮೂಲಕ ಹರಿದು ಸಂಗೇನಹಳ್ಳಿ ಕೆರೆಗೆ ತಲುಪುತ್ತದೆ. ತರುವಾಯ ಅಲ್ಲಿಂದ ಕಲ್ಲೇದೇವರಪುರ, ದೊಣ್ಣೆಹಳ್ಳಿ, ಚಿಕ್ಕಮಲ್ಲನಹೊಳೆಯ ಮೂಲಕ ಹರಿದು ಬ್ರಹ್ಮಗಿರಿ ಮೊದಲಾದ ಪ್ರಾಚೀನ ಎಡೆಯನ್ನು ದಾಟಿ ಆಂಧ್ರಪ್ರದೇಶದ ಗಡಿಭಾಗದಲ್ಲಿ ಹಗರಿಯನ್ನು ಸೇರಿ ಬಳ್ಳಾರಿ ಜಿಲ್ಲೆಯ ಸಿರಗುಪ್ಪ ಬಳಿ ತುಂಗಭದ್ರಾ ನದಿಯನ್ನು ಸೇರುತ್ತದೆ.[26] ಹೀಗೆ ಜನಗಿಹಳ್ಳ ಜಗಲೂರು ತಾಲೂಕಿನಲ್ಲಿ ಹರಿಯುವಾಗ ಅದಕ್ಕೆ ಅಡ್ಡಲಾಗಿ ಹಲವಾರು ಕೆರೆಕಟ್ಟೆಗಳನ್ನು ನಿರ್ಮಿಸಿರುವುದನ್ನು ಕಾಣಬಹುದು. ಅವುಗಳಲ್ಲಿ ಸಂಗೇನಹಳ್ಳಿ ಕೆರೆಯೂ ಒಂದು.
[bookmark: _ftnref27][bookmark: _ftnref28]ಜನಗಿಹಳ್ಳ ಹರಿಯುವಾಗ ಅದಕ್ಕೆ ಅಡ್ಡಲಾಗಿ ನಿರ್ಮಿಸಿರುವ ಕೆರೆಗಳಲ್ಲಿ ಅತ್ಯಂತ ಪ್ರಮುಖವಾದದ್ದು ಸಂಗೇನಹಳ್ಳಿ ಕೆರೆ. ಜಗಲೂರಿನ ಶ್ರೀ ಮಹಮ್ಮದ್ ಇಮಾಮ್ ಸಾಹೇಬರಿಂದ ನಿರ್ಮಿಸಲ್ಪಟ್ಟಿತೆಂದು ಹೇಳುವ ಈ ಕೆರೆಯ ಪರಿಸರವು ಪ್ರಾಗೈತಿಹಾಸಿಕ ಕಾಲದಿಂದಲೂ ಮಹತ್ವ ಪಡೆದಿದೆ. ಈ ಭಾಗದಲ್ಲಿ ನೂತನ ಶಿಲಾಯುಗ ಹಾಗೂ ಶಾತವಾಹನ ಕಾಲದ ಹಲವು ಅವಶೇಷಗಳು ಬೆಳಕಿಗೆ ಬಂದಿದ್ದು, ಇದರಿಂದ ಪ್ರಾಕೃತಿಕವಾಗಿ ಹಳ್ಳ ಹರಿಯುವ ಈ ಪ್ರದೇಶದಲ್ಲಿ ನೂತನ ಶಿಲಾಯುಗ, ಬೃಹತ್ ಶಿಲಾಯುಗ[27] ಶಾತವಾಹನ,[28] ಕಾಲದಲ್ಲಿ ಮಾನವನು ಜಲ ಬಳಕೆಗಾಗಿ ಕೆರೆಕಟ್ಟೆಗಳನ್ನು ನಿರ್ಮಿಸಿಕೊಂಡು ನೀರಾವರಿ ಕಾರ್ಯಗಳನ್ನು ಮಾಡಿಕೊಂಡಿರುವ ಸಾಧ್ಯತೆ ಹೆಚ್ಚಾಗಿ ಕಂಡುಬರುತ್ತದೆ. ಈ ದೃಷ್ಟಿಯಿಂದ ಸಂಗೇನಹಳ್ಳಿ ಪರಿಸರವು ಅತ್ಯಂತ ಪ್ರಾಚಿನವಾದದ್ದು ಎಂದು ಹೇಳಬಹುದು. ಮತ್ತೊಂದು ವಿಶೇಷತೆಯೆಂದರೆ ಇದರ ನೀರು ನಿಲ್ಲುವ ಕ್ಷೇತ್ರ ಚಿತ್ರದುರ್ಗ ತಾಲೂಕಿನಲ್ಲಿದ್ದು ಅಚ್ಚುಕಟ್ಟು ಜಗಲೂರು ತಾಲೂಕಿನಲ್ಲಿದೆ. ಕೆರೆಯ ರಕ್ಷಣೆಯ ದೃಷ್ಟಿಯಿಂದ ಇದರ ಏರಿಯನ್ನು ಅಂಕುಡೊಂಕಾಗಿ ನಿರ್ಮಿಸಿದ್ದಾರೆ. ಏರಿಗೆ ಒರಟು ದುಂಡುಶಿಲೆ ಹಾಗೂ ಕೆಂಪು ಮಣ್ಣನ್ನು ಬಳಸಿ ನಿರ್ಮಿಸಿದ್ದಾರೆ. ಈ ಕೆರೆಗೆ ಕಾತ್ರಾಳ ಕೆರೆಯಿಂದ ಕೋಡಿ ಬಿದ್ದು ಹೆಚ್ಚಾಗಿ ಹರಿಬರುವ ನೀರು ಹಾಗೂ ಸುತ್ತಮುತ್ತಲಿನ ಪ್ರಾಕೃತಿಕವಾದ ಹಳ್ಳ, ಕೊಳ್ಳ, ಕಣಿವೆಗಳಿಂದ ಬರುವ ನೀರು ಬಹುಮುಖ್ಯ ಮೂಲವಾಗಿದೆ. ಕೆರೆಗೆ ಪ್ರಸ್ತುತ ಎರಡು ತೂಬುಗಳಿದ್ದು ಎಡನಾಲೆ, ಬಲನಾಲೆಗಳು ಸಮನಾಗಿ ೧೨ ಕಿ.ಮೀ. ಇವೆ. ಕೆರೆಯ ಏರಿಯು ೧೧ ಮೀ. ಎತ್ತರ ಹಾಗೂ ೧೩೪೧ ಮೀ. ಉದ್ದವನ್ನು ಹೊಂದಿದೆ. ಈ ಕೆರೆಯು ೩೮೯.೫೫ ಎಂ.ಸಿ.ಎಫ್.ಟಿ. ನೀರಿನ ಸಾಮರ್ಥ್ಯ ಹೊಂದಿದ್ದು, ನೀರಾವರಿ ಅಚ್ಚುಕಟ್ಟು ಒಟ್ಟು ೬೪೭ ಹೆಕ್ಟೇರ್ ಆಗಿದೆ. ಈ ರೀತಿ ಇರುವ ಸಂಗೇನಹಳ್ಳಿ ಕೆರೆಯು ಸಂಗೇನಹಳ್ಳಿಯ ಸುತ್ತಮುತ್ತಲ ರೈತರಿಗೆ ಜೀವನಾಧಾರವಾಗಿದೆ.
೭. ಗಡಿಮಾಕುಂಟೆ ಕೆರೆ
ಜಗಲೂರಿನ ಶ್ರೀ ಮಹಮ್ಮದ್ ಇಮಾಮ್ ಸಾಹೇಬರು ಜಗಲೂರಿನಲ್ಲಿ ನಿರ್ಮಿಸಿದ ಹಲವು ಕೆರೆಗಳಲ್ಲಿ ಗಡಿಮಾಕುಂಟೆ ಕೆರೆಯೂ ಒಂದು. ಇವರು ತಮ್ಮ ಕಾಲದಲ್ಲಿ ಗಡಿಮಾಕುಂಟೆ ಬಳಿ ಹರಿಯುವ ಹಳ್ಳಕ್ಕೆ ಒಡ್ಡು ಹಾಕಿ ಕೆರೆ ನಿರ್ಮಿಸಿದರು. ನೀರಾವರಿ ವಿಭಾಗದ ಮಾಹಿತಿಯ ಪ್ರಕಾರ ಈ ಕೆರೆಯನ್ನು ನಿರ್ಮಿಸಿದ ಕಾಲ ೧೯೨೯ ಎಂದು ಹೇಳಲಾಗಿದೆ. ಮಣ್ಣು ಮತ್ತು ಒರಟು ದುಂಡುಶಿಲೆಗಳಿಂದ ನಿರ್ಮಿಸಿರುವ ಈ ಕೆರೆಯು ೨೯೧.೦೦ ಎಂ.ಸಿ.ಎಫ್.ಟಿ. ನೀರಿನ ಸಾಮರ್ಥ್ಯವನ್ನು ಹೊಂದಿದೆ. ೧೩೫.೨೦ ಹೆಕ್ಟೇರ್ ಭೂಮಿಗೆ ನೀರನ್ನು ಒದಗಿಸುವ ಸಾಮರ್ಥ್ಯವನ್ನು ಈ ಕೆರೆಯು ಹೊಂದಿದೆ. ಈ ಕೆರೆಯ ಏರಿಯ ಮೇಲ್ಭಾಗವು ೨.೫೦ ಮೀಟರ್ ಅಗಲವಾಗಿದೆ. ಈ ಕೆರೆಯ ಕೋಡಿಯಿಂದ ೫೮೬೦ ಕೂಸೆಕ್ಸ್ ನೀರು ಹೋಗುವ ಪ್ರಮಾಣವಿದೆ.
೮. ತುಪ್ಪದಹಳ್ಳಿ ಕೆರೆ
ಈ ಕೆರೆಯನ್ನು ನಿರ್ಮಿಸಿದವರು ಜಗಲೂರು ಇಮಾಮ್ ಸಾಹೇಬರಾಗಿದ್ದಾರೆ. ೧೯೫೭ರಲ್ಲಿ ನಿರ್ಮಾಣಗೊಂಡಿದೆ. ಈ ಕೆರೆಯು ಜಗಲೂರು ತಾಲೂಕಿನ ಪ್ರಮುಖ ಕೆರೆಗಳಲ್ಲಿ ಒಂದು ೧೩೯೬ ಎಂ.ಸಿ.ಎಫ್.ಟಿ. ನೀರಿನ ಸಂಗ್ರಹಣ ಸಾಮರ್ಥ್ಯವಿರುವ ಮೇಲೆ ಹೇಳಿದ ಕೆರೆಗಳಿಗಿಂತ ದೊಡ್ಡ ಕೆರೆ ಎಂದು ಹೇಳಬಹುದು. ೫೬೦ ಹೆಕ್ಟೇರ್ ಭೂಮಿಗೆ ನೀರುಣಿಸುವ ಸಾಮರ್ಥ್ಯವನ್ನು ಈ ಕೆರೆ ಹೊಂದಿದೆ. ಆದರೆ ಈ ಕೆರೆಗೆ ಬರುವ ನೀರಿನ ಪ್ರಮಾಣ ಮೂಲದಲ್ಲಿ ಬಹಳ ಕಡಿಮೆ ಇದರಿಂದ ನೀರು ಹೆಚ್ಚು ಸಂಗ್ರಹವಾಗುತ್ತಿಲ್ಲ. ಇದನ್ನು ದುರಸ್ತಿಗೊಳಿಸಿ ಪುನರ್ ಬಳಸುವ ಅವಶ್ಯಕತೆ ಇದೆ.
೯. ಜಗಲೂರು ಕೆರೆ
ಜಗಲೂರು ಕೆರೆಯನ್ನು ಸಹ ಇಮಾಮ್ ಸಾಹೇಬರು ಕಟ್ಟಿಸಿದ್ದಾರೆ. ಇದು ಜಗಲೂರು ನಗರದ ಹೊರಭಾಗದಲ್ಲಿದೆ. ಎರಡು ತೂಬುಗಳಿದ್ದು ೧೧೯.೩೦ ಎಂ.ಸಿ.ಎಫ್.ಟಿ ನೀರಿನ ಸಾಮರ್ಥ್ಯ ಹೊಂದಿದೆ. ೧೧೨.೫೦ ಹೆಕ್ಟೇರ್ ನೀರುಣಿಸುವ ಸಾಮರ್ಥ್ಯ ಇರುವ ಈ ಕೆರೆಯು ಪ್ರಸ್ತುತ ಬಳಕೆಯಲಿಲ್ಲಾ. ಸಾಕಷ್ಟು ಹಾಳಾಗಿದ್ದು ತೂಬುಗಳು ಹಾಗೂ ನಾಲೆಗಳಲ್ಲಿ ಮಣ್ಣು ತುಂಬಿಕೊಂಡಿದೆ.
ಹೀಗೆ ಜಗಲೂರು ಪರಿಸರದಲ್ಲಿ ಮೇಲೆ ತಿಳಿಸಿದಂತಹ ಪ್ರಾಚಿನ ಕೆರೆಗಳೊಂದಿಗೆ ಚದುರಗೋಳ, ನಿಬಗೂರು, ಬಿಳಿಚೋಡು ಮುಂತಾದ ಕೆರೆಗಳು ಕಂಡುಬರುತ್ತವೆ. ಆದರೆ ಮಳೆಯ ಪ್ರಮಾಣ ಕಡಿಮೆಯಾಗಿರುವುದು, ನೀರಿನ ಮೂಲದಲ್ಲಿ ಕಡಿಮೆಯಾಗಿರುವುದು, ಕೆರೆಕಟ್ಟೆಗಳ ದುರಸ್ಥೀಕರಣ ಮಾಡಿಸದೆ ಸಾಕಷ್ಟು ಹಾಳಾಗಿರುವುದು, ಅವುಗಳೊಂದಿಗೆ ಸಾಕಷ್ಟು ಪ್ರಮಾಣದಲ್ಲಿ ಕೊಳವೆ ಬಾವಿಗಳನ್ನು ಕೊರೆಸಿರುವುದು ಕೆರೆ ನೀರಾವರಿ ಕುಂಠಿತಗೊಳ್ಳಲು ಮುಖ್ಯ ಕಾರಣಗಳಾಗಿವೆ. ಈ ಎಲ್ಲ ಪ್ರಾಚೀನ ಕೆರೆಗಳನ್ನು ರಕ್ಷಿಸಿ ಅವುಗಳನ್ನು ದುರಸ್ಥಿಗೊಳಿಸಿದರೆ ಅವುಗಳಿಗೆ ಪುನಃ ಕಾಯಕಲ್ಪ ನೀಡಿದಂತಾಗುವುದು.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
[1] ಕೊಟ್ರಯ್ಯ ಸಿ.ಟಿ.ಎಂ., ೨೦೦೧, ವಿಜಯನಗರ ಸಾಮ್ರಾಜ್ಯದ ನೀರಾವರಿ ವ್ಯವಸ್ಥೆ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ಪು. ೨
[2] ಚಿದಾನಂದಮೂರ್ತಿ ಎಂ. ೨೦೦೨, ಕನ್ನಡ ಶಾಸನಗಳ ಸಾಂಸ್ಕೃತಿಕ ಅಧ್ಯಯನ, ಸ್ವಪ್ನ ಬುಕ್ ಹೌಸ್, ಪು. ೪೦೭ – ೪೦೮
[3] ಸೂರ್ಯನಾಥ ಕಾಮತ್ (ಸಂ)., ೧೯೮೪, ಕರ್ನಾಟಕ ರಾಜ್ಯ ಗ್ಯಾಸಟಿಯರ್ – ೧, ಪು. ೫೨೨
[4] ರಾಜಶೇಖರಪ್ಪ ಬಿ., ೨೦೦೨, ಚಿತ್ರದುರ್ಗ ಪ್ರದೇಶದ ಕೆರೆಗಳು; ನಿರ್ವಹಣೆಯ ಐತಿಹಾಸಿಕ ಅವಲೋಕನ, ಕೆರೆ ನೀರಾವರಿ   ನಿರ್ವಹಣೆ ಚಾರಿತ್ರಿಕ ಅಧ್ಯಯನ, ರಾಜಾರಾಮ ಹೆಗಡೆ (ಸಂ), ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ಪು. ೧೦೮.
[5] ದ್ಯಾಮನಗೌಡ್ರ ವಿ.ಕೆ., ಕೆರೆ – ಕಟ್ಟೆ, ೨೦೦೮, ಸ್ಥಳೀಯ ಚರಿತ್ರೆ ಮತ್ತು ಪುರಾತತ್ವ ಮಾಲೆ, ಹಾನಗಲ್ಲು, ವಾಸುದೇವ ಬಡಿಗೇರ           (ಸಂ), ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ಪು. ೮೦
[6] ಎಪಿಗ್ರಾಪಿಯ ಕರ್ನಾಟಕ ಸಂ. ೧೧, ಜಗಲೂರು – ೮
[7] ಅದೇ ಸಂಖ್ಯೆ – ೧೦
[8] ಅದೇ
[9] ಅದೇ
[10] ಅದೇ
[11] ಅದೇ
[12] ಅದೇ, ಸಂಖ್ಯೆ ೨೨
[13] ಅದೇ, ಸಂಖ್ಯೆ ೨೪
[14] ಅದೇ, ಸಂಕ್ಯೆ ೪೮
[15] ರಾಜಶೇಖರಪ್ಪ ಬಿ., ೨೦೦೧, ಇತಿಹಾಸ ಕಥನ, ಸಿ.ವಿ.ಜಿ. ಪಬ್ಲಿಕೇಶನ್ಸ್, ಬೆಂಗಳೂರು, ಪು. ೧೩೦ – ೧೩೨
[16] ಗಿರಿಜಾ ಟಿ., ೨೦೦೧, ದಾವಣಗೆರೆ ಇದು ನಮ್ಮ ಜಿಲ್ಲೆ, ನಿಹಾರಿಕಾ ಪ್ರಕಾಶನ, ದಾವಣಗೆರೆ, ಪು. ೬೧೮
[17] ರಾಜಶೇಖರಪ್ಪ ಬಿ., ಪೂರ್ವೋಕ್ತ, ೨೦೦೧, ಪು. ೧೩೦
[18] ದಾವಣೆಗೆರೆಯ ನೀರಾವರಿ ವಿಭಾಗದ ಮಾಹಿತಿ
[19] ಎ.ಕ., ಸಂ.೧೧, ಜಗಲೂರು – ೪೮
[20] ಅದೇ, ಸಂಖ್ಯೆ ೩೬
[21] ರಾಜಶೇಖರಪ್ಪ ಬಿ., ಪೂರ್ವೋಕ್ತ, ೨೦೦೨, ಪು. ೧೧೭
[22] ಅದೇ,
[23] ಗಿರಿಜಾ ಟಿ., ಪೂರ್ವೋಕ್ತ, ೨೦೦೧, ಪು. ೬೪೮
[24] ಅದೇ, ಪು. ೬೨೫
[25] ವಿರೂಪಾಕ್ಷಿ ಪೂಜಾರಹಳ್ಳಿ, ಚಿನ್ನಹಗರಿ ನದಿ ಪರಿಸರದ ಪ್ರಾಚ್ಯವಶೇಷಗಳು; ಒಂದು ಶೋಧನೆ, ಇತಿಹಾಸ ದರ್ಶನ, ಸಂ.,ಪು.            ೨೦
[26] ಅದೇ,
[27] ಗೋಪಾಲ್. ಆರ್. (ಸಂ), ಚಿತ್ರದುರ್ಗ ಜಿಲ್ಲೆಯ ಇತಿಹಾಸ ಮತ್ತು ಪುರಾತತ್ವ, ೨೦೦೫, ಪು. ೨೪
[28] ವಿರೂಪಾಕ್ಷಿ ಪೂಜಾರಹಳ್ಳಿ, ಪೂರ್ವೋಕ್ತ, ಪು. ೨೧.
(ಜಗಲೂರು ತಾಲೂಕಿನಲ್ಲಿ ಕೆರೆ ನೀರಾವರಿ ಕ್ಷೇತ್ರಕಾರ್ಯದಲ್ಲಿ ಸಹಕರಿಸಿದ ಮಧುಸೂದನ್ ಹಾಗೂ ಚಿತ್ರದುರ್ಗ ನೀರಾವರಿ ಇಲಾಖೆಯ ಮಂಜುನಾಥ್ ಅವರಿಗೆ ಧನ್ಯವಾದಗಳು)
ಜಗಲೂರು: ೮. ಅಸಗೋಡು ಮತ್ತು ಬಿಳಿಚೋಡು
ಅಸಗೋಡು : ಚಾರಿತ್ರಿಕ ಹಿನ್ನೆಲೆ
‘ಅಸಗ’ ಎಂದರೆ ಪಾಳಿ ಭಾಷೆಯಲ್ಲಿ ಅಶೋಕ ಎಂದರ್ಥ, (ಗೋಡು ಎಂದರೆ ಪಟ್ಟಣ ಗೋಡು ಕೆರೆ, ಬಾವಿ, ಕುಂಟೆ, ಜೇಡು ಮಣ್ಣು, ಇತ್ಯಾದಿ ಅರ್ಥಗಳಿವೆ) ಅಸಗೋಡು – ಅಶೋಕ ಪಟ್ಟಣ, ಅಂದರೆ ಅಶೋಕನ ಹೆಸರಿನಲ್ಲಿ ಕಟ್ಟಿದ ಊರು. (ಬಿಳಿಚೋಡಿನ ಒಂದು ಕೈಬರಹದ ಗ್ರಂಥದಲ್ಲಿ ಅಶೋಕ ಚಕ್ರವರ್ತಿ ಕೆಲಕಾಲ ಈ ಭಾಗದಲ್ಲಿ ತಂಗಿದ್ದನೆಂದು ಉಲ್ಲೇಖಿಸಲಾಗಿದೆ ಎಂದು ಶ್ರೀ ಹು.ಶ್ರೀ ಜೋಯಿಸರು ತಿಳಿಸಿದ್ದಾರೆ) ಇದು ಪ್ರಾಚೀನ ಪುಣ್ಯಕ್ಷೇತ್ರ, ಅಲ್ಲದೆ ಶಿವಪುರ, ವೀರಭೂಮಿ, ಐತಿಹಾಸಿಕ ಸ್ಥಳ, ಅಗ್ರಹಾರ ಹಾಗೂ ವಿದ್ಯಾಕೇಂದ್ರವೂ ಹೌದು.
ಮತ್ತೊಂದು ಐತಿಹ್ಯದ ಪ್ರಕಾರ ಈ ಗ್ರಾಮದ ಪೂರ್ವ ದಿಕ್ಕಿನಲ್ಲಿ ಶಂಭುಲಿಂಗೇಶ್ವರ ಎಂಬ ಪುರಾತನ ಕಾಲಕ್ಕೆ ಸೇರಿದ ದೇವಾಲಯವಿದೆ. “ಹಿಂದೊಮ್ಮೆ ಬೀದಿಕೆಯವರು ಎತ್ತುಗಳ ಮೇಲೆ ಮಾಲನ್ನು ಏರಿಕೊಂಡು ಬಂದು ಈ ಊರಲ್ಲಿ ತಂಗಿ ಶಂಭುಲಿಂಗನ ಉದ್ಭವ ಮೂರ್ತಿಯನ್ನೇ ಒಲೆಗುಂಡನ್ನಾಗಿ ಮಾಡಿಕೊಂಡು ಅಡಿಗೆ ಮಾಡಿದ್ದರಿಂದ ಅವರ ಎತ್ತುಗಳ ಕೋಡು ಉದುರಿ ಹೋದವೆಂದು, ಆಮೇಲೆ ಬೀಡಿಕೆಯವರು ತಮ್ಮ ತಪ್ಪನ್ನು ತಿದ್ದಿಕೊಂಡು ಮತ್ತೊಮ್ಮೆ ಶಂಭುಲಿಂಗಮೂರ್ತಿಗೆ ಪೂಜೆ ಮಾಡಿದ್ದರಿಂದ ತಮ್ಮ ಎತ್ತುಗಳಿಗೆ ಅಸಕೋಡು ಅಥವಾ ಹೊಸಕೋಡುಗಳು ಬಂದವೆಂದೂ, ಆ ಕಾರಣದಿಂದಲೇ ಈ ಊರಿಗೆ ಹೊಸ ಅಥವಾ ಅಸಕೋಡು ಎಂಬ ಹೆಸರು ಬಂದಿದೆ. ಕಾಲಕ್ರಮೇಣದಲ್ಲಿ ಹೊಸಕೋಡು ‘ಅಸಗೋಡು’ ಎಂದು ರೂಪಾಂತರಗೊಂಡಿತು. ಅಲ್ಲದೆ ಇಲ್ಲಿ ಆಳಿದ ‘ಅಸಗ’ ರಾಜನಿಂದಲೂ ಈ ಹೆಸರು ಬಂತೆಂದು ಮತ್ತೆ ಕೆಲವರ ಅಭಿಪ್ರಾಯವಾಗಿದೆ. ಇನ್ನೊಂದು ಅಭಿಪ್ರಾಯದಂತೆ ಅಸಗೋಡಪ್ಪ ಎಂಬ ಹೆಸರಿನ ದೇವಾಲಯದಿಂದ ಈ ಹೆಸರು ಬಂದಿರುವ ಸಾಧ್ಯತೆಯಿದೆ. ಶಂಭುಲಿಂಗ ದೇವಾಲಯದ ಮುಂದಿನ ಕೆರೆ ತೂಬಿನ ಬಳಿ ಕ್ರಿ.ಶ. ೧೦೧೦ಕ್ಕೆ ಸೇರಿದ ವೀರಗಲ್ಲು ಶಾಸನ ತಿಳಿಸುವಂತೆ ಈ ಗ್ರಾಮದ ಗೌಡ ಅಸಗ ಕಾಡಚ್ಚನ ಮಗ ಕಾಡವಾಸನೆಂಬುವನು ಕಿತ್ತೂರು ಗ್ರಾಮದವರಿಗೆ ಸೇರಿದ ಗೋವುಗಳನ್ನು ಕಳ್ಳರು ಕದ್ದೊಯ್ಯುತ್ತಿರುವಾಗ ಅವರೊಡನೆ ಕಿತ್ತೂರಿನ ಬಳಿ ಕಾದಾಡಿ ಗೋವುಗಳನ್ನು ಬಿದಿಸಿ ತರುತ್ತಾನೆ. ಆದರೆ ಕಾದಾಡುವಾಗ ಎದೆಯ ಮೇಲಾದ ವ್ರಣ (ಗಾಯ)ಗಳಿಂದ ನರಳಿ ಸಾಯುತ್ತಾನೆ. ಅವನ ಕೀರ್ತಿ ಸಾರುವ ವೀರಗಲ್ಲೇ ಇದು. ಈ ಶಾಸನದ ಕೆಳಭಾಗದಲ್ಲಿ ಗೋವುಗಳು ನಿಂತಿರುವ ಚಿತ್ರಣ ಪಕ್ಕದಲ್ಲಿ ಕಾದಾಡುವುದು, ಮಧ್ಯದಲ್ಲಿ ಪುಷ್ಪಕ ವಿಮಾನದಲ್ಲಿ ಕರೆದೊಯ್ಯುವುದು, ಮೇಲೆ ಕೈಲಾಸದಲ್ಲಿ ಧ್ಯಾನನಿರತ ವೀರ, ಮೇಲ್ಭಾಗದಲ್ಲಿ ಸೂರ್ಯಚಂದ್ರರ ಚಿತ್ರಣಗಳಿವೆ. ಈ ಅಸಗ ಕಾಡಚ್ಚನ ಹೆಸರಿನಿಮ್ದಲೂ ಈ ಅಸಗೋಡು ಎಂಬ ಹೆಸರು ಬರುವ ಸಾಧ್ಯತೆ ಇದೆ.
ಕ್ರಿ.ಶ. ೭೫೪ರ ಇಲ್ಲಿನ ಶಿಲಾಶಾಸನದಿಂದ ‘ಕಾಳಾಮುಖ ಸ್ಥಾನಂ ನೈಷ್ಠಿಕ ವೇದಿಕರ್ತಾರ ಮಠಂ’ ಎಮ್ದು ಈ ಗ್ರಾಮವನ್ನು ಉಲ್ಲೇಖಿಸಲಾಗಿದೆ. ಇದಕ್ಕೆ ಕಾರಣ ಇಲ್ಲಿಯ ಸ್ವಯಂಭು ಕಲಿದೇವರ (ಶ್ರೀ ಶಂಭುಲಿಂಗೇಶ್ವರ) ಗುಡಿಯನ್ನು ರವುಡಿಗ ಮಬ್ಬೋಜನ ಮಗ ಅಬ್ಯೋಜನು ಕಟ್ಟಿಸಿದನು. ಇದಕ್ಕೂ ಮುಂಚೆ ಸ್ವಯಂಭುಮೂರ್ತಿ ಉದ್ಭವವಾಗಿದ್ದು ಚಿಕ್ಕಗುಡಿಯು ಇದ್ದಿರಬಹುದು. ಕ್ರಿ.ಶ. ೧೦೫೪ರಲ್ಲಿ ಈಶ್ವರ ದೇವಾಲಯವನ್ನು ವಿಸ್ತಾರವಾಗಿ ಕಟ್ಟಿಸಲಾಯಿತೆಂದು ತಿಳಿದುಬರುತ್ತದೆ. ಇಲ್ಲಿ ಭುವನೈಕ್ಯ ಕರ್ತಾರನೆಂಬ ಘನ ವಿದ್ಯಾಪಂಡಿತನು ಈ ದೇವಾಲಯದಲ್ಲಿ ವಿದ್ಯಾಮಂದಿರ ಕಟ್ಟಿಸಿದ. ಈ ತಪಸ್ವಿಯ ಕೀರ್ತಿಯನ್ನು ಕೇಳಿದ ತಪೋಧನರು ವಿದ್ಯಾದಾನ ಮಾಡಲು ಇಲ್ಲಿಯೇ ನೆಲೆಸಿದರು. ವಿದ್ಯಾರ್ಥಿಗಳು ವಿದ್ಯೆಗಾಗಿ ಇಲ್ಲಿಗೆ ಬಂದು ನಿಂತರು. ಆದ್ದರಿಂದಲೇ ವೇದಿ ಕರ್ತಾರಮಠವೆಂದು ಪ್ರಖ್ಯಾತವಾಯಿತು.
ಕಲ್ಯಾಣದ ರಾಜ ಒಂದನೇ ಸೋಮೇಶ್ವರನ (ಎ.ಕ.೧೧, ಶಾ.ಸಂ.೧೦, ಪುಟ ೨೨೫) ಅಧೀನ ಪಲ್ಲವ ನರಸಿಂಗ ದೇವರು ಕೋಗಳಿ ೨೦೦, ಕದಂಬಳಿಗೆ ೧೦೦೦, ಬಲ್ಲಕುಂಡ ೩೦೦ ಆಳ್ವಿಕೆ ಗೈಯತ್ತಿರುವಾಗ ಇವರ ಪುತ್ರ ಬೋರಯ್ಯನೊಂದಿಕಗೆ ಹುಚ್ಚಂಗಿ ಪ್ರಾಂತ್ಯದ ಮಹಾಮಂಡಳೇಶ್ವರ ಆಳುತ್ತಿದ್ದ. ಕದಂಬಳಿಗೆ ೧೦೦೦ ನಾಡಿನ ಮನ್ನೇಯನಾಗಿದ್ದ ಸಾಮಂತ ನಾಗತಿಯರಸನೆನ್ನುವನು ಈ ಸ್ವಯಂಭು ಕಲಿದೇವರ ಕಾರ್ಯಗಳು ಸುಲಲಿತವಾಗಿ ಸಾಗಲು ಹಾಗೂ ವಿದ್ಯಾರ್ಥಿ ಮತ್ತು ಗುರುಗಳಿಗೆ ಸುಖ ವಸತಿ ಮತ್ತು ಆಹಾರಕ್ಕಾಗಿ ಈ ಗ್ರಾಮದ ಪಶ್ಚಿಮದಲ್ಲಿರುವ ‘ಮತಿಗಟ್ಟ’ ಗ್ರಾಮವನ್ನು ದತ್ತಿಬಿಟ್ಟಿದ್ದಾನೆ.
ಚಾಲುಕ್ಯ ವಿಕ್ರಮನ ಕಾಲದ ೩೫ನೇ ಸಂವತ್ಸರ (ಕ್ರಿ.ಶ. ೧೧೧೦) ಪುಷ್ಯ ಅಮವಾಸ್ಯೆ ಸೋಮವಾರ ಉತ್ತರಾಯಣ ಸಂಕ್ರಾಂತಿಯಲ್ಲಿ ಹೆಗ್ಗಡೆ ಹೆಮ್ಮಶೆಟ್ಟಿ ಮತ್ತು ಸಾಮಂತ ಮಲ್ಲರಸರು ಕದಂಬಳಿಗೆ ೧೦೦೦ ಮತ್ತು ನೊಳಂಬವಾಡಿಗೆ ಸೇರಿದ ಊರಿನ ಸುಂಕದ ಉತ್ಪನ್ನದ ೧/೧೦ ಭಾಗವನ್ನು ಈ ದೇವಾಲಯಕ್ಕೆಂದು ಕರ್ತಾರ ಪಂಡಿತರ ದೇವರ ಶಿಷ್ಯ, ವಾದಿ ಪ್ರಳಯ ಕಾಲಭೈರವರಿಗೆ ದಾನ ನೀಡಿದರು. ಇದರಿಂದ ಅಸಗೋಡು ಪ್ರಾಂತ್ಯವನ್ನು ಚಾಲುಕ್ಯರು ಆಳುತ್ತಿದ್ದರೆಂದು ಇವರಲ್ಲಿ ಚಾಲುಕ್ಯ ರಾಜಕುಮಾರನಾದ ದಾಸವರ್ಮನ ಮಗ ಬನೆಯತನನನ್ನು ಶಾಸನ ಉಲ್ಲೇಖಿಸಿದೆ. (ಎ.ಕ. ೧೧, ಪುಟ ೨೨೩)
ಕ್ರಿ.ಶ. ೧೧೦೮ರಲ್ಲಿ ೬ನೇ ವಿಕ್ರಮಾದಿತ್ಯನ ಅಧೀನನಾಗಿದ್ದ ರಾಜಮಯ್ಯ ನಾಯಕನು ಕದಂಬಳಿಗೆ ೧೦೦೦, ಕೋಗಳಿ ೫೦೦ ನಾಡನ್ನು ಆಳುತ್ತಿದ್ದನು. ಈತನು ಭುವನ ತ್ರೈಲೋಕ ಕರ್ತಾರ ಪಂಡಿತರು ಮತ್ತು ಕಲಿದೇವರಿಗೆ ದಾನದತ್ತಿ ನೀಡಿದುದು ತಿಳಿದುಬರುತ್ತದೆ. (ಎ.ಕ. ೧೧, ಸಂಖ್ಯೆ ೧೧, ಸಂ.೧೨, ಪು. ೨೨೬ – ೨೨೭)
ಈ ಮಠಕ್ಕೆ ಕ್ರಿ.ಶ. ೧೧೦೮ ಮತ್ತು ೧೧೧೧ರಲ್ಲಿಯೂ ಸಾಮಂತರೂ, ಶ್ರೀಮಂತರು ಹೇರಳವಾಗಿ ದತ್ತಿಗಳನ್ನು ಬಿಟ್ಟರು. ಇದು “ಕಾಳಮುಖ ಸ್ಥಾನಂ ನೈಷ್ಟಿಕ ವೇದಿಕರ್ತಾರ ಮಠಂ” ಎಂದಿದೆಯೆಷ್ಟೆ. ಕಾಳಾಮುಖರು ನಿಷ್ಟಾವಂತರಾದ ಶೈವರು. ಆದುದರಿಂದ ಲಿಂಗವಂತಧರ್ಮದ ಇತಿಹಾಸಕ್ಕೆ ನಿಕಟವಾದ ಸಂಬಂಧವಿದೆ. ಆದರೆ ಕಾಳಾಮುಖರ ಮಠಗಳು ಲಿಂಗವಂತರವಾಗಿ ಹೇಗೆ ಮಾರ್ಪಟ್ಟವೆಂಬ ಪ್ರಶ್ನೆಯನ್ನು ಎಸ್.ಎಸ್. ಮಾಳವಾಡರು ಎತ್ತಿರುವರು. (ಶ್ರೀ ಹು.ಶ್ರೀ.ಜೋ. ಸಂ.ಲೇಖನಗಳು)
ಅಸಗೋಡಿನ ಸ್ವಯಂಭು ಕಲಿದೇವ ಎಂಬ ಹೆಸರಿಗೆ ಬದಲಾಗಿ ಶಂಭುಸಿದ್ದೇಶ್ವರ ಎಂಬ ಹೆಸರು ಪ್ರತೀತಿಯಾಗಿರುವುದನ್ನು ಗಮನಿಸಿದರೆ ಮರುಳಸಿದ್ಧರ ಪ್ರಭಾವ ಈ ದೇವಾಲಯದ ಮೇಲೆ ಬೀರಿದೆ ಎಂಬುದರಲ್ಲಿ ಸಂದೇಹವಿಲ್ಲ. ಘನಪಂಡಿತನಾದ ಮರುಳಸಿದ್ಧನು ನೈಷ್ಟಿಕ ಬ್ರಹ್ಮಾಚಾರಿಗಳ ಮಠಕ್ಕೆ ಬಹುಶಃ ಸ್ಥಾನಾಪತಿಯಾಗಿದ್ದು ಮಠವನ್ನು ಸುವ್ಯವಸ್ಥಿತಗೊಳಿಸಿರಬೇಕೆಂದು ಭಾಸವಾಗುತ್ತದೆ. ಶೈವರು – ಕಾಳಾಮುಖರು ಮರುಳಸಿದ್ಧರ ಅನುಯಾಯಿಗಳಾದರು. ಈ ದೇವಾಲಯದಲ್ಲಿ ಇಂದಿಗೂ ವೀರಶೈವ ಪೂಜಾರಿಗಳಿರುವುದೇ ಇದಕ್ಕೆ ದೃಷ್ಟಾಂತವಾಗಿದೆ. ಈ ಮಠದಿಂದ ಅಸಗೋಡು ಪುರದೊಳೆಸರಿನಿಂದ ಮರುಳಸಿದ್ದೇಶ್ವರನು ವಸುಮತಿಗೆ ಹೆಸರು ಪಡೆದನು.
೧೯೯೩ರ ಜಗಲೂರಿನಲ್ಲಿ ಜರುಗಿದ ತರಳುಬಾಳು ಹುಣ್ಣಿಮೆಯ ಸಂಚಿಕೆಯಲ್ಲಿ ಶ್ರೀಪಂಡಿತಾರಾಧ್ಯರ ‘ಜಗಲೂರು ತಾಲೂಕಿನ ಮರಳು ಸಿದ್ದೇಶ್ವರ ನೆಲೆಗಳು’ ಎಂಬ ಲೇಖನ ಗಮನಿಸಿದಾಗ ಮರುಳುಸಿದ್ಧನ ಶಿಷ್ಯರಾದ ಈ ಮೂರುಜನ ಶಿಷ್ಯರು ೧೨ನೇ ಶತಮಾನದಲ್ಲಿ ಕೊಲ್ಲಾಪುರದ ಮಾಯಾದೇವಿ ಬಳಿ ಇದ್ದವರು. ಮರುಳಸಿದ್ಧರು ಮಾಯಾದೇವಿಯನ್ನು ವಾದದಲ್ಲಿ ಸೋಲಿಸಿದ ಮೇಲೆ ಮರುಳಸಿದ್ಧರ ಕಡೆಗೆ ಈ ಶಿಷ್ಯರು ಬರುತ್ತಾರೆ. ಜಟ್ಟಿಗ, ಭೈರವ, ಹನುಮ ಇವರ ಹೆಸರಿನ ಗುಂಡುಕಲ್ಲುಗಳು ಇದೇ ಗ್ರಾಮದ ಮಧ್ಯಭಾಗದಲ್ಲಿದ್ದು, ಸ್ಥಳೀಯ ಜನರು ಅವುಗಳನ್ನು ಬ್ರಹ್ಮದೇವರೆಂದೇ ಭಾವಿಸಿದ್ದಾರೆ. ಆದರೆ ಶ್ರೀ ಪಂಡಿತರಾಧ್ಯರು, ಮರುಳಸಿದ್ಧರು ಭೇಟಿನೀಡಿದ ಸ್ಥಳಗಳಲ್ಲಿ ಇವರ ಶಿಷ್ಯರಾದ ಜಟ್ಟಿಗ, ಭೈರವ, ಹನುಮರ ಕುರುಹುಗಳಿರುವುದು ಸಹಜವಾದ ಅಂಶ. ಆದ್ದರಿಂದ ಮರುಳಸಿದ್ಧರು ಇಲ್ಲಿಗೆ ಭೇಟಿಕೊಟ್ಟಿರುವ ಹಿನ್ನೆಲೆಯಲ್ಲಿ ಅವರ ಪ್ರಭಾವ ಇಲ್ಲಿನ ಮಠದ ಮೇಲೆ ಆಗಿದೆ. ಈ ಮಠದ ಸ್ಥಾನಾಧಿಪತಿಯಾಗಿದ್ದರು ಎಂದಿದ್ದಾರೆ. ಆದ್ದರಿಂದ ಈ ದೇವಾಲಯವನ್ನು ಶಂಭುಸಿದ್ಧೇಶ್ವರ ದೇವಾಲಯ ಎಂದು ಕೂಡ ಕರೆಯುವುದು ಇಂದಿಗೂ ವಾಡಿಕೆಯಾಗಿದೆ.
ಅಸಗೋಡಿನ ಪ್ರಮುಖ ದೇವಾಲಯಗಳು
ಶ್ರೀ ಶಂಭುಲಿಂಗೇಶ್ವರ ದೇವಾಲಯ : ಈ ದೇವಾಲಯ ಊರಿನ ಪೂರ್ವ ದಿಕ್ಕಿಗಿದ್ದು, ಎರಡು ಗರ್ಭಗೃಹಗಳಿರುವ ದೇವಾಲಯವಾಗಿದೆ. ಹಳೆ ಗರ್ಭಗೃಹದ ಈಶ್ವರನ ಮುಂದೆ ನಂದಿ ವಿಗ್ರಹವಿದೆ. ಪೂರ್ವದ ಬಾಗಿಲು ಇದರಲ್ಲಿ ೬ ಸಾಧಾರಣ ಕಂಬಗಳಿವೆ. ಸಭಾಮಂಟಪವು ೨೦.೧ x ೧೬.೮ ಅಡಿ ಇದೆ. ಪೂರ್ವಕ್ಕೆ ಪ್ರವೇಶ ದ್ವಾರವಿದೆ. ಈ ದೇವಾಲಯಕ್ಕೆ ಅಂಟಿಕೊಂಡಂತೆ ಹೊಸದೇವಾಲಯವು ನಂತರ ನಿರ್ಮಾಣಗೊಂಡಿದೆ. ಪಶ್ಚಿಮದ ಬಾಗಿಲುಳ್ಳ ಗರ್ಭಗುಡಿ ೯.೩ x ೯.೫ ಅಡಿ ಇದೆ. ಮಧ್ಯದಲ್ಲಿ ಪಾಣಿಪೀಠದಿಂದ ಕೂಡಿದ ಶಂಭುಲಿಂಗವಿದೆ. ಇದಕ್ಕೆ ಏಳು ಎಡೆ ಸರ್ಪದ ಬೆಳ್ಳಿ ಮುಖವಾಡ ಧರಿಸಲಾಗಿದೆ. ಇದರ ಅಂತರಾಳ ಪೂ.ಪ. ೮.೧೧ ಅಡಿ, ಉ.ದ. ೯.೭ ಅಡಿ ಇದೆ. ಮೇಲೆ ಸುಂದರ ಶಿಖರವು ಚೌಕಕಾರವಾಗಿ ಮೇಲೇರಿ ಕಳಸದೊಂದಿಗೆ ಕೊನೆಗೊಂಡಿದೆ. ಇದರ ಸಭಾಮಂಟಪದಲ್ಲಿ ೧೬ ಸುಂದರ ಕಂಬಗಳಿವೆ. ದಕ್ಷಿಣಾಭಿಮುಖವಾಗಿ ಕಿರಿದಾದ ಮುಖ್ಯದ್ವಾರವಿದೆ, ದೇವಾಲಯದ ಹಿಂದೆ ಪ್ರಾಂಗಣದ ಈಶಾನ್ಯ ಮೂಲೆಯಲ್ಲಿ ಭೈರಸಿದ್ದೇಶ್ವರ ಚಿಕ್ಕ ಗುಡಿಯಿದೆ. ಕಪ್ಪು ಶಿಲೆಯಲ್ಲಿ ನಿಂತಿರುವ ಭೈರಸಿದ್ಧೇಶ್ವರ ಎಡಗೈಯಲ್ಲಿ ತ್ರಿಶೂಲ, ಬಲಗೈಯಲ್ಲಿ ಖಡ್ಗವಿದ್ದು ಪಾಣಿ ಬಟ್ಟಲಲ್ಲಿ ದಕ್ಷಿಣಾಭಿಮುಖವಾಗಿ ನಿಂತ ಭಂಗಿಯಲ್ಲಿದೆ. ಇದರ ಗರ್ಭಗೃಹ ೫.೧ ಅಡಿ, ಪೂ.ಪ.೫.೨ ಅಡಿ ಇದೆ, ನಂತರ ಅಂತರಾಳ ಉ.ದ. ೭.೬ ಅಡಿ. ಪೂ.ಪ. ೫.೭ ಅಡಿ ಇದೆ. ಮೇಲೆ ಸುಂದರ ಶಿಖರವಿದೆ. ಶಂಭುಲಿಂಗೇಶ್ವರ ದೇವಾಲಯದ ಮುಖ್ಯ ದ್ವಾರದ ಎದುರಿನಲ್ಲಿ ಎತ್ತರದ ಜಗಲಿ ಮೇಲೆ ದೀಪಸ್ತಂಭವಿದೆ. ದಕ್ಷಿಣದ ಗೋಡೆಗೆ ತಾಗಿಕೊಂಡಿರುವ ಕೆಲ ವೀರಗಲ್ಲುಗಳು ಅಸ್ಪಷ್ಟ ಶಾಸನಗಳು, ವೀರಭದ್ರನ ಶಿಲ್ಪ ಮತ್ತು ನಾಗಶಿಲ್ಪಗಳು ಇವೆ. ನೈರುತ್ಯ ಮೂಲೆಯಲ್ಲಿ ಪೂರ್ವ ಬಾಗಿಲಿರುವ ಚಿಕ್ಕಗುಡಿಯಲ್ಲಿ ದೊಡ್ಡ ಬಸವಣ್ಣನ ವಿಗ್ರಹವಿದೆ. ಈ ಗರ್ಭಗುಡಿ ಪೂ.ಪ. ೮ ಅಡಿ, ಉ.ದ. ೮ ಅಡಿ ಇದೆ. ಒಟ್ಟಾರೆ ಈ ದೇವಾಲಯದ ಪ್ರಾಂಗಣ ಪೂ.ಪ. ೧೦೬.೬ ಅಡಿ, ಉ.ಪ. ೧೦೦ ಅಡಿ ಇದೆ. ಶಂಭುಲಿಂಗೇಶ್ವರನ ತೇರು ಪ್ರತಿ ವರ್ಷ ಏಪ್ರಿಲ್ ತಿಂಗಳಲ್ಲಿ ಬರುವ ಹುಣ್ಣಿಮೆಯಾಗಿ ಮೂರನೇ ದಿನದಲ್ಲಿ ಜರುಗುತ್ತದೆ. ಈ ದೇವಾಲಯವು ಚಾಲುಕ್ಯರ ಮತ್ತು ಹೊಯ್ಸಳರ ಶೈಲಿಯನ್ನ ಪ್ರತಿಬಿಂಬಿಸುತ್ತದೆ. ಉಳಿದವುಗಳು ಆಧುನಿಕ ಶೈಲಿಯಲ್ಲಿವೆ.
ಗುಂಡ ಬ್ರಹ್ಮಯ್ಯರ ಶಿಲ್ಪ : ಶಂಭುಲಿಂಗ ದೇವಾಲಯದ ಸಭಾ ಮಂಟಪ ದಕ್ಷಿಣ ಗೋಡೆಯಲ್ಲಿ ಅಳವಡಿಸಲಾಗಿರುವ ಶೂಲ ಬ್ರಹ್ಮ ಶಿಲ್ಪವಿದೆ. ಇದು ಸುಮಾರು ೧ ಅಡಿ ಎತ್ತರ, ೨.೫ರ ಅಗಲವಿದೆ. ಈ ಉಬ್ಬು ಶಿಲ್ಪದಲ್ಲಿ ಗುಂಡುಬ್ರಹ್ಮರು ಅವರ ಸತಿಯರೊಂದಿಗೆ (?) ಎದುರು ಬದುರಾಗಿ ಪ್ರತಿಬಿಂಬಾನು ಕ್ರಮದಲ್ಲಿ ನಿಂತಿದ್ದಾರೆ. ಇಬ್ಬರ ನಡುವೆ ಎರಡು ಶೂಲಗಳಿವೆ. ಬಲಗಡೆಯವನು ಬಲಗೈಯಲ್ಲಿ, ಎಡಗೈಯಲ್ಲಿ ಇಷ್ಟ ಲಿಂಗವನ್ನು ಹಿಡಿದುಕೊಂಡು ತಮ್ಮ ಇನ್ನೊಂದು ಕೈಯನ್ನು ಶೂಲದತ್ತ ಚಾಚಿ ನಿಂತಿದ್ದಾರೆ. ಅವರ ಸತಿಯರು ಮಂಗಳ ದ್ರವ್ಯದ ತಟ್ಟೆಯನ್ನು ಹಿಡಿದಿದ್ದಾರೆ. ಈ ಹೆಂಗಸರು ಸಹಗಮನದ ಸೂಚಕವೆನ್ನುವಂತೆ ಮಾಲೆ ಧರಿಸಿದ್ದಾರೆ. ನೆಲದಿಂದ ಶೂಲದತ್ತ ಜಿಗಿಯುವ ಗುಂಡಬ್ರಹ್ಮಯ್ಯರ ಭಂಗಿಯು ಸಾವಿನ ನಿರ್ಭೀತಿ ಮತ್ತು ಆತ್ಮಾರ್ಪಣೆಯ ಉತ್ಸಾಹವನ್ನು ಪ್ರತಿಬಿಂಬಿಸುತ್ತದೆ.
ಕಡಲೆ ಬಸವೇಶ್ವರ ದೇವಾಲಯ : ಇದು ತ್ರಿಕೂಟ ಚಲನವಾಗಿದ್ದು ದಕ್ಷಿಣದ ಬಾಗಿಲನ್ನು ಹೊಂದಿದೆ. ಈ ದೇವಾಲಯದ ಉತ್ತರದ ಕಡೆ ಗಣೇಶನ ಗರ್ಭಗುಡಿ ಇದ್ದು, ಅದು ಉ.ದ. ೬.೫ ಅಡಿ, ಪೂ.ಪ. ೫.೫ ಅಡಿ ಇದೆ. ಪ್ರಮುಖ ೬ ಸಾಧಾರಣ ಸ್ವರೂಪದ ಕಂಬಗಳಿಂದ ಕೂಡಿದ್ದು ಪೂ.ಪ. ೧೬.೨ ಅಡಿ ಉ.ದ. ೧೫.೯ ಅಡಿಯ ಸಭಾಂಗಣವನ್ನು ಹೊಂದಿದೆ. ಪೂರ್ವದ ಗರ್ಭಗೃಹದಲ್ಲಿ ನಂದಿ ಶಿಲ್ಪವಿದೆ. ಈ ಗರ್ಭ ಗೃಹ ಪೂ.ಪ. ೫.೧೦ ಅಡಿ, ಉ.ದ. ೫.೩ ಅಡಿ ಇದೆ. ಇದರ ಅಂತರಾಳ ಉ.ದ. ೬.೮ ಪೂ.ಪ. ೮ ಅಡಿ ಇದೆ. ಪಶ್ಚಿಮ ಗರ್ಭಗುಡಿಯಲ್ಲಿ ಕಡಲೆ ಬಸವೇಶ್ವರ ಈಶ್ವರ ಲಿಂಗವಿದೆ. ಇದು ಪೂ.ಪ. ೮.೧೧. ಉ.ದ. ೬.೧೧ ಅಡಿಇದೆ. ಅಂತರಾಳ ಉ.ದ. ೬.೮. ಪೂ.ಪ. ೬.೨ ಅಡಿ ಇದೆ. ಇದರ ಹೊರಭಾಗದಲ್ಲಿ ವೀರಗಲ್ಲುಗಳು, ಬ್ರಹ್ಮ, ವಿಷ್ಣು, ಮಹೇಶ್ವರನ ಶಿಲ್ಪಗಳಿವೆ.
ಆಂಜನೇಯ ದೇವಾಲಯ : ಮುಂಭಾಗದಲ್ಲಿ ದಕ್ಷಿಣಕಡೆ ಎತ್ತರದ ಕಲ್ಲಿನ ಹೆಬ್ಬಾಗಿಲನ್ನು ಹೊಂದಿದೆ. ಹೆಬ್ಬಾಗಿಲಿನ ಕೆಳ ಇಕ್ಕೆಲಗಳಲ್ಲಿ ಆನೆ ಸೊಂಡಲಿನ ಸುಂದರ ಶಿಲ್ಪಗಳಿವೆ. ಮೇಲಿನ ಪಟ್ಟಿಯಲ್ಲಿ ರಾಮ ಲಕ್ಷ್ಮಣ ಸೀತೆ ಆಂಜನೇಯ ಮೂರ್ತಿಗಳಿವೆ. ಈ ದೇವಾಲಯದ ಗರ್ಭಗೃಹ ಪೂ.ಪ. ೯, ಉ.ದ. ೯.೩ ಅಡಿಇದೆ. ನಿಂತ ಭಂಗಿಯ ಆಂಜನೇಯ ಮೂರ್ತಿ ಪುಷ್ಕಳವಾಗಿದ್ದು ಸುಮಾರು ೪.೬ ಅಡಿ ಎತ್ತರ ೩ ಅಡಿ ಅಗಲವಿದೆ. ಸಭಾಮಂಟಪವು ಸುಂದರ ನಯವಾದ ೧೬ಕಂಬಗಳನ್ನು ಒಳಗೊಂಡಿದೆ. ಸಭಾಮಂಟಪ ಪೂ.ಪ. ೧೫.೯ ಅಡಿ, ಉ.ದ. ೨೪ ಅಡಿ ಇದೆ. ನೆಲಕ್ಕೆ ಗ್ರಾನೈಟನ್ನು ಹಾಕಲಾಗಿದೆ. ದೇವಾಲಯದ ಹೆಬ್ಬಾಗಿಲಿನ ಎದುರಿನಲ್ಲಿ ಚಿಕ್ಕ ಜಗಲಿಯ ಮೇಲೆ ಎತ್ತರದ ಸುಂದರ ದೀಪಸ್ತಂಭವಿದೆ. ಈ ದೇವಾಲಯವನ್ನು ಕಣಶಿಲೆಯ ಕಲ್ಲುಗಳಿಂದ ಇತ್ತೀಚೆಗೆ ಪುನರುಜ್ಜೀವನಗೊಳಿಸಲಾಗಿದೆ. ದೇವಾಲಯದ ಶಿಖರವು ಚೌಕಕಾರವಾಗಿ ಮೇಲೆರುತ್ತ ಕಳಸದೊಂದಿಗೆ ಪರ್ಯಾವಸಾನಗೊಂಡಿದೆ. ಶಿಖರದ ಸುತ್ತಲೂ ಅನೇಕ ರಾಮಯಣದ ಮೂರ್ತಿಗಳನ್ನು ನಿರ್ಮಿಸಲಾಗಿದೆ. ಇದರ ಹೊರಾಂಡ ಪೂ.ಪ. ೩೮.೩ ಅಡಿ, ಉ.ದ. ೬೧.೮ ಅಡಿ ಇದೆ. ಈ ದೇವರ ಉಚ್ಚಾಯವು ಪ್ರತಿ ವರ್ಷ ಏಪ್ರಿಲ್ ತಿಂಗಳಲ್ಲಿ ಬರುವ ಹುಣ್ಣಿಮೆಯ ನಂತರದ ಮೂರನೇ ದಿನದಲ್ಲಿ ವಿಜೃಂಭಣೆಯಿಂದ ಜರುಗುತ್ತದೆ.
ವೀರಭದ್ರೇಶ್ವರ : ಇದು ಸುಮಾರು ನೂರು ವರ್ಷದಷ್ಟು ಹಳೆಯ ದೇವಾಲಯವಾಗಿದೆ. ಉತ್ತರಾಭಿಮುಖದ ತೆರೆದ ಬಾಗಿಲಿದೆ. ಇದರ ಗರ್ಭಗುಡಿ ಪೂ.ಪ. ೮.೯ ಅಡಿ, ಉ.ದ. ೮.೯ ಅಡಿ ಇದೆ. ಇದರ ಮಧ್ಯಭಾಗದಲ್ಲಿ ಸುಮಾರು ೪ ಅಡಿ ಎತ್ತರ ೨.೭ ಅಡಿ ಅಗಲದ ವೀರಭದ್ರೇಶ್ವರನು ನಿಂತ ಭಂಗಿಯ ಮೂರ್ತಿ ಇದೆ. ಅದರ ಮುಂದೆ ನಂದಿವಿಗ್ರಹವಿದೆ. ಇದರ ಸಭಾಂಗಣ ೧೨ ಕಂಬಗಳನ್ನು ಒಳಗೊಂಡು ಪೂ.ಪ. ೧೭.೭ ಅಡಿ, ಉ.ದ. ೨೪.೬ ಅಡಿ ಇದೆ. ಶ್ರಾವಣ ಮಾಸದಲ್ಲಿರುದ್ರಭಿಷೇಕ ಮತ್ತು ಯುಗಾದಿ ವೇಳೆಯಲ್ಲಿ ಉಚ್ಚಾಯ ಜರುತ್ತದೆ.
ಆಂಜನೇಯ ದೇವಾಲಯದ ಪಕ್ಕದಲ್ಲಿ ದಕ್ಷಿಣಾಭಿಮುಖವಾಗಿ ಕಲ್ಲೇಶ್ವರನ ಚಿಕ್ಕ ದೇವಾಲಯವಿದೆ. ಕಲ್ಲೇಶ್ವರನ ಮುಂದೆ ನಂದಿ ವಿಗ್ರಹವಿದೆ. ದಕ್ಷಿಣದ ಬಾಗಿಲು ಇದೆ, ಇದನ್ನ ಇತ್ತೀವೆಗೆ ಜಿರ್ಣೋದ್ಧಾರ ಮಾಡಲಾಗಿದೆ. ಅದೇ ರೀತಿ ಊರಿನ ಮಧ್ಯಭಾಗದಲ್ಲಿ ಭೀರಲಿಂಗೇಶ್ವರ ದೇವಾಲಯವನ್ನು ಹೊಸದಾಗಿ ನಿರ್ಮಾಣವಾಗುತ್ತಿದೆ. ಹಾಗೇ ಊರ ಮಧ್ಯದಲ್ಲಿ ಅಸಗೋಡಪ್ಪನ ದೇವಾಲಯ ಮತ್ತು ಊರಿನ ಹಿಂಭಾಗದಲ್ಲಿ ಪುರಾತನ ಬ್ರಹ್ಮಲಿಂಗದೇವಾಲಯಗಳಿವೆ. ಬ್ರಹ್ಮಲಿಂಗದೇವಾಲಯದ ಎದುರಿನಲ್ಲಿ ಗೋಗ್ರಹಮದ ವೀರಗಲ್ಲು ಇದ್ದು, ಇದರ ಎತ್ತರ ೫.೧೦ ಅಡಿ, ಅಗಲ ೨.೫ ಅಡಿ ಇದೆ. ಈ ವೀರಗಲ್ಲಿನ ಕೆಳಭಾಗದಲ್ಲಿ ಎಡಕ್ಕೆ ಹಸುಗಳು ನಿಂತಿವೆ. ಪಕ್ಕದಲ್ಲಿ ಕಾದಾಡುವ ವೀರರು, ಎರಡನೇ ಹಂತದಲ್ಲಿ ವೀರನನ್ನು ಕರೆದೊಯ್ಯುವುದು, ಮೇಲ್ಭಾಗದಲ್ಲಿ ಸೂರ್ಯ ಚಂದ್ರರ ಮಧ್ಯೆ ಶಿವಲಿಂಗವಿದೆ.
ಅಸಗೋಡಿನ ಊರಿನ ಮಧ್ಯೆ ಬರುವ ಕೋಟೆ ಬೃಹನ್ಮಠವು ಸುಮಾರು ೧೫ – ೧೬ ಶತಮಾನಕ್ಕೆ ಸೇರಿದ್ದಾಗಿದೆ. ಇದರ ಪ್ರಾಂಗಣದ ಮಧ್ಯಭಾಗದಲ್ಲಿ ಗುರು ನಂಜೇಶ್ವರ ಶಿವಚಾರ್ಯರ ಸಮಾಧಿ ಗದ್ದುಗೆಯಿದೆ. ಅದರ ಮೇಲೆ ಪಾದುಕೆಗಳಿವೆ. ನಿತ್ಯ ಪೂಜೆ ಸಲ್ಲುತ್ತದೆ. ೯x೯ ಅಡಿ ಅಗಲದ ಸು. ೮೦ ಅಡಿ ಆಳದ ಕಲ್ಲಿನ ಬಾವಿ ಇರುವುದು ವಿಶೇಷ. ಈ ಪ್ರಾಂಗಣಕ್ಕೆ ಈಶಾನ್ಯ ಮತ್ತು ಪೂರ್ವದಲ್ಲಿ ಪ್ರವೇಶ ದ್ವಾರಗಳಿವೆ. ಊರ ಮಧ್ಯದಲ್ಲಿ ಸು. ೧೮ನೇ ಶತಮಾನಕ್ಕೆ ಸೇರಿದ ಪುಷ್ಕರಣೆಯಿದೆ.
ಬಿಳಿಚೋಡು : ಚಾರಿತ್ರಿಕ ಹಿನ್ನೆಲೆ
ಕ್ರಿ.ಶ. ಸುಮಾರು ೧೦ – ೧೧ ನೇ ಶತಮಾನಕ್ಕೆ ಸೇರಿದ ಈ ಊರಿನ ರಾಮೇಶ್ವರ ದೇವಾಲಯದ ಬಳಿಯ ವೀರಗಲ್ಲು ಶಾಸನದ ಪ್ರಕಾರ ಮಡಿವಾಳ ಕೇತನೆಂಬ ವೀರನು ಕಾಳಗದಲ್ಲಿ ಮಡಿದದ್ದಕ್ಕೆ ನಿಲ್ಲಿಸಿರುವ ಶಾಸನಶಿಲ್ಪವಿದು. ಇದರಲ್ಲಿ ಅವನನ್ನು ಅರವತ್ತು ಒಕ್ಕಲು ಪುತ್ರ ಐನೂರ್ವರ ಗಂಧವಾರಣ (ಆನೆ) ಬಿಲ್ಲು ಮುನ್ನೂರ್ವರ ಪತಿಯಾಗಿದ್ದನೆಂದು ವರ್ಣಿಸುತ್ತದೆ. ಅವನು ಹೆಮ್ಮನ ಬೆಲ್ತುರು (ಈಗಿನ ಹೆಮ್ಮನ ಬೇತೂರು)ವಿನ ಕೇತಗಾವುಣ್ಣನೊಂದಿಗೆ ಹೋರಾಡಿ ಜಯ ಪಡೆದು ಸತ್ತನೆಂದೂ ಇವನ ಕುಟುಂಬದವರಿಗೆ ಬಿಣ್ನಚೇಡಿನ ಬತ್ತ ಚಗಾವುಣ್ಣನು ದತ್ತಿ ನೀಡಿದನೆಂದು ತಿಳಿಯುತ್ತದೆ. ಇದರಿಂದ ಬಿಳಿಚೋಡಿನ ಪ್ರಾಚೀನ ಹೆಸರು ಬಿಣ್ನಚೇಡು ಆಗಿತ್ತೆಂದು ತಿಳಿಯುತ್ತದೆ. ಕ್ರಿ.ಶ. ೧೫೧೫ರ ಕೃಷ್ಣದೇವರಾಯನ ಅಧಿಕಾರಿ ಅವರಣೆಯ ಚೆನ್ನರಸನು ಮದುವೆಸುಂಕ ಬಿಡಿಸಿದ ಸಂಗತಿಯನ್ನು ಅವನ ಶಾಸನ ತಿಳಿಸುತ್ತದೆಯಲ್ಲದೆ ಬಿಳಿಚೋಡಿಗೆ ಬಿಣಚೇಡು ಎಂದು ಕರೆದಿದೆ. ಕ್ರಿ.ಶ. ೧೫೧೫ರ ಶಾಸನದಲ್ಲಿ (ಎ.ಕ.೧೨, ಸಂಖ್ಯೆ ೨೪) ಹಸ್ತಿನಾನತಿಯ ವಳಿತದ ಪಾಂಡ್ಯನಾದ, ಉಚ್ಚಂಗಿ ವೇಂಠಿ (ವಿಭಾಗ)ಗೆ ಸೇರುವ ಸ್ಥಳವಾಗಿದ್ದು, ಬಿಳಿಚೇಡ ಸೀಮೆ ಬಿಳಿಚೋಡ ಸೀಮೆ ಬಿಳಿಚೆಡು, ಬಿಳಿಚೋಡು ನಂತರ ಬಿಳಿಚೋಡು ಎಂದು ಆಗಿರುವುದು ತಿಳಿಯುತ್ತದೆ.
ಬಿಳಿಚೋಡಿನ ದೇವಾಲಯಗಳು
ಬಿಳಿಚೋಡಿನ ಪ್ರಮುಖ ದೇವಾಲಯಗಳೆಂದರೆ ಊರ ಮಧ್ಯೆ ಇರುವ ಮೂಲ ರಾಮೇಶ್ವರ ಉಲಾಮಹೇಶ್ವರ ದೇವಾಲಯ, ಆಂಜನೇಯ ದೇವಾಲಯ, ಮೈಲಾರ ಲಿಂಗೇಶ್ವರ, ಶ್ರೀಚನ್ನಕೇಶ್ವರ ದೇವಾಲಯ, ಪಾರ್ಶ್ವನಾಥ ಮಂದಿರ, ಗುರುಸಿದ್ಧಸ್ವಾಮಿ ಮಠಗಳು.
ರಾಮೇಶ್ವರ ದೇವಾಲಯ : ಈ ದೇವಾಲಯವನ್ನು ಚಿತ್ರದುರ್ಗದ ಪಾಳೇಗಾರ ಬಿಚ್ಚುಗತ್ತಿ ಭರಮಣ್ಣನಾಯಕನ (೧೬೮೯ – ೧೭೨೧) ಕಾಲದಲ್ಲಿ ಕಟ್ಟಿಸಲಾಗಿದೆ. ಈ ದೇವಾಲಯದ ಸ್ಥಂಭಶಾಸದಿಂದ ರಾಮೇಶ್ವರ ದೇವರಿಗೆ ಬೆಲಗೂರಿನ ರಾಮಪ್ಪ ನಾಯಕರು ದಾನಕೊಟ್ಟ ವಿಚಾರವಿದೆ. ಸದರಿ ದೇವಾಲಯವು ತ್ರಿಕೂಟಾಚಲವಾಗಿದೆ. ಪಶ್ಚಿಮದ ಮುಖ್ಯ ಗರ್ಭಗೃಹವು ಪೂರ್ವ ಪಶ್ಚಿಮ ೬.೬, ಉತ್ತರ – ದಕ್ಷಿಣ ೬.೮ ಅಡಿ ಇದೆ. ಇಲ್ಲಿ ಚಿಕ್ಕ ನಂದಿಗಳಿವೆ. ಅಂತರಾಳವು ಪೂರ್ವ ಪಶ್ಚಿಮವಾಗಿ ೬.೫ ಅಡಿ, ಉತ್ತರ ದಕ್ಷಿಣವಾಗಿ ೫ ಅಡಿ ಇದೆ. ಉತ್ತರದ ಗರ್ಭಗೃಹವು ಪೂರ್ವ ಪಶ್ಚಿಮ ೬.೮, ಉತ್ತರ ದಕ್ಷಿಣವು ೭.೨ ಅಡಿಗಳಷ್ಟು ವಿಸ್ತಾರವಾಗಿದೆ. ಇದರಲ್ಲಿ ಸುಖಾಸನದಲ್ಲಿ ಕುಳಿತಿರುವ ಗಣೇಶ ಶಿಲ್ಪವಿದೆ. ಅಂತರಾಳವು ಪೂರ್ವ – ಪಶ್ಚಿಮ ೬.೭, ಉತ್ತರ – ದಕ್ಷಿಣ ೫.೯ ಅಡಿ ಇದೆ. ಪೂರ್ವ ಗರ್ಭಗೃಹವು ಈಗ ಖಾಲಿ ಇದೆ. ಮಧ್ಯದ ಸಭಾಪಂಟಪವು ಹದಿನಾರು ಕಂಬಗಳಿಂದ ರೂಪಿತವಾಗಿದೆ. ಪ್ರತಿಕಂಬದ ಕೆಳಭಾಗವು ಚೌಕಾಕಾರವಾಗಿದ್ದು, ಮಧ್ಯದಲ್ಲಿ ದುಂಡಾಕಾರವಾಗಿದ್ದು ಮೇಲ್ಭಾಗದಲ್ಲಿ ವೃತ್ತಾಕಾರದ ನಯವಾದ ಬಳೆಯ ರೂಪವನ್ನು ಹೊಂದಿದೆ. ಅದರ ಮೇಲೆ ಅಷ್ಟಕೋನ ಬೋದಿಗೆಯ ಮೇಲೆ ತೊಲೆಯನ್ನು ಜೋಡಿಸಲಾಗಿದೆ. ಕಂಬಗಳು ಮೃದು ಬೂದುಗಲ್ಲಿನಲ್ಲಿದ್ದು ನಯಗಾರಿಕೆಯನ್ನು ಒಳಗೊಂಡಿವೆ. ಇದರ ದ್ವಾರವು ದಕ್ಷಿಣಾಭಿಮುಖವಾಗಿದೆ. ದ್ವಾರಬಾಗಿಲು ವೈವಿಧ್ಯಮಯವಾದ ಅಲಂಕಾರವನ್ನು ಹೊಂದಿದೆ. ಬಾಗಿಲಿನ ದ್ವಾರಬಂಧದಲ್ಲಿ ಸಾಲಾಗಿ ಕುಳಿತಿರುವ ವಿವಿಧ ಭಂಗಿಯ ಶಿಲ್ಪಗಳಿವೆ. ಮುಖಮಂಟಪವು ಪೂರ್ವಪಶ್ಚಿಮ ೮.೯, ಉತ್ತರ – ದಕ್ಷಿಣ ೯ ಅಡಿ ಇದೆ. ದೆವಾಲಯದ ಹೊರಗಡೆ ವೀರಗಲ್ಲುಗಳು, ಅಸ್ಪಷ್ಟ ಶಾಸನಗಳು ಕಂಡುಬರುತ್ತವೆ.
ಚನ್ನಕೇಶವಸ್ವಾಮಿ ದೇವಾಲಯ : ಈ ದೇವಾಲಯವು ಊರಿನ ಪಶ್ಚಿಮ ದಿಕ್ಕಿನಲ್ಲಿದೆ, ಗರ್ಭಗುಡಿಯು ೭x೭ ಅಡಿ ಇದೆ. ಮಧ್ಯದ ಜಗುಲಿಯ ಮೇಲೆ ಸಮಭಂಗಿಯಲ್ಲಿ ನಿಂತಿರುವ ೪.೬ ಅಡಿ ಎತ್ತರ, ೧.೮ ಅಡಿ ಅಗಲವಿರುವ ಚನ್ನಕೇಶವನ ಶಿಲ್ಪವಿದೆ. ಗರ್ಭಗುಡಿಯ ಬಾಗಿಲು ೪.೬ ಅಡಿ ಅಗಲ ಹಾಗೂ ೬.೯ ಅಡಿ ಎತ್ತರವಿದೆ. ಅದರ ತೋಳುಗಳು ೭ ಇಂಚು ಅಗಲವಾಗಿವೆ. ಗರ್ಭಗುಡಿಯ ಮೇಲೆ ವೃತ್ತಾಕಾರದ ಶಿಖರವು ಕಳಸದಿಂದ ಕಂಗೊಳಿಸುತ್ತದೆ. ನವರಂಗವು ಉತ್ತರ ದಕ್ಷಿಣ ೧೭.೬, ಪೂರ್ವ ಪಶ್ಚಿಮ ೧೫.೬ ಅಡಿ ಇದೆ. ನವರಂಗದಲ್ಲಿ ಸುಂದರ ನಾಲ್ಕು ಕಂಬಗಳಿದ್ದು ಈ ಕಂಬಗಳು ತಳದಲ್ಲಿ ಚೌಕಾಕಾರ ಮೇಲ್ಭಾಗದಲ್ಲಿ ಚೌಕಾಕಾರದ ಬೋದಿಗೆಯನ್ನು ಹೊಂದಿವೆ. ನವರಂಗದ ಎಡಗಡೆ ನಾಗದೇವತೆಗಳ ಶಿಲ್ಪಗಳು, ಬಲಭಾಗದಲ್ಲಿ ಗದ್ದುಗೆಯ ಮೇಲೆ ಕೊಳಲು ನುಡಿಸುತ್ತಿರುವ ವೇಣುಗೋಪಾಲನ ಶಿಲ್ಪವಿದೆ.
ಆಂಜನೇಯ ದೇವಾಲಯ : ಈ ದೇವಾಲಯವು ಸುಮಾರು ೧೫ – ೧೬ನೇ ಶತಮಾನಕ್ಕೆ ಸೇರಿದೆ. ಇದರ ಗರ್ಭಗುಡಿ ಪೂರ್ವ ಪಶ್ಚಿಮವಾಗಿ ೭.೬. ಉತ್ತರ ದಕ್ಷಿಣವಾಗಿ ೭.೬ ಅಡಿ ಇದೆ. ಮಧ್ಯದ ಜಗುಲಿಯ ಮೇಲೆ ಆಂಜನೇಯ ಶಿಲ್ಪವಿದೆ. ಗರ್ಭಗುಡಿಯ ಮೇಲೆ ವೃತ್ತಾಕಾರದ ಶಿಖರ ಮತ್ತು ಕಳಸವನ್ನು ಹೊಂದಿದೆ. ಗರ್ಭಗುಡಿಯ ಕಲ್ಲಿನ ಬಾಗಿಲಿನ ಇಕ್ಕೆಲಗಳಲ್ಲಿ ದ್ವಾರಪಾಲಕರ ವಿಗ್ರಹಗಳಿವೆ. ಇದರ ಸಭಾಪಂಟಪ ಪೂರ್ವಪಶ್ಚಿಮ ೨೪ ಅಡಿ, ಉತ್ತರ ದಕ್ಷಿಣ ೨೪.೭ ಅಡಿ ಇದೆ. ಹನ್ನೆರಡು ಕಂಬಗಳು ಗೋಡೆಗೆ ಅಂಟಿಕೊಂಡು ಚೌಕಾಕಾರವಾಗಿದ್ದು, ಮೇಲ್ಭಾಗದಲ್ಲಿ ಬೋದಿಗೆಗಳನ್ನು ಒಳಗೊಂಡಿವೆ. ಮಧ್ಯದ ಕಂಬಗಳನ್ನು ಕೆಳಗೆ ಚೌಕಾಕಾರ, ಮೇಲೆ ಅಷ್ಠಕೋನದಲ್ಲಿ ಕಡೆದಿರುವರು. ಸಭಾಮಂತಪದ ಮೇಲ್ಛಾವಣಿಯಲ್ಲಿ ಸುಂದರ ಭುವನೇಶ್ಚರಿ ಇದೆ. ಕಂಬಗಳಲ್ಲಿ ಆಂಜನೇಯ ಮತ್ತಿತರೆ ಶಿಲ್ಪಗಳನ್ನು ಸುಂದರವಾಗಿ ಕೆತ್ತಲಾಗಿದೆ. ಇದರ ಪ್ರಾಂಗಣವು ಪೂರ್ವ – ಪಶ್ಚಿಮ ೬೪ ಅಡಿ, ಉತ್ತರ – ದಕ್ಷಿಣ ೮೨ ಅಡಿ ಇದೆ.
ಮೈಲಾರಲಿಂಗೇಶ್ವರ ದೇವಾಲಯ : ಈ ದೇವಾಲಯವು ಊರಿನ ಮಧ್ಯಭಾಗದಲ್ಲಿದೆ. ಇದರ ಗರ್ಭಗುಡಿಯು ಪೂರ್ವ – ಪಶ್ಚಿಮ ೬.೮, ಉತ್ತರ – ದಕ್ಷಿಣ ೬.೮ ಅಡಿ ಇದೆ. ಗರ್ಭಗೃಹದ ಬಲಗಡೆ ೧.೪ ಅಡಿ ಅಗಲ, ೨.೩ ಅಡಿ ಎತ್ತರದ ಮೈಲಾರಲಿಂಗೇಶ್ವರನ ಮೂರ್ತಿಶಿಲ್ಪವಿದೆ. ಅದರ ಎಡಗಡೆ ೧.೫ ಅಡಿ ಅಗಲ, ೨ ಅಡಿ ಎತ್ತರದ ಗಂಗಮಾಳಮ್ಮನ ವಿಗ್ರಹವಿದೆ. ಅಂತರಾಳವು ಪೂರ್ವ – ಪಶ್ಚಿಮ ೬.೩, ಉತ್ತರ – ದಕ್ಷಿಣ ೧೦ ಅಡಿ ಇದೆ. ಅಂತರಾಳದ ಬಲಭಾಗದಲ್ಲಿ ೧.೩ ಅಡಿ ಅಗಲ ೧.೮ ಅಡಿ ಎತ್ತರದ ಗುಡ್ಡದೇಶ್ವರನ ಶಿಲ್ಪವು ಪೂರ್ವಾಭಿಮುಖವಾಗಿ ನಿಂತಿದೆ. ಸಭಾಮಂಟಪವು ೮ ಕಂಬಗಳಿಂದ ನಿರ್ಮಿತವಾಗಿದ್ದು ಪೂರ್ಚ – ಪಶ್ಚಿಮ ೨೪ ಅಡಿ, ಉತ್ತರ – ದಕ್ಷಿಣ ೨೪.೭ ಅಡಿ ಇದೆ. ಅರ್ಧಮಂಟಪವು ೨ ಕಂಬಗಳೊಂದಿಗೆ ಮೇಲ್ಛಾವಣಿ ಹೊಂದಿದೆ.
ಶ್ರೀ ಶ್ರೀ ೧೦೦೮ ಪಾರ್ಶ್ವನಾಥ ದಿಗಂಬರ ೨೩ನೇ ತೀರ್ಥಂಕರ ಮಂದಿರ : ಇದು ಆಧುನಿಕ ಕಾಲದ ಮಂದಿರವಾಗಿದೆ. ಇದರ ಗರ್ಭಗುಡಿಯು ಪೂರ್ವ ಪಶ್ಚಿಮವು ೫.೪, ಉತ್ತರ ದಕ್ಷಿಣ ೬.೬ ಅಡಿ ಇದೆ. ಎತ್ತರದ ಜಗುಲಿಯ ಮೇಲೆ ನಿಂತಭಂಗಿಯಲ್ಲಿರುವ ೨೩ನೇ ತೀರ್ಥಂಕರ ಪಾರ್ಶ್ವನಾಥನ ಸುಂದರ ಕಪ್ಪುಶಿಲೆಯ ದಿಗಂಬರ ಶಿಲ್ಪವಿದೆ. ಸಭಾಮಂಟಪವು ಹದಿನಾರು ಕಂಬಗಳನ್ನು ಒಳಗೊಂಡು ಪೂರ್ವ ಪಶ್ಚಿಮ ೧೩.೪, ಉತ್ತರ ದಕ್ಷಿಣ ೧೭.೩ ಅಡಿ ಇದೆ. ಸಭಾಮಂಟಪದ ಎಡಭಾಗದಲ್ಲಿ ಬ್ರಹ್ಮದೇವ ಮತ್ತು ಕಂಚಿನ ಪಾರ್ಶ್ವನಾಥನ ವಿಗ್ರಹಗಳಿವೆ. ಬಲಭಾಗದಲ್ಲಿ ಮಹಾವೀರ ಮತ್ತು ಪದ್ಮಾವತಿಯರ ವಿಗ್ರಹಗಳಿವೆ. ಮುಖಮಂಟಪವು ಸುಂದರ ಕಂಬಗಳನ್ನೊಳಗೊಂಡು ಪೂರ್ವ ಪಶ್ಚಿಮ ೧೩.೪, ಉತ್ತರ ದಕ್ಷಿಣ ೧೭ ಅಡಿ ಇದೆ. ಇದರ ಪ್ರಾಂಗಣವು ಉತ್ತರ ದಕ್ಷಿಣ ೮೪ ಅಡಿ, ಪೂರ್ವ ಪಶ್ಚಿಮ ೨೬ ಅಡಿ ಇದ್ದು ಉತ್ತರಾಭಿಮುಖದ ದ್ವಾರವನ್ನು ಹೊಂದಿದೆ. ಈ ಮಂದಿರದ ಎಡಭಾಗದಲ್ಲಿ ಸಮುದಾಯಭವನವಿದೆ.
ಬಿಳಿಚೋಡು ಸಂತತಿ
ಚಿತ್ರದುರ್ಗ ಪಾಳೆಯಗಾರರ ಮೂಲಪುರುಷ ಚಿತ್ರನಾಯಕ, ಇವನು ಕಾರಣಾಂತರದಿಂದ ದಿಲ್ಲಿಗೆ ಹೋಗಿದ್ದಾಗ ‘ಮದಿಸಿದ’ ಆನೆಯನ್ನು ಪಳಗಿಸಿದ್ದಕ್ಕಾಗಿ ದಿಲ್ಲಿ ಸುಲ್ತಾನನು ಇವನಿಗೆ ‘ಮದಕರಿ’ ಎಂಬ ಬಿರುದನ್ನು ನೀಡಿದ್ದರಿಂದ ಮುಂದೆ ಚಿತ್ರದುರ್ಗ ಪಾಳೆಯಗಾರರೆಲ್ಲ ಮದಕರಿಗಳೆನಿಸಿದರು. ಚಿತ್ರನಾಯಕನು ಚಿತ್ರದುರ್ಗ ಸಂಸ್ಥಾನಕ್ಕೆ ಬಂದು ನೆಲಸಿದ. ಆದುದರಿಂದ ಇವರ ವಂಶಿಕರನ್ನು ಚಿತ್ರದುರ್ಗದ ಪಾಳೆಯಗಾರರೆಂದು ಕರೆಯಲಾಯಿತು. ಚಿತ್ರದುರ್ಗವನ್ನು ಬೆಮ್ಮತ್ತನಕಲ್ಲು, ಬಿಮ್ಮತ್ತನೂರು ಇತ್ಯಾದಿ ಹೆಸರುಗಳಿಂದ ಚಿತ್ರದುರ್ಗವನ್ನು ಶಾಸಗಳಲ್ಲಿ ಕರೆಯಲಾಗಿದೆ. ಒಟ್ಟು ೧೪ ಜನ ಪಾಳೆಯಗಾರರು ಚಿತ್ರದುರ್ಗವನ್ನು ಆಳ್ವಿಕೆ ಮಾಡಿದ್ದಾರೆ. ಅದರಲ್ಲಿ ಮತ್ತಿ ತಿಮ್ಮಣ್ಣನಾಯಕ ೧೫೬೮ರಲ್ಲಿ ಅಧಿಕಾರಕ್ಕೆ ಬರುತ್ತಾನೆ. ಈತನ ಸ್ಥಳ ದಾವಣಗೆರೆ ತಾಲೂಕಿನ ಮತ್ತಿ ಗ್ರಾಮ. ವಿಜಯನಗರದ ಅರಸರ ಬಳಿ ಅಧಿಕಾರಿಯಾಗಿದ್ದನು. ಇವನು ತನ್ನ ದಕ್ಷತೆಗನುಣವಾಗಿ ಹೊಳಲ್ಕೆರೆ ಪ್ರದೇಶದ ಮಾಗಣಿ ಪಡೆದನು. ಇವನ ನಂತರ ಓಬಣ್ಣ, ರಂಗಪ್ಪ, ಇಮ್ಮಡಿ ಮದಕರಿನಾಯಕ, ಚಿಕ್ಕಣ್ಣನಾಯಕ, ಮುಮ್ಮಡಿ ಲಿಂಗಣ್ಣನಾಯಕ, (೧೬೮೬ – ೧೬೮೯) ಮೊದಲಾದವರು ಅಧಿಕಾರ ನಡೆಸುತ್ತಾರೆ. ಕೊನೆಯ ಕಾಲದಲ್ಲಿ ದುರ್ಗದ ದಳವಾಯಿ ಮುದ್ದಣ್ಣನ ಉಪಟಳದಿಂದ ಈ ಮತ್ತಿವಂಶವು ಕೊನೆಗೊಂಡಿತು. ನಂತರ ಬಿಳಿಚೋಡು ಸಂತತಿ ಪ್ರಾರಂಭವಾಯಿತು.
ಬಿಳಿಚೋಡು ಸಂತತಿ ಕೂಡ್ಲಿಗಿ ಬೆಟ್ಟದ ಸಾಲು ಆನೆಕಲ್ಲು ಗುಡ್ಡದಲ್ಲಿ ಪ್ರಾರಂಭವಾಗಿ ಜರಿಮಲೆ ದುರ್ಗದವರೆಗೆ ಸಾಗುತ್ತದೆ. ಈ ಬೆಟ್ಟದ ತಪ್ಪಲಿನಲ್ಲಿ ಜಡೆಕಲ್ಲು ದುರ್ಗವೆಂಬ ಊರಿದೆ. ಈ ಕಡೆಯಿಂದ ಸಬ್ಬಗಡಿ ಓಬನಾಯ್ಕ, ಜಡವೇ ನಾಯಕ, ಬುಳ್ಳನಾಯಕ ಎನ್ನುವ ಮೂರು ಜನ ಸಹೋದರರು ತಮ್ಮ ಕಂಪಳ ಸಮೇತ ವಲಸೆ ಒಂದು ಬಿಳಿಚೋಡಿನಲ್ಲಿ ರೊಪ್ಪ ಹಾಕಿದರು ಮುಂದೆ ಶಾಗಲಿ ಗ್ರಾಮಕ್ಕೆ ಜಡವೀನಾಯಕರು, ಮತ್ತಿ ಗ್ರಾಮಕ್ಕೆ ಸಬ್ಬಗಡಿ ಓಬನಾಯಕರು ವಲಸೆ ಹೋದರು. ಬುಳ್ಳನಾಯಕರು ಮಾತ್ರ ಬಿಳಿಚೋಡಿನಲ್ಲಿ ನೆಲೆಸಿದರು. ಇವರ ಮಕ್ಕಳು ಚಿಕ್ಕ ಹನುಮನಾಯಕ ಮತ್ತು ಓಬಣ್ಣನಾಯಕರು. ಹೀಗೆ ಬಿಳಿಚೋಡು ಸಂತತಿ ಬೆಳೆಯುತ್ತಾ ಹೋಯಿತು. ಮುಂದೆ ಬಿಚ್ಚುಗತ್ತಿ ಭರಮಣ್ಣ ನಾಯಕನ ಕಾಲದಲ್ಲಿ ಬಿಳಿಚೋಡು ಸಂತತಿ ಪ್ರವರ್ಧಮಾನಕ್ಕೆ ಬಂದಿತು. ಈತನು ದಳವಾಯಿಗಳ ದಂಗೆಗಳನ್ನು ಹತ್ತಿಕ್ಕಿದ. ಹರಪನಹಳ್ಳಿ, ರಾಯಗುರ್ಗ, ಬಸವಾಪಟ್ಟಣದ ಪಾಳೆಯಗಾರರು, ಮೊಗಲರು – ಹೀಗೆ ಸುತ್ತಲೂ ಶತ್ರುಗಳಿದ್ದರು. ಅತ್ಯಂತ ಧೈರ್ಯ ಹಾಗೂ ದಕ್ಷತೆಯಿಂದ ರಾಜ್ಯವಾಳಿ ಪ್ರಜಾಹಿತ ಕಾರ್ಯಗಳನ್ನು ಮಾಡಿ ದುರ್ಗದಲ್ಲಿ ಶಾಂತಿ ನೆಲೆಸುವಂತೆ ಮಾಡಿದವನು ಭರಮಣ್ಣನಾಯಕ. ಸದಾ ಯುದ್ಧ ನಿರತನಾದ್ದರಿಂದ ಇವನಿಗೆ ಬಿಚ್ಚುಗತ್ತಿ ಭರಮಣ್ಣನೆಂದೇ ಹೆಸರು.
ಶ್ರೀ ಮುರುಗಿ ಶಾಂತವೀರ ಸ್ವಾಮಿಗಳ ಆಶೀರ್ವಾದಕ್ಕೆ ಪಾತ್ರನಾದ ಈತನು ಶ್ರೀಗಳಿಗೆ ಬೆಟ್ಟದ ಮೇಲೆ ೩೦೦ ಅಂಕಣದ ಕಟ್ಟಡ ಹಾಗೂ ಬೆಟ್ಟದ ಕೆಳಗೆ ಒಂದು ಮಠ ಕಟ್ಟಿಸಿಕೊಟ್ಟು ಭರಮಸಾಗರದ ಕೆರೆಯೊಂದಿಗೆ ಸುಮಾರು ೨೦ ಕೆರೆಗಳನ್ನು ನಿರ್ಮಿಸಿದ್ದನು. ಜಗಲೂರು ತಾಲೂಕಿನ ಭರಮಸಮುದ್ರ ಕೆರೆಯೂ ಅದರಲ್ಲೊಂದಾಗಿರುವುದು ವಿಶೇಷ. ಚಿತ್ರದುರ್ಗದ ಸಿಹಿನೀರು ಹೊಂಡ, ಸಂತೆಹೊಂಡ, ಜಗಲುರು ತಾಲೂಕಿನ ಕೊಣಚಗಲ್ಲು ರಂಗನಾಥಸ್ವಾಮಿ ಬೆಟ್ಟದ ಬುಡದಲ್ಲಿರುವ ದಳವಾಯಿ ಮುದ್ದಣ್ಣನ ಹೊಂಡ ಮುಂತಾದ ಹೊಂಡಗಳನ್ನು ಕಟ್ಟಿಸಿ ಜನರ ಪ್ರೀತಿ ವಿಶ್ವಾಸಕ್ಕೆ ಪಾತ್ರನಾಗಿದ್ದಾನೆ. ಕ್ರಿ.ಶ. ೧೭೨೦ – ೨೧ರಲ್ಲಿ ಅದಿವಾಲದ ಲಡಾಯಿಯಲ್ಲಿ ಗೆದ್ದರೂ ಗಾಯಗೊಂಡು ಕಾಲವಶನಾದ ನಂತರ ಇವನ ಮಗ ಹಿರೇಮದಕರಿ ೧೭೨೧ರಲ್ಲಿ ಪಟ್ಟಕ್ಕೆ ಬಂದ. ಈತನು ಹರಪನಹಳ್ಳಿ ಬಿದನೂರು, ಸವಣೂರು, ಸಂತೇಬೆನ್ನೂರು, ಮುಂತಾದ ಪಾಳೆಯಗಾರರೊಡನೆ ಹೋರಾಡಿ ಈಶಾನ್ಯದಲ್ಲಿ ರಾಜ್ಯ ವಿಸ್ತರಿಸಿದ. ಮಾಯಕೊಂಡ ಕೋಟೆಯ ವಶಕ್ಕಾಗಿ ಹರಪನಹಳ್ಳಿ ಸೋಮಶೇಖರನಾಯಕನಿಗೂ ಇವನಿಗೂ ಮಾಯಕೊಂಡದ ಮೈದಾನದಲ್ಲಿ ಘೋರ ಕದನ ನಡೆದು ೧೭೪೮ ವೀರ ಮರ‍ಣವನ್ನಪ್ಪಿದ. (ಈಗಲೂ ಈತನ ಸಮಾಧಿ ಮಾಯಕೊಂಡದಲ್ಲಿದೆ) ರಾಯದುರ್ಗ, ಬಳ್ಳಾರಿ, ಶಿವಮೊಗ್ಗ ಜಿಲ್ಲೆ ಭೂಮಿ ಇವನ ಒಡೆತನದಲ್ಲಿತ್ತು. ಇವನ ವಾರ್ಷಿಕ ಆದಾಯ ೯,೪೦,೦೦೦ ವರಹಗಳಷ್ಟಾಗಿತ್ತು.
ಇಮ್ಮಡಿ ಕಸ್ತೂರಿ ರಂಗಪ್ಪನಾಯಕ ಮಾಯಕೊಂಡದಲ್ಲಿ ತಂದೆಯ ಮರಣಾನಂತರ ಕ್ರಿ.ಶ. ೧೭೪೮ರಲ್ಲಿ ಚಿತ್ರದುರ್ಗದ ಪಾಳೆಯಗಾರನಾಗಿ ಮುಂದೆ ಮರಾಠ ಮುರಾರಿರಾಯನ ಸಹಾಯದೊಂದಿಗೆ, ಹರಪನಹಳ್ಳಿ ಪಾಳೆಯಗಾರರನ್ನು ಸೋಲಿಸಿ ಮಾಯಕೊಂಡವನ್ನು ಮತ್ತೆ ಗೆದ್ದು, ರಾಜ್ಯ ವಿಸ್ತರಿಸಿ ೧೭೫೪ರಲ್ಲಿ ಮರಣ ಹೊಂದಿದ.
ರಾಜವೀರ ಮದಕರಿನಾಯಕ (೧೭೫೪ – ೧೭೭೯): ಇಮ್ಮಡಿ ಕಸ್ತೂರಿ ರಂಗಪ್ಪ ನಾಯಕರಿಗೆ ಪುತ್ರ ಸಂತಾನವಿಲ್ಲದ ಕಾರಣ ಈತನ ಪಟ್ಟದನಾಗತಿ ಗಂಡೋಬಳಮ್ಮ ನಾಗತಿಯೂ ಹಿರೇಮದಕರಿನಾಯಕನ ಸೋದರ ಜಾನಕಲ್ಲಿನ ತೊದಲು ಭರಮಪ್ಪನಾಯಕನ ಮಗ ೧೨ ವರ್ಷದ ಬಾಲಕ ಮದಕರಿನಾಯಕನನ್ನು ಕ್ರಿಶ. ೧೭೫೪ರಲ್ಲಿ ಪಟ್ಟಕ್ಕೆ ತಂದನು. ಪ್ರಖ್ಯಾತಿ ಪಡೆದ ಇವನ ಮೇಲೆ ೧೭೬೨ರಲ್ಲಿ ಹೈದರ್ ಅಲಿ ಒಂದು ಲಕ್ಷ ಸೈನ್ಯದೊಂದಿಗೆ ಮುತ್ತಿಗೆ ಹಾಕಿ ಸೋತುಹೋದನು. ನಂತರ ಹೈದರ್ ಅಲಿ ೧೭೭೯ರಲ್ಲಿ ಮತ್ತೆ ಚಿತ್ರದುರ್ಗದ ಮೇಲೆ ಮುತ್ತಿಗೆ ಹಾಕಿದ. ಈ ಮುತ್ತಿಗೆಯಲ್ಲಿ ವೀರ ಒನಕೆ ಓಬವ್ವ ವೀರಾವೇಶದಿಂದ ಹೋರಾಡಿ ಸಾವನ್ನಪ್ಪಿದಳು. ವೀರ ಮದಕರಿ ನಾಯಕ ಸೆರೆಸಿಕ್ಕು ಶ್ರೀರಂಗಪಟ್ಟಣದಲ್ಲಿ ವೀರ ಮರಣವನ್ನಪ್ಪಿದ ನಂತರ ಕೆಲ ಕಾಲ ಚಿತ್ರದುರ್ಗ ಟಿಪ್ಪುವಿನ ಅಧೀನವಾಯಿತು.
ಇವರು ಕಾಮಗೇತಿ ವಂಶದ ವಾಲ್ಮೀಕಿ ಗೋತ್ರದವರಾಗಿದ್ದು, ಮತ್ತಿ ಮತ್ತು ಬಿಳಿಚೋಡು ಸಂತತಿಯಾಗಿ ಆಳ್ವಿಕೆ ಮಾಡಿದ್ದಾರೆ. ಇವರು ಶ್ರೀಮನ್ಮಹಾನಾಯಕಾಚಾರ್ಯ, ಕಾಮಗೇತಿ ಕಸ್ತೂರಿ ತಿಲಕ, ಹರಿಹರರಾಯ ಮರ್ಧನ ಇತ್ಯಾದಿ ಬಿರುದುಗಳನ್ನು ಹೊಂದಿದ್ದರು.
ಬಿಳಿಚೋಡು ಮತ್ತು ಚಿನ್ನದ ಮನೆಯವರು : ಭರಮಣ್ಣನಾಯಕ ಕಾಲದಲ್ಲಿ ಚಿತ್ರದುರ್ಗದಲ್ಲಿ ಚಿನ್ನದ ಮನೆಯೆನ್ನುವ ಒಂದು ಕಛೇರಿ ಇದ್ದು. ಅವರ ಮನೆಗೆ ಸಂಬಂಧಪಟ್ಟ ಹಾಗೂ ನಾಗತಿಯರ ಒಡವೆ ಮಾಡಿಸಲು ಎಂಟು ಜನ ಅಕ್ಕಸಾಲಿಗರ ತಂಡವಿತ್ತು. ಈ ಅಕ್ಕಸಾಲಿಗರಿಗೆ ಒಂದು ದಿನಕ್ಕೆ ಎರಡು ಗದ್ಯಾಣ ಸಂಬಳವಿತ್ತು. ಚಿನ್ನ ಕೊಟ್ಟು ತರುವ ಲೆಕ್ಕವಿಡಲು ವಿನ್ನದ ಮನೆಯ ಉಸ್ತುವಾರಿಗಾಗಿ ಬಿಳಿಚೋಡಿನ ದ್ಯಾಮಣ್ಣ ಎಂಬುವರನ್ನು ನೇಮಿಸಲಾಗಿತ್ತು. ಅಂದಿನಿಂದ ಬಿಳಿಚೋಡಿನ ದ್ಯಾಮಣ್ಣನವರ ಮನೆಯವರಿಗೆ ಚಿನ್ನದ ಮನೆಯವರೆಂದೆ ಹೆಸರು ಬಂತು.
ಹಡಪದ ಕೃಷ್ಣನಾಯಕ ಮತ್ತು ಬಿಳಿಚೋಡು : ಕ್ರಿ.ಶ. ೧೫೪೨ – ೧೫೭೦ರಲಿ ವಿಜಯನಗರದ ಸದಾಶಿವರಾಯನ ಕಾಲದಲ್ಲಿ ಈತನ ಅಮರ ನಾಯಕರಲ್ಲಿ ಒಬ್ಬನಾದ ಭೈಯಪ್ಪ ನಾಯಕರ ಮಕ್ಕಳು ಹಡಪದ ಕೃಷ್ಣಪ್ಪ ನಾಯಕರ ಅಮರ ಮಾಗಣಿಗೆ ಈ ಬಿಳಿಚೋಡು ಸೇರಿತ್ತೆಂದು ಈತನ ಶಾಸನದಲ್ಲಿ ತಿಳಿದುಬರುತ್ತದೆ.
ಕ್ರಿ.ಶ. ೧೫೫೪ರ ಕೃಷ್ಣಪ್ಪ ನಾಯಕರ ಕಾರ್ಯಕರ್ತರಾದ ಧಮ್ಮಪ್ಪ ನಾಯಕರು ಬಿಳಿಚೋಡಿನ ಕುರುಬರಿಗೆ ‘ಕುರಿದೆರೆ’ ವಜಾ ಮಾಡಿದ್ದರ ಬಗ್ಗೆ ಇಲ್ಲಿನ ರಾಮೇಶ್ವರ ದೇವಾಲಯದ ಕಂಬ ಶಾಸನದಿಂದ ತಿಳಿದುಬರುತ್ತದೆ. ೧೫೬೦ರಲ್ಲಿ ಕೃಷ್ಣಪ್ಪ ನಾಯಕರು ಬಿಳಿಚೋಡು ಸೀಮೆಯ ಕಾಡಜ್ಜಿ ಗ್ರಾಮವನ್ನು ಹರಿಹರ ದೇವರಿಗೆ ದಾನ ಮಾಡಿದ ವಿಚಾರವನ್ನು ಶಾಸನವೊಂದು (ಎ.ಕ.೧೧, ದಾವಣಗೆರೆ ಸಂಖ್ಯೆ ೧೮) ತಿಳಿಸುತ್ತದೆ. ಇಲ್ಲಿನ ಮೂಲ ರಾಮೇಶ್ವರ ದೇವಾಲಯವನ್ನು (ಉಮಾ ಮಹೇಶ್ವರ) ದೇವಾಲಯವನ್ನು ಬಿಚ್ಚುಗತ್ತಿ ಭರಮಣ್ಣನಾಯಕರು ಕಟ್ಟಿಸಿದ್ದಾರೆಂದು ಹೇಳಲಾಗುತ್ತದೆ. ವಿಜಯನಗರದ ೨ನೇ ಹರಿಹರ ಅರ್ಧ ವರಹ ನಾಣ್ಯ ಇಲ್ಲಿ ದೊರೆತಿವೆ. ನಾಣ್ಯದ ಮೇಲೆ ಮೇಲೆ ಶಿವಪಾರ್ವತಿ ಚಿತ್ರವಿದ್ದು, ಹಿಂಭಾಗದಲ್ಲಿ ‘ಶ್ರೀ ಪ್ರತಾಪ ಹರಿಹರ’ ಎಂಬ ನಾಗರಲಿಪಿಯಲ್ಲಿ ಮೂರು ಸಾಲಿನಲ್ಲಿ ಬರೆಯಲಾಗಿದೆ.
ಸ್ವಾತಂತ್ರ್ಯ ಹೋರಾಟಗಾರ ಎ.ಭೀಮಪ್ಪ ನಾಯಕ : ಎಂಟೆದೆಯ ಭಂಟ ರಾಜಕೀಯ ರಂಗದ ಹೆಬ್ಬುಲಿ ಎಂದು ಖ್ಯಾತರಾದ ಇವರು ಬಿಳಿಚೋಡಿನ ಹನುಮಪ್ಪ ಮತ್ತು ಹನುಮಕ್ಕ ದಂಪತಿಗಳ ೨ನೇ ಪುತ್ರನಾಗಿ ೧೯೦೪ರಲ್ಲಿ ಜನಿಸಿದರು. ‘ಬೆಳೆಯುವ ಸಿರಿ ಮೊಳಕೆಯಲ್ಲಿ’ ಎಂಬಂತೆ ಪ್ರಾಥಮಿಕ ಶಿಕ್ಷಣವನ್ನು ಸ್ವಗ್ರಾಮದಲ್ಲಿ ಪಡೆದು ಪ್ರೌಢ ಶಿಕ್ಷಣವನ್ನು ದಾವಣಗೆರೆಯಲ್ಲಿ ಮುಗಿಸಿದರು. ತುಮಕೂರಿನಲ್ಲಿ ಬಿ.ಎ. ಮತ್ತು ಕಾನೂನು ಪದವಿ ಪಡೆದರು.
ಸರ್ಕಾರದಲ್ಲಿ ೧೫ ವರ್ಷ ಗುಮಾಸ್ತರಾಗಿ ಸೇವೆಗೈದು, ನಂತರ ಕ್ರಿಮಿನಲ್ ಲಾಯರ್ ಆಗಿ ಸೇವೆ ಮಾಡಿದರು. ೧೯೩೯ರ ಅರಣ್ಯ ಸತ್ಯಾಗ್ರಹದಲ್ಲಿ ಭಾಗವಹಿಸಿ ಒಂದು ವರ್ಷ ಜೈಲು ಶಿಕ್ಷೆ ಅನುಭವಿಸಿದರು. ನಂತರ ರಾಷ್ಟ್ರನಾಯಕ ಎಸ್. ನಿಜಲಿಂಗಪ್ಪನವರೊಂದಿಗೆ ೧೯೪೨ರ ‘ಭಾರತ ಬಿಟ್ಟು ತೊಲಗಿ’ ಚಳುವಳಿಯಲ್ಲಿ ಭಾಗವಹಿಸಿ ಚಿತ್ರದುರ್ಗ, ಹಾಸನ, ಮತ್ತು ಬೆಂಗಳೂರು ಜೈಲುಗಳಲ್ಲಿ ಶಿಕ್ಷೆ ಅನುಭವಿಸಿದರು. ೧೯೪೮ರಲ್ಲಿ ಚಿತ್ರದುರ್ಗ ಜಿಲ್ಲೆ ಪುರಸಭೆಗೆ ಆಯ್ಕೆಯಾಗಿ ಅಧ್ಯಕ್ಷರಾದರು. ಇವರು ತಮ್ಮ ಅವಧಿಯಲ್ಲಿ ಅನೇಕ ಅಭಿವೃದ್ಧಿ ಕಾರ್ಯಗಳನ್ನು ಮಾಡಿದರು. ಉದಾ: ದೊಡ್ಡಪೇಟೆ, ಚಿಕ್ಕಪೇಟೆ, ಬುರ್ಜನಹಟ್ಟಿ, ಕಾಮನಬಾವಿ ಬಡಾವಣೆಗಳಿಗೆ ರಸ್ತೆ ನಿರ್ಮಾಣ ಮಾಡಿದರು. ನಂತರ ಐತಿಹಾಸಿಕ ತಿಮ್ಮಣ್ಣ ನಾಯಕನ ಕೆರೆ, ಕುರುವರ್ತಿಕೆರೆ ಮತ್ತು ಅಕ್ಕ ತಂಗಿಯರ ಹೊಂಡಗಳ ಹೂಳು ತೆಗಿಸಿದರು. ಪ್ರಥಮವಾಗಿ ನಗರಕ್ಕೆ ನೀರು ಸರಬರಾಜು ಮತ್ತು ಒಳ ಚರಂಡಿ ವ್ಯವಸ್ಥೆ ಮಾಡಿದರು. ಇವರ ಕಾಲದಲ್ಲಿ ಜೆ.ಸಿ.ಆರ್.ಬಡಾವಣೆ, ವಿ.ಸಿ. ಬಡಾವಣೆ, ಕಾಮನಭಾವಿ ಬಡಾವಣೆಗಳು ನಿರ್ಮಾಣವಾದವು. ವಿಜ್ಞಾನ ಕಾಲೇಜು, ಜಿಲ್ಲಾ ಆಸ್ಪತ್ರೆ, ನಿರ್ಮಾಣವಾದವು. ಎಲ್ಲಾ ಜನಾಂಗದ ವಿದ್ಯಾರ್ಥಿ ನಿಲಯಗಳಿಗಾಗಿ ನಿವೇಶನಗಳನ್ನು ಮಂಜೂರು ಮಾಡಿಸಿದರು. ದಿ. ಮರ್ಚೆಂಟ್ಸ್ ಕೋ ಆಪರೇಟಿವ್ ಸೊಸೈಟಿ ಸ್ಥಾಪಿಸಿದರು.
೧೯೫೨ರಲ್ಲಿ ಮೊಳಕಾಲ್ಮೂರು ಕ್ಷೇತ್ರ, ೧೯೫೭ರಲ್ಲಿ ಚಳ್ಳಕೆರೆ ಮತ್ತು ಜಗಲೂರು ಜಂಟಿ ಕ್ಷೇತ್ರಗಳಿಂದ ವಿಧಾನಸಭೆಗೆ ಸ್ಪರ್ಧಿಸಿ ಜಯಗಳಿಸಿದರು. ಆಗ ೧೦೧ ಜೊತೆ ಎತ್ತಿನ ಬಂಡಿಗಳೊಂದಿಗೆ ವಿಜಯೊತ್ಸವವನ್ನು ಆಚರಿಸಲಾಯಿತು. ಮುಂದೆ ಎಸ್. ನಿಜಲಿಂಗಪ್ಪನವರ ಮಂತ್ರಿ ಮಂಡಲದಲ್ಲಿ ಸಹಕಾರ ಸಚಿವರಾಗಿ ಇವರು ಸೇವೆಗೈದರು.
ಕರ್ನಾಟಕ ರಾಜ್ಯ ಹೌಸಿಂಗ್ ಬೋರ್ಡ್ ಅಧ್ಯಕ್ಷರಾಗಿ, ಮೈಸೂರು ವಿಶ್ವವಿದ್ಯಾನಿಲಯದ ಸಿಂಡಿಕೇಟ್ ಸದಸ್ಯರಾಗಿ ಅನುಪಮ ಸೇವೆ ಮಾಡಿದ ಇವರು “ಆಧುನಿಕ ಚಿತ್ರದುರ್ಗ ನಗರದ ಶಿಲ್ಪಿ” ಯಾಗಿ ಜನಮನದಲ್ಲಿದ್ದಾರೆ. ಇವರು ೧೯೬೬ರಲ್ಲಿ ಬೆಂಗಳೂರಿನಲ್ಲಿ ಹೃದಯಾಘಾತದಿಂದ ನಿಧನರಾದರು.
ಚಿನ್ನಯ್ಯ ಒಡೆಯರ್
ಇವರು ದಿನಾಂಕ ೧೫.೦೬.೧೯೨೯ರಲ್ಲಿ ಬಿಳಿಚೋಡಿನಲ್ಲಿ ಜನಿಸಿದರು. ಪ್ರಾಥಮಿಕ ಶಿಕ್ಷಣವನ್ನು ಸ್ವಗ್ರಾಮದಲ್ಲಿ ಮುಗಿಸಿ ಕಾನೂನು ಪದವಿಯನ್ನು ಬೆಳಗಾವಿಯಲ್ಲಿ ಪಡೆದರು. ವಕೀಲರಾಗಿ ದಾವಣಗೆರೆಯಲ್ಲಿ ಕೆಲಕಾಲ ಸೇವೆ, ಕುರುಬ ಸಮಾಜದ ಗುರುಗಳಾಗಿ ಬಿಳಿಚೋಡಿನ ಶ್ರೀರೇವಣಸಿದ್ಧೇಶ್ವರ ಮಠದ ಮುಖ್ಯಸ್ಥರಾಗಿದ್ದರು.
ಸ್ವಾತಂತ್ರ್ಯಾ ನಂತರ ಸಕ್ರಿಯ ರಾಜಕರಣದಲ್ಲಿ ಪ್ರವೇಶ ಮಾಡಿ ೧೯೬೮ ಮತ್ತು ೧೯೭೪ರಲ್ಲಿ ಸ್ಥಳೀಯ ಸಂಸ್ಥೆಗಳಿಂದ ರಾಜ್ಯ ವಿಧಾನ ಪರಿಷತ್ತಿಗೆ ಅಯ್ಕೆಯಾದರು. ರಾಜ್ಯ ಕುರಿ ಮತ್ತು ಕುರಿ ಉತ್ಪನ್ನ ಅಭಿವೃದ್ಧಿ ನಿಗಮದ ಅಧ್ಯಕ್ಷರಾಗಿ ಮತ್ತು ಜಗಲೂರು ತಾಲೂಕು ಬೋರ್ಡ್ ಅಧ್ಯಕ್ಷರಾಗಿ ಕಾರ್ಯನಿರ್ವಹಿಸಿದ್ದಾರೆ. ದಾವಣಗೆರೆ ಲೋಕ ಸಭಾ ಕ್ಷೇತ್ರವನ್ನು ೧೯೮೩, ೧೯೮೫, ಮತ್ತು ೧೯೯೦ರಲ್ಲಿ ಮೂರುಬಾರಿ ಪ್ರತಿನಿಧಿಸಿ ಕಾಂಗ್ರೆಸ್ ಪಕ್ಷದಿಂದ ಜಯಗಳಿಸಿದರು. ಇವರು ೨೦೦೪ರಲ್ಲಿ ಜಾತ್ಯಾತೀತ ದಳದಿಂದ ಸ್ಪರ್ಧಿಸಿ ಸೋಲುಂಡವರಾಗಿದ್ದಾರೆ. ಶ್ರೀಯುತರು ಸರಳ, ಸಜ್ಜನಿಕೆ, ತ್ಯಾಗ ಮತ್ತು ಸೇವಾ ಮನೋಭಾವದವರಾಗಿದ್ದಾರೆ. ಸ್ವಾತಂತ್ರ್ಯದ ಪೂರ್ವೋತ್ತರಗಳನ್ನು ಕಂಡ ಈ ಭಾಗದ ಕೊನೆಯ ರಾಜಕೀಯ ಕೊಂಡಿ ಹಾಗೂ ಕದಂಬ ಸಮಾಜದ ಧಾರ್ಮಿಕ ಗುರುಗಳಾದ ಶ್ರೀಯುತರು ತಮ್ಮ ೯೦ನೇ ವಯಸ್ಸಿನಲ್ಲಿ ದಿನಾಂಕ ೧೯.೧೧.೨೦೦೭ರಂದು (ಸೋಮವಾರ) ದೈವಾಧೀನರಾದರು. ಇದೇ ಗ್ರಾಮದ ವೀರಯೋಧ ಭಾನುಪ್ರಕಾಶ್ ಎಂಬ ಯುವಕ ೧೯೯೯ರಲ್ಲಿ ನಡೆದ ಕಾರ್ಗಿಲ್ ಯುದ್ಧದಲ್ಲಿ ಭಾಗವಹಿಸಿ ಹುತಾತ್ಮನಾಗಿರುವುದು ವಿಷಾದದ ಸಂಗತಿಯೇ ಸರಿ.
ಆಧಾರ ಗ್ರಂಥಗಳು
೧. ಎಪಿಗ್ರಾಫಿಯ ಕರ್ನಾಟಿಕ. ಸಂ. ೧೧
೨. ಲಕ್ಷ್ಮಣ್ ತೆಲಗಾವಿ, ಎಂ.ವಿ. ಶ್ರೀನಿವಾಸ, ಸಂ., ೧೯೭೮, ಹುಲ್ಲೂರು ಶ್ರೀನಿವಾಸ ಜೋಯಿಸರ ಐತಿಹಾಸಿಕ ಲೇಖನಗಳು, ಹು. ಶ್ರೀ. ಜೋ.ಗ್ರಂ.ಪ್ರ. ಸಮಿತಿ, ಚಿತ್ರದುರ್ಗ
೩. ರಾಜಶೇಖರಪ್ಪ, ಬಿ., ೨೦೦೧, ದುರ್ಗದ ಶೋಧನೆ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು
೪. ರಾಜಶೇಖರಪ್ಪ ಬಿ., ೨೦೦೧, ಇತಿಹಾಸ ಕಥನ, ಸಿ.ವಿ.ಜಿ. ಪಬ್ಲಿಕೇಶನ್ಸ್, ಬೆಂಗಳೂರು
೫. ಗಿರಿಜಾ, ಟಿ., ಚಿತ್ರದುರ್ಗ ಜಿಲ್ಲಾ ದರ್ಶಿನಿ, ೧೯೯೧, ರೇಖಾ ಪ್ರಕಾಶನ, ದಾವಣಗೆರೆ
೬. ತರಳಬಾಳು ಸ್ಮರಣ ಸಂಚಿಕೆಯ (ಜಗಲೂರು) ಕೆಲವು ಲೇಖನಗಳು
೭. ಕ್ಷೇತ್ರ ಕಾರ್ಯ ವರದಿ
೮. ಕೆಲ ಪತ್ರಿಕೆಗಳ ವರದಿ ಆಧರಿಸಿದೆ
ಜಗಲೂರು: ೯. ಕಲ್ಲೇದೇವರಪುರ : ಸಾಂಸ್ಕೃತಿಕ ಹಿನ್ನೆಲೆಯಲ್ಲಿ
ಆಂಗ್ಲಭಾಷೆಯ ‘culture’ ಎಂಬ ಪದಕ್ಕೆ ಸಮರ್ಥಕವಾಗಿ ಕನ್ನಡದಲ್ಲಿ ‘ಸಂಸ್ಕೃತಿ’ ಎಂಬ ಪದ ಬಳಕೆಯಲ್ಲಿರುವುದು ತಿಳಿದ ಸಂಗತಿ. ಸಂಸ್ಕೃತಿ ಮಾನವನ ಅವಿಭಾಜ್ಯ ಅಂಗ. ಇದರ ಅರ್ಥ ಮತ್ತು ವ್ಯಾಪ್ತಿ ವಿಶಾಲವಾದದ್ದು ಮತ್ತು ಬಹುಮುಖಿ ಆಯಾಮಗಳಿಂದ ಕೂಡಿರುವಂಥಾದ್ದು. ನಿರಂತರ ಬೆಳವಣಿಗೆ ಇದರ ವಿಶೇಷತೆ. ಸಂಸ್ಕೃತಿಯ ಕುರಿತು ವಿದ್ವಾಂಸರು ಬಹುಹಿಂದಿನಿಂದಲೇ ತಮ್ಮ ದೃಷ್ಟಿಕೋನಗಳಲ್ಲಿ ವ್ಯಾಖ್ಯಾನಿಸುವ ಪ್ರಯತ್ನಗಳನ್ನು ಮಾಡಿದ್ದಾರೆ. ಜನಪದರ ಪ್ರಾಚೀನ ನಡವಳಿಕೆ, ಆಚಾರ – ವಿಚಾರ, ಹಾಗೂ ಜೀವನ ವಿಧಾನದ ಪ್ರತಿಬಿಂಬವೇ ಸಂಸ್ಕೃತಿ ಎನ್ನಬಹುದು. ಸಂಸ್ಕೃತಿಯಲ್ಲಿ ಜನರ ರೂಢಿ ಸಂಪ್ರದಾಯ, ವೇಷ ಭಾಷೆ, ಆಚರಣೆ, ನಂಬಿಕೆಗಳು, ಐತಿಹ್ಯಗಳು, ಕಲೆ ಮತ್ತು ವಾಸ್ತುಶಿಲ್ಪ, ಮೂರ್ತಿಶಿಲ್ಪ, ಜಾತ್ರೆಗಳಲ್ಲಿ ಜನಸಮುದಾಯಗಳ ಸಹಭಾಗಿತ್ವವೂ ಸೇರಿದಂತೆ ಅನೇಕ ಅಂಶಗಳು ಸಮ್ಮಿಳಿತಗೊಂಡಿರುತ್ತವೆ. ಜಾಗತೀಕರಣದ ಪರಿಕಲ್ಪನೆ ಇಂದು ಹೆಮ್ಮೆರವಾಗಿ ಬೆಳೆದು ಜಗತ್ತಿನ ಎಲ್ಲ ರಂಗಗಳನ್ನೂ ತನ್ನೆಡೆಗೆ ಸೆಳೆಯುತ್ತಿರುವಾಗ ಸಂಸ್ಕೃತಿಯನ್ನು ಪರಿವರ್ತಿಸುವ ನಿಟ್ಟಿನಲ್ಲಿ ಇದು ತೀವ್ರತರವಾದ ಪರಿಣಾಮವನ್ನು ಬೀರುತ್ತಿರುವುದು ಸ್ಪಷ್ಟ. ಈ ಹಿನ್ನೆಲೆಯಲ್ಲಿ ಇತ್ತೀಚಿನ ದಿನಗಳಲ್ಲಿ ಸಾಂಸ್ಕೃತಿಕ ಅಧ್ಯಯನಗಳು ಮಹತ್ವ ಪಡೆದುಕೊಳ್ಳುತ್ತಿರುವುದು ಗಮನೀಯ. ಪ್ರಸ್ತುತ ಜಗಲೂರು ತಾಲೂಕಿನಲ್ಲಿರುವ (ದಾವಣಗೆರೆ ಜಿಲ್ಲೆ) ಕಲ್ಲೇದೇವರಪುರ ಗ್ರಾಮವು ಪ್ರಾಚೀನ ಕಾಲದಿಂದಲೂ ಧಾರ್ಮಿಕವಾಗಿ ಮತ್ತು ಸಾಂಸ್ಕೃತಿಕವಾಗಿ ಬಹು ಮಹತ್ವ ಪಡೆದ ತಾಣ. ಜಗಲೂರಿನಿಂದ ೨೦ ಕಿ.ಮೀ. ದೂರದಲ್ಲಿರುವ ಇದು ಜನಗಿಹಳ್ಳದ ಬಲದಂಡೆಯಲ್ಲಿದೆ. ಈ ಗ್ರಾಮದ ದೇವಾಲಯಗಳ ವಾಸ್ತುಶಿಲ್ಪ, ಮೂರ್ತಿಶಿಲ್ಪ, ಕಲ್ಲೇಶ್ವರ ದೇವರ ಜಾತ್ರಾ ವಿಶೇಷತೆ, ಆಚರಣೆಗಳನ್ನು ಕುರಿತು ಚರ್ಚಿಸುವುದು ಈ ಲೇಖನದ ಮುಖ್ಯ ಉದ್ದೇಶ.
ಚಿತ್ರದುರ್ಗ ಜಿಲ್ಲೆಯ ಪ್ರಾಗಿತಿಹಾಸ ಮತ್ತು ಆದಿ ಇತಿಹಾಸಕಾಲದ ಅನೇಕ ನೆಲೆಗಳ ಜೀವಸೆಲೆಯಾಗಿದ್ದ ಜನಗಿಹಳ್ಳವು ಇದು ಕಲ್ಲೇದೇವರಪುರ ಗ್ರಾಮದ ಪಶ್ಚಿಮ ದಿಕ್ಕಿನಲ್ಲಿ ಹರಿಯುತ್ತದೆ. ಶಾಸನಗಳಲ್ಲಿ ಈ ಹಳ್ಳವನ್ನು ‘ಹನೆಯತೊರೆ’ ಎಂದು ಉಲ್ಲೇಖಿಸಲಾಗಿದೆ.[1] ಇತ್ತೀಚಿನವರೆಗೆ ಪ್ರಾಗಿತಿಹಾಸ ಕಾಲದ ಯಾವುದೇ ಪ್ರಕಾರದ ಅವಶೇಷಗಳು ಈ ಗ್ರಾಮದಲ್ಲಿ ಪತ್ತೆಯಾಗಿಲ್ಲವಾದರೂ ಇದು ಪ್ರಾಗಿತಿಹಾಸ ಸಂಸ್ಕೃತಿಯ ಮಾನವನ ಚಟುವಟಿಕೆಗಳಿಗೆ ಒಳಪಟ್ಟಿತ್ತೆನ್ನಬಹುದು. ಇಲ್ಲಿಗೆ ಸಮೀಪದ ಸಂಗೇನಹಳ್ಳಿಯ ವಿಶಾಲ ಕೆರೆಯ ಮಧ್ಯೆ ಇರುವ ನಡುಗಡ್ಡೆಯಲ್ಲಿ ನೂತನ ಶಿಲಾಯುಗದ ಸಂಸ್ಕೃತಿಯನ್ನು ವಿವರಿಸುವಲ್ಲಿ ಪ್ರಧಾನ ಪಾತ್ರ ವಹಿಸುವ ಬೂದಿದಿಬ್ಬದ ಉಂಡೆಗಳು, ಉಜ್ಜಿ ನಯಗೊಳಿಸಿದ ಕಲ್ಲಿನ ಕೊಡಲಿಗಳು, ಬೂದು, ಕಪ್ಪು, ಕೆಂಪುವರ್ಣದ ಬಿಳಿವರ್ಣದ ರೇಖಾಚಿತ್ರಗಳಿರುವ ಹೊಳಪುಳ್ಳ ಮಡಕೆಯ ಚೂರುಗಳು ಮತ್ತು ಹುಟ್ಟು ಬಂಡೆಗಳ ಮೇಲೆ ಕುಟ್ಟಿ ಮೂಡಿಸಿದ ವಿವಿಧ ಪ್ರಾಣಿಗಳು, ಮನುಷ್ಯ ಹಾಗೂ ಇತರೆ ಜ್ಯಾಮಿತಿ ವಿನ್ಯಾಸದ ರೇಖಾಕೃತಿಗಳು ಪತ್ತೆಯಾಗಿವೆ.[2] ಚಿತ್ರದುರ್ಗ ಸಮೀಪದ ಕುಂಚಿಗನಹಾಳು ಕಣಿವೆ. ಬೆಳಗಟ್ಟ ಪರಿಸರದ ಎದ್ದುಲಬಂಡೆ, ದೊಡ್ಡ ಸಿದ್ದವನಹಳ್ಳಿಯ ಪರಿಸರದಲ್ಲಿ ದೊರೆತ ರೇಖಾಕೃತಿಗಳಲ್ಲಿ ಮತ್ತು ಇಲ್ಲಿನ ರೇಖಾಕೃತಿಗಳಲ್ಲಿ ಬಹುಮಟ್ಟಿನ ಹೋಲಿಕೆ ಇರುವುದು ಗಮನಾರ್ಹ. ಕಲ್ಲೇದೇವರಪುರ ಗ್ರಾಮದ ಹೊರವಲಯದಲ್ಲಿ ಇತ್ತೀಚೆಗೆ ಆದಿ ಇತಿಹಾಸ ಕಾಲದ ಕೆಂಪುವರ್ಣದ ಮೃತ್ಪಾತ್ರೆಯ ಚೂರುಗಳು ಲಭ್ಯವಾಗಿವೆ. ಚಂದ್ರವಳ್ಳಿ, ಚಿಪ್ಪಿನಕೆರೆ, ಮತ್ತು ಆಕನೂರುಗಳಂತಹ ಆದಿ ಇತಿಹಾಸ ಕಾಲದ ನೆಲೆಗಳ ಪರಿಸರದಲ್ಲಿರುವ ಈ ಗ್ರಾಮ ಬಹು ಹಿಂದೆಯೇ ಮಾನವನ ಒಡನಾಟಕ್ಕೆ ಇಳಪಟ್ಟದ್ದು ದೃಢಪಡುತ್ತದೆ.
ದೇವಾಲಯಗಳು
ಒಂದು ಪ್ರದೇಶದ ಸಾಂಸ್ಕೃತಿಕ ಅಧ್ಯಯನದಲ್ಲಿ ದೇವಾಲಯಗಳ ಪಾತ್ರ ಅಗ್ರಗಣ್ಯವಾಗಿದ್ದು, ಮಹತ್ವದ ವಿಶ್ಲೇಷಣೆಗಳಿಗೆ ಒಳಪಡುತ್ತವೆ. ಅರಸರ ಆಶ್ರಯ, ಪಾಲನೆ ಮತ್ತು ಪೋಷಣೆಯ ಫಲವಾಗಿ ಬೃಹತ್ತಾಗಿ ಬೆಳೆದ ದೇವಾಲಯಗಳು ಮಧ್ಯಕಾಲದ ವೇಳೆಗೆ ಸಮಾಜದ ಕೇಂದ್ರಬಿಂದುಗಳಾಗಿ ಜನುಮದಲ್ಲಿ ಅಚ್ಚಳಿಯದ ಸ್ಥಾನ ಪಡೆದವು. ಕಲ್ಲೇದೇವರಪುರ ಗ್ರಾಮದಲ್ಲಿ ಕಲ್ಲೇಶ್ವರ, ತ್ರಿಕೂಟಲಿಂಗೇಶ್ವರ, ಅಳಳ್ಳಿಬಸವಣ್ಣ ಮತ್ತು ಗುಗ್ಗರಿ ಬಸವಣ್ಣ ದೇವಾಲಯಗಳಿವೆ.
ಕಲ್ಲೇಶ್ವರ ದೇವಾಲಯ
ಕಲ್ಲೇದೇವರಪುರ ಹಾಗೂ ಸುತ್ತಮುತ್ತಲಿನ ಜನರ ಬಹುಮುಖ್ಯ ಆರಾಧ್ಯದೈವ ಕಲ್ಲೇಶ್ವರದೇವರ ದೇವಾಲಯವಿರುವುದು ಗ್ರಾಮದ ಮಧ್ಯಭಾಗದಲ್ಲಿ. ಶಾಸನಗಳಲ್ಲಿ ಉಲ್ಲೇಖಿತವಾಗಿರುವಂತೆ ಇದರ ಹೆಸರು ಕಲ್ಲಿನಾಥ.[3] ಕಲ್ಲಿನಾಥ ದೇವರಿಂದ ಈ ಗ್ರಾಮವು ಕಲ್ಲಿನಾಥಪುರ, ಕಲ್ಲೇದೇವರಪುರ ಎಂಬ ಹೆಸರು ಪಡೆದಿದೆ.
ನಾಡಿನ ಎಲ್ಲೆಡೆಯಲ್ಲಿಯೂ ದೇವಾಲಯಗಳಿಗೆ ಐತಿಹ್ಯಗಳಿರುವಂತೆ ಕಲ್ಲೇಶ್ವರ ದೇವಾಲಯಕ್ಕೆ ಸಂಬಂಧಿಸಿದಂತೆ ಜನಪದರಲ್ಲಿ ಐತಿಹ್ಯವೊಂದು ಪ್ರಚಲಿತದಲ್ಲಿದೆ. ಪ್ರಸ್ತುತ ದೇವಾಲಯವಿರುವ ಪ್ರದೇಶವು ಹಿಂದೊಮ್ಮೆ ಕಾಡು ಪೆಳೆಗಳಿಂದ ಆವೃತವಾಗಿತ್ತು. ದೂರದೇಶದಿಂದ ವ್ಯಾಪಾರ ಮಾಡುತ್ತಾ ಬಂದ ಮಲ್ಲಸೆಟ್ಟಿಯೆಂಬ ವರ್ತಕನು ದಣಿವಾರಿಸಿಕೊಳ್ಳಲು ಈ ಪ್ರದೇಶದಲ್ಲಿ ನೆಲೆಯೂರಿದ. ತೀವ್ರ ಸುತ್ತಾಟದಿಂದ ಬಳಲಿದ್ದ ಅವನು ತನ್ನ ಹಸಿವನ್ನು ನೀಗಿಸಿಕೊಳ್ಳಲು ಅಲ್ಲಿಯೇ ಇದ್ದ ಲಿಂಗಾಕೃತಿಯ ಕಲ್ಲಿನ ಬದಿಯಲ್ಲಿ ಇನ್ನೆರಡು ಕಲ್ಲುಗಳನ್ನಿಟ್ಟು ಒಲೆಯೂಡಿ ಮೃತ್ಪಾತ್ರೆಯಲ್ಲಿ ಅಡುಗೆ ಮಾಡತೊಡಗಿದ. ಮಣ್ಣಿನ ಪಾತ್ರೆಯಲ್ಲಿ ಬೇಯುತ್ತಿದ್ದ ಅನ್ನವು ಇದ್ದಕ್ಕಿದ್ದಂತೆ ರಕ್ತವಾಗಿ ಮಾರ್ಪಟ್ಟಿತಂತೆ. ಇದನ್ನು ಚೆಲ್ಲಿದ ವ್ಯಾಪಾರಿ ಪುನಃ ಅಡುಗೆ ಮಾಡಲು ಮುಂದಾದಾಗ ಇದೇ ಘಟನೆ ಪುನರಾವರ್ತನೆಯಾಯಿತು. ಇದರಿಂದ ಚಿಂತಾಕ್ರಾಂತನಾದ ವ್ಯಾಪಾರಿ ದೇವರ ಮೋರೆ ಹೋದನು. ಅಗ ದೇವರು ಅಪ್ರಾಪ್ತ ಬಾಲಕನಲ್ಲಿ ಮೈದುಂಬಿ ಬಂದು ನೀನು ಒಲೆಗುಂಡೆದು ಭಾವಿಸಿದ ನಾನು ಒಲೆಗುಂಡಲ್ಲ, ನಾನು ಕಲ್ಲಿನಾಥ, ಕಲ್ಲಿನಾಥನಾಗಿ ಉದ್ಭವನಾಗಿದ್ದೇನೆ ಎಂದು ಉದ್ಗರಿಸಿತಂತೆ. ಮಲ್ಲಸೆಟ್ಟಿಯು ತಿಳಿಯದೆ ತನ್ನಿಂದಾದ ತಪ್ಪಿಗಾಗಿ ದೇವರಲ್ಲಿ ಕ್ಷಮೆಕೋರಿದನು. ಆಗ ಲಿಂಗದ ಕಲ್ಲಿನಿಂದ ಒಂದು ತುಂಡು ಸಿಡಿದು ‘ನೀನು ವ್ಯಾಪಾರ ಮಾಡುವಾಗ ಈ ಕಲ್ಲನ್ನೇ ತೂಕದ ಕಲ್ಲನ್ನಾಗಿ ಬಳಸು’ ಎಂದು ಆದೇಶವಿತ್ತಿತಂತೆ. ಇದನ್ನು ಪಾಲಿಸಿದ ವ್ಯಾಪಾರಿಗೆ ವೃತ್ತಿಯಲ್ಲಿ ಲಾಭವಾಗಿ ಮಲ್ಲಸೆಟ್ಟಿಯು ದೇವಾಲಯ ಕಟ್ಟಿಸುವುದುರ ಮೂಲಕ ಭಕ್ತಿಯನ್ನು ಪ್ರದರ್ಶಿಸಿದನೆಂಬುದು ಪ್ರತೀತಿ.
ಪೂರ್ವಾಭಿಮುಖವಾಗಿರುವ ಕಲ್ಲೇಶ್ವರ ದೇವಾಲಯದ ಮೂಲ ತಳವಿನ್ಯಾಸದಲ್ಲಿ ಗರ್ಭಗೃಹ, ಅಂತರಾಳ, ನವರಂಗ, ಮುಖಮಂಟಪ ಮತ್ತು ನಂದಿ ಮಂಟಪಗಳಿವೆ. ಇವುಗಳಿಗೆ ಸೇರಿದಂತೆ ಇತ್ತೀಚೆಗೆ ಅನೇಕ ಭಾಗಗಳನ್ನು ಕಟ್ಟಿಸಿರುವರು. ಗರ್ಭಗೃಹದಲ್ಲಿರುವ ಒಂದು ಅಡಿ ಎತ್ತರದ ಶಿವಲಿಂಗಕ್ಕೆ ಬೆಳ್ಳಿಯ ಮುಖವಾಡವನ್ನು ಅಳವಡಿಸಿದ್ದಾರೆ. ಗರ್ಭಗೃಹ ಮತ್ತು ಅಂತರಾಳದ ಬಾಗಿಲುವಾಡಗಳಿಗೆ ಹೊದಿಸಿರುವ ಹಿತ್ತಾಳೆಯ ಕವಚಗಳಲ್ಲಿ ಶೈವ ದ್ವಾರಪಾಲಕರು, ಹೂಬಳ್ಳಿಗಳು, ಅಲಂಕರಣಗಳು, ಲಲಾಟದಲ್ಲಿ ಗಜಲಕ್ಷ್ಮಿಯ ಉಬ್ಬು ರಚನೆಯನ್ನು ಕಾಣಬಹುದು. ನವರಂಗದ ನಾಲ್ಕೂದಿಕ್ಕಿಗೆ ಮೊದಲು ದ್ವಾರಗಳಿದ್ದವು. ಆದರೆ ಪ್ರಸ್ತುತ ಉತ್ತರದಿಕ್ಕಿನ ದ್ವಾರಕ್ಕೆ ಹೊಂದಿಕೊಂಡಂತೆ ಕೊಠಡಿ ಕಟ್ಟಿರುವರು. ನವರಂಗದಲ್ಲಿ ನಾರುಗಲ್ಲಿನಲ್ಲಿ (Soap Stone) ಕಡೆದ ಗಂಟೆಯಾಕೃತಿಯ ನಾಲ್ಕು ಕಂಬಗಳಿವೆ. ತಿರುಗಣೆ ಯಂತ್ರದಿಂದ ತಯಾರಿಸಿರುವ ಈ ಕಂಬಗಳಲ್ಲಿ ಚಚ್ಚೌಕ ಪೀಠ, ಚೌಕಾಕಾರ, ವೃತ್ತಾಕಾರದ ಬಳೆಗಳ ರಚನೆ, ಘಂಟಾಕಾರ, ಚೌಕಾಕಾರದ ಫಲಕ ಮತ್ತು ಬೋದುಗೆಗಳಿವೆ. ನವರಂಗದ ಛತ್ತಿನಲಿರುವುದು ಅಧೋಮುಖ ಪದ್ಮದ ರಚನೆ. ನವರಂಗದ ದಕ್ಷಿಣ ದ್ವಾರವು ತ್ರಿಶಾಖಾ ರೀತಿಯದು. ಇದರಲ್ಲಿ ಬಳ್ಳಿಗಳಿಂದ ಕೂಡಿದ ಲತಾ ಶಾಖೆ, ಸ್ತಂಭದಿಂದಾದ ಸ್ತಂಭಶಾಖೆ, ವ್ಯಾಳದಿಂದೊಡಗೂಡಿದ ವ್ಯಾಳಶಾಖೆಗಳಿವೆ. ಪೇದ್ಯಭಾಗದಲ್ಲಿರುವ ಶೈವದ್ವಾರಪಾಲಕರು ಅಲಂಕೃತವಾಗಿದ್ದು, ಕಿರೀಟಮುಕುಟ, ಕರ್ಣಕುಂಡಲ, ಹಾರ, ಸರ, ನಡುಪಟ್ಟಿ, ಕಾಲುಕಡಗ, ನೂಪುರಗಳನ್ನು ಧರಿಸಿರುವರು. ಕೈಗಳಲ್ಲಿ ತ್ರಿಶೂಲ, ಢಮರು, ಗದೆ ಮತ್ತು ಅಭಯಹಸ್ತದಲ್ಲಿರುವರು. ಲಲಾಟ ಫಲಕದಲ್ಲಿರುವುದು ಗಜಲಕ್ಷ್ಮಿಯ ಬಿಂಬ. ದಕ್ಷಿಣದಿಕ್ಕಿನ ಮುಖಮಂಟಪದಲ್ಲಿನ ನಾಲ್ಕು ಕಂಬಗಳು ನವರಂಗದಲ್ಲಿನ ಕಂಬಗಳಂತೆಯೇ ಇವೆ. ನವರಂಗದ ಮುಂದಿನ ಮುಖಮಂಟಪವು ವಿಜಯನಗರೋತ್ತರ ಕಾಲದಲ್ಲಿ ನಿರ್ಮಾಣವಾಗಿದೆ. ಇಲ್ಲಿನ ನಾಲ್ಕು ಕಂಬಗಳನ್ನು ಚೌಕ ಮತ್ತು ಅಷ್ಟ ಪಾರ್ಶ್ವಗಳಲ್ಲಿ ಕೆತ್ತಿರುವರು. ಇಲ್ಲಿ ಇತ್ತೀಚಿಗೆ ವಿಸ್ತರಿಸಿ ಕಟ್ಟಿದ ಕೊಠಡಿಗಳಲ್ಲಿ ವೀರಭದ್ರ ಮತ್ತು ಗೌರಮ್ಮನ ಶಿಲ್ಪಗಳನ್ನು ಪ್ರತಿಷ್ಠಾಪಿಸಿರುವರು. ಮುಖಮಂಟಪದ ದ್ವಾರವು ಲತಾಶಾಖೆ, ಸ್ಥಂಭಶಾಖೆಗಳಿಂದ ಅಲಂಕೃತವಾಗಿದೆ. ಲಲಾಟದಲ್ಲಿರುವುದು ಗಣೇಶನ ಉಬ್ಬುಶಿಲ್ಪ, ದೇಗುಲದ ದಕ್ಷಿಣ ಮತ್ತು ಪೂರ್ವಕ್ಕೆ ದೊಡ್ಡನಂದಿ ವಿಗ್ರಹಗಳಿವೆ.
ದೇವಾಲಯದ ಅಧಿಷ್ಠಾನದಲ್ಲಿ ಉಪಾನ, ಕಂಠ, ತ್ರಿಪಟ, ಕುಮುದ, ಜಗತಿಯ ರಚನೆಗಳಿವೆ. ಅಲಂಕಾರರಹಿತ ಭಿತ್ತಿಯಮೇಲೆ ಚಜ್ಜವಿದೆ. ಗರ್ಭಗೃಹದ ಮೇಲಿರುವುದು ಕದಂಬ ನಾಗರ ಅಥವಾ ಫಾಂಸನಾ ಮಾದರಿಯ ಶಿಖರ. ಒಂದರ ಮೇಲೆ ಒಂದರಂತೆ ಕಿರಿದಾಗುತ್ತಾ ಸಾಗಿರುವ ನಾಸಿ, ಅಲಂಕಾರಯುಕ್ತ ಕಪೋತಗಳುಳ್ಳ ಪಿರಮಿಡ್ಡಿನಾಕಾರದ ಶಿಖರವಿದು. ಇದರ ಮೇಲೆ ಗ್ರೀವದ ತರುವಾಯ ಚೌಕಘಂಟಾ ಮತ್ತು ಕಲಶವಿದೆ. ಇದು ಹಂಪಿಯ ಹೇಮಕೂಟ ಪರಿಸರದ ದೇವಾಲಯಗಳ ಶಿಖರಗಳನ್ನು ನೆನಪಿಗೆ ತರುತ್ತದೆ. ಗರ್ಭಗೃಹದ ಮುಂಬದಿಯ ಸುಖನಾಸದ ಮೇಲೆ ಸಿಂಹದೊಂದಿಗೆ ಸೆಣಸುತ್ತಿರುವ ಸಳ (ಹೊಯ್ಸಳರ ಲಾಂಛನ)ನ ದುಂಡು ಶಿಲ್ಪವಿದ್ದು, ಸಳನ ಶಿಲ್ಪ ಭಗ್ನವಾಗಿದೆ. ಕಲ್ಲೇಶ್ವರ ದೇಗುಲದ ಗರ್ಭಗೃಹ, ಅಂತರಾಳ, ನವರಂಗದ ರಚನೆಗಳು ಕಾಲಮಾನದ ದೃಷ್ಠಿಯಿಂದ ಹೊಯ್ಸಳರ ಅವಧಿಯ ನಿರ್ಮಿತಿಗಳು. ಮುಖಮಂಟಪ ಮಾತ್ರ ವಿಜಯನಗರೋತ್ತರ ಕಾಲದ್ದು. ಬಹುಶಃ ದೇವಾಲಯ ಜೀರ್ಣೋದ್ಧಾರಗೊಂಡ ಅವಧಿಯಲ್ಲಿ ಈ ಭಾಗ ನಿರ್ಮಾಣವಾಗಿರಬಹುದು.
ದೇವಾಲಯಗಳ ನಿರ್ಮಾಣದ ನಂತರ ಅರಸರು ದಾನದತ್ತಿಗಳನ್ನು ಅದರ ನಿರ್ವಹಣೆಗಾಗಿ ನೀಡುತ್ತಿದ್ದರು. ಕಲ್ಲೇದೇವರಪುರದ ಕಲ್ಲೇಶ್ವರ ದೇಗುಲದ ದಕ್ಷಿಣ ದಿಕ್ಕಿನ ಮುಖಮಂಟಪದಲ್ಲಿನ ಶಾಸನ[4] ದೇವಗಿರಿಯ ಸೇವುಣರದೊರೆ ರಾಮಚಂದ್ರನ ದೇವನದು. ಇದರ ಕಾಲ ಕ್ರಿ.ಶ.೧೨೭೯. ರಾಮಚಂದ್ರ ದೇವನ ಸಾಮಂತ ಹೆಮ್ಮಾಡಿದೇವ ಕೊಟ್ಟೂರು ವ್ರಿತ್ರಿಯ ಮಾಲೂರು ಗ್ರಾಮದ ಭೂಮಿಯನ್ನು ಕಲ್ಲಿನಾಥನಿಗೆ ದಾನ ನೀಡಿದ್ದುದನ್ನು ಈ ಶಾಸನ ತಿಳಿಸುತ್ತದೆ. ತಿರುಮಲಭಟ್ಟರು ಕಲ್ಲಿನಾಥನ ಅಭಿಷೇಕಕ್ಕೆಂದೇ ಗದ್ದೆಯೊಂದನ್ನು ನೀಡಿದ್ದರು.[5] ಕಲ್ಲಿನಾಥ ದೇವರ ರಂಗಭೋಗಕ್ಕೆ ಕೆಲವು ಮತ್ತರು ಭೂಮಿಯನ್ನು ಬೀಚಗೌಡನೆಂಬುವನು ದತ್ತಿ ನೀಡಿದ್ದನು.[6] ಶಾಸನದಲ್ಲಿನ ಅಕ್ಷರಗಳ ತೃಟಿತತೆಯಿಂದ ದಾನದ ಪ್ರಮಾಣ ತಿಳಿಯುತ್ತಿಲ್ಲ.
ತ್ರಿಕೂಟ ಲಿಂಗೇಶ್ವರ
ಕಲ್ಲೇಶ್ವರ ದೇವಾಲಯದ ಆವರಣಕ್ಕೆ ಹೊಂದಿಕೊಂಡಂತೆ ಉತ್ತರಾಭಿಮುಖವಾಗಿರುವುದೇ ತ್ರಿಕೂಟ ಲಿಂಗೇಶ್ವರ ದೇವಾಲಯ. ಹೆಸರೇ ಸೂಚಿಸುವಂತೆ ಇದು ತ್ರಿಕೂಟ ಅಂದರೆ ಮೂರು ಗರ್ಭಗೃಹಗಳಿಂದ ಕೂಡಿರುವಂಥಾದ್ದು. ಶಾಸನದಲ್ಲಿ ಉಕ್ತವಾಗಿರುವಂತೆ ಈ ದೇಗುಲ ಪ್ರಾಚೀನ ಹೆಸರು ಮಣಲೇಶ್ವರ.[7] ಕ್ರಮೇಣ ಈ ಹೆಸರು ಮರೆಯಾಗಿ ತ್ರಿಕೂಟೇಶ್ವರ ಎಂಬ ಹೆಸರು ಬಂದಿದೆ. ದೇವಾಲಯವು ತಲಾ ಮೂರು ಗರ್ಭಗೃಹ ಮತ್ತು ಅಂತರಾಳಗಳು ಹಾಗೂ ಇವುಗಳನ್ನು ಒಳಗೊಂಡಂತೆ ನವರಂಗವಿದೆ. ದೇವಾಲಯದ ಉತ್ತರಾಭಿಮುಖವಾಗಿರುವುದು ಮುಖ್ಯ ಗರ್ಭಗೃಹ, ಇದರಲ್ಲಿನ ಲಿಂಗವನ್ನು ಬ್ರಹ್ಮ ಎಂದೂ, ಪಶ್ಚಿಮಾಭಿಮುಖವಾಗಿರುವ ಗರ್ಭಗೃಹದಲ್ಲಿನ ಲಿಂಗವನ್ನು ವಿಷ್ಣು ಎಂದೂ, ಪೂರ್ವಾಭಿಮುಖವಾಗಿರುವ ಗರ್ಭಗೃಹದಲ್ಲಿನ ಲಿಂಗವನ್ನು ಮಹೇಶ್ವರ ಎಂದೂ ಕರೆಯುವುದು ವಾಡಿಕೆ. ಕಲ್ಯಾಣ ಚಾಲುಕ್ಯ ಶೈಲಿಯ ಈ ಲಿಂಗಗಳ ಎತ್ತರ ಕ್ರಮವಾಗಿ ೨.೫, ೨.೩, ೨.೮, ಅಡಿಗಳಿವೆ. ಮೂರು ಗರ್ಭಗೃಹಗಳ ಬಾಗಿಲುವಾಡದಲ್ಲಿ ಅರೆಗಂಬ ಪೂರ್ಣಕುಂಬಗಳ ರಚನೆಗಳಿವೆ. ಲಲಾಟ ಫಲಕದಲ್ಲಿ ಯಾವುದೇ ಬಿಂಬವಿಲ್ಲ. ದ್ವಾರಗಳ ಮೇಲ್ಪದಿಯ ಉತ್ತರಾಂಗ ಭಾಗದಲ್ಲಿರುವ ಶಿಖರದ ರಚನೆಗಳು ಔತ್ತರೇಯ ಮಾದರಿಯವು. ಅಂತರಾಳಕ್ಕೆ ಹೊಂದಿಕೊಂಡಂತಿರುವ ನವರಂಗದಲ್ಲಿ ತಿರುಗಣೆ ಯಂತ್ರದಿಂದ ಕಡೆದ ಗಂಟೆಯಾಕೃತಿಯ ನಾಲ್ಕು ಕಂಬಗಳಿವೆ. ಇವುಗಳಿಗೆ ಬಳಸಿದ ಶಿಲೆ ನಾರುಗಲ್ಲು. ಸ್ಥಳೀಯವಾಗಿ ಲಭ್ಯವಿರದ ಈ ಶಿಲೆಯನ್ನು ಬೇರೆಡೆಯಿಂದ ತಂದು ದೇವಾಲಯ ನಿರ್ಮಿಸಲಾಗಿದೆ. ನವರಂಗದ ಭಿತ್ತಿಯಲ್ಲಿ ೬ ದೇವಕೋಷ್ಟಗಳಿದ್ದು, ಇವುಗಳ ಮೇಲೆ ನಾಗರ ಮಾದರಿಯ ಶಿಖರಗಳಿವೆ. ತ್ರಿಕೂಟ ದೇವಾಲಯದಲ್ಲಿ ಮಹಿಷಾಸುರ ಮರ್ಧಿನಿ, ನಾರಾಯಣ, ಸರಸ್ವತಿಯ ಶಿಲ್ಪಗಳಿರುವುದು ವಾಡಿಕೆ. ಆದರೆ ಇಲ್ಲಿನ ಶಿಲ್ಪಗಳೆಲ್ಲ ಕಲ್ಲೇಶ್ವರ ದೇವಾಲಯದಲ್ಲಿವೆ. ನವರಂಗದ ದ್ವಾರವು ಅಲಂಕೃತ ಕೆತ್ತನೆಗಳಿಂದ ಕೂಡಿದ್ದು, ಶೈವ ದ್ವಾರಪಾಲಕರು ತಮ್ಮ ಕೈಗಳಲ್ಲಿ ತ್ರಿಶೂಲ, ಡಮರು, ಗದೆ ಮತ್ತು ಅಭಯ ಹಸ್ತದಲ್ಲಿ ನಿಂತಿರುವರು. ಉಳಿದಂತೆ ತ್ರಿಶಾಖೆಗಳಿರುವ ದ್ವಾರದಲ್ಲಿ ಬಳ್ಳಿಯ ಸುರುಳಿಗಳೊಡನೆ ಚಿತ್ರಿಸಿರುವ ವ್ಯಾಳದಿಂದೊಡನೆಗೂಡಿದ ವ್ಯಾಳಶಾಖೆ, ವಜ್ರದ ಪಟ್ಟಿಕೆಯಿಂದಾದ ವಜ್ರಶಾಖೆ, ಸ್ಥಂಭದಿಂದಾದ ಸ್ಥಂಭ ಸಾಖೆಗಳಿವೆ. ಲಲಾಟಫಲಕದಲ್ಲಿ ಸಂಪತ್ತಿಗೆ ಹೆಸರಾದ ಗಜಲಕ್ಷ್ಮಿಯ ಬಿಂಬವಿದೆ. ದ್ವಾರದ ಮೇಲಿನ ಕೈಪಿಡಿಯ ಗೋಡೆಯ ಕೂಡಿನಲ್ಲಿ ಕಾರ್ತೀಕೇಯನ ಮೂರ್ತಿಯನ್ನು ಪ್ರತಿಷ್ಠಾಪಿಸಿರುವರು. ದೇಗುಲ ಅಧಿಷ್ಟಾನ ಮಣ್ಣಲ್ಲಿ ಹೂತಿದ್ದು, ಭಿತ್ತಿಯು ಅಲಂಕಾರ ರಹಿತವಾಗಿದೆ. ಗರ್ಭಗೃಹಗಳ ಮೇಲ್ಪದಿಯಲ್ಲಿ ಫಾಂಸನಾ ಮಾದರಿಯ ಶಿಖರಗಳಿದ್ದ ಕುರುಹುಗಳಿವೆ. ಆದರೆ ಅವುಗಳಾವುವೂ ಉಳಿದು ಬಂದಿಲ್ಲ.
ಕಾಲದ ದೃಷ್ಠಿಯಿಂದ ಈ ದೇವಾಲಯ ಕಲ್ಯಾಣಿ ಚಾಲುಕ್ಯರ ಅವಧಿಯಲ್ಲಿ ನಿರ್ಮಾಣವಾದದ್ದು ಮಣಲೇಶ್ವರ ದೇವರ ಅಂಗಭೋಗ, ರಂಗಭೋಗ ಮತ್ತು ನಂದಾದೀವಿಗೆಗೆ ದತ್ತಿ ನೀಡಿದ್ದನ್ನು ಕ್ರಿ.ಶ. ೧೨೩೫ ಶಾಸನ ತಿಳಿಸುತ್ತದೆಯಾದರೂ, ಅದರ ಅಕ್ಷರಗಳ ತೃಟತತೆಯಿಂದ ಯಾರು ಏನನ್ನು ದಾನ ನೀಡಿದರು?, ಅದನ್ನು ಯಾರು ಸ್ವೀಕರಿಸಿದರು? ಎಂಬುದನ್ನು ತಿಳಿಯಲಸಾಧ್ಯ.[8]
ಅಳ್ಳಳ್ಳಿ ಬಸವಣ್ಣ ದೇವಾಲಯ
ಕಲ್ಲೇದೇವರಪುರ ಗ್ರಾಮದ ದಕ್ಷಿಣ ದಿಕ್ಕಿನ ಹೊರವಲಯದ ಜಮೀನಿನಲ್ಲಿ ಪೂರ್ವಾಭಿಮುಖವಾಗಿರುವ ಪುಟ್ಟದೇವಾಲಯವಿದು. ಸುಮಾರು ೬ ಅಡಿ ಎತ್ತರದ ಸ್ಥಂಭದ ಮೇಲೆ ಕಲ್ಲು ಚಪ್ಪಡಿಗಳನ್ನು ಬಳಸಿ ಪೆಟ್ಟಿಗೆಯಾಕಾರದ ಪುಟ್ಟ ಗುಡಿ ಕಟ್ಟಿರುವರು. ಇದು ನೋಡಿದ ತಕ್ಷಣ ಚಿತ್ರದುರ್ಗ ಬೆಟ್ಟದಲ್ಲಿನ ಒಂಟಿಕಲ್ಲು ಬಸವನ ದೇಗುಲವು ನೆನಪಾಗುವುದು. ಇದರಲ್ಲಿ ಪುಟ್ಟ ನಂದಿ ವಿಗ್ರಹವನ್ನು ಪ್ರತಿಷ್ಠಾಪಿಸಿರುವರು.
ಗುಗ್ಗರಿ ಬಸವನ ದೇವಾಲಯ
ಗ್ರಾಮದ ಉತ್ತರದಿಕ್ಕಿಗೆ ಇರುವ ಈ ದೇಗುಲ ಪೂರ್ವಾಭಿಮುಖವಾಗಿದೆ. ಇದರಲ್ಲಿ ಎರಡು ಅಡಿ ಎತ್ತರದ ಪುಟ್ಟ ನಂದಿಯ ಶಿಲ್ಪವಿದು. ನಂದಿ ಶಿಲ್ಪವನ್ನು ಜನಪದರು ಬಸವ, ಬಸವಣ್ಣ ಎಂದೆಲ್ಲಾ ಕರೆಯುತ್ತಾರೆ. ಪ್ರತಿವರ್ಷವೂ ಹಂಪೆಯ ಹುಣ್ಣಿಮೆಯಂದು ಗುಗ್ಗರಿ ಉತ್ಸವ ಈ ದೇಗುಲದಲ್ಲಿ ಜರುಗುವುದರಿಂದ ಇದಕ್ಕೆ ಗುಗ್ಗರಿ ಬಸವಣ್ಣ ಎಂಬ ಹೆಸರು ಪಡೆದಿದೆ.
ಮೂರ್ತಿಶಿಲ್ಪ
ನಾಡಿನಲ್ಲಿ ದೇವತಾರಾಧನೆ ಮತ್ತು ದೇವಾಲಯಗಳ ನಿರ್ಮಾಣಕಾರ್ಯ ಎಂದು ಆರಂಭವಾಯಿತೋ ಅಂದಿನಿಂದಲೇ ದೇವತಾಮೂರ್ತಿಗಳ ಪ್ರತಿಷ್ಠಾಪನೆ ಮತ್ತು ಆರಾಧನೆ ಸಾಗಿಬಂದಿದೆ. ಯಾವುದೇ ದೇವಾಲಯವಾದರೂ ಒಂದಲ್ಲಾ ಒಂದು ಸಾಂಕೇತಿಕ ಮೂರ್ತಿಯನ್ನು ಹೊಂದಿರುವುದು ಸ್ಪಷ್ಟ. ಕಲ್ಲೇದೇವರಪುರದಲ್ಲಿ ಯತಿ, ಸಪ್ತಮಾತೃಕೆಯರು, ನಾರಾಯಣ, ವೀರಭದ್ರ, ಕಾರ್ತೀಕೇಯ, ದಕ್ಷಬ್ರಹ್ಮ ಮತ್ತು ನಂದಿಯ ಶಿಲ್ಪಗಳಿವೆ.
ಯತಿ ಶಿಲ್ಪ
ಕಲ್ಲೇಶ್ವರ ದೇಗುಲದ ನವರಂಗದ ಉತ್ತರಕ್ಕೆ ಇತ್ತೀಚೆಗೆ ವಿಸ್ತರಿಸಿ ಕಟ್ಟಿರುವ ಚಿಕ್ಕಕೊಠಡಿಯಲ್ಲಿ ಯತಿಯೊಬ್ಬನ ಶಿಲ್ಪವಿದೆ. ದಕ್ಷಿಣದಿಕ್ಕಿಗೆ ಮುಖಮಾಡಿರುವ ಈ ಶಿಲ್ಪ ಹಸಿರು ಶಿಲೆಯದು ಹಾಗೂ ಸ್ಥಳೀಯರು ಗುರುತಿಸುವಂತೆ ಈ ಶಿಲ್ಪ ಸಿದ್ಧಪ್ಪನದು. ಇದು ೨ ಅಡಿ ಎತ್ತರ, ೧ ಅಡಿ ಅಗಲವಿದೆ. ಶಿಲ್ಪದ ಲಕ್ಷಣಗಳನ್ನು ಗಮನಿಸಿದರೆ ಈತನ ಕಿವಿಯಲ್ಲಿ ದೊಡ್ಡದಾದ ಕರ್ಣಕುಂಡಲ, ಕೊರಳಲ್ಲಿ ಸರ, ರುದ್ರಾಕ್ಷಿಯ ಮಾಲೆ, ಕೈಗಳಲ್ಲಿಯೂ ರುದ್ರಾಕ್ಷಿಯ ಕೆಯೂರ ಮತ್ತು ಕಂಕಣಗಳನ್ನೂ ಕಾಲಿಗೆ ಕಾಲ್ಗಡಗವನ್ನೂ ಧರಿಸಿರುವನು. ಈತನು ಮುಖಭಾವದಲ್ಲಿ ದೊಡ್ಡಕಣ್ಣು, ದಪ್ಪನೆಯತುಟಿ, ಊದು ಕೆನ್ನೆಗಳು ಇರುವಂತೆ ಶಿಲ್ಪಿಯು ಖಂಡರಿಸಿದ್ದಾನೆ. ಸುಖಾಸೀನನಾಗಿ ಕುಳಿತ ಇವನು ತನ್ನ ಎಡಗೈಯನ್ನು ಆರಾಮವಾಗಿ ಮಂಡಿಯ ಮೇಲಿರುವಂತೆ ಇಳಿಬಿಟ್ಟಿರುವನು. ಶಿಲ್ಪದಲ್ಲಿ ಗಮನ ಸೆಳೆಯುವ ಲಕ್ಷಣವೆಂದರೆ, ಬಲಗೈಯಲ್ಲಿ ಹಿಡಿದಿರುವ ದಂಡ. ಇದರ ಉದ್ದ ೧.೧ ಅಡಿ. ಹರಡಿರುವ ಈತನ ಕೇಶರಾಶಿಯು ನೆರಿಗೆ ನೆರಿಗೆಯಂತೆ ಬಾಚಿದಂತಿದ್ದು ಆತನ ಎರಡೂ ಭುಜಗಳ ಮೇಲೆ ಇಳಿಬಿದ್ದಿದೆ. ಈತನ ನೀಳಜಡೆ ದಂಡ ಮತ್ತು ರುದ್ರಾಕ್ಷಿಯ ಮಾಲೆಗಳು ಈತ ಶೈವ ಪಂಥೀಯನೆಂಬುದನ್ನು ಶೃತಪಡಿಸುತ್ತವೆ. ಭುಜ ಮತ್ತು ಬೆನ್ನನ್ನು ಸುತ್ತುವರೆದಿರುವ ಒಂದು ಎಳೆಯ ಉಪವೀತವನ್ನು ಧರಿಸಿರುವನು. ಬಲಗೈಯಲ್ಲಿ ಹಿಡಿದಿರುವ ದಂಡ ಈ ಶಿಲ್ಪದಲ್ಲಿನ ಮುಖ್ಯ ಆಕರ್ಷಣೆ. ದಂಡ ಅಧಿಕಾರದ ಸಂಕೇತ. ಕರ್ನಾಟಕದ ಕೆಲವು ಶಾಸನಗಳಲ್ಲಿ ಮತ್ತು ಸಾಹಿತ್ಯ ಕೃತಿಗಳಲ್ಲಿ ದಂಡ ಮತ್ತು ಕಟ್ಟಿಗೆಯವರ ಉಲ್ಲೇಖಗಳಿವೆ. ಕ್ರಿ.ಶ. ೧೧೧೮ ರ ಶಿಕಾರಿಪುರ ಶಾಸನವೊಂದು ಅಗ್ರಹಾರದಲ್ಲಿ ವಾಸಿಸುತ್ತಿದ್ದ ಕಟ್ಟಿಗೆ ಮದುವಯ್ಯನನ್ನು ಹೆಸರಿಸುತ್ತದೆ.[9] ವಿಜಯನಗರ ಕಾಲದ ಶಾಸನಗಳಲ್ಲಿ ಕಟ್ಟಿಗೆ ಅಹಮದ್ ಖಾನ್ ಮತ್ತು ಕಟ್ಟಿಗೆ ಲಿಂಗಪ್ಪ ಎಂಬೀರ್ವರ ಉಲ್ಲೇಖಗಳಿವೆ.[10] ಇವರೀರ್ವರು ಅಧಿಕಾರವರ್ಗದವರೆಂಬುದು ಸುವಿಧಿತ.
ಪೆರಿಯಾ ಪುರಾಣವು, ಶ್ರೀಪರ್ವತದ ಮಹಿಮೆಯನ್ನು ಕೊಂಡಾಡುವಾಗ ಪರಮೇಶ್ವರನ ಅರಮನೆಯ ಕಾವಲು ನಾಯಕ ನಮ್ಮೊಡೆಯ ನಂದಿದೇವರು ಎಂದೂ, ಈ ಕೈಲಾಸ ಮಹಾಪರ್ವತದ ರಕ್ಷಕ ನಂದೀಶ್ವರನು ದಟ್ಟವಾದ ನೀಳ್ಜಡೆಯವನಾದ ಪರಶಿವನ ಅನುಗ್ರಹದಿಂದ ಸೇವೆ ಮಾಡಲೋಸುಗ ಚೂರಿ ಮತ್ತು ಬೆತ್ತಗಳನ್ನು ಪಡೆದುಕೊಂಡನೆಂದು ವರ್ಣಿಸುತ್ತದೆ.[11] ಇದು ಶೈವಕ್ಷೇತ್ರದ ರಕ್ಷಕನ ಕೈಯಲ್ಲಿ ದಂಡವಿರುವುದನ್ನು ಸೂಚಿಸುವುದು. ಚಿತ್ರದುರ್ಗದ ದವಳಪ್ಪನ ಗುಡ್ಡದ ಕಟ್ಟಿಗೆ ಸಂಗಣ್ಣನ ಶಿಲ್ಪದ ಕೈಯಲ್ಲಿರುವ ದಂಡವೂ ಸಹ ಅಧಿಕಾರದ ಸಂಕೇತವೇ ಸರಿ. ಇದು ೧೨ ನೇ ಶತಮಾನದ ಶೈವಪೀಠಗಳ ರಕ್ಷಣಾ ವ್ಯವಸ್ಥೆಯ ಸ್ಥೂಲನೋಟ ನೀಡುತ್ತದೆ. ಈ ಮೇಲಿನ ವಿವರಣೆಗಳು ದಂಡವು ಅಧಿಕಾರದ ಸಂಕೇತವೆಂಬುದನ್ನು ಸೂಚಿಸುತ್ತದೆ. ಇದರಂತೆ ಈ ದಂಡಹಿಡಿದ ಶಿಲ್ಪವೂ ಸಹ ಈ ದೇವಾಲಯದ ಮೇಲ್ವಿಚಾರಕನಾಗಿದ್ದು, ದಂಡ ಈತನಿಗಿದ್ದ ಅಧಿಕಾರದ ಸಂಕೇತ ಎನ್ನಬಹುದು.
ವೀರಭದ್ರ
ಸಂಹಾರ ರೂಪದ ದೈವ ವೀರಭದ್ರ. ದಕ್ಷಬ್ರಹ್ಮನನ್ನು ರಕ್ಷಿಸಲು ಶಿವನ ಕೋಪದ ಫಲವಾಗಿ ಉದಿಸಿದ ಉಗ್ರರರೂಪವಿದು. ಕಲ್ಲೇಶ್ವರ ದೇವಾಲಯದ ಮುಖಮಂಟಪದಲ್ಲಿ ಉತ್ತರಾಭಿಮುಖವಾಗಿ ವೀರಭದ್ರನ ಮೂರ್ತಿಯನ್ನು ಪ್ರತಿಷ್ಠಾಪಿಸಿರುವರು. ಕಪ್ಪುಶಿಲೆಯಲ್ಲಿ ಕಡೆದ ಈ ಶಿಲ್ಪದ ಎತ್ತರ ೬ ಅಡಿಗಳು. ತ್ರಿಭಂಗಿಯಲ್ಲಿ ನಿಂತಿರುವ ವೀರಭದ್ರನು ತನ್ನ ನಾಲ್ಕೂ ಕೈಗಳಲ್ಲಿ ತ್ರಿಶೂಲ, ಡಮರು, ಖಡ್ಗ ಮತ್ತು ಖೇಟವನ್ನು ಹಿಡಿದಿದ್ದಾನೆ. ತಲೆಗೆ ಕಿರೀಟಮುಕುಟ, ಕಿವಿಯಲ್ಲಿ ದೊಡ್ಡದಾದ ಕರ್ಣಕುಂಡಲಗಳಿವೆ. ಮುಖದಲ್ಲಿ ರೌದ್ರಭಾವ ತೋರಿಸುವಂತೆ ಕೋರೆಹಲ್ಲುಗಳು ದುಂಡಾದ ದೊಡ್ಡ ಕಣ್ಣುಗಳಿವೆ. ಉಳಿದಂತೆ ಕೊರಳಲ್ಲಿ, ಹಾರ, ಸರ ಯಜ್ಞೋಪವೀತ, ಉದ್ದನೆಯ ರುಂಡಮಾಲೆ, ಭುಜವಲ್ಯ, ಕಂಕಣ, ಕೆಯೂರವನ್ನೂ ನಡುವಿನಲ್ಲಿ ನಡುಪಟ್ಟಿಯನ್ನು ಕಾಲಿಗೆ ಕಾಲುಕಡಗಗಳನ್ನು ಧರಿಸಿರುವನು. ವೀರಭದ್ರನು ತೊಟ್ಟ ಉಡುಗೆಯು ಅವನ ಎರಡೂ ತೊಡೆಗಳನ್ನು ಸುತ್ತುವರೆದಿದ್ದು, ಕೀರ್ತಿಮುಖ ಮತ್ತು ಮಣಿಗಳಿಂದ ಅಲಂಕೃತವಾಗಿದೆ. ಕೆಳಬದಿಯಲ್ಲಿ ಟಗರಿನ ರುಂಡದ ದಕ್ಷಬ್ರಹ್ಮನು ಸಮಭಂಗಿಯಲ್ಲಿ ಅಂಜಲಿ ಮುದ್ರೆಯಲ್ಲಿ ನಿಂತಿದ್ದಾನೆ. ಶೈಲಿಯ ದೃಷ್ಟಿಯಿಂದ ಈ ಶಿಲ್ಪ ಹೊಯ್ಸಳರ ಅವಧಿಯದು.
ಸಪ್ತಮಾತೃಕೆಯರ ಶಿಲ್ಪಗಳು
ಸಪ್ತಮಾತೃಕೆಯರು ಎಲ್ಲ ವರ್ಗದವರಿಂದಲೂ ಆರಾಧನೆಗೊಳ್ಳುವ ದೇವತೆಗಳು, ಸ್ಥಳೀಯವಾಗಿ ಇವರನ್ನು ಅಮ್ಮನವರೆಂದೂ, ಮುತ್ತೈದೆಯರೆಂದೂ ಕರೆಯುವುದು ವಾಡಿಕೆ. ರಕ್ತಬೀಜಾಸುರನೊಡನೆ ಕೌಶಿಕದುರ್ಗಿ ಹೋರಾಡುತ್ತಿರುವಾಗ ಆ ಅಸುರನ ರಕ್ತ ನೆಲಕ್ಕೆ ಸೋಂಕಿದ ತಕ್ಷಣ ಮತ್ತೊಬ್ಬ ಬೀಜಾಸುರ ಜನಿಸಿ ದೇವಿಯೊಡನೆ ಹೋರಾಟಕ್ಕಿಳಿಯುತ್ತಿದ್ದ. ಆಗ ದೇವಿಯು ತನ್ನ ಸಹಾಯಕ್ಕಾಗಿ ಸೃಷ್ಠಿಸಿಸ ೭ ಜನ ದೇವತೆಗಳೇ ಸಪ್ತಮಾತೃಕೆಯರಾದರು. ತ್ರಿಕೂಟ ಲಿಂಗೇಶ್ವರ ದೇಗುಲದ ನವರಂಗದಲ್ಲಿ ಸಪ್ತಮಾತೃಕೆಯರ ಶಿಲ್ಪಪಟ್ಟಿಕೆ ಇದೆ. ಇದರಲ್ಲಿ ಬ್ರಾಹ್ಮಿ, ಮಾಹೇಶ್ವರಿ, ಕೌಮಾರಿ, ವೈಷ್ಣವಿ, ಇಂದ್ರಾಣಿ, ವಾರಾಹಿ ಮತ್ತು ಚಾಮುಂಡಿಯರಿದ್ದಾರೆ. ಇದರೊಡನೆ ಗಣೇಶ ಮತ್ತು ಶಿಲ್ಪಗಳಿರುವುದು ವಾಡಿಕೆ. ಲಲಿತಾಸನದಲ್ಲಿ ಕುಳಿತಿರುವ ಈ ಶಿಲ್ಪಗಳ ಕೆಳಭಾಗದಲ್ಲಿ ಆಯಾ ದೇವತೆಗಳ ವಾಹನಗಳನ್ನು ಖಂಡರಿಸಿರುವರು.
ಕಾರ್ತಿಕೇಯ
ತ್ರಿಕೂಟ ಲಿಂಗೇಶ್ವರ ದೇಗುಲದ ದ್ವಾರದ ಮೇಲೆ ಇತ್ತೀಚೆಗೆ ಕಟ್ಟಿದ ಕೂಡಿನಲ್ಲಿ ಕಾರ್ತಿಕೇಯನ ಮೂರ್ತಿಯನ್ನು ಪ್ರತಿಷ್ಟಾಪಿಸಲಾಗಿದೆ. ಕಪ್ಪುಶಿಲೆಯಲ್ಲಿ ಕಡೆದ ಈ ಶಿಲ್ಪದ ಎತ್ತರ ಸುಮಾರು ಮೂರು ಅಡಿಗಳು. ಕಾರ್ತಿಕೇಯನು ತನ್ನ ವಾಹನ ಮಯೂರದ ಮೇಲೆ ಲಲಿತಾಸನದಲ್ಲಿ ಆಸೀನವಾಗಿರುವನು. ಮೂರು ಮುಖಗಳನ್ನು ಹೊಂದಿರುವ ಕಾರ್ತಿಕೇಯನು ಕಿರೀಟಮುಕುಟ, ಕರ್ಣಕುಂಡಲ,ಕೊರಳಲ್ಲಿ ಕಂಠಿಹಾರ, ಭುಜಾಭರಣ, ಕೆಯೂರ ಕಾಲುಕಡಗಗಳನ್ನು ಧರಿಸಿರುವನು. ಶಿಲ್ಪದ ಲಕ್ಷಣಗಳನ್ನು ಗಮನಿಸಿದರೆ ಕ್ರಿ.ಶ. ೧೧ನೇ ಶತಮಾನದಲ್ಲಿ ಕಡೆದ ಶಿಲ್ಪವಾಗಿದೆ.
ನಾರಾಯಣ
ಕಲ್ಲೇಶ್ವರ ದೇವಾಲಯದ ನವರಂಗದಲ್ಲಿ ಪಶ್ಚಿಮಾಭಿಮುಖವಾಗಿರುವ ಶಿಲ್ಪ ನಾರಾಯಣನದು. ಇದು ೨.೬ ಅಡಿ ಎತ್ತರ, ೨ ಅಡಿ ಅಗಲವಿದೆ. ಹಸಿರು ಮಿಶ್ರಿತ ಕಪ್ಪುಶಿಲೆಯಲ್ಲಿ ಕಡೆದ ಇದರ ಪ್ರಭಾವಳಿ ಮತ್ತು ಎರಡು ಕೈಗಳು ಭಗ್ನವಾಗಿವೆ. ಉಳಿದ ಎರಡು ಕೈಗಳಲ್ಲಿ ಶಂಖ ಮತ್ತು ಅಭಯ ಮುದ್ರೆಯಲ್ಲಿವೆ. ಕಿರೀಟ ಮುಕುಟ, ಕರ್ಣಕುಂಡಲ, ಉಪವೀತ, ಹಾರ, ನೂಪುರ, ಕಾಲುಕಡಗಗಳನ್ನು ಧರಿಸಿರುವನು. ಶಿಲ್ಪದ ಕೆಳಭಾಗದಲ್ಲಿ ಶ್ರೀದೇವಿ ಮತ್ತು ಭೂದೇವಿಯರ ಪುಟ್ಟ ಶಿಲ್ಪಗಳಿವೆ.
ನಂದಿ ಶಿಲ್ಪಗಳು
ಕಲ್ಲೇಶ್ವರ ದೇವಾಲಯದ ಪೂರ್ವ ದಿಕ್ಕಿಗೆ ತೊಟ್ಟಿಪೆಳೆ ಬಸವಣ್ಣ ಮತ್ತು ದಕ್ಷಿಣದಿಕ್ಕಿಗೆ ಅಳಳ್ಳಿ ಬಸವಣ್ಣ ಎಂದು ಕರೆಯುವ ಎರಡು ಬೃಹತ್ ಶಿಲ್ಪಗಳಿವೆ. ಈ ಎರಡೂ ವಿಗ್ರಹಗಳ ಎತ್ತರ ೪ ಅಡಿಯಿದ್ದು, ೫ ಅಡಿ ಉದ್ದ ಇವೆ. ವಿಶೇಷವೆಂದರೆ ಈ ಎರಡೂ ವಿಗ್ರಹಗಳು ತಮ್ಮ ಎಡ ಮುಂಗಾಲಲ್ಲಿ ಬಾಲಕರ ರುಂಡಗಳನ್ನು ತುಳಿದುಕೊಂಡಿರುವುದು. ಇದಕ್ಕೆ ಸ್ಥಳೀಯರು ಆರೋಪಿಸುವ ಕಥೆ ಈ ರೀತಿಯದು.
ಊರಿನ ಭಕ್ತನೊರ್ವನ ದನಗಳು ಕರುಹಾಕದೇ ಹಾಲು ನೀಡದೇ ಇದ್ದಾಗ ತನ್ನ ಹಸುಗಳು ಕರುಗಳಿಗೆ ಜನ್ಮವಿತ್ತು ಹಾಲು ನೀಡುವಂತಾದರೆ ಅದರ ಮೊದಲ ಗಿಣ್ಣನ್ನು ನಂದಿಗೆ ಮೀಸಲು ನೀಡುವುದಾಗಿ ಹರಕೆ ಹೊತ್ತನಂತೆ. ಇದಾದ ಕೆಲ ದಿನಗಳಲ್ಲಿ ಭಕ್ತನ ಹಸುಗಳು ಕರುಹಗಳಿಗೆ ಜನ್ಮವಿತ್ತು ಹಾಲು ನೀಡತೊಡಗಿದವು. ಆದರೆ ದೇವರನ್ನು ಮರೆತ ಭಕ್ತ ಅದರ ಹಾಲನ್ನು ಉಪಯೋಗಿಸಿದ ಕೆಲವು ದಿನಗಳ ನಂತರ ತನ್ನ ಹರಕೆ ನೆನಪಾದಾಗ ತಾನು ಬರದೇ ತನ್ನ ಮಗನ ಕೈಯಲ್ಲಿ ಬಸವಣ್ಣನಿಗೆ ಮೀಸಲು ಗಿಣ್ಣು ಕಳುಹಿಸಿದ. ಹರಕೆ ತೀರಿಸದೆ ತಪ್ಪು ಎಸಗಿದುದಲ್ಲದೆ ತಾನು ಬರದೇ ತನ್ನ ಮಗನನ್ನು ಕಳುಹಿಸಿದ ಭಕ್ತನ ಮೇಲೆ ಕೋಪಗೊಂಡ ನಂದಿ ಆ ಮಗನನ್ನು ತನ್ನ ಮುಂಗಾಲಲ್ಲಿ ತುಳಿದುಕೊಂಡಿತಂತೆ. ಆ ಮಗುವಿನ ರುಂಡವೇ ಇದು ಎಂಬುದು ಸ್ಥಳೀಯರ ನಂಬಿಕೆ. ಇದಕ್ಕೆ ಅನುಗುಣವಾಗಿ ಕಲ್ಲೇಶ್ವರನನ್ನು ತಮ್ಮ ಮನೆದೇವರನ್ನಾಗಿ ಹೊಂದಿದ ಭಕ್ತರು ತಮ್ಮ ಮನೆಯ ಹಸುಗಳು ಕರುಗಳಿಗೆ ಜನ್ಮವಿತ್ತರೆ ಅದರ ಮೊದಲ ಗಿಣ್ಣನ್ನು ನಂದಿ ಶಿಲ್ಪಗಳಿಗೆ ಎಡೆ ನೀಡುವುದು ಇಂದಿಗೂ ಪ್ರಚಲಿತದಲ್ಲಿರುವ ಪದ್ಧತಿ. ಈ ಶಿಲ್ಪಗಳು ಕಣಶಿಲೆಯಲ್ಲಿ ಕಡೆದವುಗಳು. ಹಣೆಯಲ್ಲಿ ಹಣೆಪಟ್ಟಿ, ಕರ್ಣಾಭರಣ, ಗಂಟೆಸರ, ಲೊಡಗಸರ, ಕೊರಳಲ್ಲಿ ಹಗ್ಗಗಳಿಂದ ಈ ಶಿಲ್ಪಗಳು ಅಲಂಕರಣಗೊಂಡಂತೆ ಖಂಡರಿಸಲಾಗಿದೆ. ಶೈಲಿಯ ದೃಷ್ಠಿಯಿಂದ ಇವು ವಿಜಯನಗರ ಕಾಲದವುಗಳು.
ದಕ್ಷಬ್ರಹ್ಮ
ಚಿತ್ರದುರ್ಗದ ಸರ್ಕಾರಿ ಪ್ರಾಚ್ಯವಸ್ತು ಸಂಗ್ರಹಾಲಯದಲ್ಲಿರುವ ದಕ್ಷಬ್ರಹ್ಮನ ವಿಗ್ರಹವು ಮೂಲತಃ ಕಲ್ಲೇದೇವರಪುರ ಗ್ರಾಮದ್ದು.[12] ಕಣಶಿಲೆಯಲ್ಲಿ ಕಡೆಯಲಾದ ಈ ಶಿಲ್ಪ ೨೯ ಸೆಂ.ಮೀ. ಉದ್ದ, ೨೧ ಸೆಂ.ಮೀ. ಅಗಲ ಮತ್ತು ಅಡಿ ೧೩ ಸೆಂ.ಮೀ. ದಪ್ಪವಿದೆ. ಗಾಳಿ ಮಳೆಗೆ ಸಾಕಷ್ಟು ಸವೆದಿರುವ ಈ ಶಿಲ್ಪವು ಸುಖಾಸೀನ ಭಂಗಿಯಲ್ಲಿದ್ದು, ಮೇಲ್ನೋಟಕ್ಕೆ ಇದು ಗಣೇಶನ ಶಿಲ್ಪದಂತೆ ಕಾಣಿಸುತ್ತದೆಯಾದರೂ ಅದರ ಸೂಕ್ಷ್ಮನೋಟದಿಂದ ದಕ್ಶಬ್ರಹ್ಮನ ಟಗರಿನ ನೀಳಮುಖ, ತಿರುವಿದ ಕೋಡುಗಳು ಕಾಣುತ್ತವೆ. ಸಾಕಷ್ಟು ಸವಕಳಿಯಾದ ಇದು ವಿಜಯನಗರ ಕಾಲದ ಶಿಲ್ಪವಾಗಿದೆ.
ಈ ಶಿಲ್ಪಗಳೊಡನೆ ಪುಟ್ಟದಾದ ಗಣೇಶ, ಮಹಿಷಾಸುರ ಮರ್ಧಿನಿ, ಮತ್ತು ಭಗ್ನಗೊಂಡ ಸರಸ್ವತಿಯ ಶಿಲ್ಪಗಳಿವೆ.
ವೀರಗಲ್ಲುಗಳು
ವೀರನೊಬ್ಬನ ಸ್ಮಾರಕವಾಗಿ ನಿಲ್ಲಿಸಿದ ಶಿಲೆಗಳೇ ವೀರಗಲ್ಲುಗಳು. ಇವು ವೀರತ್ವದ ಸಂಕೇತಗಳು. ವ್ಯಕ್ತಿಯೋರ್ವ ತನ್ನ ಪ್ರಾಣವನ್ನು ಸಾರ್ವಜನಿಕ ಆಸ್ತಿ, ಸ್ತ್ರೀ, ದನಕರುಗಳ ರಕ್ಷಣೆಗಾಗಿ ಶತೃಗಳೊಡನೆ ಹೋರಾಡುತ್ತಿರುವುದನ್ನು ಇವು ಸೂಚಿಸುತ್ತವೆ. ಕಲ್ಲೇದೇವರಪುರ ಗ್ರಾಮದ ಎರಡು ವೀರಗಲ್ಲುಗಳು ‘ತುರುಗೋಳ್’ ಪ್ರಕಾರದವು. ಇವುಗಳ ಹೆಸರೇ ಸೂಚಿಸುವಂತೆ ತುರುಗಳ ರಕ್ಷಣೆಗಾಗಿ ಕಾದಾಡಿ ಮಡಿದ ವೀರನಿಗೆ ಸಂಬಂಧಪಟ್ಟ ಸ್ಮಾರಕಗಳು.
೧ ನೇ ವೀರಗಲ್ಲು
ಈ ವೀರಗಲ್ಲಿನಲ್ಲಿ ನಾಲ್ಕು ಹಂತಗಳಿವೆ. ಕೆಳಗಿನ ಹಂತದಲ್ಲಿ ವೀರನು ಬಿಲ್ಲುಬಾಣಗಳನ್ನು ಹಿಡಿದು ಶತೃಗಳೊಡನೆ ಕಾದಾಡುವ ದೃಶ್ಯವನ್ನು ಚಿತ್ರಿಸಿದ್ದರೆ, ಎರಡನೇ ಹಂತದಲ್ಲಿ ಏಳು ತುರುಗಳನ್ನು ಕಡೆದಿರುವರು. ಮೂರನೇ ಹಂತದಲ್ಲಿ ವೀರನು ಮಂಟಪದಲ್ಲಿ ಪದ್ಮಾಸನದಲ್ಲಿ ಕುಳಿತಿರುವನು. ಅವನ ಪಕ್ಕದಲ್ಲಿ ನಿಂತ ಅಪ್ಸರೆಯರು ಚಾಮರ ಬೀಸುತ್ತಿರುವರು. ಇದು ವೀರನನ್ನು ಸ್ವರ್ಗಕ್ಕೆ ಕರೆದೊಯ್ಯುತ್ತಿರುವುದರ ಸಂಕೇತ. ನಾಲ್ಕನೇ ಹಂತದಲ್ಲಿ ಶಿವಲಿಂಗವೊಂದರ ಮುಂದೆ ಪ್ರಣಾಮಮುದ್ರೆಯಲ್ಲಿ ಕುಳಿತಿರುವಂತೆಯೂ, ಯತಿಯೋರ್ವ ಶಿವಲಿಂಗವನ್ನು ಪೂಜಿಸುತ್ತಿರುವಂತೆಯೂ ಚಿತ್ರಿಸಿರುವರು.
೨ ನೇ ವೀರಗಲ್ಲು
ಇದರಲ್ಲಿ ಮೂರು ಹಂತಗಳಿದ್ದು, ಕೆಳಗಿನ ಹಂತದಲ್ಲಿ ವೀರನು ಶತೃಗಳೊಡನೆ ಹೋರಾಡುತ್ತಿರುವನು ಮಧ್ಯದ ಹಂತದಲ್ಲಿ ವೀರನು ಮಂಟಪದಲ್ಲಿ ಕುಳಿತಿರುವಂತೆಯೂ, ಮೇಲಿನ ಹಂತದಲ್ಲಿ ಸ್ವರ್ಗಸ್ತನಾಗಿರುವಂತೆಯೂ ಚಿತ್ರಿಸಲಾಗಿದೆ.
ಕಾಳಾಮುಖರು ಮತ್ತು ಜಮದಗ್ನಿ ಋಷಿಯ ಮಠ
ದೇವಸ್ಥಾನದ ಬಹುಮುಖ್ಯ ಅಂಗ ಮಠ. ಸಾಮಾನ್ಯವಾಗಿ ದೇವಸ್ಥಾನಕ್ಕೆ ಹೊಂದಿಕೊಂಡಂತೆ ಅಥವಾ ಒಂದೇ ಆವರಣದ ದಕ್ಷಿಣ ದಿಕ್ಕಿನಲ್ಲಿ ಮಠಗಳು ಇರುತ್ತವೆ. ಆದ್ದರಿಂದ ಇವೆರಡೂ ಅಭಿನ್ನ. ಮಠ ಎಂಬ ಪದಕ್ಕೆ ಸನ್ಯಾಸಿ, ಗುರು, ಯತಿಗಳು, ವಾಸಿಸುವ ಸ್ಥಳ ಎಂಬ ಅರ್ಥವಿದೆ. ಕರ್ನಾಟಕದಲ್ಲಿ ಕ್ರಿ.ಶ. ೮ನೇ ಶತಮಾನದ ವೇಳೆಗೆ ದೇವಾಲಯಗಳ ಅವಿಭಾಜ್ಯ ಅಂಗಗಳಾಗಿ ಮಠಗಳು ಬೆಳೆದವು.
ಕ್ರಿ.ಶ. ೧೫೨೬ರ ನಿಬಗೂರು ಶಾಸನವು[13] ತಿಳಿಸುವಂತೆ ಕಲ್ಲೇದೇವರಪುರದ ಅಧಿಪತಿಯಾದ ಕಲ್ಲಿನಾಥನ ಸನ್ನಿಧಿಯಲ್ಲಿ ಜಮದಗ್ನಿಯ ಋಷಿಯ ಮಠವಿತ್ತು. ಇದು ಶಿಕ್ಷಣಕೇಂದ್ರ ಮತ್ತು ಪ್ರಸಾದ ನಿಲಯವಾಗಿ ಕಾರ್ಯನಿರ್ವಹಿಸುತ್ತಿದ್ದುದ್ದು ಗಮನಾರ್ಹ ಸಂಗತಿ. ಇಲ್ಲಿನ ೩೫ ಜನ ಬ್ರಾಹ್ಮಣ ವಿದ್ಯಾರ್ಥಿಗಳು ಷಡ್ ದರ್ಶನಗಳನ್ನು ಅಧ್ಯಯನ ಮಾಡುತ್ತಿದ್ದರು. ಕೃಷ್ಣದೇವರಾಯರಿಗೆ ಪುಣ್ಯವಾಗಲೆಂದು ಅರೆಯ ಕ್ಷತ್ರಿಯರಾದ ವಿಶ್ವನಾಥರಾವುತರ ಮಗ ರಂಗನಾಥ ರಾವುತರು ಇಲ್ಲಿನ ಪ್ರಸಾದನಿಲಯದ ನಿರ್ವಹಣೆಗಾಗಿ ನಿಬಗೂರು ಗ್ರಾಮವನ್ನು ದಾನ ನೀಡಿದ್ದುದನ್ನು ಈ ಶಾಸನವು ತಿಳಿಸುತ್ತದೆ. ಕಲ್ಲೇಶ್ವರ ದೇವಸ್ಥಾನದ ಆವರಣದಲ್ಲಿ ದಕ್ಷಿಣದಿಕ್ಕಿಗೆ ಸುಮಾರು ೩ ಅಡಿ ಎತ್ತರದ ಕಲ್ಲಿನ ಅಧಿಷ್ಟಾನವಿದೆ. ಈ ಅಧಿಷ್ಟಾನದ ಸ್ಥಳವೇ ನಿಬಗೂರು ಶಾಸನದಲ್ಲಿ ಉಕ್ತವಾಗಿರುವ ಜಮದಗ್ನಿ ಋಷಿಯ ಮಠವಾಗಿದ್ದರಬಹುದು. ಸ್ಥಳೀಯವಾಗಿ ಜನತೆ ಈ ಸ್ಥಳವನ್ನು ಪ್ರಸ್ತುತ ಮಠವೆಂದು ಸಂಭೋಧಿಸುತ್ತಿರುವುದು ಗಮನೀಯ ಅಂಶ.
ಇನ್ನು ಜಮದಗ್ನಿ ಋಷಿಯತ್ತ ಗಮನಹರಿಸುವುದು ಅವಶ್ಯಕ ಜಮದಗ್ನಿ ಋಷಿಯಾರು?ಅವನ ಪರಂಪರೆ ಏನು? ಎಂಬ ಸಂಗತಿಯ ಬಗ್ಗೆ ಯಾವುದೇ ಪ್ರಸ್ತಾಪ ಈ ಶಾಸನದಲ್ಲಿಲ್ಲ. ತನ್ನ ಶ್ರೇಷ್ಟ ಪಾಂಡಿತ್ಯ, ವ್ಯಕ್ತಿತ್ವ, ಅಧಿಕಾರ ಪ್ರಭಾವದಿಂದ ಕೂಡಿದ ವ್ಯಕ್ತಿಯೊಬ್ಬ ಈ ಪರಿಸರದ ಶೈವ ಕೇಂದ್ರವನ್ನು ತನ್ನ ಹತೋಟಿಯಲ್ಲಿಟ್ಟು ಕೊಂಡಿದ್ದ ಪಕ್ಷದಲ್ಲಿ ಆತನ ಹೆಸರಿನಿಂದಲೇ ಈ ಸ್ಥಳಗಳನ್ನು ಜನರು ಗುರುತಿಸುವುದು ತೀರಾ ಸಹಜ[14] ಅಂತೆಯೇ ಜಮದಗ್ನಿ ಋಷಿಯ ನೆನಪಿಗಾಗಿ ಅವನಿದ್ದ ಮಠವನ್ನು ಅವನ ಹೆಸರಿನಿಂದಲೇ ಕರೆದಿರಬಹುದು. ಅನಂತರವೂ ಆತನ ನೆನಪನ್ನು ಹಾಗೆಯೇ ಉಳಿಸುವ ದೃಷ್ಟಿಯಿಂದ ಇದನ್ನು ಹಾಗೆಯೇ ಮುಂದುವರೆಸಿಕೊಂಡು ಬಂದಿರಲೂಬಹುದು.
ಕರ್ನಾಟಕದ ಶಾಸನಗಳಲ್ಲಿ ಸ್ಥಾನ ನೈಷ್ಟಿಕ ಸ್ಥಾನ, ಸ್ಥಾನಪತಿ, ಸ್ಥಾನಿಕ ಎಂಬ ಹೆಸರುಗಳನ್ನು ಪದೇ ಪದೇ ಕಾಣಿಸಿಕೊಳ್ಳುತ್ತವೆ. ಶೈವಗುರುಗಳು ವಾಸವಾಗಿದ್ದ ದೇವಸ್ಥಾನಗಳು ‘ಸ್ಥಾನ’ಗಳು, ಇವುಗಳ ಮೇಲ್ವಿಚಾರಣೆಯ ಹೊಣೆ ಹೊತ್ತಿರುವವರು ಸ್ಥಾನಪತಿಗಳು ಅಥವಾ ಸ್ಥಾನಿಕರು. ಒಬ್ಬರಿಗಿಂತ ಹೆಚ್ಚಿನ ಗುರುಗಳಿದ್ದರೆ ಅವರಲ್ಲಿ ಹಿರಿಯವನೇ ಸ್ಥಾನಿಕ ಅಥವಾ ಸ್ಥಾನಪತಿ ಎನಿಸಿಕೊಳ್ಳುತ್ತಿದ್ದನೆಂಬುದು ದೃಡಪಟ್ಟ ಸಂಗತಿ. ಶೈವಗುರುಗಳು ಅಖಂಡ ಬ್ರಹ್ಮಾಚಾರಿಗಳಾಗಿದ್ದುಕೊಂಡು ಬ್ರಹ್ಮಾಚಾರಿ ವಿದ್ಯಾರ್ಥಿಗಳಿಗೇ ವಿದ್ಯಾಧಾನ ಮಾಡುತ್ತಿದ್ದ ಸ್ಥಾನವೇ ‘ನೈಷ್ಠಿಕ ಸ್ಥಾನ’[15] ಇವರು ಕಾಳಾಮುಖರಾಗಿರುತ್ತಿದ್ದರು. ಕರ್ನಾಟಕದಲ್ಲಿ ಕಲ್ಯಾಣಿ ಚಾಲುಕ್ಯರು ಮತ್ತು ಹೊಯ್ಸಳರ ಅವಧಿಯ ಶೈವ ಕ್ಷೇತ್ರಗಳಲ್ಲಿ ಕಾಳಾಮುಖರ ಪ್ರಭಾವ ಅಗಾಧವಾಗಿತ್ತು. ಮುಖದ ಮೇಲೆ ಕರಿಯ ಗೆರೆಗಳನ್ನು ಹಚ್ಚಿಕೊಳ್ಳುತ್ತಿದ್ದರಿಂದ ಇವರನ್ನು ಕಾಳಾಮುಖರು ಎಂದು ಕರೆಯುತ್ತಿದ್ದರು. ಇವರ ಹೆಸರುಗಳು ಅಂತ್ಯಗೊಳ್ಳುವುದು ಶಕ್ತಿ, ಪಂಡಿತ, ದೇವ, ಭಟ್ಟಾರಕ, ಜೀಯ, ಶಿವ ಮುನಿ ಇತ್ಯಾದಿಯಿಂದ. ಕಲ್ಲೇದೇವರಪುರದ ಶಾಸನಗಳಲ್ಲಿ ಈ ಬಗೆಯ ಹೆಸರಿನಿಂದ ಅಂತ್ಯಗೊಳ್ಳುವ ಹೆಸರುಗಳಿವೆ. ಕ್ರಿ.ಶ. ೧೨೩೫ರ ಶಾಸನದಲ್ಲಿ “ಪಾದಾ ಪದ್ಮಾರಾಧಕ…… ಕ್ತಿ ಪಂಡಿತರ ಕಾಲುತೊಳೆದದು.”[16] ಎಂದೂ, ತೇದಿರಹಿತ ಶಾಸವೊಂದರಲ್ಲಿ “…..ಶಕ್ತಿ ವಿರಚಿತ ….ಧರ್ಮಕಥನಂ” ಎಂದೂ, ಕ್ರಿ.ಶ. ೧೨೭೯ರ ರಾಮಚಂದ್ರದೇವನ ಶಾಸನದಲ್ಲಿ “ಕಲಿದೇವರ ಸ್ಥಾನಿಕ…..ಳುಯಿತಿರು..ಗಳ ಮುಂದಿಟ್ಟುಕೊಟ್ಟ ಶಾಸನ”[17] ಎಂದೂ, ಅದೇ ಗ್ರಾಮದ ಮತ್ತೊಂದು ತೇದಿರಹಿತ ಶಾಸನದಲ್ಲಿ “ಕಲಿದೇವರ ದೀಪಾರಧ…… ಸಿಜೀಯ…. ಕೊಟದ”[18] ಎಂಬ ಉಲ್ಲೇಖಗಳಿವೆ. ಈ ಮೇಲೆ ಉಲ್ಲೇಖಿಸಿದ ಎಲ್ಲಾ ಶಾಸನಗಳಲ್ಲೂ ಯತಿಗಳ ಹೆಸರುಗಳು ತೃಟಿತವಾಗಿರುವುದು ದುರದೃಷ್ಟಕರ ಸಂಗತಿ. ಕ್ರಿ.ಶ. ೧೦ ಮತ್ತು ೧೧ ನೇ ಶತಮಾನದ ಈ ಪರಿಸರದಲ್ಲಿನ ಶಾಸನಗಳು ಚದುರಗೋಳ[19] ಮತ್ತು ಅಸಗೋಡು[20] ಗ್ರಾಮಗಳಲ್ಲಿ ಕಾಳಾಮುಖರ ಮಠಗಳಿದ್ದು, ಪ್ರಸಿದ್ಧ ಶಿಕ್ಷಣ ಕೇಂದ್ರಗಳಾಗಿದ್ದವು. ಚಂದ್ರವಳ್ಳಿಯಲ್ಲಿನ ಅಂಕಲಿಮಠ ಮತ್ತು ಧವಳಪ್ಪನಗುಡ್ಡಗಳೂ ಕಾಳಾಮುಖರ ಪ್ರಮುಖ ನೆಲೆಗಳಾಗಿದ್ದುವು. ಶಿವಭಕ್ತರಲ್ಲದವರ ಪ್ರವೇಶವನ್ನು ನಿರ್ಬಂಧಿಸುವ ಶಾಸನವನ್ನು ಹೊಂದಿರುವ ಧವಳಪ್ಪನ ಗುಡ್ಡ ಕರ್ನಾಟಕದ ಕಟ್ಟಾ ಶೈವಾರಾಧನೆಯ ಬಹುಮುಖ್ಯ ಕೇಂದ್ರವಾಗಿತ್ತು.[21] ಕಲ್ಲೇದೇವರಪುರದ ಜಮದಗ್ನಿ ಋಷಿಯ ಮಠ ಸಹ ಕಲ್ಯಾಣದ ಚಾಲುಕ್ಯರ ಅವಧಿಯಿಂದಲೇ ಈ ಪರಿಸರದಲ್ಲಿ ಇದ್ದಿರಬಹುದು. ಈ ಮೇಲೆ ವಿವರಿಸಿದ ಶೈವಯತಿಯ ಶಿಲ್ಪವೂಸಹ ಒಬ್ಬ ಕಾಳಾಮುಖ ಯತಿಯಾದಾಗಿದ್ದು, ಈ ಮಠದ ಮತ್ತು ದೇಗುಲದ ಸ್ಥಾನಿಕನಾಗಿ ಕಾರ್ಯ ನಿರ್ವಹಿಸಿರಬಹುದು.
ಜಾತ್ರಾ ವಿಶೇಷತೆ ಮತ್ತು ಜನರ ಸಹಭಾಗಿತ್ವ
ಸಂಸ್ಕೃತದ ಯಾತ್ರೆಗೆ ಅನ್ವರ್ಥವಾಗಿ ಬಳಕೆಯಲ್ಲಿರುವ ಪದ ಜಾತ್ರೆ. ವರ್ಷಕೊಮ್ಮೆ ನಿಗದಿಯಾದ ಅವಧಿಯಲ್ಲಿ ಮತ್ತು ಸ್ಥಳದಲ್ಲಿ ಒಂದುದಿನ ಅಥವಾ ಒಂದಕ್ಕಿಂತ ಹೆಚ್ಚು ದಿನ ಭಕ್ತ ಸಮೂಹದೊಡನೆಗೂಡಿ ನಡೆಸುವ ಉತ್ಸವ ಜಾತ್ರೆಯೆಂದೆನಿಕೊಳ್ಳುತ್ತದೆ. ಇದು ತಲೆಮಾರಿನಿಂದ ತಲೆಮಾರಿಗೆ ಮೌಖಿಕ ಹಾಗೂ ಕ್ರಿಯಾತ್ಮಕ ಅಭಿವ್ಯಕ್ತಿಯಲ್ಲಿ ಪಾರಂಪರಿಕವಾಗಿ ಸಾಗಿಬರುವಂತಹದ್ದು. ಪ್ರತಿನಿತ್ಯ ಪ್ರಕೃತಿಯ ಒಡಲಲ್ಲಿ ಶ್ರಮವಹಿಸಿ ದುಡಿಯುವ ಜನತೆ ಆ ಬದುಕಿನಿಂದ ಸ್ವಲ್ಪಕಾಲ ವಿರಾಮ ಪಡೆಯಲು ಹಬ್ಬ ಹರಿದಿನ, ಉತ್ಸವ, ಜಾತ್ರೆಗಳಂಥ ಸಾಮಾಜಿಕ ಆಚರಣೆಗಳನ್ನು ಕಂಡುಕೊಂಡರು. ಇವುಗಳು ವೈಯಕ್ತಿಕತೆಗಿಂತ ಬಹುಪಾಲು ಸಮುದಾಯಗಳ ಸಮಷ್ಠಿಯ ಹಿತಾಸಕ್ತಿಯತ್ತ ಒಲವು ಮೂಡಿಸುವಂಥವುಗಳು. ಧಾರ್ಮಿಕ ವಾತಾವರಣವೇ ಇಲ್ಲಿ ಪ್ರಧಾನವಾದರೂ ಅನೇಕ ಕೊಡುಕೊಳ್ಳುವಿಕೆಗಳು ಜರುಗುತ್ತವೆ. ಎಲ್ಲ ಜನ ಸಮುದಾಯಗಳ ಸಹಭಾಗಿತ್ವ ಇದರ ಯಶಸ್ಸಿನ ಹಿಂದಿರುತ್ತದೆ. ಗ್ರಾಮದ ಎಲ್ಲ ಜನಸಮುದಾಯಗಳಿಗೆ ಇಂಥದ್ದೇ ಕೆಲಸವೆಂದು ಮೊದಲೇ ನಿರ್ಧಾರ ಮಾಡಿರುತ್ತಾರೆ. ಎಲ್ಲ ಸಮುದಾಯಗಳ ಜನರು ತಮ್ಮ ಕೌಟುಂಬಿಕ ಪರಿಧಿಯನ್ನು ದಾಟಿ ಒಟ್ಟಾಗಿ ಸೇರಿ ಜಾತ್ರೆಯಲ್ಲಿ ಪಾಲ್ಗೊಳ್ಳುತ್ತಾರೆ. ಭಾವೈಕ್ಯತೆಯ, ಚೈತನ್ಯದ ಚಿಲುಮೆಯಾಗಿ, ಜನಮದಲ್ಲಿ ಸೌಹಾರ್ದ, ಸಾಮರಸ್ಯ ಸಹಬಾಳ್ವೆಯ ಭಾವನೆ ಬೆಳೆಸಿ, ಜಾತಿ ಜಾತಿಗಳ ನಡುವಿನ ಮೇಲುಕೀಳು ಎಂಬ ಭಾವನೆ ತೊಡೆದು ಹಾಕುವಲ್ಲಿ ಜಾತ್ರೆಯ ಪ್ರಭಾವ ಅಗಣಿತವಾದುದೇ ಸರಿ.
ಕಲ್ಲೇದೇವರಪುರ ಹಾಗೂ ಸುತ್ತಮುತ್ತಲಿನ ಜನರ ಆರಾಧ್ಯದೈವ ಕಲ್ಲೇಶ್ವರ ದೇವರು. ಪ್ರತಿವರ್ಷ ವೈಶಾಖ ಹುಣ್ಣಿಮೆಯಲ್ಲಿ ಕಲ್ಲೇಶ್ವರನ ಜಾತ್ರೆ ಆರು ದಿನಗಳ ಕಾಲ ನಡೆಯುತ್ತದೆ. ಪ್ರತಿದಿನವೂ ಒಂದೊಂದು ವಿಶೇಷ ಉತ್ಸವ ನಡೆಸುವುದು ಪಾರಂಪರಿಕವಾಗಿ ಸಾಗಿಬಂದ ಪದ್ದತಿ.
ಮೊದಲನೆ ದಿನದಂದು ಕಲ್ಲೇಶ್ವರಸ್ವಾಮಿಗೆ ವಿಶೇಷಪೂಜೆ ಸಲ್ಲಿಸುವುದರ ಮೂಲಕ ಜಾತ್ರೆಗೆ ಅಧಿಕೃತವಾಗಿ ಚಾಲನೆ ನೀಡುವರು. ಕಂಕಣಧಾರಣೆಯಲ್ಲಿ ಪ್ರಧಾನ ಪಾತ್ರ ಪೂಜಾರಿ ದಂಪತಿಗಳದ್ದು. ಇವರೊಡನೆ ಇತರರು ಸೇರಿ ಸುಮಾರು ಹದಿನೈದು ಜನರು ಒಪ್ಪತ್ತಿರುವರು. ಪೂಜಾರಿ ಕಲ್ಲಪ್ಪನವರ ಮನೆಯಲ್ಲಿ ಕಂಕಣವನ್ನು ಕಟ್ಟಲು ಸಿದ್ಧಮಾಡಿಕೊಂಡಾಗ ಬಾಳೆಹನ್ನೂರು ಮತ್ತು ಉಜ್ಜಿನಿ ಮಠದ ಶರಣರು ಬಂದು ಪೂಜಾರಿ ದಂಪತಿಗಳಿಗೆ ಕಂಕಣ ಕಟ್ಟುವರು. ಬಹುತೇಕ ಜಾತ್ರೆಗಳಲ್ಲಿ ಒಬ್ಬರಿಗೊಬ್ಬರು ಕಟ್ಟುವ ಪದ್ಧತಿಯನ್ನು ಕಾಣುತ್ತೇವೆ. ಆದರೆ ಶರಣರು ಪೂಜಾರಿ ದಂಪತಿಗಳಿಗೆ ಕಂಕಣ ಕಟ್ಟುವುದು ಈ ಜಾತ್ರೆಯ ವಿಶೇಷತೆ. ಇದರ ತರುವಾಯ ತೇರಿಗೆ ಕಂಕಣ ಕಟ್ಟಿ, ಪೂಜಾರಿಯ ಮನೆಗೆ ಬಂದು ಕಳಸ ಸ್ಥಾಪನೆ ಮಾಡುವರು. ಹೊಳೆಪೂಜೆ ಮುಗಿಸಿ ಬಂದ ಮುತ್ತೈದೆಯರು ಮದಲಿಂಗಶಾಸ್ತ್ರ ಪೂಜೆ ನೆರವೇರಿಸುವರು. ಮದಲಿಂಗಶಾಸ್ತ್ರವನ್ನು ಐದು ಬಾರಿ ಮಾಡುವರು. ಅಂದು ಅಕ್ಕಿ, ಬೇಳೆ, ಬೆಲ್ಲ ಸಹಿತ ಹೊಸಬಟ್ಟೆ ಮತ್ತು ಧೂಳೆಡೆಯನ್ನು ತಂದು ದೇವರಿಗೆ ಪೂಜೆಮಾಡಿ ಸಮರ್ಪಿಸುವರು. ಅಂದು ಪೂಜಾರರ ಮನೆಯಲ್ಲಿ ಕೇರೂಟ ಮಾಡುವರು. ಇದು ಅಂದಿನ ಒಪ್ಪತ್ತಿನ ಊಟವಾಗಿದೆ.
ಎರಡನೇ ದಿನ ವಿಶೇಷ ಉತ್ಸವ ಮದಲಿಂಗಶಾಸ್ತ್ರ ಮತ್ತು ಗಜೋತ್ಸವ. ಆನೆ ಈ ದಿನ ಕಲ್ಲೇಶ್ವರನ ವಾಹನ. ಸ್ವಾಮಿಯ ಉತ್ಸವ ಮೂರ್ತಿಯನ್ನು ಅಲಂಕರಿಸಿ ಗಜದ ಮೇಲೆ ಕೂರಿಸಿ ಪೂಜಿಸುವರು. ಅಂದು ಕಲ್ಲೇಶ್ವರ ಸ್ವಾಮಿಗೆ ಬಾಸಿಂಗ ಕಟ್ಟಿ ಮದಲಿಂಗನನ್ನಾಗಿ ಮಾಡುವರು. ಮೂರನೇ ದಿನದ ಉತ್ಸವ ಅಶ್ವೋತ್ಸವ. ಕುದುರೆ ಈ ದಿನ ಕಲ್ಲೇಶ್ವರನ ವಾಹನ. ಕಲ್ಲೆಶ್ವರ ಸ್ವಾಮಿಯ ಉತ್ಸವ ಮೂರ್ತಿಯನ್ನು ಅಲಂಕರಿಸಿ, ಅಶ್ವದ ಮೇಲೆ ಕೂರಿಸಿ ಪೂಜಿಸುವರು. ನಾಲ್ಕನೇ ದಿನದ ಉತ್ಸವ ವೃಷಭೋತ್ಸವ. ಈ ದಿನ ಕಲ್ಲೇಶ್ವರನ ವಾಹನ ವೃಷಭ. ಉತ್ಸವ ಮೂರ್ತಿಯನ್ನು ಅಲಂಕರಿಸಿ ವೃಷಭದ ಮೇಲೆ ಕೂರಿಸುವರು. ಈ ನಾಲ್ಕೂ ದಿನದಂದು ಉತ್ಸವ ಮೂರ್ತಿಯನ್ನು ಗ್ರಾಮದಲ್ಲಿ ಮೆರವಣಿಗೆ ಮಾಡುವುದಿಲ್ಲ.
ಐದನೇ ದಿನದ ಉತ್ಸವವೇ ರಥೋತ್ಸವ ಅಥವಾ ತೇರು ಎಳೆಯುವುದು. ರಥ ಅಥವಾ ತೇರು ಎಂಬ ಶಬ್ದಗಳನ್ನು ನಾವು ರೂಢಿಯಲ್ಲಿ ಅರ್ಥಬೇಧವಿಲ್ಲದೆ ಸಮಾನಾರ್ಥಕ ಪದಗಳಾಗಿ ಬಳಸುತ್ತೇವೆ. ಶಬ್ದಕೋಶದ ದೃಷ್ಟಿಯಲ್ಲಿಯೂ ಇವೆರರಡೂ ಸಮಾನಾರ್ಥಕ ಪದಗಳೇ ಆಗಿವೆ. ರಥ ತೇರು ಆದಾಗ ಶಬ್ದಪಲ್ಲಟದೊಡನೆ ಅರ್ಥಪಲ್ಲಟ ಆಗಿದೆಯೆಂಬುದು ವಿಮರ್ಶಕ ಕೀರ್ತಿನಾಥ ಕುರ್ತಕೋಟಿಯವರ ಅಭಿಮತ.[22] ಚಾಂದ್ರಮಾನ ಯುಗಾದಿಯ ದಿನದಂದೇ ಕಲ್ಲೇಶ್ವರ ಸ್ವಾಮಿಯ ತೇರನ್ನು ಪೂಜಿಸಿ ತೇರಿನ ಮನೆಯಿಂದ ಹೊರಗೆ ಎಳೆಯುತ್ತಾರೆ. ಪ್ರಸ್ತುತದ ತೇರು ಇತ್ತೀಚಿನದು. ಹಳೆಯ ತೇರು ದೇವಾಲಯದ ಆವರಣದಲ್ಲಿದ್ದು, ಅದನ್ನು೮ ಬಳಸುತ್ತಿಲ್ಲ. ಹೊಸ ತೇರನ್ನು ನಾಲ್ಕು ಕಲ್ಲಿನ ಗಾಲಿಗಳು ಹೊತ್ತುನಿಂತಿವೆ. ಇದರಲ್ಲಿ ಸಿಂಹ, ಕುದುರೆ, ವಿಷ್ಣುವಿನ ವಿವಿಧ ಅವತಾರಗಳಾದ ಕೂರ್ಮಾವತಾರ, ಮತ್ಸ್ಯಾವತಾರ, ನಾರಾಯಣ, ಕೃಷ್ಣನ ಅವತಾರಗಳಿವೆ. ಶಿವ, ಪಾರ್ವತಿ, ಉಮಾಮಹೇಶ್ವರ, ನಂದಿ, ಗಣೇಶ, ಲಕ್ಷ್ಮಿ, ಸರಸ್ವತಿ, ಹಸುಗಳ ಪ್ರತಿಮೆಗಳನ್ನು ಕೆತ್ತಿರುವರು. ತೇರಿನ ದಿನಕ್ಕಿಂತ ಮೊದಲೇ ಅದನ್ನು ಸ್ವಚ್ಛಗೊಳಿಸಿ ಅದರ ಹೊರಮೈಗೆ ಪಾರದರ್ಶಕ ಎಣ್ಣೆಯನ್ನು ಲೇಪಿಸುತ್ತಾರೆ. ನಂತರ ಕಟ್ಟುತ್ತಾರೆ. ಒಟ್ಟಾರೆ ತೇರಿನದಿನ ಅಡಿಯಿಂದ ಮುಡಿಯವರೆಗೂ ವಧುವಿನಂತೆ ಸಿಂಗರಿಸಿರುತ್ತಾರೆ.
ತೇರಿನ ದಿನ ಪೂರ್ವಾಹ್ನ ಸ್ವಾಮಿಗೆ ವಿಶೇಷ ಅಭಿಷೇಕ ಮತ್ತು ಪೂಜೆಗಳನ್ನು ಮಾಡುವರು. ನಂತರ ಜಮಾಪುರದಿಂದ ತಂದ ಎಡೆಯನ್ನು ಸ್ವಾಮಿಗೆ ಅರ್ಪಿಸುವರು. ಇದು ಬಹು ಹಿಂದಿನಿಂದಲೂ ನಡೆದುಬಂದ ಪದ್ಧತಿ. ಅಪರಾಹ್ನದ ವೇಳೆಗೆ ಸ್ವಾಮಿಯ ಉತ್ಸವ ಮೂರ್ತಿಯನ್ನು ಪಲ್ಲಕ್ಕಿಯಲ್ಲಿ ಅಳ್ಳಳ್ಳಿ ಬಸವನ ದೇಗುಲದ ಬಳಿಗೆ ತಂದು ಪೂಜಿಸಿ ಪುನಃ ಸಾಲಂಕೃತ ತೇರಿನ ಬಳಿಗೆ ಹೊತ್ತೊಯ್ಯುವರು. ದೇವರ ಉತ್ಸವಮೂರ್ತಿಯನ್ನು ತೇರಿನಲ್ಲಿ ಕೂರಿಸಿದ ತಕ್ಷಣ ಪೂಜೆ ಪ್ರಾರಂಭಿಸುವರು. ದೇವಾಲಯದ ಅರ್ಚಕರು ಮತ್ತು ಗ್ರಾಮದ ಜೋಗಳ್ಳಿಯವರ ವಂಶದಿಂದ ಎಡೆತಂದು ತೇರಿಗೆ ಹಾಕುವರು. ಈ ಎಡೆಗಳನ್ನು ‘ಧೂಳೆಡೆ’ ಮತ್ತು ‘ಗಾಲಿ ಎಡೆ’ ಎಂದು ಕರೆಯುವುದು ವಾಡಿಕೆ. ತೇರಿಗೆ ಮೊದಲ ಪೂಜೆಯನ್ನು ಹುಚ್ಚಪ್ಪಜ್ಜನ ವಂಶಜರು ಸಲ್ಲಿಸುವರು. ಸ್ಥಳೀಯರು ತಿಳಿಸುವಂತೆ ಹುಚ್ಚಪ್ಪಜ್ಜ ಕಲ್ಲೇಶ್ವರನ ಅನನ್ಯ ಭಕ್ತ. ಇವನ ಅನನ್ಯ ಭಕ್ತಿಯ ಪ್ರತೀಕವಾಗಿ ಇಂದಿಗೂ ಈತನ ಗದ್ದುಗೆ ತೇರು ಹರಿಯುವ ಬಯಲಿನಲ್ಲಿದೆ. ಪೂಜೆಯ ನಂತರ ಈ ಎಡೆಗಳನ್ನು ಆಯಗಾರರು ಹಂಚಿಕೊಳ್ಳುವರು. ತರುವಾಯ ಮೂಲಾ ನಕ್ಷತ್ರ ಬಂದ ತಕ್ಷಣವೇ ಅಸಂಖ್ಯ ಭಕ್ತರ ಸಮ್ಮುಖದಲ್ಲಿ ತೇರನ್ನು ಎಳೆಯಲು ಪ್ರಾರಂಭಿಸುವರು. ಇದೇ ದಿನ ಇದೇ ನಕ್ಷತ್ರದಲ್ಲಿ ಚಿಗಟೇರಿ (ಹರಪ್ಪನಹಳ್ಳಿ ತಾಲೂಕು) ನಾರದಮುನಿ ಸ್ವಾಮಿಯ ಜಾತ್ರೆಯೂ ಜರುಗುವುದು ಗಮನಾರ್ಹ. ಈ ಹಿನ್ನೆಲೆಯಲ್ಲಿ ಜನಪದರು ಈ ಎರಡೂ ದೈವಗಳನ್ನು ಸಹೋದರರೆಂದು ಸಂಭೋಧಿಸುತ್ತಾರೆ. ಕಲ್ಲೇಶ್ವರ ಸ್ವಾಮಿಯ ತೇರು ಮುಂದೆ ಮುಂದೆ ಚಲಿಸುತ್ತಿದ್ದಂತೆಯೇ ತೇರನ್ನೆಳೆಯಲು ನಾಮುಂದು, ತಾಮುಂದು ಎಂದು ನೂಕುನುಗ್ಗಲು ಆರಂಭವಾಗುತ್ತದೆ. ನೂಕಾಟದ ಮಧ್ಯದಲ್ಲಿ ತೇರು ಗತಿಶೀಲವಾಗಿಯೇ ಇರುತ್ತದೆ. ತೇರಿನತ್ತ ಮಂಡಕ್ಕಿ, ಮೆಣಸು, ಬಾಳೆಹಣ್ಣುಗಳನ್ನು ಎಸೆಯುತ್ತಾರೆ. ತೇರು ಹುಚ್ಚಪ್ಪಜ್ಜನ ಗದ್ದುಗೆಯವರೆಗೂ ಸಾಗುವುದು. ಅಲ್ಲಿ ಮತ್ತು ಗುಗ್ಗರಿ ಬಸವಣ್ಣನ ದೇಗುಲದಲ್ಲಿ ಅರ್ಚಕರು ಪೂಜಿಸಿ ಪುನಃ ತೇರನ್ನೇರುವರು. ಅಲ್ಲಿಂದ ತೇರು ವಾಪಾಸು ಹರಿದು ತನ್ನ ಮೂಲ ಸ್ಥಾನಕ್ಕೆ ಬಂದು ನಿಲ್ಲುವುದು. ಒಟ್ಟಾರೆ ಹೇಳುವುದಾದರೆ ರಥೋತ್ಸವ ನಿಜವಾಗಿಯೂ ನೇತ್ರಾನಂದಕರ ದೃಶ್ಯ. ತೇರಿನಿಂದ ಇಳಿಸಿದ ಕಲ್ಲೇಶ್ವರ ಸ್ವಾಮಿಯ ಉತ್ಸವ ಮೂರ್ತಿಯನ್ನು ಪಲ್ಲಕ್ಕಿಯಲ್ಲಿಟ್ಟು ಗ್ರಾಮದಲ್ಲಿ ಮೆರವಣಿಗೆ ಮಾಡುತ್ತಾ ಅಲಂಕರಿಸಿದ ಉಯ್ಯಾಲೆಯಲ್ಲಿ ಕೂರಿಸುವರು. ಪುತ್ರ ಸಂತಾನವಿಲ್ಲದ ಸ್ತ್ರೀಯರು ಈ ಉಯ್ಯಾಲೆಯನ್ನು ಪೂಜಿಸಿ ಮೂರುಬಾರಿ ಭಕ್ತಿಯಿಂದ ಪ್ರದಕ್ಷಿಣೆ ಹಾಕಿದರೆ ಅವರಿಗೆ ಪುತ್ರ ಸಂತಾನ ಭಾಗ್ಯ ದೊರೆಯುತ್ತದೆಂಬುದು ಜನರ ನಂಬಿಕೆ. ಅಂದು ರಾತ್ರಿ ಜನರು ದೇವರನ್ನು ಸುತ್ತಿಸುತ್ತಾ ಕೋಲಾಟ ಆಡುವರು.
ಆರನೇ ದಿನದ ವಿಶೇಷತೆ ಅಡ್ಡಪಲ್ಲಕ್ಕಿ ಉತ್ಸವ ಅಡ್ಡಪಲ್ಲಕ್ಕಿಯಲ್ಲಿ ಉತ್ಸವ ಮೂರ್ತಿಯನ್ನು ಕೂರಿಸಿ ಮೆರವಣಿಗೆ ಮಾಡುವುದೇ ಇದರ ವಿಶೇಷತೆ. ಅಡ್ಡಪಲ್ಲಕ್ಕಿಯಲ್ಲಿ ಉತ್ಸವಮೂರ್ತಿಯನ್ನಿರಿಸಿ ಗ್ರಾಮದಲ್ಲಿ ಮೆರವಣಿಗೆ ಮಾಡುತ್ತಾ ತೇರಿನ ಬಳಿಗೆ ಬಂದು, ತೇರನ್ನು ಪೂಜಿಸಿ, ಪುನಃ ದೇಗುಲಕ್ಕೆ ಉತ್ಸವ ಮೂರ್ತಿಯನ್ನು ಕರೆದೊಯ್ಯುವರು. ಅಂದು ಓಕುಳಿ ಆಡಿದ ತರುವಾಯ ಜಿನಗಿಹಳ್ಳಕ್ಕೆ ಗಂಗಾ ಪೂಜೆಗೆ ಉತ್ಸವಮೂರ್ತಿಯನ್ನು ಹೊತ್ತೊಯ್ಯುವುದು ವಾಡಿಕೆ. ಅಲ್ಲಿಂದ ಬಂದ ಸ್ವಾಮಿಯನ್ನು ಪುನಃ ತೂಗುಯ್ಯಾಲೆಯಲ್ಲಿ ಕೂರಿಸುವರು. ಇದರ ನಂತರ ಉತ್ಸವ ಮೂರ್ತಿಯನ್ನು ಪೂಜಿಸಿ ಮೂಲಸ್ಥಾನಕ್ಕೆ, ಅಂದರೆ ದೇವಾಲಯಕ್ಕೆ ತಂದು ಕೂರಿಸುವುದರ ಮೂಲಕ ವೈಭವಯುಕ್ತ ಜಾತ್ರೆಗೆ ತೆರೆ ಎಳೆಯುವರು. ಇದರ ತರುವಾಯ ದನಗಳ ಜಾತ್ರೆ ಕಲ್ಲೇದೇವರಪುರದಲ್ಲಿ ಹದಿನೈದು ದಿನಗಳ ಕಾಲ ನಡೆಯುತ್ತದೆ, ಕರ್ನಾಟಕದ ವಿವಿಧ ಭಾಗಗಳಿಂದಲ್ಲದೇ ಹೊರ ರಾಜ್ಯಗಳಿಂದ ಬಂದ ವ್ಯಾಪಾರಿಗಳು ದನಗಳನ್ನು ವ್ಯಾಪಾರ ಮಾಡಲು ಮುಂದಾಗುತ್ತಾರೆ. ಇಲ್ಲಿ ಕೊಡುಕೊಳ್ಳುವಿಕೆಗಳು ದೊಡ್ಡ ಪ್ರಮಾಣದಲ್ಲಿಯೇ ಜರುಗುತ್ತವೆ. ಉತ್ತಮ ತಳಿಯ ಎತ್ತುಗಳಿಗೆ ಬಹುಮಾನಗಳನ್ನು ಕೊಡುವರು. ಈ ಮೂಲಕ ಜಾತ್ರೆಗಳು ವಾಣಿಜ್ಯ ಕೇಂದ್ರಗಳಾಗಿಯೂ ಕಾರ್ಯನಿರ್ವಹಿಸುತ್ತವೆ.
ಶ್ರಾವಣಮಾಸದ ಆಚರಣೆಗಳು
ಶ್ರಾವಣಮಾಸ ನಾಡಿನ ಪಶುಸಂಗೋಪನೆ ಮತ್ತು ರೈತ ಕುಂಟುಂಬಗಳಿಗೆ ಬಹು ಮಹತ್ವದ ಅವಧಿ. ಈ ಮಾಸದಲ್ಲಿ ಪ್ರತಿನಿತ್ಯ ಕಲ್ಲೇಶ್ವರಸ್ವಾಮಿಗೆ ಬೆಳಗಿನ ಸಮಯದಲ್ಲಿ ರುದ್ರಾಭಿಷೇಕ ಮಾಡುವರು. ಈ ಮಾಸದಲ್ಲಿ ಮೊದಲನೇ ದಿನದ ಮೊದಲ ಪೂಜೆ ಸಲ್ಲುವುದು ಅರ್ಚಕರ ವಂಶಜರಿಂದ. ಶ್ರಾವಣಮಾಸದ ಮೂರನೇ ವಾರದಲ್ಲಿ ಸ್ವಾಮಿಯ ತ್ರಿಶೂಲ, ಬೆತ್ತ, ಪಾದರಕ್ಷೆಗಳ ಸಹಿತ ಹೋಳಿಗೆ ಎಡೆಯನ್ನು ತೆಗೆದುಕೊಂಡು ಗುಹೇಶ್ವರ ಬೆಟ್ಟದಲ್ಲಿನ ಗುಹೇಶ್ವರ ಲಿಂಗವನ್ನು ಪೂಜಿಸಿ ಬರುವುದು ವಾಡಿಕೆ.
ಕಾರ್ತೀಕ ಮಾಸದ ಆಚರಣೆಗಳು
ಕಾರ್ತೀಕ ಮಾಸದಲ್ಲಿ ಕಲ್ಲೇಶ್ವರ ಸ್ವಾಮಿಗೆ ವಿಶೇಷ ಆಚರಣೆ, ದೀಪೋತ್ಸವ. ಇದು ಜರುಗುವುದು ಕಾರ್ತಿಕ ಮಾಸದ ಮೊದಲ ವಾರದಲ್ಲಿ. ದೀಪಗಳನ್ನು ಬೆಳಗಿಸುವುದರ ಮೂಲಕ ಇದು ಜರುಗುವುದು. ಇದೇ ಮಾಸದ ಕೊನೆಯ ವಾರದಂದು ಹಿಟ್ಟಿನ ಹುಣ್ಣಿಮೆಯನ್ನು ಮಾಡುವ ಪದ್ದತಿಯಿದೆ. ಇದೂಸಹ ಈ ಮಾಸದ ಹುಣ್ಣಿಮೆಯ ದಿನದಂದೇ ನಡೆಯುತ್ತದೆ. ಈ ಆಚರಣೆಗೆ ಸಂಬಂಧಿಸಿದಂತೆ ಜನಪದರಲ್ಲಿ ಪ್ರಚಲಿತದಲ್ಲಿರು ಐತಿಹ್ಯ ಈ ರೀತಿಯದು. ಬಹುಹಿಂದೆ ಕಾರ್ತೀಕ ಮಾಸದಲ್ಲಿ ಗ್ರಾಮದ ಹೂವಿನ ಮಲ್ಲವ್ವ ಮತ್ತು ಹಿಟ್ಟಿನ ಮಲ್ಲವ್ವ ಎಂಬ ಸಹೋದರಿಯರು ಸ್ವಾಮಿಯ ನೈವೇದ್ಯಕ್ಕೆ ಮೀಸಲಿಟ್ಟಿದ್ದ ಹಿಟ್ಟನ್ನು ಸೇವಿಸಿದ್ದರಿಂದ ಅವರು ಕಲ್ಲಾದರು ಎಂಬುದೇ ಈ ಐತಿಹ್ಯ. ಇದರ ನೆನಪಾಗಿ ಇಂದಿಗೂ ಜನತೆ ಭಯಭಕ್ತಿಯಿಂದ ಹುಣ್ಣಿಮೆಯಂದು ಹೊಸ ನವಣೆ ಅಕ್ಕಿಯನ್ನು ಕುಟ್ಟಿ ಹಿಟ್ಟು ತಯಾರಿಸುವರು. ನಂತರ ಅದನ್ನು ಪ್ರಸಾದವಾಗಿಭಕ್ತ ಸಮೂಹಕ್ಕೆ ಹಂಚುತ್ತಾರೆ. ಹಾಗಾಗಿಯೇ ಇದು ಹಿಟ್ಟಿನ ಹುಣ್ಣಿಮೆಯೆಂದೇ ಪ್ರಸಿದ್ಧಿ ಪಡೆದಿದೆ.
ಗುಗ್ಗರಿ ಹುಣ್ಣಿಮೆ
ಪ್ರತಿವರ್ಷ ಕಾಳ ಹುಣ್ಣಿಮೆಯಲ್ಲಿ ಗುಗ್ಗರಿ ಬಸವಣ್ಣನ ದೇವಾಲಯದಲ್ಲಿ ಗುಗ್ಗರಿ ಉತ್ಸವ ಜರುಗುತ್ತದೆ. ಈ ಉತ್ಸವದಲ್ಲಿ ಗ್ರಾಮದಲ್ಲಿರುವ ಮನೆಗಳಿಂದ ಐದು ಬಗೆಯ ಧಾನ್ಯಗಳನ್ನು ಸಂಗ್ರಹಿಸುತ್ತಾರೆ. ಅದನ್ನು ಬೇಯಿಸಿ ಗುಗ್ಗರಿಯ ರಾಶಿ ಹಾಕುವರು. ಅಂದು ಕಲ್ಲೇಶ್ವರಸ್ವಾಮಿಯ ಉತ್ಸವಮೂರ್ತಿಯನ್ನು ಪಲ್ಲಕ್ಕಿಯಲ್ಲಿ ಹೊತ್ತುತಂದ ಪೂಜಿಸಿದ ನಂತರ ಇಡೀ ರಾತ್ರಿ ಸ್ವಾಮಿಯನ್ನು ಸುತ್ತುತ್ತಾ ಕೋಲಾಟ ಆಡುವರು. ಮರುದಿನ ಬೆಳಿಗ್ಗೆ ಗುಗ್ಗರಿಯನ್ನು ಗ್ರಾಮಸ್ಥರಿಗೆ ಪ್ರಸಾದವಾಗಿ ಹಂಚುವರು. ಪುನಃ ಉತ್ಸವ ಮೂರ್ತಿಯನ್ನು ಗುಡಿದುಂಬಿಸುವುದರ ಮೂಲಕ ಗುಗ್ಗರಿ ಉತ್ಸವವನ್ನು ಮುಕ್ತಾಯಗೊಳಿಸುವರು.
ಈ ಮೇಲ್ಕಾಣಿಸಿದ ವಿಶೇಷ ಆಚರಣೆಗಳೊಡನೆ ಪ್ರತಿ ಸೋಮವಾರ, ಮಕರ ಸಂಕ್ರಾಂತಿ, ಶಿವರಾತ್ರಿ, ಯುಗಾದಿ, ವಿಜಯದಶಮಿ, ದೀಪಾವಳಿ ಮುಂತಾದ ಹಬ್ಬಗಳಂದು ವಿಶೇಷ ಪೂಜೆಗಳನ್ನು ಏರ್ಪಡಿಸುವರು.
ಕ್ರಿ.ಶ. ೧೨೭೯ರ ಕಲ್ಲೇದೇವರಪುರ ಶಿಲಾಶಾಸನ[23] ಈ ಪರಿಸರದ ಧಾರ್ಮಿಕ ಇತಿಹಾಸದ ದೃಷ್ಟಿಯಿಂದ ಮಹತ್ವ ಪಡೆದಿದೆ. ಕಾಳಾಮುಖರು, ನಾಥಸಿದ್ಧರು ಹಾಗೂ ವೀರಶೈವ ಶರಣರ ಸಂಪ್ರದಾಯಗಳನ್ನು ಸಮನ್ವಯಗೊಳಿಸಿಕೊಂಡವರು ಈ ಆಸುಪಾಸಿನಲ್ಲಿದ್ದರೆಂಬುದಕ್ಕೆ ಈ ಶಾಸನವೇ ಉಜ್ವಲ ಸಾಕ್ಷಿ. ಇದು ‘ಶಿವಯೋಗಿ ಚಕ್ರವರ್ತಿ’ ಎನಿಸಿದ ಪ್ರಸಾದದೇವ ಎಂಬ ಒರ್ವ ಯತಿಯ ಮೇಲೆ ಶೈವ, ವೀರಶೈವ ಹಾಗೂ ನಾಥರ ಪ್ರಭಾವ ಆಗಿದ್ದನ್ನು ತಿಳಿಸುತ್ತದೆ. ಅವನು ರಸ, ರಸಾಯನ, ಅಂಜನ, ಮೂಲಕ ಮತ್ತು ಇಂದ್ರಜಾಲದಲ್ಲಿ ಸಿದ್ಧಿ ಪಡೆದಿದ್ದನು. ಈ ಶಾಸನವು ವೀರಶೈವ ಶರಣರಾಕದ ಚೆನ್ನಯ್ಯ, ಕಕ್ಕಯ್ಯ ಮತ್ತು ಬಸವಣ್ಣನವರ ಹೆಸರುಗಳನ್ನು ಹರಹುತ್ತದೆ. ಇದರಲ್ಲಿ ಬಸವಣ್ಣನವರನ್ನು ಬಸವರಾಜ ಎಂದು ಉಲ್ಲೇಖಿಸಲಾಗಿದೆ. ಇದರೊಡನೆ ಗೋರಖನಾಥ, ಚತುರರಗಿನಾಥ, ಆದಿಗದೆ ಎದುನಾಥ, ವಿಸ್ತಾರದೇವಿನಾಥ, ಕಾಹಳಿನಾಥ, ಸುರ್ಪ್ಪಾಣನಾಥ, ಲೋಕನಾಥ ಮತ್ತು ನರನಾಥ ಎನ್ನುವ ನಾಥಸಿದ್ದರ ಹೆಸರುಗಳೂ ಈ ಶಾಸನದಲ್ಲಿವೆ. ಇದು ಈ ಭಾಗದಲ್ಲಿ ವೀರಶೈವ ಜೊತೆಗೆ ನಾಥಸಿದ್ದರ ಪ್ರಭಾವವಿದ್ದುದನ್ನು ಸ್ಪಷ್ಟವಾಗಿ ತೋರಿಸುತ್ತದೆ.
ಕಲ್ಲೇದೇವರಪುರ ಗ್ರಾಮವು ಮಧ್ಯಯುಗೀನ ಕಾಲದ ಬಹುಮುಖ್ಯ ಧಾರ್ಮಿಕ ಕ್ಷೇತ್ರಗಳಲ್ಲಿ ಒಂದಾಗಿತ್ತು. ಇದು ಕಾಳಾಮುಖರ, ನೆಲೆಯಾಗಿ, ಶಿಕ್ಷಣಕೇಂದ್ರವಾಗಿ, ಪ್ರಸಾದ ನಿಲಯವಾಗಿ ಪ್ರಸಿದ್ಧಿಪಡೆದಿತ್ತು. ಕಲ್ಲೇಶ್ವರ ದೇವಾಲಯದ ಆವರಣದಲ್ಲಿಯೇ ಮಠವಿದ್ದು, ಅದು ೧೫೨೬ರ ವೇಳೆಗೆ ಜಮದಗ್ನಿ ಋಷೀಶ್ವರರ ಮಠ ಎಂಬ ಹೆಸರು ಪಡೆದು ಪ್ರಸಿದ್ಧವಾಯಿತು. ಈ ದೇಗುಲದಲ್ಲಿನ ಯತಿಯ ಶಿಲ್ಪವು ಈ ಮಠದ ಮತ್ತು ದೇಗುಲದ ಸ್ಥಾನಿಕನದು. ಈ ವೇಳೆಗಾಗಲೇ ಈ ಪರಿಸರದಲ್ಲಿ ವೀರಶೈವ ಶರಣರ ಮತ್ತು ನಾಥಸಿದ್ದರ ಪ್ರಭಾವವಿದ್ದುದೂ ಸ್ಪಷ್ಟಸಂಗತಿ.
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)
[1] ಎಪಿಗ್ರಾಪಿಯಾ ಕರ್ನಾಟಿಕ, ಸಂಪುಟ – ೧೧, ಜಗಲೂರು – ೧೪
[2] ದಿನಾಂಕ ೬.೪.೧೯೯೬ರ ಕನ್ನಡ ಪ್ರಭ ದಿನಪತ್ರಿಕೆ
[3] ಎ.ಕ., ಪೂರ್ವೋಕ್ತ, ೩೦, ೩೧, ೩೪ ಮತ್ತು ೪೧
[4] ಅದೇ, ಪು. ೩೦
[5] ಅದೇ, ಪು. ೩೧
[6] ಅದೇ, ಪು. ೩೪
[7] ಅದೇ, ಪು. ೩೩
[8] ಅದೇ
[9] ಅದೇ, ಸಂಪುಟ – ೮, (ಹಳೆಯದು), ಶಿಕಾರಿಪುರ – ೧೧೭
[10] ಲಕ್ಷ್ಮಣ್ ತೆಲಗಾವಿ, ೧೯೮೯, ‘ಚಿತ್ರದುರ್ಗ ಕೋಟೆ ಮತ್ತು ಬೆಟ್ಟಪರಿಸರದ ಮೂರು ವ್ಯಕ್ತಿ ಶಿಲ್ಪಗಳು,’ ಇತಿಹಾಸ ದರ್ಶನ, ಸಂಪುಟ – ೧೪, ಪು. ೧೪೨
[11] ಅದೇ
[12] ಶಂಕರ ಎಸ್. ಅಥಣಿ, ‘ದಕ್ಷಬ್ರಹ್ಮನ ಒಂದು ಅಪರೂಪದ ವಿಗ್ರಹ,’ ಸತ್ಯಶುದ್ಧಕಾಯಕ, ಸಂ – ೭, ಪು ೩೭, ೩೯, ಇದರ ಎ.ಸಿ.ಸಿ. ಸಂಖ್ಯೆ – ೫೩೮

ಜಗಲೂರು: ೧೦. ಕುಲಕಸುಬುಗಳು
ಜಗಲೂರು ಪಟ್ಟಣ ಸೇರಿದಂತೆ ತಾಲೂಕಿನ ಬಹುತೇಕ ಗ್ರಾಮಗಳು ಸಾವಿರಾರು ವರ್ಷಗಳ ಇತಿಹಾಸವನ್ನು ಸಾರಿ ಹೇಳುತ್ತವೆ. ತಾಲೂಕಿನ ಪೂರ್ವಭಾಗದಲ್ಲಿ ‘ಜನಗಿಹಳ್ಳ’ ಹರಿಯುವ ಪ್ರದೇಶದಲ್ಲಿ ವಿಶೇಷವಾಗಿ ಹೊಳೆದಂಡೆಯಲ್ಲಿರುವ ಕಲ್ಲೇದೇವಪುರ, ಹಿರೇಮಲ್ಲನಹೊಳೆ ಗ್ರಾಮದಲ್ಲಿ ಸಾವಿರ ವರ್ಷಗಳ ಹಿಂದೆ (೧೧ನೇ ಶತಮಾನ) ಕಲ್ಯಾಣ ಚಾಲುಕ್ಯರ ಆಡಳಿತಾಧಿಯಲ್ಲಿ ನಿರ್ಮಾಣವಾದ ಕಲ್ಲೇಶ್ವರ ದೇವಾಲಯಗಳು ಈ ಪ್ರದೇಶದ ಪ್ರಾಚೀನತೆಗೆ ಸಾಕ್ಷಿಯಾಗಿವೆ.
ವರ್ಣಾಶ್ರಮದ ಅನ್ವಯ ಸಮಾಜದಲ್ಲಿ ಸಾಕಷ್ಟು ಜಾತಿಗಳು ವೃತ್ತಿಗಳು ಆಧಾರದ ಮೇಲೆ ಅಸ್ತಿತ್ವದಲ್ಲಿ ಇದ್ದುದನ್ನು ಎಲ್ಲೆಡೆಯಂತೆ ತಾಲೂಕಿನಲ್ಲೂ ಕಾಣಬಹುದು. ಪರಿಶಿಷ್ಟ ಜಾತಿ ಹಾಗೂ ಬುಡಕಟ್ಟು ಜನಾಂಗದವರು ಇಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿದ್ದಾರೆ. ಪ್ರಾಚೀನ ಕಾಲಘಟ್ಟದಲ್ಲಿ ಅಸ್ತಿತ್ವದಲ್ಲಿದ್ದ ‘ಕುಲಕಸುಬು’ಗಳು ಆಧುನಿಕ ಸಮಾಜದಲ್ಲಿ ಸಾಕಷ್ಟು ಸ್ಥಿತ್ಯಂತರಗೊಂಡಿರುವುದನ್ನು ಕಾಣಬಹುದು.
ಸ್ವಾತಂತ್ರ್ಯಪೂರ್ವದಲ್ಲಿ ಶೈಕ್ಷಣಿಕವಾಗಿ ತೀರಾ ಹಿಂದುಳಿದ ಸಮಾಜದಲ್ಲಿ ಪ್ರಾಚೀನ ಪರಂಪರೆಯಂತೆ ಕುಲಕಸುಬುಗಳು ಅಸ್ತಿತ್ವದಲ್ಲಿದ್ದವು. ಬೇಟೆಗಾರಿಕೆ ಮತ್ತು ಪಶುಪಾಲನೆಯು ಬೇಡ ಅಥವಾ ನಾಯಕ ಜನಾಂಗದ ಪ್ರಮುಖ ಕಸುಬಾಗಿದ್ದಿತು. ಸಾವಿರಾರು ವರ್ಷಗಳಿಂದ ಪಶುಪಾಲನೆ ವೃತ್ತಿಯಲ್ಲಿ ತೊಡಗಿರುವ ಮ್ಯಾಸಬೇಡರು ಬೇಟೆಯಾಡುವುದು ಜೀವನದ ಅವಿಭಾಜ್ಯ ಅಂಗವಾಗಿತ್ತು. ಈ ಹಿನ್ನೆಲೆಯಲ್ಲೇ ಸಮೃದ್ದ ಬುಡಕಟ್ಟು ಸಂಸ್ಕೃತಿ ರೂಢಿಗೊಂಡಿರುವುದು. ಜಗಲೂರು ತಾಲೂಕಿನ ಸುಮಾರು ೮೦ ಚ.ಕಿ.ಮೀ ವಿಸ್ತೀರ್ಣದ ರಂಗಯ್ಯನದುರ್ಗ ಅರಣ್ಯ ಪ್ರದೇಶ ಸಾಕಷ್ಟು ವನ್ಯಜೀವಿಗಳಿಗೆ ಪ್ರಶಸ್ತ ನೆಲೆಯಾಗಿತ್ತು. ಈ ಅರಣ್ಯದ ಆಸುಪಾಸಿನಲ್ಲಿರುವ ೫೦ಕ್ಕೂ ಹೆಚ್ಚು ಹಳ್ಳಿಗಳಲ್ಲಿ ಬುಡಕಟ್ಟು ಸಂಸ್ಕೃತಿ ಹಾಸುಹೊಕ್ಕಾಗಿದೆ.
ಅರಣ್ಯವನ್ನೇ ಆಶ್ರಯಿಸಿಕೊಂಡು ಜಾನುವಾರುಗಳನ್ನು ಸಾಕುತ್ತಾ ಪಶುಪಾಲನ ವೃತ್ತಿಯ ಮೂಲಕ ನೆಮ್ಮದಿಯ ಜೀವನ ಕಂಡುಕೊಳ್ಳಲಾಗಿತ್ತು. ಆದರೆ ಕಳೆದ ಕೆಲವು ದಶಕಗಳಿಂದ ಈಚೆಗೆ ಹಲವು ಕಾರಣಗಳಿಂದಾಗಿ ಅರಣ್ಯ ನಶವಾಗುತ್ತಿರುವುದು ಬುಡಕಟ್ಟು ಸಂಸ್ಕೃತಿ ಹಾಗೂ ಪಶುಪಾಲನಾ ವೃತ್ತಿಗೆ ದೊಡ್ಡ ಪೆಟ್ಟೆಂದೇ ಹೇಳಬಹುದು. ಅರಣ್ಯ ಪ್ರದೇಶ ಸೀಮಿತಗೊಳ್ಳುತ್ತಾ ಇಂದು ಸಂಪೂರ್ಣ ವಿನಾಶದ ಅಂಚಿಗೆ ತಲುಪಿದೆ.
ಸಾಕಷ್ಟು ಸ್ಥಿತ್ಯಂತರಗಳ ನಂತರ ನಾಯಕ ಅಥವಾ ಬೇಡ ಸಮಾಜದಲ್ಲಿ ಪಶುಪಾಲನಾ ವೃತ್ತಿ ಕ್ರಮೇಣ ಕಡಿಮೆಯಾಗುತ್ತಿದೆ. ಜನಾಂಗದ ಸಂಘಟನೆ ಹಾಗೂ ಜಾಗೃತಿಯ ಪರಿಣಾಮ ಎಲ್ಲಾ ಜನಾಂಗದ ರೀತಿಯಲ್ಲಿ ‘ಶಿಕ್ಷಣ’ದತ್ತ ಆಸ್ಥೆ ಬೆಳೆಯುತ್ತಿದೆ. ಜನಾಂಗ ಹೆಚ್ಚಾಗಿರುವ ಪ್ರತಿಹಳ್ಳಿಗಳಲ್ಲಿ ಉತ್ತಮ ಶಿಕ್ಷಣ ಹೊಂದಿರುವವರ ಸಂಖ್ಯೆ ಗಮನಾರ್ಹವಾಗಿ ಹೆಚ್ಚುತ್ತಿದೆ. ನೌಕರಿ ಹಿಡಿದು ಅಧಿಕಾರಿಗಳಾಗಿದ್ದಾರೆ. ಮೀಸಲಾತಿ ದೆಸೆಯಿಂದ ಶಿಕ್ಷಣ ಹಾಗೂ ನೌಕರಿಯ ಮಾರ್ಗ ಹಿಡಿದು ಅಭಿವೃದ್ಧಿ ಹೊಂದಲು ಕಾರಣವಾಗಿದೆ. ಗ್ರಾಮ ಪಂಚಾಯಿತಿ, ತಾಲೂಕು ಮತ್ತು ಜಿಲ್ಲಾ ಪಂಚಾಯಿತಿ ಹಾಗೂ ವಿಧಾನಸಭಾ ಕ್ಷೇತ್ರದಲ್ಲಿ ಮೀಸಲಾತಿಯಿಂದಾಗಿ ಸುಲಭವಾಗಿ ಜನಾಂಗದವರು ಆಯ್ಕೆಯಾಗಲು ಕಾರಣವಾಗಿದೆ. ದಶಕಗಳ ಹಿಂದಿನ ಸ್ಥಿತಿಗೆ ಹೋಲಿಸಿದಲ್ಲಿ ಆರ್ಥಿಕ ಹಾಗೂ ಸಾಮಾಜಿಕವಾಗಿ ಸ್ವಲ್ಪಮಟ್ಟಿನ ಸುಧಾರಣೆ ಆಗಿದ್ದರೂ ಹಳ್ಳಿಗಳಲ್ಲಿ ಭೂರಹಿತರು ಹಾಗೂ ಕೂಲಿಯನ್ನೇ ನಂಬಿ ಬದುಕುವವರ ಸಂಖ್ಯೆ ಹೆಚ್ಚಾಗಿರುವುದು ನಿಜ. ಕೆಲಮಟ್ಟಿಗೆ ಭೂಮಿ ಹೊಂದಿರುವವರು ಒಕ್ಕಲುತನವನ್ನೇ ಮುಖ್ಯ ಕಸುಬಾಗಿ ಪರಿಗಣಿಸಿದ್ದಾರೆ.
ಶತಮಾನಗಳಿಂದ ಕಲ್ಲು ಒಡೆಯುವುದು, ಗೋಡೆ ಮನೆ ನಿರ್ಮಾಣದಂತಹ ಶ್ರಮದಾಯಕ ವೃತ್ತಿಯನ್ನು ನಂಬಿಕೊಂಡಿರುವ ‘ಬೋವಿ’ ಜನಾಂಗದವರು ತಾಲೂಕಿನ ೫೦ ಕ್ಕೂ ಹೆಚ್ಚು ಹಳ್ಳಿಗಳಲ್ಲಿ ಗಣನೀಯ ಸಂಖ್ಯೆಯಲ್ಲಿದ್ದಾರೆ. ಸ್ವಾತಂತ್ರ್ಯ ಗಳಿಸಿ ಆರು ದಶಕಗಳಾದರೂ ಇಂದಿಗೂ ಹೊಟ್ಟೆಪಾಡಿಗಾಗಿ ರಾಜ್ಯದ ಕಾಫಿ ಸೀಮೆ, ಸೇರಿದಂತೆ ವಿವಿಧ ಪ್ರದೇಶಗಳಿಗೆ ಸಾಮೂಹಿಕವಾಗಿ ಗುಳೆ ಹೋಗುತ್ತಿದ್ದಾರೆ. ಉತ್ತರ ಕರ್ನಾಟಕದ ಕೆಲವು ಬರಪೀಡಿತ ಪ್ರದೇಶಗಳ ರೀತಿಯಲ್ಲಿ ಇಲ್ಲಿ ಮಕ್ಕಳು ದುಡಿಯೊಂದಿಗೆ ಗಂಟುಮೂಟೆ ಹೊತ್ತು ಸಾವಿರಾರು ಕುಟುಂಬಗಳು ಪ್ರತೀವರ್ಷ ದೂರದ ಊರುಗಳಿಗೆ ‘ವಲಸೆ’ ಹೋಗುತ್ತಿದ್ದು, ಜಿಲ್ಲೆಯ ಪತ್ರಿಕೆಗಳಲ್ಲಿ, ಜನಪ್ರತಿನಿಧಿಗಳ ಸಭೆಗಳಲ್ಲಿ ಬಿಸಿ ಚರ್ಚೆಗೆ ಕಾರಣವಾಗುತ್ತದೆ. ಯುಗಾದಿ ಹಾಗೂ ದಸರಾ ಹಬ್ಬದ ಸಂದರ್ಭದಲ್ಲಿ ಮಾತ್ರ ತಮ್ಮ ಊರುಗಳಿಗೆ ಹಿಂತಿರುಗುವ ಬೋವಿ (ವಡ್ಡರು) ಜನಾಂಗದ ಮನೆಗಳಿಗೆ ವರ್ಷವಿಡೀ ಬೀಗ ಜಡಿಯುವ ದೃಶ್ಯ ಸರ್ವೇಸಾಮಾನ್ಯ. ಭೂರಹಿತರೇ ಹೆಚ್ಚಾಗಿರುವ ಜನಾಂಗದಲ್ಲಿ ಬೆರಳೆಣಿಕೆಯಷ್ಟು ಪ್ರಮಾಣದಲ್ಲಿ ಶಿಕ್ಷಣ ಪಡೆದವರನ್ನು ಕಾಣಬಹುದು. “ಚೂರು ಗಂಜಿಗಾಗಿ ಸೇರು ಬೆವರು ಸುರಿಸುತ್ತಾ ನಾವೆಲ್ಲಿಗೆ ಹೋಗಬೇಕು ಕೂಲಿಯವ್ರು ನಾವು ಕೇಳಯ್ಯಾ” ಎಂಬ ಕವಿವಾಣಿಯಂತೆ ಬೋವಿ ಜನಾಂಗದಲ್ಲಿ ಇಂದಿಗೂ ಅನಕ್ಷರಸ್ಥರು, ಕೂಲಿಕಾರರ ಸಂಖ್ಯೆ ಹೆಚ್ಚಾಗಿದೆ. ತಾಲೂಕಿನಲ್ಲಿ ಮನೆಕಟ್ಟಲು, ಅಗೆಯಲು ವಡ್ಡರೇ ಬೇಕು ಎಂಬ ಸ್ಥಿತಿ ಇದೆ. ಬೆರಳೆಣಿಕೆ ಸಂಖ್ಯೆಯಲ್ಲಿ ಶಿಕ್ಷಣ ಪಡೆದ ಕುಟುಂಬ ವರ್ಗದವರು ನಗರಗಳಲ್ಲಿ ನೆಲೆಸಿ ಸ್ಥಿತಿವಂತರಾಗಿದ್ದಾರೆ. ಮೀಸಲಾತಿಯ ಪರಿಣಾಮವಾಗಿ ಸ್ಥಳೀಯ ಸಂಸ್ಥೆಗಳ ಚುನಾವಣೆಗಳಲ್ಲಿ ಜನಾಂಗದವರು ಆಯ್ಕೆಯಾಗುತ್ತಿದ್ದಾರೆ.
ಲಂಬಾಣಿ ಜನಾಂಗದವರ ಸ್ಥಿತಿ ಇದಕ್ಕಿಂತ ಭಿನ್ನವಾಗೇನೂ ಇಲ್ಲ. ಅರಣ್ಯದಿಂದ ಕಟ್ಟಿಗೆ ಹೊತ್ತು ತಂದು ಮಾರಾಟ ಮಾಡಿ ಹೊಟ್ಟೆ ಹೊರೆಯುತ್ತಿದ್ದ ಮಹಿಳೆಯರ ಸಂಖ್ಯೆ ಈಚಿನ ದಶಕಗಳಲ್ಲಿ ಕಡಿಮೆಯಾಗುತ್ತಿದೆ. ಕುಗ್ರಾಮಗಳಾಗಿದ್ದ ತಾಂಡಾಗಳಿಗೆ ವಿದ್ಯುತ್, ರಸ್ತೆಯಂತಹ ಮೂಲ ಸೌಕರ್ಯ ಸಿಗುತ್ತಿದ್ದು ಸುಧಾರಣೆಯತ್ತ ತಾಂಡಗಳು ಮುಖಮಾಡುತ್ತಿವೆ. ಆದರೂ ಲಂಬಾಣಿ ಮಕ್ಕಳಲ್ಲಿ ಬಹುತೇಕರು ಶಾಲೆಗಳಿಗೆ ತೆರಳುವ ಬದಲು ಹೊಟ್ಟೆಪಾಡಿಗೆ ಕೂಲಿ ಅರಸಿಕೊಂಡು ಹೋಗುತ್ತಿರುವುದು ವಾಸ್ತವದ ಸಂಗತಿ. ಬಗ್ಗೇನಹಳ್ಳಿ, ವೆಂಕಟೇಶಪುರ, ಬ್ಯಾತಗಾರನಹಳ್ಳಿ, ಕೊಂತಿಕೆರೆ ತಾಂಡಗಳಲ್ಲಿ ಬಹುತೇಕರು ವ್ಯವಸಾಯ ವೃತ್ತಿಯಲ್ಲಿ ತೊಡಗಿಸಿಕೊಂಡಿದ್ದಾರೆ. ಕಟ್ಟುನಿಟ್ಟಿನ ಕಾನೂನುಗಳಿಂದಾಗಿ ಹಿಂದೆ ಭಟ್ಟಿಸಾರಾಯಿ ತಯಾರಿಸುವುದನ್ನು ವೃತ್ತಿಯಾಗಿಸಿಕೊಂಡಿದ್ದವರು ಈಗ ಅದನ್ನು ತ್ಯಜಿಸಿದ್ದಾರೆ. ಹಿಂದೂ ಧರ್ಮದಲ್ಲಿ ಅತ್ಯಂತ ಶೋಷಿತ ಜನಾಂಗವಾದ ಹರಿಜನ (ಮಾದಿಗ) ಜನಾಂಗದ ಸಂಖ್ಯೆ ತಾಲೂಕಿನ ಬಹುತೇಕ ಎಲ್ಲ ಗ್ರಾಮಗಳಲ್ಲಿ ಹಾಸುಹೊಕ್ಕಾಗಿದೆ. ಉಳಿದ ಎಲ್ಲಾ ಜನಾಂಗಗಳಲ್ಲಿ ಸಾಮಾಜಿಕ ಹಾಗೂ ಶೈಕ್ಷಣಿಕವಾಗಿ ಸ್ವಲ್ಪಮಟ್ಟಿನ ಪ್ರಗತಿ ಕಾಣಬಹುದು. ಆದರೆ ಹರಿಜನ ಸಮಾಜದಲ್ಲಿ ಗ್ರಾಮೀಣ ಪ್ರದೇಶದಲ್ಲಿ ಯಾವುದೇ ತೀವ್ರ ಬದಲಾವಣೆಗಳಿಗೆ ಒಳಗಾಗದೇ ಅದೇ ರೀತಿ ಶೋಷಿತ ಜನಾಂಗವಾಗಿ ಹಿಂದುಳಿದಿದೆ.
ಬಹುತೇಕ ಹಳ್ಳಿಗಳಲ್ಲಿ ಅನಕ್ಷರತೆ ಹಾಗೂ ದಾರಿದ್ರ್ಯದಿಂದಾಗಿ ಇಂದಿಗೂ ತಮ್ಮ ಮಕ್ಕಳನ್ನು ಸವರ್ಣೀಯರ ಮನೆಗಳಲ್ಲಿ ಜೀತಕ್ಕೆ ಇಟ್ಟಿರುವುದನ್ನು ನೋಡಬಹುದು. ಹಿಂದಿನಂತೆ ‘ಜೀತಪದ್ಧತಿ’ ತೀವ್ರವಾಗಿಲ್ಲದಿದ್ದರೂ ಸಾಹುಕಾರರ ಮನೆ – ಹೊಲಗಳಲ್ಲಿ ದುಡಿಯುವವರ ಸಂಖ್ಯೆ ಜನಾಂಗದಲ್ಲಿ ಹೆಚ್ಚಿದೆ. ಪಟ್ಟಣ ಪಂಚಾಯಿತಿಯಲ್ಲಿ ಚರಂಡಿ, ಮ್ಯಾನ್ ಹೋಲ್ ಹಾಗೂ ಬೀದಿಗಳನ್ನು ಸ್ವಚ್ಛಗೊಳಿಸಲು ಹರಿಜನರೇ ಬೇಕು. ಉಳಿದ ಎಲ್ಲಾ ಉದ್ಯೋಗಗಳಲ್ಲಿ ಪೈಪೋಟಿ ಇದ್ದರೂ ಚರಂಡಿ, ಬೀದಿಗಳನ್ನು ಸ್ವಚ್ಛಗೊಳಿಸಲು ಇತರೆ ಜನಾಂಗಗಳಿಂದ ಪೈಪೋಟಿ ಇಲ್ಲದಿರುವುದು ಜನಾಂಗದ ಧಾರುಣ ಸ್ಥಿತಿಗೆ ಹಿಡಿದ ಕೈಕನ್ನಡಿ. ಇಷ್ಟೆಲ್ಲಾ ಶೋಷಣೆ ದೌರ್ಜನ್ಯದ ನಡುವೆಯೂ ಸರ್ಕಾರಗಳ ದಲಿತರ ಪರ ನೀತಿಗಳಿಂದಾಗಿ ಮತ್ತು ದಲಿತರಲ್ಲಿ ಸ್ವಲ್ಪಮಟ್ಟಿನ ಸಂಘಟನೆಯಿಂದಾಗಿ ಶೋಷಣೆಯ ತೀವ್ರತೆ ಹಿಂದಿಗಿಂತಲೂ ಸ್ವಲ್ಪಮಟ್ಟಿಗೆ ಸುಧಾರಿಸಿದೆ ಎನ್ನಬಹುದು. ತಾಲೂಕಿನಲ್ಲಿ ಕೆಲವೇ ಹಳ್ಳಿಗಳಲ್ಲಿ ವಾಸವಾಗಿರುವ ಹೊಲೆಯ ಚಲವಾದಿ ಪ್ರಮುಖ ವೃತ್ತಿ ಮದುವೆ ಮತ್ತು ಸಭೆ, ಸಮಾರಂಭಗಳಲ್ಲಿ ವಾದ್ಯ ನುಡಿಸುವುದು ಆಧುನಿಕತೆ ಬಿರುಗಾಳಿಯಲ್ಲಿ ಕಹಳೆ, ಶಹನಾಯಿಯ ಸದ್ದು ಕ್ಷೀಣವಾಗಿದೆ. ಹಳ್ಳಿಗಳಲ್ಲಿ ಅಸ್ಪೃಶ್ಯತೆಯ ಆಚರಣೆಯ ಕರಾಳತೆಯನ್ನು ಅನುಭವಿಸುತ್ತಿರುವವರಲ್ಲಿ ಈ ಜನಾಂಗದವರೂ ಸೇರಿದ್ದಾರೆ. ಮೀಸಲಾತಿಯಿಂದಾಗಿ ಶಿಕ್ಷಣ ಪಡೆದು ಸರ್ಕಾರಿ ನೌಕರಿಗೆ ಸೇರುವವರ ಸಂಖ್ಯೆ ದಿನದಿನವೇ ಹೆಚ್ಚುತ್ತಿರುವುದು ಸ್ವಾಗತಾರ್ಹ ಬೆಳವಣಿಗೆಯಾಗಿದೆ.
ಕಾಡುಗೊಲ್ಲರು ಮತ್ತು ಕುರುಬರ ಸಂಖ್ಯೆ ಇಲ್ಲಿ ಗಣನೀಯವಾಗಿದೆ. ೧೦೦ಕ್ಕೂ ಹೆಚ್ಚು ಗ್ರಾಮಗಳಲ್ಲಿ ನೆಲೆಸಿರುವ ಈ ಎರಡು ಜನಾಂಗಗಳ ಮುಖ್ಯ ಕಸುಬು ಕುರಿ ಕಾಯುವುದು ಬಹುತೇಕವಾಗಿದೆ. ಗೊಲ್ಲರಹಟ್ಟಿಗಳಲ್ಲಿ ಇಂದಿಗೂ ಮೂಲಸೌಕರ್ಯ ಕಲ್ಪಿಸಲಾಗಿಲ್ಲ. ಹುಲ್ಲುಕಡ್ಡಿಗಳಿಂದ ನಿರ್ಮಿಸಿದ ಗುಡಿಸಲುಗಳಲ್ಲೇ ವಾಸಿಸುವುದನ್ನು ತೋರಣಗಟ್ಟೆ, ಅಣಬೂರು, ಗೊಲ್ಲರಹಟ್ಟಿ, ಹೊನ್ನೆಮರಡಿ ಇನ್ನು ಮುಂತಾದ ಹಲವು ಗ್ರಾಮಗಳಲ್ಲಿ ಕಾಣಬಹುದು. ‘ಕುರಿಗಾಹಿ’ ಸಂಸ್ಕೃತಿಯ ಗೊಲ್ಲರು ಹಾಗೂ ಕುರುಬರಲ್ಲಿ ಶೇ ೭೦ಕ್ಕೂ ಹೆಚ್ಚು ಮಂದಿ ಕುರಿಗಾಹಿಗಳೇ ಆಗಿದ್ದಾರೆ.
ತಾಲೂಕಿನ ಎಲ್ಲಾ ಗ್ರಾಮಗಳಲ್ಲಿ ವಾಸವಾಗಿರುವ ಅತ್ಯಂತ ಹೆಚ್ಚಿನ ಜನಸಂಖ್ಯೆ ಹೊಂದಿರುವ ಜನಾಂಗ ‘ಲಿಂಗಾಯತ’ ಜನಾಂಗ, ಹಲವು ಒಳಪಂಗಡಗಳನ್ನು ಹೊಂದಿರುವ ಲಿಂಗಾಯಿತರು ಪ್ರಮುಖ ವೃತ್ತಿ ಕೃಷಿ ತಲಾಂತರದಿಂದ ಭೂಮಿಯ ಹಕ್ಕನ್ನು ಹೊಂದಿರುವ ಜನಾಂಗ, ಸಾಮಾಜಿಕ, ಶೈಕ್ಷಣಿಕ ಮತ್ತು ರಾಜಕೀಯವಾಗಿ ಸುಸ್ಥಿತಿಯಲ್ಲಿದೆ.
ಪ್ರತಿ ಕುಟುಂಬದಲ್ಲಿ ಸಾಕಷ್ಟು ಜಮೀನು ಹೊಂದಿದ್ದು ಆರ್ಥಿಕವಾಗಿ ಉತ್ತಮ ಸ್ಥಿತಿ ಇದೆ. ಯಾವುದೇ ನದಿ ಮೂಲಗಳಿಲ್ಲದೆ ಈ ಪ್ರದೇಶದಲ್ಲಿ ಮಳೆಯನ್ನೇ ನೆಚ್ಚಿಕೊಂಡು ಕೃಷಿ ಮಾಡಲಾಗುತ್ತಿದೆ. ವರ್ಷವಿಡೀ ಹೊಲಗಳಲ್ಲಿ ದುಡಿಯುವ ಈ ಜನಾಂಗದವರು ಶ್ರಮ ಜೀವಿಗಳು. ಜನಾಂಗದ ಸಂಘಟನೆ, ಜಾಗೃತಿ ಮತ್ತು ಆರ್ಥಿಕ ಭದ್ರತೆಯ ಹಿನ್ನೆಲೆಯಲ್ಲಿ ಬರಪೀಡಿತ ಪ್ರದೇಶದಲ್ಲಿ ಉನ್ನತ ಶಿಕ್ಷಣ ಪಡೆದವರ ಸಂಖ್ಯೆ ಅಧಿಕ ಪ್ರಮಾಣದಲ್ಲಿದೆ. ವಿವಿಧ ವೃತ್ತಿಗಳಲ್ಲಿ ಲಿಂಗಾಯಿತರ ಪ್ರಾಬಲ್ಯ ಎದ್ದು ಕಾಣುತ್ತದೆ. ಬೆಳೆನಾಶ, ಬೆಲೆ ಕುಸಿತ ಮುಂತಾದ ಕಾರಣಗಳಿಂದಾಗಿ ವ್ಯವಸಾಯವನ್ನೇ ಜೀವನೋಪಾಯ ವೃತ್ತಿಯಾಗಿ ಪರಿಗಣಿಸಿರುವುದು ಕಡಿಮೆಯಾಗುತ್ತಿದೆ. ಇವರ ಹೊಲ ಮನೆಗಳಲ್ಲಿ ಜಾನುವಾರುಗಳ ನಿರ್ವಹಣೆಗೆ ಕೆಳವರ್ಗದವರನ್ನು ಬಳಸಿಕೊಂಡಿರುವುದನ್ನು ಗ್ರಾಮೀಣ ಪ್ರದೇಶದಲ್ಲಿ ಕಾಣಬಹುದು. ‘ರೆಡ್ಡಿ’ ಜನಾಂಗದವರು ಹೆಚ್ಚಾಗಿರುವ ತೊರೆಸಾಲು ಪ್ರದೇಶ ಕೃಷಿಪ್ರಧಾನವಾಗಿದೆ. ಮುಸ್ಲಿಂ, ಪಿಂಜಾರ ಜನಾಂಗ ಸಣ್ಣ ಪುಟ್ಟ ವ್ಯಾಪಾರದಲ್ಲಿ ನಿರತವಾಗಿದೆ. ಉಪ್ಪಾರ, ಬೆಸ್ತ, ನೇಕಾರ, ಸಿಳ್ಳೆಕ್ಯಾತ, ಕೊರಚ, ಅಗಸ, ಶೆಟ್ಟಿ ಮೊದಲಾದ ವರ್ಗಗಳು ತಮ್ಮ ತಮ್ಮ ಸಾಂಪ್ರದಾಯಿಕ ಕಸುಬುಗಳ ಜತೆಯಲ್ಲೇ ವಿವಿಧ ಕಸುಬುಗಳತ್ತ ಸ್ಥಿತ್ಯಂತರಗೊಳ್ಳುತ್ತಿರುವುದು ಪ್ರಮುಖ ಅಂಶ. ಪರಿಶಿಷ್ಟ ಜಾತಿ, ಪಂಗಡದವರು ಹಾಗೂ ಹಿಂದುಳಿದ ವರ್ಗದವರೇ ಹೆಚ್ಚಾಗಿರುವ ಇಲ್ಲಿ ವಿವಿಧ ಕಸುಬುಗಳನ್ನು ಪಾರಂಪರಿಕವಾಗಿ ಹೊಂದಿರುವ ಹಲವು ಜಾತಿ, ಧರ್ಮದ ಜನರು ಇದ್ದಾರೆ. ಒಟ್ಟಿನಲ್ಲಿ ತಮ್ಮ ತಮ್ಮ ಕುಲ – ಕಸುಬುಗಳೊಂದಿಗೆ ಪರಸ್ಪರ ಸೌಹಾರ್ದ ಸಾಮರಸ್ಯರೊಂದಿಗೆ ಜೀವನ ನಡೆಸುತ್ತಿರುವರು.
ಜಗಲೂರು: ೧೧. ಜೆ. ಮಹಮದ್ ಇಮಾಂಸಾಬ್ – ಜೀವನ ಮತ್ತು ಸಾಧನೆಗಳು
ಒಂದು ಪ್ರದೇಶದ ಸರ್ವತೋಮುಖ ಅಭಿವೃದ್ಧಿಗೆ ಮಹನೀಯರು ತಮ್ಮದೇ ಆದ ಕೊಡುಗೆಗಳನ್ನು ನೀಡಿರುತ್ತಾರೆ. ಕರ್ನಾಟಕದ ಅಭಿವೃದ್ಧಿಗೆ ಕಾರಣೀಭೂತರಾದ ವ್ಯಕ್ತಿಗಳಲ್ಲಿ ಸಿ.ರಂಗಚಾರ್ಲು, ಕೆ.ಶೇಷಾದ್ರಿ ಐಯ್ಯರ್, ಸರ್.ಎಂ. ವಿಶ್ವೇಶ್ವರಯ್ಯ, ಮಿರ್ಜಾ ಇಸ್ಮಾಯಿಲ್ ಪ್ರಮುಖರು. ಮೈಸೂರು ಸಂಸ್ಥಾನದ ಭಾಗವಾಗಿದ್ದ ಚಿತ್ರದುರ್ಗದ ಜಗಲೂರು (ಪ್ರಸ್ತುತ ದಾವಣಗೆರೆ ಜಿಲ್ಲೆ) ಪ್ರದೇಶದ ಅಭಿವೃದ್ಧಿಗೆ ‘ಎಲೆ ಮರೆಯ ಕಾಯಿಯಂತೆ’ ಯಾವುದೇ ಪ್ರಚಾರ, ಪ್ರತಿಫಲಗಳನ್ನು ಅಪೇಕ್ಷಿಸದೆ ನಿಸ್ವಾರ್ಥವಾಗಿ ದುಡಿದು ಎಲ್ಲರಿಗೂ ಚಿರಪರಿಚಿತರಾದವರು ‘ಜಗಲೂರಿನ ಇಮಾಂಸಾಬ್’. ಇವರು ವಿನಯಶೀಲರು, ಅಜಾಶತ್ರು, ಜನಾನುರಾಗಿ. ಜಯಚಾಮರಾಜೇಂದ್ರ ಒಡೆಯರ ಖಾಸಗಿ ಮಂತ್ರಿಯಾಗಿ ಸಂಸ್ಥಾನದ ಏಳಿಗೆಗೆ ದುಡಿದವರು. ಮಹಾರಾಜರು ಇವರ ಕಾರ್ಯದಕ್ಷತೆ ಸೇವಾಕಾಂಕ್ಷೆಗಳನ್ನು ಮೆಚ್ಚಿ ‘ಮಷೀರ್ – ಉಲ್ – ಮುಲ್ಕ್’ (ಜನಸೇವಾಸಕ್ತ) ಎಂಬ ಬಿರುದನ್ನು ನೀಡಿ ಗೌರವಿಸಿದರು.
ಇಮಾಂಸಾಬ್ ಜಗಲೂರು ಪೌರಸಭೆಯ ಅಧ್ಯಕ್ಷರಾಗಿ, ಜಿಲ್ಲಾ ಬೋರ್ಡ್ ಅಧ್ಯಕ್ಷರಾಗಿ, ಮಂತ್ರಿಗಳಾಗಿ, ವಿಧಾನಸಭೆಯ ವಿರೋಧ ಪಕ್ಷದ ನಾಯಕರಾಗಿ ಸಲ್ಲಿಸಿದ ಸೇವೆ ಪ್ರಶಂಸನಾರ್ಹ. ಇವರನ್ನು ಶ್ರೇಷ್ಠ ವಿರೋಧಪಕ್ಷದ ನಾಯಕ ಎಂದು ನೆಹರುರವರು ಹೊಗಳಿದ್ದಾರೆ. ಲೋಕಸಭೆಗೆ ಎರಡು ಬಾರಿ ಚುನಾಯಿತರಾದರು. ಅಲ್ಲದೇ ಅನೇಕ ಸಾರ್ವಜನಿಕ ಸಂಘ – ಸಂಸ್ಥೆಗಳ ನಿರ್ದೇಶಕರಾಗಿ ಅವುಗಳನ್ನು ಪೋಷಿಸಿ ಬೆಳೆಸಿದ್ದಾರೆ. ಕನ್ನಡ ನಾಡಿನ ಏಕೀಕರಣದಲ್ಲಿ ಇವರ ಪಾತ್ರ ಗಮನಾರ್ಹ. ಇವರಿಗೆ ಕನ್ನಡ, ಇಂಗ್ಲಿಷ್, ಉರ್ದು ಭಾಷೆಗಳಲ್ಲಿ ಒಳ್ಳೆಯ ಪಾಂಡಿತ್ಯವಿತ್ತು. ನೂರ್ ಜಹಾನ್ ಎಂಬ ಕಾದಂಬರಿ, ದೇವರಗಂಟೆ ಎಂಬ ನಾಟಕ, ಮೈಸೂರು ಆಗ ಮತ್ತು ಈಗ ಎಂಬ ಕೃತಿಯನ್ನು ಬರೆದು ಕನ್ನಡ ಸಾಹಿತ್ಯಕ್ಕೆ ತಮ್ಮ ಸೇವೆಯನ್ನು ಸಲ್ಲಿಸಿದ್ದಾರೆ. ಇವರ ಪ್ರಕಾರ ‘ರಾಜಕೀಯವು ಜೀವನೋಪಾಯವಲ್ಲ, ದೇಶಕ್ಕೆ ಸೇವೆ ಸಲ್ಲಿಸುವ ಸದಾವಕಾಶ’. ಇವರ ಸೇವೆಯನ್ನು ಕಂಡ ಜನತೆ ಇವರನ್ನು ಇಂದಿಗೂ ಪ್ರೀತಿಯಿಂದ ಇಮ್ಮಣ್ಣ ಎಂದೇ ಕರೆಯುತ್ತಾರೆ.
ಆರಂಭಿಕ ಜೀವನ
ಇಮಾಂರು ಜಗಲೂರು ತಾಲೂಕಿನ ಮರೇನಹಳ್ಳಿಯಲ್ಲಿ ೧೮೯೭ ಫೆಬ್ರವರಿ ೧೫ ರಂದು ಬಡೇಸಾಹೇಬ ಮತ್ತು ಹೊನೂರಬಿ ಅವರ ಮಗನಾಗಿ ಜನಿಸಿದರು. ತಾತಾ ಫಕೀರ್ ಸಾಹೇಬರು ಒಬ್ಬ ಜಮೀನ್ ದಾರರು. ಇವರು ಜೀವನ ನಿರ್ವಹಣೆಯ ದೃಷ್ಠಿಯಿಂದ ಮರೇನಹಳ್ಳಿಯಿಂದ ಜಗಲೂರಿಗೆ ಬಂದು ನೆಲೆಸುತ್ತಾರೆ. ಫಕೀರಜ್ಜ ತನ್ನ ಒಳ್ಳೆಯತನದಿಂದ ಜನರ ಪ್ರೀತಿವಿಶ್ವಾಸ ಗಳಿಸಿ ಜಗಲೂರಿನಲ್ಲಿ ಸ್ಥಳೀಯ ಸಂಸ್ಥೆಗಳಾದ ಮುನಿಸಿಪಾಲಿಟಿ, ತಾಲೂಕು ಬೋರ್ಡ್ ಗಳ ಸದಸ್ಯರಾಗಿದ್ದರು. ಈ ಅವಧಿಯಲ್ಲಿ ಜನಪರ ಕಾರ್ಯಗಳನ್ನು ನಿರ್ವಹಿಸಿದರು. ಹೀಗಾಗಿ ಮೈಸೂರು ಸಂಸ್ಥಾನದ ಪ್ರಜಾಪ್ರತಿನಿಧಿ ಸಭೆಗೂ ಎರಡು ಬಾರಿ ಸದಸ್ಯರಾಗಿ ಆಯ್ಕೆಯಾದರು. ಸಭೆಯಲ್ಲಿ ಜನರ ಕುಂದುಕೊರತೆಗಳ ಕುರಿತು ಚರ್ಚಿಸಿ ಗಮನ ಸೆಳೆದಿದ್ದರು. ೧೯೧೭ರಲ್ಲಿ ಬಡೇಸಾಹೇಬರೂ ಇದರ ಸದಸ್ಯರಾಗಿದ್ದರು. ಇಂತಹ ರಾಜಕೀಯ ವಾತಾವರಣದಲ್ಲಿ ಬೆಳೆದಿದ್ದರಿಂದ ಇಮಾಂರಿಗೂ ಬಾಲ್ಯದಲ್ಲಿಯೇ ರಾಜಕೀಯದಲ್ಲಿ ಆಸಕ್ತಿಯುಂಟಾಯಿತು. ತಾತನ ಸೇವಾ ಮನೋಭಾವದ ಪ್ರಭಾವವು ಇವರಿಗೆ ಮುಂದೆ ರಾಷ್ಟ್ರನಾಯಕರಾಗಲು ಪ್ರೇರಣೆಯಾಯಿತು.
ಇಮಾಂಸಾಬರು ಪ್ರಾಥಮಿಕ ಮತ್ತು ಪ್ರೌಢ ವಿದ್ಯಾಭ್ಯಾಸವನ್ನು ಜಗಲೂರು ಹಾಗೂ ಚಿತ್ರದುರ್ಗದಲ್ಲಿ ಪಡೆದರು. ೧೯೧೭ರಲ್ಲಿ ಬೆಂಗಳೂರಿನ ಸೆಂಟ್ರಲ್ ಕಾಲೇಜಿನಲ್ಲಿ ಪದವಿ ಪಡೆಯಲು ಸೇರಿದರು. ಈ ಮಧ್ಯೆ ಬಿ.ಎ.ಯಲ್ಲಿ ವ್ಯಾಸಂಗ ಮಾಡುತ್ತಿದ್ದಾಗಲೇ ಮನೆಯವರೆಲ್ಲರೂ ಸೇರಿ ಒತ್ತಾಯ ಮಾಡಿ ಸೋದರತ್ತೆ ಮಗಳಾದ ಚಮನ್ ಬಿ ಅವರೊಂದಿಗೆ ವಿವಾಹ ಮಾಡಿದರು. ವಿವಾಹವಾದರೂ ಪದವಿಯನ್ನು ಮುಂದುವರಿಸಿದರು. ೧೯೧೮ರಲ್ಲಿ ಇಡೀ ಜಗಲೂರು ತಾಲೂಕಿನಲ್ಲಿ ಪದವಿ ಪಡೆದ ಮೊದಲ ‘ಪದವೀಧರ’ ಎಂಬ ಹೆಗ್ಗಳಿಕೆಗೆ ಪಾತ್ರರಾಗಿರುವುದು ಗಮನಾರ್ಹ. ಇದೇ ವರ್ಷ ಬಡೇಸಾಹೇಬರು ಪ್ಲೇಗ್ ಕಾಯಿಲೆಯಿಂದ ನಿಧನರಾದರು. ತಂದೆಯ ಸಾವು ಇವರನ್ನು ಹೆಚ್ಚು ಬಾಧಿಸಿದರೂ ಕಾನೂನು ಪದವಿಗೆ ಆಕರ್ಷಿತರಾಗಿ ಮದ್ರಾಸಿನ ಸರಕಾರಿ ಕಾನೂನು ಕಾಲೇಜಿಗೆ ಸೇರಿದರು. ಬಿ.ಎಲ್. ಪದವಿಯನ್ನು ೧೯೨೩ರಲ್ಲಿ ಪಡೆದರು. ನಂತರ ಚಿತ್ರದುರ್ಗದಲ್ಲಿ ವಕೀಲ ವೃತ್ತಿಯನ್ನು ಆರಂಭಿಸಿದರು. ರಾಜಕೀಯ ಸೆಳೆತದಿಂದ ಈ ವೃತ್ತಿಯನ್ನು ಕೈ ಬಿಟ್ಟರು. ೧೯೨೬ರಲ್ಲಿ ಚಿತ್ರದುರ್ಗ ಜಿಲ್ಲಾ ಬೋರ್ಡಿಗೆ ನಡೆದ ಚುನಾವಣೆಯಲ್ಲಿ ಅಭ್ಯರ್ಥಿಯಾಗಿ ಸ್ಪರ್ಧಿಸಿ ಗೆದ್ದರು. ಇಲ್ಲಿಂದ ಇವರ ರಾಜಕೀಯ ಜೀವನ ಆರಂಭವಾಯಿತು.
ರಾಜಕೀಯ ಪ್ರವೇಶ
ಇಮಾಂರಿಗೆ ಬಾಲ್ಯದಿಂದಲೂ ರಾಜಕೀಯ ಆಸಕ್ತಿಯಿದ್ದುದರಿಂದ ವಕೀಲ ವೃತ್ತಿ ಬಿಟ್ಟು ರಾಜಕೀಯ ಪ್ರವೇಶಿಸಿದರು. ಚಿತ್ರದುರ್ಗ ಜಿಲ್ಲಾ ಬೋರ್ಡಿನ ಅಧ್ಯಕ್ಷರಾಗಿ ೧೯೨೬, ೧೯೩೬ರಲ್ಲಿ ಎರಡು ಬಾರಿ ಆಯ್ಕೆಯಾದರು. ಹಿಂದುಳಿದ ಪ್ರದೇಶವಾಗಿದ್ದ ಜಿಲ್ಲೆಯ ಸರ್ವತೋಮುಖ ಅಭಿವೃದ್ಧಿಗೆ ಜನೋಪಯೋಗಿ ಕಾರ್ಯಗಳನ್ನು ಕೈಗೊಂಡರು. ಕೃಷಿಗೆ ಪ್ರೋತ್ಸಾಹ ನೀಡಿದರು. ಉತ್ತಮ ರಸ್ತೆ, ಕೆರೆ, ಚರಂಡಿಗಳು ನಿರ್ಮಾಣವಾದವು. ೧೯೪೦ – ೪೧ರಲ್ಲಿ ಜಗಲೂರಿಗೆ ವಿದ್ಯುತ್ ಸರಬರಾಜಾಯಿತು. ನಗರಕ್ಕೆ ನೀರಿನ ಟ್ಯಾಂಕ್ ಗಳು ನಿರ್ಮಾಣವಾದವು. ಅರವತ್ತೆರಡು ವರ್ಷಗಳಾದರೂ ನೀರಿನ ಟ್ಯಾಂಕ್ ಗಳು ಇಂದಿಗೂ ಕಾರ್ಯನಿರ್ವಹಿಸುತ್ತಿರುವುದು ಗಮನಾರ್ಹ. ಅಲ್ಲದೆ ಮುಸ್ ಫೀರ್ ಎಂಬ ತಂಗುದಾಣವನ್ನು ಕಟ್ಟಿಸಿದರು. ಇದು ಪ್ರಸ್ತುತ ಮುನಿಸಿಪಾಲಿಟಿ ಮಳಿಗೆಯಾಗಿದೆ.
ಮುನಿಸಿಪಾಲಿಟಿಯ ಅಧ್ಯಕ್ಷರಾಗಿ
ಅಂದು ಸರ್ಕಾರ ನೇರವಾಗಿ ಮುನಿಸಿಪಾಲಿಟಿಯ ಅಧ್ಯಕ್ಷರನ್ನು ನೇಮಕ ಮಾಡುತ್ತಿತ್ತು. ೧೯೩೩ – ೩೬ ರವರೆಗೆ ಇಮಾಂರು ಜಗಲೂರಿನ ಪುರಸಭೆಯ ಅಧ್ಯಕ್ಷರಾದರು. ೯ ಜನ ಸದಸ್ಯರ ಒಂದು ಸಮಿತಿ ರಚಿಸಿದರು. ನಗರಕ್ಕೆ ಮೂಲಭೂತ ಸೌಕರ್ಯ ಕಲ್ಪಿಸುವುದು ಈ ಸದಸ್ಯರ ಮುಖ್ಯ ಉದ್ದೇಶವಾಗಿತ್ತು. ನಗರದ ವಾರ್ಷಿಕ ಆದಾಯ ಕೇವಲ ೬ ರಿಂದ ೭ ಸಾವಿರ ರೂ.ಗಳು ಆಗ ಸರ್ಕಾರದಿಂದ ಎಲ್ಲ ಸದಸ್ಯರು ಸೇರಿ ತೆರಿಗೆ ಸಂಗ್ರಹಿಸಿ ಊರಿಗೆ ರಸ್ತೆ, ವಿದ್ಯುತ್, ನೀರಿನ ವ್ಯವಸ್ಥೆ, ಸಾರ್ವಜನಿಕ ಉದ್ಯಾನವನ ನಿರ್ಮಿಸಿದರು. ಇಂದಿನ ಮುನಿಸಿಪಾಲಿಟಿಯ ಕಟ್ಟಡ ಇವರ ಕಾಲದಲ್ಲಿ ನಿರ್ಮಿಸಿದ ಕಟ್ಟಡವಾಗಿರುವುದು ಗಮನಾರ್ಹ.
ಸಾಧನೆಗಳು
ಇಮಾಂಸಾಬರು ಮುನಿಸಿಪಾಲಿಟಿ ಹಾಗೂ ಜಿಲ್ಲಾ ಬೋರ್ಡಿನ ಅಧ್ಯಕ್ಷರಾಗಿ, ಮೈಸೂರು ಸಂಸ್ಥಾನದಲ್ಲಿ ಮಂತ್ರಿಯಾಗಿ, ವಿಧಾನಸಭೆಯ ವಿರೋಧಪಕ್ಷದ ನಾಯಕರಾಗಿ ಅನೇಕ ಕಾರ್ಯಗಳನ್ನು ನಿರ್ವಹಿಸಿದ್ದಾರೆ. ಇವರು ಅಧಿಕಾರ ಅವಧಿಯಲ್ಲಿ ಮಾಡಿದ ಸಾಧನೆಗಳು ಅಪೂರ್ವವಾದವು.
೧. ನೀರಾವರಿ ಸಾಧನೆಗಳು
ಇಮಾಂರು ಸ್ಥಳೀಯ ಸಂಸ್ಥೆಗಳ ಅಧ್ಯಕ್ಷರಾಗಿದ್ದಾಗ ನೀರಾವರಿಗೆ ಆಧ್ಯತೆಯನ್ನು ನೀಡಿದರು. ಜಗಲೂರು ಪರಿಸರದಲ್ಲಿ ಹಲವು ಕೆರೆಗಳು ನಿರ್ಮಾಣವಾದವು. ಅವುಗಳಲ್ಲಿ ಸಂಗೇನಹಳ್ಳಿಕೆರೆ, ತುಪ್ಪದಹಳ್ಳಿಕೆರೆ, ಗಡಿಮಾಕುಂಟೆ ಕೆರೆ, ಜಗಲೂರು ಕೆರೆ ಪ್ರಮುಖವಾಗಿವೆ. ಈ ಕೆರೆಗಳು ಕೃಷಿಯ ಅಭಿವೃದ್ಧಿಗೆ ಸಹಾಯಕವಾಗಿದ್ದವು. ಜಿನಗಿಹಳ್ಳ, ಬಿಳಿಚೋಡುಗಳಲ್ಲಿ ಒಡ್ಡುಗಳನ್ನು ಹಾಕಿ ಕೆರೆಗಳನ್ನು ನಿರ್ಮಾಣ ಮಾಡಲಾಯಿತು. ಇವು ಸುತ್ತಮುತ್ತ ಪ್ರದೇಶಕ್ಕೆ ನೀರಾವರಿ ಸೌಲಭ್ಯ ಒದಗಿದವು.
೨. ಸಾರಿಗೆ ಸಾಧನೆಗಳು
ಇಮಾಂರು ಪ್ರಯಾಣಿಕರು ಮತ್ತು ವ್ಯಾಪಾರ, ವಾಣಿಜ್ಯಗಳ ಅನುಕೂಲಕ್ಕಾಗಿ ಸಾರಿಗೆ ಕ್ಷೇತ್ರದಲ್ಲಿ ಸುಧಾರಣೆಗಳನ್ನು ಕೈಗೊಂಡರು. ಅದಕ್ಕಾಗಿ ರಸ್ತೆ, ಸೇತುವೆ, ರೈಲ್ವೆಮಾರ್ಗಗಳನ್ನು ನಿರ್ಮಿಸಲಾಯಿತು. ಇವರ ಕಾಲದಲ್ಲಿ ದೊಣ್ಣೆಹಳ್ಳಿ ಸೇತುವೆ, ಕಲ್ಲೊಡೆ ಸೇತುವೆ, ವೇದಾವರಿ ಸೇತುವೆಗಳನ್ನು ನಿರ್ಮಿಸಿದರು. ೧೯೪೦ – ೪೧ ಕೆಲ್ಲೊಡು ಸೇತುವೆಯ ಉದ್ಘಾಟನೆಗೆ ಜಯಚಾಮರಾಜ ಒಡೆಯರು ಆಗಮಿಸಿ ಇಮಾಂರ ಸಾಧನೆಯನ್ನು ಮುಕ್ತಕಂಠದಿಂದ ಪ್ರಶಂಸಿದರು. ಇವರು ಜಗಲೂರು ಪರಿಸರದಲ್ಲಿ ಅನೇಕ ರಸ್ತೆಗಳನ್ನು ನಿರ್ಮಿಸಿದ್ದಾರೆ. ಅವುಗಳೆಂದರೆ ಜಗಲೂರಿನಿಂದ ಚಿಕ್ಕಮಲ್ಲನಹೊಳೆಯವರೆಗೆ ೨೪ ಕಿ.ಮೀ. ರಸ್ತೆ, ಭರಮಸಾಗರದಿಂದ ದೊಣ್ಣೆಹಳ್ಳಿಗೆ ೨೮ ಕಿ.ಮೀ. ರಸ್ತೆ, ಬಿಳಿಚೋಡು, ಅಸಗೋಡು, ಬಸವನಕೋಟೆ, ಹೊಸಕೆರೆಯವರೆಗೆ ಸುಮಾರು ೨೫ ಕಿ.ಮೀ. ರಸ್ತೆ, ಜಗಲೂರಿನಿಂದ ಸೊಕ್ಕೆಗೆ ೨೬ ಕಿ.ಮೀ. ರಸ್ತೆ, ಜಗಲೂರಿನಿಂದ ಕಾನಾಮಡುಗುವರೆಗೆ ೧೮ ಕಿ.ಮೀ. ರಸ್ತೆಗಳು ರಚನೆಯಾದವು.
ಪಂಚಾಯತ್ ಕಾರ್ಯಾಲಯಗಳು
ಹಳ್ಳಿಗಳ ಅಭಿವೃದ್ಧಿಗೆ ಇಮಾಂರು ಪಂಚಾಯತ್ ಕಾರ್ಯಾಲಯಗಳನ್ನು ಸ್ಥಾಪಿಸಿದರು. ಇವು ಹಳ್ಳಿಯ ಜನರ ಯೋಗಕ್ಷೇಮಕ್ಕಾಗಿ ಕೆಲಸ ಮಾಡುವುದು, ಸ್ವಚ್ಛತೆ ಕಾಪಾಡುವುದು ಹಾಗೂ ಒಳಚರಂಡಿ ವ್ಯವಸ್ಥೆಯ ನಿರ್ಮಾಣ ಮತ್ತು ನಿರ್ವಹಣೆ ಮಾಡುವ ಜವಾಬ್ದಾರಿಗಳನ್ನು ಹೊಂದಿದ್ದವು. ಇವರ ಅಧಿಕಾರ ಅವಧಿಯಲ್ಲಿ ದೊಣ್ಣೆಹಳ್ಳಿ, ಬಿದರಕೆರೆ, ಚಿಕ್ಕಮಲ್ಲನಹೊಳೆ, ಅಸಗೋಡು, ಸೊಕ್ಕೆ, ಅಣಬೂರುಗಳಲ್ಲಿ ಪಂಚಾಯತ್ ಕಾರ್ಯಾಲಯಗಳು ನಿರ್ಮಾಣವಾದವು.
ಗೃಹಕೈಗಾರಿಕೆ
ಇಮಾಂರು ಗೃಹ ಕೈಗಾರಿಕೆಗಳಿಗೆ ಪ್ರೋತ್ಸಾಹ ನೀಡಿದ್ದರು. ಇವರ ಕಾಲದಲ್ಲಿ ಜಗಲೂರು ತಾಲೂಕಿನ ಎಣ್ಣೆ ಮತ್ತು ಹತ್ತಿ ಜಿನಿಂಗ್ ಕಾರ್ಖಾನೆಯನ್ನು ಆರಂಭಿಸಿದರು. ಈ ಕಾರ್ಖಾನೆ ೧೦ ವರ್ಷಗಳ ಕಾಲ ಕಾರ್ಯನಿರ್ವಹಿಸಿತು. ಅನಂತರ ನಷ್ಟವಾಗಿ ಸ್ಥಗಿತಗೊಂಡಿತು. ನೆರಳಗುಂಟೆಯಲ್ಲಿ ಕಂಬಳಿ ತಯಾರಿಸುವ ಗ್ರ‍್ಹಕೈಗಾರಿಕೆಯನ್ನು ಪ್ರಾರಂಭಿಸಿದ್ದರು.
ಶೈಕ್ಷಣಿಕ ಸುಧಾರಣೆಗಳು
ಇಮಾಂರು ಶಿಕ್ಷಣ ಕ್ಷೇತ್ರಕ್ಕೆ ಹೆಚ್ಚು ಪ್ರೋತ್ಸಾಹ ನೀಡಿದರು. ಇವರು ಸೊಕ್ಕೆ, ದೊಣ್ಣೆಹಳ್ಳಿ, ಬಿಳಿಚೋಡು, ಅಸಗೋಡುಗಳಲ್ಲಿ ಸರ್ಕಾರಿ ಶಾಲೆಗಳು ಪ್ರಾರಂಭವಾದವು. ೧೯೪೦ರಲ್ಲಿ ಜಗಲೂರಿನಲ್ಲಿ ಸರ್ಕಾರಿ ಮಾಧ್ಯಮಿಕ ಶಾಲೆ ಸ್ಥಾಪಿಸಿದರು. ಇದು ಪ್ರಸ್ತುತ ಸರ್ಕಾರಿ ಮಹಾವಿದ್ಯಾಲಯವಾಗಿ ಕಾರ್ಯನಿರ್ವಹಿಸುತ್ತಿದೆ.
ಐದು ವರ್ಷದ ಕಾರ್ಯಕ್ರಮ
ಜಿಲ್ಲೆಯ ಅಭಿವೃದ್ಧಿಗೆ ಇಮಾಂರು ಐದು ವರ್ಷದ ಕಾರ್ಯಕ್ರಮವನ್ನು ಮೊದಲ ಬಾರಿಗೆ ಜಾರಿಗೆ ತಂದರು. ಇದು ಮುಂದೆ ರಾಷ್ಟ್ರಕ್ಕೆ ಮಾದರಿಯಾಯಿತು. ಈ ಕಾರ್ಯಕ್ರಮಕ್ಕೆ ಆಧಾರವಾಗಿ ದೊಣ್ಣೆಹಳ್ಳಿಯ ಸೇತುವೆ ಬಳಿ ೧೮೩೭ – ೩೮ರ ಸಾಲಿನ ಎರಡು ಶಿಲಾನ್ಯಾಸಗಳನ್ನು ಕಾಣಬಹುದು. ಇವರ ಐದು ವರ್ಷದ ಕಾರ್ಯಕ್ರಮದಲಿ ಗ್ರಾಮಾಂತರ ಪ್ರದೇಶಗಳಿಗೆ ವಿದ್ಯುಚ್ಛಕ್ತಿ, ರಸ್ತೆಗಳ ನಿರ್ಮಾಣ ಮತ್ತು ದುರಸ್ತಿ, ಶಾಲಾ ಕಾಲೇಜುಗಳ ಸ್ಥಾಪನೆ ವೃತ್ತಿ ಶಿಕ್ಷಣ ಸಂಸ್ಥೆಗಳ ಸ್ಥಾಪನೆ, ಜಿಲ್ಲೆಗೊಂದು ಪ್ರಥಮ ದರ್ಜೆ ಕಾಲೇಜು ಮುಂತಾದ ಅಂಶಗಳನ್ನು ಒಳಗೊಂಡಿದೆ. ೧೯೩೭ರಲ್ಲಿ ಜಗಲೂರಿಗೆ ಆಗಮಿಸಿದ ಮಹಾರಾಜರು ಈ ಯೋಜನೆ ಬಗ್ಗೆ ಮೆಚ್ಚುಗೆಯನ್ನು ವ್ಯಕ್ತಪಡಿಸಿದರು. ಸಂಸ್ಥಾನದಲ್ಲಿ ಅದೇ ರೀತಿಯ ಯೋಜನೆಯನ್ನು ಅಳವಡಿಸಲು ಸೂಚಿಸಿದರು.
ಮೈಸೂರು ಸಂಸ್ಥಾನದಲ್ಲಿ ಇಮಾಂರ ಪಾತ್ರ
ಜಯಚಾಮರಾಜ ಒಡೆಯರು ೧೯೪೦ರಲ್ಲಿ ರಾಜ್ಯಾಂಗ ಸುಧಾರಣಾ ಸಮಿತಿಯ ಸಲಹೆಯಂತೆ ಇಬ್ಬರು ಖಾಸಗಿ ಸಚಿವರನ್ನು ನೇಮಿಸಿದರು. ಮಹಮ್ಮದ್ ಇಮಾಂರು ಮತ್ತು ಹಸನದ ಗುಂಡಪ್ಪ ಗೌಡರು ಮಹಾರಾಜರ ಖಾಸಗಿ ಮಂತ್ರಿಯಾಗಿ ಆಯ್ಕೆಯಾದರು. ಇಮಾಂರ ರಾಜಕೀಯ ಜೀವನದಲ್ಲಿ ಇದೊಂದು ಮೈಲಿಗಲ್ಲು. ಇವರು ಶಿಕ್ಷಣ, ಅಬಕಾರಿ, ರೈಲ್ವೆ ಮತ್ತು ಸಹಕಾರ ಖಾತೆಗಳ ಸಚಿವರಾದರು. ಈ ಅವಧಿಯಲ್ಲಿ ದಕ್ಷ ಆಡಳಿತಗಾರರಾಗಿ ಸೇವೆ ಸಲ್ಲಿಸಿದರು.
ವಿದ್ಯಾಮಂತ್ರಿ
ಇಮಾಂರು ಮೈಸೂರು ಸಂಸ್ಥಾನದಲ್ಲಿ ವಿದ್ಯಾಮಂತ್ರಿಯಾಗಿ ಶಿಕ್ಷಣ ಕ್ಷೇತ್ರದಲ್ಲಿ ಅಭಿವೃದ್ಧಿ ಕಾರ್ಯಗಳನ್ನು ಕೈಗೊಂಡರು. ಅಂದು ವಿದ್ಯಾಭ್ಯಾಸದ ಮೇಲ್ವಿಚಾರಣೆಗಳನ್ನು ೧೯೩೦ರ ಕಾಯಿದೆಯ ಅನ್ವಯ ಜಿಲ್ಲಾ ಬೋರ್ಡ್ ಗಳಿಗೆ ವಹಿಸಲಾಗಿತ್ತು. ಇವುಗಳನ್ನು ಲೋಕಲ್ ಎಜ್ಯುಕೇಶನ್ ಅಥಾರಿಟಿ ಎಂದು ಕರೆಯುತ್ತಿದ್ದರು. ಈ ಜಿಲ್ಲಾ ಬೋರ್ಡ್ ಗಳಿಗೆ ತೆರಿಗೆ ಮೂಲಕ ಹಣವನ್ನು ಸಂಗ್ರಹಿಸಿ ಶಿಕ್ಷಣ ನೀಡಿದರೆ ಸರ್ಕಾರ ಆ ಹಣವನ್ನು ಮರುಪಾವತಿ ಮಾಡಬೇಕಿತ್ತು. ಇದರಿಂದ ಶಿಕ್ಷಣ ಕ್ಷೇತ್ರದಲ್ಲಿ ಯಾವುದೇ ರೀತಿಯ ಅಭಿವೃದ್ಧಿ ಕಾರ್ಯಗಳಾಗುತ್ತಿರಲಿಲ್ಲ. ಶಿಕ್ಷಣದಲ್ಲಿ ಅಭಿವೃದ್ಧಿ ಕುಂಠಿತವಾಗುತ್ತಿದ್ದನ್ನು ಗಮನಿಸಿದ ಇಮಾಂರು ವಿದ್ಯಾಭ್ಯಾಸವನ್ನು ಪ್ರೋತ್ಸಾಹಿಸಲು ಒಂದು ಕಾಯಿದೆಯನ್ನು ಜಾರಿಗೆ ತಂದರು. ೧೯೪೦ರಲ್ಲಿ ಎಲಿಮೆಂಟರಿ ಎಜುಕೇಶನ್ ಆಕ್ಟ್ ಎಂಬ ಹೊಸ ಯೋಜನೆಯು ಕಾರ್ಯರೂಪಕ್ಕೆ ಬಂದಿತು. ಇದು ಶಿಕ್ಷಣ ಕ್ಷೇತ್ರದಲ್ಲಿ ಒಂದು ಮಹತ್ವದ ಕಾಯಿದೆಯಾಗಿದೆ. ಇದರ ಪ್ರಕಾರ ಸರ್ಕಾರವೇ ಪ್ರಾಥಮಿಕ ವಿದ್ಯಾಭ್ಯಾಸದ ಜವಾಬ್ದಾರಿಯನ್ನು ವಹಿಸಿಕೊಂಡಿತು. ಪರಿಣಾಮವಾಗಿ ನಾಲ್ಕು ವರ್ಷಗಳ ಅವಧಿಯಲ್ಲಿ ೧೦೦೦ ಪ್ರಾಥಮಿಕ ಶಾಲೆಗಳನ್ನು ಸ್ಥಾಪಿಸಿದರು. ಮೊದಲ ವರ್ಷದಲ್ಲಿ ೫೦೦ ಹೊಸ ಶಾಲೆಗಳನ್ನು ಮಂಜೂರು ಮಾಡಿದರು. ಇವರು ಪ್ರತಿ ತಾಲೂಕಿಗೂ ಎರಡು ಅಥವಾ ಮೂರು ಮಾಧ್ಯಮಿಕ ಶಾಲೆಗಳನ್ನು ಸ್ಥಾಪಿಸಿ ಶಿಕ್ಷಣ ಕ್ಷೇತ್ರವನ್ನು ಅಭಿವೃದ್ಧಿಗೊಳಿಸಲು ಪ್ರಯತ್ನಿಸಿದರು.
ಶೈಕ್ಷಣಿಕ ಕ್ಷೇತ್ರದಲ್ಲಿ ಇಮಾಂರ ಮತ್ತೊಂದು ಸಾಧನೆ ಎಂದರೆ New type middle school ಎಂಬ ಹೊಸ ಯೋಜನೆಯನ್ನು ಕಾರ್ಯರೂಪಕ್ಕೆ ತಂದರು. ಇದು ಹಿರಿಯ ಪ್ರಾಥಮಿಕ ಶಾಲೆಗಳಲ್ಲಿ ಇಂಗ್ಲಿಷನ್ನು ಬೋಧಿಸುವ ಅವಕಾಶ ನೀಡಿತು. ಅನೇಕ ಸ್ಥಳಗಳಲ್ಲಿ ಅಪ್ಪರ್ ಪ್ರೈಮರಿ ಶಾಲೆಗಳು ಜಾರಿಯಲ್ಲಿದ್ದವು. ಈ ಸ್ಕೂಲ್‍ಗಳನಲ್ಲಿ ಕನ್ನಡ ಲೋಯರ್ ಸೆಕೆಂಡರಿಯವರೆಗೆ ಶಿಕ್ಷಣ ಕೊಡುತ್ತಿದ್ದರು. ಇಂಗ್ಲಿಷ್ ಭಾಷೆ ಒಂದನ್ನು ಬಿಟ್ಟು ಉಳಿದ ವಿಷಯಗಳು ಕನ್ನಡ ಭಾಷೆಯ ಮೂಲಕ ಲೋಯರ್ ಸೆಕೆಂಡರಿ ಪರೀಕ್ಷೆಯವರೆಗೂ ನಡೆಯುತ್ತಿತ್ತು. ಇದರಿಂದ ವಿದ್ಯಾರ್ಥಿಗಳು ಪುನಃ ಮಿಡಲ್ ಸ್ಕೂಲಿಗೆ ಸೇರಿ ಇಂಗ್ಲಿಷ್ ಭಾಷೆಯೊಂದರಲ್ಲಿಯೇ ಶಿಕ್ಷಣ ಹೊಂದಿ ಅದರಲ್ಲಿ ಮಾತ್ರವೇ ತೇರ್ಗಡೆಯಾಗಬೇಕಾಗಿತ್ತು. ಇದರಿಂದ ಎರಡು ವರ್ಷಗಳ ಕಾಲ ವ್ಯಯವಾಗುತ್ತಿತ್ತು. ಈ ಅನಾನುಕೂಲವನ್ನು ತಪ್ಪಿಸಲು ಅಪ್ಪರ್ ಪ್ರೈಮರಿ ಸ್ಕೂಲಿನಲ್ಲಿ ಇಂಗ್ಲಿಷ್ ಶಿಕ್ಷಣ ಕೊಡುವ ಇಬ್ಬರು ಉಪಾಧ್ಯಾಯರನ್ನು ನೇಮಿಸಲು ಏರ್ಪಾಡು ಮಾಡಲಾಯಿತು. ಈ ಏರ್ಪಾಡಿನಿಂದ ಮಿಡಲ್ ಸ್ಕೂಲಿನ ಎಲ್ಲಾ ಸೌಲಭ್ಯಗಲನ್ನು ಇಲ್ಲಿ ದೊರೆಯಿತು. ಇದರಿಂದ ಖರ್ಚು ಕಡಿಮೆಯಾಗಿ ಮಾಧ್ಯಮಿಕ ಸೌಕರ್ಯವೂ ಹೆಚ್ಚಿತು ಈ ಮಾದರಿಯ ನೂರಾರು ಸ್ಕೂಲುಗಳು ಸ್ಥಾಪಿಸಲ್ಪಟ್ಟು ಮಾಧ್ಯಮಿಕ ವಿದ್ಯಾಭ್ಯಾಸ ಹೆಚ್ಚಾಯಿತು.
ಅಂದು ಗ್ರಾಮಾಂತರ ಪ್ರದೇಶಗಳಲ್ಲಿ ಅನಕ್ಷರಸ್ಥರು ಬಹುಸಂಖ್ಯೆಯಲ್ಲಿದ್ದರು. ಇವರಿಗೆ ಕನಿಷ್ಠ ಪಕ್ಷ ಓದು ಬರಹ ಬರುವಷ್ಟಾದರೂ ಶಿಕ್ಷಣವನ್ನು ನೀಡಬೇಕೆಂದು ಇಮಾಂರು ನಿರ್ಧರಿಸಿದರು. ಇದಕ್ಕಾಗಿ ಒಂದು ಸಮಿತಿಯನ್ನು ರಚಿಸಿದರು. ಈ ಸಮಿತಿಯ ವರದಿ ಪ್ರಕಾರ ಗ್ರಾಮಗಳ ಶಾಲೆಗಳಲ್ಲಿ ಕಾರ್ಯನಿರ್ವಹಿಸುವ ಉಪಾಧ್ಯಾಯರಿಗೆ ಅಂದು ೫ ರಿಂದ ೧೦ ರೂ.ಗಳ ಹೆಚ್ಚುವರಿ ಸಂಭಾವನೆ ನೀಡಿ ಅನಕ್ಷರಸ್ಥರಿಗೆ ಅಕ್ಷರಾಭ್ಯಾಸ ಮಾಡುವ ಜವಾಬ್ದಾರಿಯನ್ನು ವಹಿಸುವುದು ಎಂದು ಶಿಫಾರಸ್ಸು ಮಾಡಿತು. ಇದರಿಂದ ಕಡಿಮೆ ಸಂಬಳ ಉಪಾಧ್ಯಾಯರಿಗೆ ಸಹಾಯವಾಗುವುದರ ಜೊತೆಗೆ ಸರ್ಕಾರಕ್ಕೆ ಹಣವು ಉಳಿತಾಯವಾಯಿತು. ಇಂತಹ ಯೋಜನೆಯನ್ನು ಪ್ರಥಮ ಬಾರಿಗೆ ಯೋಜಿಸಿ ಕಾರ್ಯರೂಪಕ್ಕೆ ತಂದ ಇಮಾಂರಿಗೆ ಸಲ್ಲುತ್ತದೆ. ಇಮಾಂರು ೧೯೨೮ರಲ್ಲಿ ಮೈಸೂರು ವಿಶ್ವವಿದ್ಯಾನಿಲಯದ ಸೆನೆಟ್ ಸದಸ್ಯರಾಗಿಯೂ ಕಾರ್ಯನಿರ್ವಹಿಸಿದರು.
ರೈಲ್ವೆ ಮಂತ್ರಿ
ಇಮಾಂರು ರೈಲ್ವೆ ಮಂತ್ರಿಯಾದ ಸಂದರ್ಭದಲ್ಲಿ ಚಾಮರಾಜನಗರದಿಂದ ಸತ್ಯಮಂಗಲಕ್ಕೆ ರೈಲುಮಾರ್ಗ ನಿರ್ಮಿಸಲು ಯೋಜನೆಯನ್ನು ತಯಾರಿಸಿದರು. ಈ ಯೋಜನೆಯ ಅನುಮತಿಗಾಗಿ ಭಾರತ ಸರ್ಕಾರಕ್ಕೆ ಕಳುಹಿಸಲಾಯಿತು. ದುರಾದೃಷ್ಟವೆಂದರೆ ಈ ಯೋಜನೆಯು ಅನುಷ್ಠಾನಕ್ಕೆ ಬರಲಿಲ್ಲ. ಆದರೆ ಇವರ ಪ್ರಯತ್ನದಿಂದ ದಾವಣಗೆರೆ ಮತ್ತು ಚಿಕ್ಕಜಾಜೂರು ರೈಲ್ವೆ ಸ್ಟೇಷನ್ ಗಳು ಮಾತ್ರ ನಿರ್ಮಾಣವಾದವು.
ಕೃಷಿಮಂತ್ರಿ
ಇಮಾಂರು ಕೃಷಿ ಮಂತ್ರಿಯಾಗಿದ್ದಾಗ ನೀರಾವರಿ ಹಾಗೂ ವಿದ್ಯುಚ್ಛಕ್ತಿ ಕ್ಷೇತ್ರಗಳಲ್ಲಿ ಗಮನಾರ್ಹವಾದ ಕೆಲಸಗಳು ನಡೆದವು. ಗಾಣದ ಹುಣಿಸೆ, ತುಂಗಾ ಅಣೆಕಟ್ಟು, ನುಗು ಜಲಾಶಯಗಳಲ್ಲಿ ಕಾಮಗಾರಿಗಳು ನಡೆದು ನೀರಾವರಿ ಸೌಲಭ್ಯಗಳನ್ನು ಒದಗಿಸಲಾಯಿತು. ಇವರ ಕಾಲದಲ್ಲಿ ಜೋಗದ ವಿದ್ಯುಚ್ಛಕ್ತಿ ಕಾಮಗಾರಿಯಲ್ಲಿ ಮುಖ್ಯವಾದ ಕೆಲಸಗಳೆಲ್ಲ ಮುಗಿದು ೧,೨೦,೦೦೦ ಕಿಲೋ ವ್ಯಾಟಿನಷ್ಟು ವಿದ್ಯುತ್ ಉತ್ಪಾದಿಸಿ ಹಂಚುವ ವ್ಯವಸ್ಥೆ ಮಾಡಲಾಯಿತು. ಶಿವನಸಮುದ್ರ ವಿದ್ಯುತ್ ಕೇಂದ್ರಕ್ಕೆ ೧೯೪೩ – ೪೪ರಲ್ಲಿ ಎರಗಿದ ಭಾರಿ ಸಿಡಿಲಿನಿಂದಾಗಿ ಎಲ್ಲಾ ಯಂತ್ರಗಳು ಸುಟ್ಟು ಹೋದವು. ರಾಜ್ಯದೆಲ್ಲೆಲ್ಲಾ ವಿದ್ಯುತ್ ಸಂಚಾರ ನಿಂತುಹೋಯಿತು. ಆಗ ಇಮಾಂರ ನೇತೃತ್ವದಲ್ಲಿ ಸುಟ್ಟುಹೋದ ಸಲಕರಣೆಗಳನ್ನು ಕೇವಲ ಎರಡು ತಿಂಗಳಲ್ಲಿ ಪುನರುಜ್ಜೀವನಗೊಳಿಸಲಾಯಿತು. ಇದು ಅವರ ಕಾರ್ಯದಕ್ಷತೆಗೆ ಹಿಡಿದ ಕೈಗನ್ನಡಿ.
ಪಾನನಿರೋಧದ ಅಧ್ಯಕ್ಷರಾಗಿ
ಮದ್ರಾಸಿನಲ್ಲಿ ರಾಜಾಜಿಯವರ ನೇತೃತ್ವದಲ್ಲಿ ಪಾನನಿರೋಧವನ್ನು ಜಾರಿಗೆ ತರಲಾಯಿತು. ಮೈಸೂರಿನಲ್ಲಿಯೂ ಈ ಪದ್ಧತಿಯನ್ನು ಜಾರಿಗೆ ತರಬೇಕೆಂದು ಕಾಂಗ್ರೆಸ್ಸಿಗರು ಒತ್ತಾಯಿಸಿದರು. ಪಾನನಿರೋಧದಿಂದ ಸರ್ಕಾರಕ್ಕೆ ಆದಾಯ ಕಡಿಮೆಯಾಗುತ್ತಿತ್ತು. ಹಾಗಾಗಿ ಇದನ್ನು ನಿಷೇದಿಸಿ ಹಣ ಕಳೆದುಕೊಳ್ಳುವುದು ಸರ್ಕಾರಕ್ಕೆ ಇಷ್ಟವಿರಲಿಲ್ಲ. ಆದರೂ ಒತ್ತಾಯದ ಮೇರೆಗೆ ಒಂದು ಸಮಿತಿಯನ್ನು ರಚಿಸಿದರು. ಇದರ ಅಧ್ಯಕ್ಷರಾಗಿ ಇಮಾಂಸಾಬರು ಆಯ್ಕೆಯಾದರು. ಈ ಸಮಿತಿ ಪಾನ ನಿರೋಧ ಕುರಿತು ಅಧ್ಯಯನ ಮಾಡಿ ವರದಿ ಸಲ್ಲಿಸಿತು. ಇದರ ಪ್ರಕಾರ ೧/೫ ನೇ ಭಾಗ ಮಧ್ಯಪಾನ ಅಂಗಡಿಗಳನ್ನೆಲ್ಲಾ ಮುಚ್ಚುವುದು. ಪ್ರತಿ ಚರ್ಷ ಈ ಅಂಗಡಿಗಳನ್ನು ಕಡಿಮೆ ಮಾಡುತ್ತಾ ಐದು ವರ್ಷಗಳಲ್ಲಿ ಸಂಪೂರ್ಣ ಮಧ್ಯಪಾನ ನಿಷೇಧ ಮಾಡಬೇಕೆಂದು ಶಿಫಾರಸ್ಸು ಮಾಡಿತು. ಸರ್ಕಾರ ಈ ವರದಿಯ ಶಿಫಾರಸ್ಸುಗಳಿಗೆ ಒಪ್ಪಿಗೆ ಸೂಚಿಸಿತು. ಆದರೆ ಇದನ್ನು ಜಾರಿಗೆ ತರದೇ ಇರುವುದು ವಿಪರ್ಯಾಸ.
ವಿರೋಧ ಪಕ್ಷದ ನಾಯಕರಾಗಿ
ಮೈಸೂರು ಸಂಸ್ಥಾನದಲ್ಲಿ ೧೯೪೭ ರಲ್ಲಿ ಜವಾಬ್ದಾರಿ ಪ್ರಜಾಸರ್ಕಾರ ಜಾರಿಗೆ ಬಂದಿತು. ಕೆ.ಸಿ. ರೆಡ್ಡಿ ಪ್ರಥಮ ಮುಖ್ಯಮಂತ್ರಿಯಾದರು. ಮೈಸೂರಿನಲ್ಲಿ ಪ್ರಜಾ ಸರ್ಕಾರದ ಆಡಳಿತವಿದ್ದರೂ ಹಿಂದಿನ ನ್ಯಾಯ ವಿಧಾಯಕ ಮತ್ತು ಪ್ರಜಾಪ್ರತಿನಿಧಿ ಸಭೆಗಳ ಸದಸ್ಯರ ಬಹುಮತ ತೆಗೆದುಕೊಂಡು ಆಡಳಿತ ನಡೆಸುತ್ತಿದ್ದರು. ವ್ಯವಸ್ಥಿತವಾದ ವಿರೋಧಪಕ್ಷ ಇರಲಿಲ್ಲ. ಏಕಪಕ್ಷ ಸರ್ಕಾರದ ಆಡಳಿತದಲ್ಲಿ ಪ್ರರಜಾಪ್ರಭುತ್ವ ಯಶಸ್ವಿಯಾಗಿ ನಡೆಯಬೇಕಾದರೆ ಸುವ್ಯವಸ್ಥಿತವಾದ ವಿರೋಧ ಪಕ್ಷವು ಇರಬೇಕಾದುದು ಅವಶ್ಯಕ. ೧೯೫೨ರ ಸಾರ್ವತ್ರಿಕ ಚುನಾವಣೆಯಲ್ಲಿ ಪಿ.ಎಸ್.ಪಿ. ಪಕ್ಷದಿಂದ ೧೨ ಜನರು ಚುನಾಯಿತರಾದರು. ಈ ಪಿ.ಎಸ್.ಪಿ. ಪಕ್ಷವೇ ಅಧಿಕೃತ ವಿರೋಧ ಪಕ್ಷವಾಯಿತು. ಇಮಾಂ ಸಾಬರು ವಿರೋಧ ಪಕ್ಷದ ಸದಸ್ಯರಾದರು. ವಿರೋಧ ಪಕ್ಷ ೧೨ ಜನ ಸದಸ್ಯರಿಂದ ಕೂಡಿದ್ದರೂ ಇವರು ಆಡಳಿತದ ಅನುಭವಿಗಳಾಗಿದ್ದರು. ಇವರು ಸರ್ಕಾರದ ಆಡಳಿತ ಕ್ರಮಗಳನ್ನು ವಿಮರ್ಶಿಸುತ್ತಾ ರಚನಾತ್ಮಕವಾಗಿ ಟೀಕಿಸುತ್ತಾ, ಯೋಗ್ಯ ಕಾರ್ಯಗಳಿಗೆ ಬೆಂಬಲ ನೀಡುತ್ತಾ ಆಡಳಿತ ನಡೆಸುತ್ತಿದ್ದರು. ಮುಖ್ಯ ಮಂತ್ರಿ ಕೆಂಗಲ್ ಹನುಮಂತಯ್ಯರವರು ವಿಧಾನ ಸೌಧದ ನಿರ್ಮಾಣಕ್ಕೆ ೩ ಕೋಟಿರೂ.ಗಳ ವೆಚ್ಚ ಮಾಡುತ್ತಿದ್ದರು. ರಾಜ್ಯದ ಅಭಿವೃದ್ಧಿಗೆ ವಿನಿಯೋಗವಾಗಬೇಕಿದ್ದ ಹಣ ಒಂದು ಕಟ್ಟಡಕ್ಕೆ ವ್ಯಯವಾಗುತ್ತಿದ್ದುದನ್ನು ಅನೇಕರು ಟೀಕಿಸಿದರು. ಆದರೆ ವಿರೋಧ ಪಕ್ಷದ ನಾಯಕರಾಗಿದ್ದ ಇಮಾಂಸಾಬರು ವಿಧಾನಸೌಧದ ನಿರ್ಮಾಣಕ್ಕೆ ಬೆಂಬಲ ನೀಡಿದರು. ಒಂದು ದಿವ್ಯವಾದ, ಸ್ಥಿರವಾದ ಆಸ್ತಿ ದೇಶಕ್ಕೆ ಲಭ್ಯವಾಗುತ್ತದೆಂಬುದು ಅವರ ಭಾವನೆ. ಒಮ್ಮೆ ಇಮಾಂರು ತಮ್ಮ ಆಯವ್ಯಯ ಭಾಷಣದಲ್ಲಿ ಕೆಂಗಲ್ ಹನುಮಂತಯ್ಯನವರನ್ನು ಕುರಿತು ಹೀಗೆ ಅಭಿಪ್ರಾಯ ವ್ಯಕ್ತಪಡಿಸಿದರು.
‘Sri Hanumanthaiah will be remebered for two things, first for having constructed the building in the state and secondly for having created the biggest deficit in the state finance.
ಹನುಮಂತಯ್ಯನವರು ಕಟ್ಟಡದ ಕೆಲಸವನ್ನು ವೀಕ್ಷಿಸಲು ಇಮಾಂರನ್ನು ಕರೆದೊಯ್ಯುತ್ತಿದ್ದರು. ಒಂದು ದಿನ ಕಟ್ಟಡದ ಮಹಾದ್ವಾರವನ್ನು ಪರಿಶೀಲಿಸುತ್ತಿದ್ದರು. ಹನುಮಂತಯ್ಯನವರು ಈ ಮಹಾದ್ವಾರದ ಮೇಲು ಭಾಗದಲ್ಲಿ ನೀತಿ ಬೋಧಕವಾದ ಒಂದು ವಾಕ್ಯವನ್ನು ಕೆತ್ತಬೇಕೆಂದು ಸೂಚಿಸಿದರು. ನಂತರ ಇಬ್ಬರು ಸಮಲೋಚಿಸಿ ‘ಸರ್ಕಾರಿ ಕೆಲಸ ದೇವರ ಕೆಲಸ’ ಎಂದು ಮಹಾದ್ವಾರದ ಮೇಲೆ ಕೆತ್ತಿಸಲು ಅಭಿಪ್ರಾಯಪಟ್ಟರು.
ಮೈಸೂರು ರಾಜ್ಯಕ್ಕೆ ೧೯೫೨ ರಲ್ಲಿ ಪ್ರಧಾನಿ ನೆಹರೂ ಭೇಟಿ ನೀಡಿದಾಗ ವಿರೋಧ ಪಕ್ಷದ ಕಾರ್ಯವನ್ನು ಶ್ಲಾಘಿಸಿದರು. ಇಮಾಂರನ್ನು ‘ಶ್ರೇಷ್ಠ ವಿರೋಧ ಪಕ್ಷದ ನಾಯಕ’ ಎಂದು ಕರೆದರು. ಪ್ರಜಾಪ್ರಭುತ್ವ ಮಾದರಿ ಸರ್ಕಾರದ ಬಗ್ಗೆ ಅವರಿಗಿದ್ದ ಅರಿವನ್ನು ಸೂಚಿಸುತ್ತದೆ.
ಕರ್ನಾಟಕ ಏಕೀಕರಣದಲ್ಲಿ ಇಮಾಂರ ಪಾತ್ರ
ಇಮಾಂರು ಕರ್ನಾಟಕ ಏಕೀಕರಣ ಚಳುವಳಿಯ ನಿಷ್ಟಾವಂತ ಹೋರಾಟಗಾರರು. ಅಂದು ಕನ್ನಡ ನಾಡು ಹರಿದು ಹಂಚಿಹೋಗಿತ್ತು ಕನ್ನಡ ಭಾಗಗಳಾದ ಬೆಳಗಾಂ, ಬಿಜಾಪುರ, ಧಾರವಾಡ, ಉತ್ತರ ಕನ್ನಡ ಮುಂಬಯಿ ಪ್ರಾಂತ್ಯದಲ್ಲಿ ದಕ್ಷಿಣ ಕನ್ನಡ ಜಿಲ್ಲೆ ಕೊಳ್ಳೆಗಾಲ ಪ್ರದೇಶಗಳು ಮದ್ರಾಸ್ ಪ್ರಾಂತ್ಯದಲ್ಲೂ ಸೇರಿದ್ದವು. ಸರ್ಕಾರ ಫಜಲ್ ಅಲಿ ನೇತೃತ್ವದಲ್ಲಿ ರಾಜ್ಯ ಪುರ್ನವಿಂಗಡಣಾ ಸಮಿತಿಯನ್ನು ನೇಮಿಸಿತು. ಇಮಾಂರು ಈ ಸಮಿತಿಯ ಸದಸ್ಯರಾಗಿದ್ದರು. ಇವರು ಫಜಲ್ ಆಲಿಯವರೊಂದಿಗೆ ದೇಶದಲ್ಲೆಲ್ಲಾ ಸಂಚರಿಸಿ ನವಕರ್ನಾಟಕ ಏಕೀಕರಣಕ್ಕೆ ಪ್ರಯತ್ನಪಟ್ಟರು. ಮೈಸೂರಿನ ಹಲವರು ಏಕೀಕರಣಕ್ಕೆ ವಿರೋಧಿಸಿದರು. ಉತ್ತರ ಕರ್ನಾಟಕದ ಪ್ರದೇಶಕ್ಕೆ ಹೋಲಿಸಿದರೆ ಮೈಸೂರು ರಾಜ್ಯ ಆರ್ಥಿಕವಾಗಿ ಮುಂದುವರಿದಿದ್ದರಿಂದ ಹಿಂದುಳಿದ ಪ್ರದೇಶಗಳನ್ನು ಸೇರಿಸಿಕೊಳ್ಳುವುದರಿಂದ ತಮ್ಮ ರಾಜ್ಯದ ಹಿತಕ್ಕೆ ದಕ್ಕೆ ಬರುತ್ತದೆಂಬುದು ಅವರ ವಾದವಾಗಿತ್ತು. ಇಂತಹ ಸಮಯದಲ್ಲಿ ಇಮಾಂರು ಏಕೀಕರಣದ ಪರವಾಗಿಯೇ ವಾದಿಸಿದರು. ಉತ್ತರ ಕರ್ನಾಟಕದಲ್ಲಿರುವ ಭೂ ಸಂಪತ್ತು ಖನಿಜ, ಆ ಸಂಪತ್ತು ಮತ್ತು ಏಕೀಕರಣವಾದ ನಂತರ ಉದಯವಾಗಲಿರುವ ವಿಶಾಲ ಮೈಸೂರಿಗೆ ಬರಲಿರುವ ೨೦೦ ಮೈಲಿ ಸಮುದ್ರ ತೀರ ಇವನ್ನು ಗಣನೆಗೆ ತೆಗೆದುಕೊಂಡು ಏಕೀಕರಣಕ್ಕೆ ಬೆಂಬಲ ನೀಡಬೇಕೆಂದು ಅವರು ವಾದಿಸಿದರು. ಪ್ರತಿಯೊಬ್ಬರು ಏಕೀಕರಣಕ್ಕೆ ಸಿದ್ಧರಾಗಬೇಕೆಂದು ವಿಧಾನ ಸಭೆಯಲ್ಲಿ ಸ್ಪಷ್ಟವಾಗಿ ಹೇಳಿದರು. ಪ್ರಸ್ತುತ ಏಕೀಕರಣದಲ್ಲಿ ಇವರ ಹೋರಾಟಗಳ ನೆನಪು ಅಗತ್ಯ.
ಲೋಕಸಭೆಯ ಸದಸ್ಯರಾಗಿ
ಇಮಾಂರು ಪ್ರಜಾ ಸೊಷಲಿಸ್ಟ್ ಪಕ್ಷದ ಅಭ್ಯರ್ಥಿಯಾಗಿ ಸಾರ್ವತ್ರಿಕ ಚುನಾವಣೆಗೆ ಸ್ಪರ್ಧಿಸಿ ಲೋಕಸಭೆಗೆ ಆಯ್ಕೆಯಾದರು. ೧೯೫೬ – ೫೭ ಇವರಿಗೆ ರಾಷ್ಟ್ರ ರಾಜಕೀಯದಲ್ಲಿ ಸೇವೆ ಸಲ್ಲಿರುವ ಅವಕಾಶ ದೊರೆಯಿತು. ಇವರಿಗೆ ಸಭೆಯಲ್ಲಿ ರೈಲ್ವೆ ಆಡಳಿತ ಕುರಿತು ಭಾಷಣ ಮಾಡುವ ಅವಕಾಶ ದೊರೆಯಿತು. ದಕ್ಷಿಣ ಭಾರತಕ್ಕೆ ಅದರಲ್ಲೂ ಮೈಸೂರು ರಾಜ್ಯಕ್ಕೆ ತೋರಿಸುವ ಅಲಕ್ಷ್ಯವನ್ನು ಮತ್ತು ರೈಲ್ವೆ ಆಡಳಿತದ ಲೋಪದೋಷಗಳನ್ನು ವಿವರಿಸಿದರು. ಇಂದಿಗೂ ಕರ್ನಾಟಕದ ರೈಲ್ವೆ ಆಡಳಿತವು ಅಲಕ್ಷ್ಯದಿಂದ ಕೂಡಿರುವುದು. ವಿಪರ್ಯಾಸ ಮುಂದೆ ಇಮಾಂರವರು ಪಬ್ಲಿಕ್ ಅಕೌಂಟ್ಸ್ ಕಮಿಟಿಯ ಸದಸ್ಯರಾದರು. ಲೋಕಸಭೆಯ ಸಭಾಪತಿ, ಉಪಸಭಾಪತಿಗಳು ಇಲ್ಲದಿದ್ದಾಗ ಇವರು ಸಭೆಯ ಅಧ್ಯಕ್ಷತೆವಹಿಸಿ ಕಾರ್ಯಕಲಾಪಗಳನ್ನು ಯಶಸ್ವಿಯಾಗಿ ನಡೆಸಿಕೊಟ್ಟರು. ಮಹಾರಾಷ್ಟ್ರ ಗಡಿ ವಿವಾದದಲ್ಲಿ ತಮ್ಮ ಪಕ್ಷದ ತೀರ್ಮಾನದ ವಿರುದ್ಧವಾಗಿ ಸಭೆಯಲ್ಲಿ ಮಾತನಾಡಿ ಪಕ್ಷದಿಂದಲೇ ಹೊರಬಂದರು. ಇದು ಇವರ ಏಕೀಕರಣದ ಪ್ರಾಮಾಣಿಕ ಹೋರಾಟವನ್ನು ಸೂಚಿರುತ್ತದೆ.
ಉಪಸಂಹಾರ
ಇಮಾಂಸಾಬರು ಪ್ರಾಮಾಣಿಕತೆ ಮತ್ತು ನಿಷ್ಟೆಯಿಂದ ರಾಜಕೀಯ ಸೇವೆಮಾಡಿದ ಅಪರೂಪದ ಜನಸೇವಕ. ಇವರು ಪ್ರಪ್ರಥಮವಾಗಿ ಪಂಚವಾರ್ಷಿಕ ಯೋಜನೆ ಜಾರಿಗೆ ಕಾರಣೀಭೂತರಾದರು. ಇಂತಹ ಯೋಜನೆಗಳನ್ನು ಮುಂದೆ ಭಾರತ ಸರ್ಕಾರವು ಅಳವಡಿಸಿಕೊಂಡದ್ದು ಗಮನಾರ್ಹ. ಇವರು ಕುರಿತಂತೆ ಹೆಚ್ಚಿನ ಅಧ್ಯಯನಗಳು ಆಗಬೇಕಿದೆ. ಇವರು ಒಂದು ವೇಳೆ ಅಧಿಕಾರದ ಆಸೆಯನ್ನು ಬಯಸಿದ್ದರೆ ಎಂದೋ ರಾಷ್ಟ್ರದ ರಾಷ್ಟ್ರಪತಿ ಅಥವಾ ಪ್ರಧಾನಮಂತ್ರಿಯಾಗಬಹುದಿತ್ತು. ಆದರೆ ಅವರು ಅಧಿಕಾರಕ್ಕೆ ಎಂದೂ ಆಸೆ ಪಡಲಿಲ್ಲ. ಜನತಾಪಕ್ಷ ಮೊದಲ ಬಾರಿಗೆ ಅಧಿಕಾರಕ್ಕೆ ಬಂದಾಗ ಇಮಾಂರನ್ನು ರಾಜ್ಯಪಾಲರ ಹುದ್ದೆಗೆ ಆಹ್ವಾನಿಸಿತು. ವಯಸ್ಸಿನ ಕಾರಣ ಹೇಳಿ ವಿನಯವಾಗಿ ತಿರಸ್ಕರಿಸಿದ ಮಾನವತಾವದಿ. ತಮ್ಮ ಕೊನೆಯ ಕಾಲದಲ್ಲಿ ಜಗಲೂರಿನ ಪದವಿಪೂರ್ವ ಕಾಲೇಜು ನಡೆಯಲು ತಮ್ಮ ಬಂಗಲೆಯಲ್ಲಿ ಅವಕಾಶ ಕಲ್ಪಿಸಿಕೊಟ್ಟು ಅಲ್ಲಿಯ out – houseನಲ್ಲಿ ವಾಸಿಸಿದ ಸರಳ ಜೀವಿ. ಇಂತಹ ರಾಷ್ಟ್ರನಾಯಕರ ಹೆಸರಿನಲ್ಲಿ ಜಗಲೂರಿನಲ್ಲಿ ಜೆ.ಎಂ. ಇಮಾಂ ಸ್ಮಾರಕ ಶಾಲೆ ಮತ್ತು ಇಮಾಂನಗರ ಇವುಗಳನ್ನು ಹೊರತುಪಡಿಸಿದರೆ ಇವರ ನೆನಪಿಗಾಗಿ ಯಾವುದೇ ಉದ್ಯಾನವನ, ಗ್ರಂಥಾಲಯ ಇಲ್ಲದಿರುವುದು ವಿಪರ್ಯಾಸ. ಇವರಿಗೆ ರಾಜ್ಯ ಸರ್ಕಾರ ಮತ್ತು ಕೇಂದ್ರ ಸರ್ಕಾರಗಳು ವಿಶೇಷ ಗೌರವ ನೀಡಬೇಕು.
ಆಧಾರ ಗ್ರಂಥಗಳು
ಲಕ್ಷ್ಮಣ್ ರಾವ್ ಜೆ.ಆರ್, ೨೦೦೫, ನೆನಪಿನ ಅಲೆಗಳು, ಬೆಂಗಳೂರು, ನವಕರ್ನಾಟಕ ಪ್ರಕಾಶನ. ಮಹಮದ್ ಇಮಾಂ ಜೆ. ೧೯೪೮, ನೂರ್ ಜಹಾನ್, ಬೆಂಗಳೂರು, ಕರ್ನಾಟಕ ಪ್ರಕಟನಾಲಯ ಮಹಮದ್ ಇಮಾಂ ಜೆ. ೧೯೯೭, ಮೈಸೂರು ಆಗ ಮತ್ತು ಈಗ ಜಗಲೂರು, ಜೆ. ಮಹಮ್ದ್ ಇಮಾಂ ಮಕ್ಕಳು.
Mahammad Inam J, 1977, Thirty years of Indian Independence : From cogress to Janatha party.
ಪಾಟೀಲ ಪುಟ್ಟಪ್ಪ, ೧೯೮೩, ನವಕರ್ನಾಟಕ ನಿರ್ಮಾಪಕ, ಬೆಂಗಳೂರು, ಕರ್ನಾಟಕ ಸರ್ಕಾರ.
ರವಿಕುಮಾರ್.ಕೆ. ೧೯೮೦, ನಾಡಶಿಲ್ಪ, ಬೆಂಗಳೂರು, ರಾಘವೇಂದ್ರ ಪ್ರಕಾಶನ.
ಸದಾನಂದ ಜೆ. ಎಸ್. ೨೦೦೦, ಜಗಲೂರು ಮಹಮ್ಮದ್ ಇಮಾಂ, ಬೆಂಗಳೂರು, ಸಂಶೋಧನಾ ಮತ್ತು ಉಲ್ಲೇಖನಾ ಶಾಖೆ, ವಿಧಾನಸೌಧ.
ವೀರಭದ್ರಪ್ಪ ಬಿ.ವಿ. ೨೦೦೬, ಜಗಲೂರು ಮಹಮದ್ ಇಮಾಂಸಾಬ್, ಬೆಂಗಳೂರು, ಪ್ರಸಾರಾಂಗ ಬೆಂಗಳೂರು ವಿಶ್ವವಿದ್ಯಾಲಯ.
ನಿಯತಕಾಲಿಕೆ
ಕರಿಯಮ್ಮ ಚೌಡಪ್ಪ ಬಿ.ಓ. (ಸಂ), ೨೦೦೭, ಜಗಲೂರು ವಾಯ್ಸ್, ಜಗಲೂರು ತಾಲೂಕಿನ ಸಮಗ್ರ ಮಾಹಿತಿ ಕೈಪಿಡಿ ಪು. ೧೨೦ – ೧೨೨
ಜಗಲೂರು: ೧೨. ಆರ್ಥಿಕ ಅಭಿವೃದ್ಧಿಯಲ್ಲಿ ಶಿಕ್ಷಣದ ಪಾತ್ರ
ಜಗತ್ತು ಇಂದು ಸಂಪೂರ್ಣವಾಗಿ ಶ್ರೀಮಂತ ಮತ್ತು ಬಡ ರಾಷ್ಟ್ರಗಳೆಂದು ವಿಭಜನೆಗೊಂಡಿದೆ. ಈ ರಾಷ್ಟ್ರಗಳ ನಡುವಿನ ಅಂತರ ಹೆಚ್ಚುತ್ತಲೇ ಸಾಗಿದೆ. ಯುರೋಪ್ ಖಂಡದಲ್ಲಿ ತನ್ನ ಬೇರನ್ನು ಕಂಡುಕೊಂಡು ಆರ್ಥಿಕಾಭಿವೃದ್ಧಿಯು ನಂತರ ಅಮೇರಿಕಾ, ಆಸ್ಟ್ರೇಲಿಯಾ, ನ್ಯೂಜಿಲ್ಯಾಂಡ್, ಜಪಾನ್, ಜರ್ಮನಿ ಮುಂತಾದ ರಾಷ್ಟ್ರಗಳಿಗೆ ಪಸರಿಸಿದೆ. ಕಳೆದ ಶತಮಾನದಲ್ಲಿ ಕೆಲರಾಷ್ಟ್ರಗಳು ತೀವ್ರ ಆರ್ಥಿಕ ಅಭಿವೃದ್ಧಿಯನ್ನು ಸಾಧಿಸಿವೆ. ಈ ರಾಷ್ಟ್ರಗಳ ಜನರು ಅತ್ಯುನ್ನತ ಜೀವನಮಟ್ಟ ಮತ್ತು ಹೆಚ್ಚಿನ ತಲಾ ಆದಾಯವನ್ನು ಅನುಭವಿಸುತ್ತಿವೆ.
ಮುಂದುವರಿದ ರಾಷ್ಟ್ರಗಳಲ್ಲಿ ಜಗತ್ತಿನ ಕೇವಲ ಮೂರನೇ ಒಂದು ಭಾಗದಷ್ಟು ಜನರು ಮಾತ್ರ ವಾಸಿಸುತ್ತಿದ್ದಾರೆ. ಆದರೆ ಅವರು ಜಗತ್ತಿನ ಶೇ.೬೬ರಷ್ಟು ಸರಕು ಸೇವೆಗಳನ್ನು ಅನುಭೋಗಿಸುತ್ತಿದ್ದಾರೆ. ಹಿಂದುಳಿದ ರಾಷ್ಟ್ರಗಳಲ್ಲಿ ಶೇ. ೭೦ಕ್ಕಿಂತಲೂ ಅಧಿಕ ಸಂಖ್ಯೆಯ ಜನರು ವಾಸ ಮಾಡುತ್ತಿದ್ದಾರೆ. ಮುಂದುವರಿದ ರಾಷ್ಟ್ರಗಳಿಗೆ ಹೋಲಿಸಿ ನೋಡಿದರೆ ಈ ಜನರ ತಲಾ ಆದಾಯ ಮತ್ತು ಜೀವನ ಮಟ್ಟಗಳು ತೀರಾ ಕೆಳಮಟ್ಟದಲ್ಲಿವೆ. ಈ ಜನರು ಪ್ರಧಾನ ಕಸುಬು ಕೃಷಿಯಾಗಿದ್ದು ಜಗತ್ತಿನ ಒಟ್ಟು ರಾಷ್ಟ್ರೀಯ ಉತ್ಪನ್ನಕ್ಕೆ ಅವರ ಕೊಡುಗೆ ಕೇವಲ ಶೇ. ೨೦ರಷ್ಟಿದೆ. ಹಾಗೂ ಜಗತ್ತಿನ ಕೈಗಾರಿಕಾ ಉತ್ಪನ್ನಕ್ಕೆ ಅವರ ಕೊಡುಗೆ ಶೇ.೧೦ಕ್ಕಿಂತಲೂ ಕಡಿಮೆ ಇದೆ. ಜಗತ್ತಿನ ಸಂಖ್ಯೆಯ ಶೇ ೫೦ರಷ್ಟು ಸಂಖ್ಯೆಯ ಅತ್ಯಂತ ಬಡಜನರು ಜಗತ್ತಿನ ಆದಾಯದ ಕೇವಲ ಶೇ. ೮ರಷ್ಟನ್ನು ಅನುಭವಿಸುತ್ತಿದ್ದರೆ, ಶೇ. ೧೮ರಷ್ಟು ಸಂಖ್ಯೆಯ ಶ್ರೀಮಂತರು ಜಗತ್ತಿನ ಆದಾಯದ ಶೇ. ೫೮ರಷ್ಟನ್ನು ಅನುಭವಿಸುತ್ತಿದ್ದಾರೆ. ಜಗತ್ತಿನ ಜನಸಂಖ್ಯೆಯ ಅರ್ಧಕ್ಕಿಂತಲೂ ಅಧಿಕ ಸಂಖ್ಯೆಯ ಜನರು ತೀವ್ರ ಪೌಷ್ಟಿಕಾಂಶ ಕೊರತೆಯಿಂದ ನರಳುತ್ತಿದ್ದು ಅವರು ದಿನನಿತ್ಯ ಹೊಟ್ಟೆಗೆ ಸಾಕಷ್ಟು ಆಹಾರವಿಲ್ಲದೆ ಹಾಸಿಗೆ ಹಿಡಿಯುತ್ತಿದ್ದಾರೆ. ಶ್ರೀಮಂತ ಮತ್ತು ಬಡರಾಷ್ಟ್ರಗಳ ನಡುವಿನ ಅಂತರವನ್ನು ತೊಡೆದುಹಾಕುವುದು ಮಾನವ ಸಮಾಜದ ಒಂದು ಬಹುದೊಡ್ಡ ಸವಾಲಾಗಿದೆ. ಮೇಯರ್ ಮತ್ತು ಬಾಲ್ಡವಿನ್ ಅರ್ಥಶಾಸ್ತ್ರಜ್ಞರ ಪ್ರಕಾರ ಅಭಿವೃದ್ಧಿಯನ್ನು ಕಾಪಾಡಿಕೊಂಡು ಹೋಗುವುದು ಶ್ರೀಮಂತ ರಾಷ್ಟ್ರಗಳ ಸಮಸ್ಯೆಯಾಗಿದೆ. ಆದರೆ ಅಭಿವೃದ್ಧಿಯನ್ನು ತ್ವರಿತಗೊಳಿಸುವುದು ಬಡರಾಷ್ಟ್ರಗಳ ಒಂದು ಒತ್ತಡದ ವಿಚಾರವಾಗಿದೆ.
ಆರ್ಥಿಕ ಅಭಿವೃದ್ಧಿಯಲ್ಲಿ ಮಾನವ ಸಂಪನ್ಮೂಲದ ಪಾತ್ರ ಪ್ರಮುಖವಾದುದು. ಸುರಕ್ಷಿತ ಜನರು ಹೆಚ್ಚು ಹೆಚ್ಚು ಯ್ತ್ಪಾದನೆ ಮಾಡುವ ಮೂಲಕ ಆರ್ಥಿಕ ಅಭಿವೃದ್ಧಿಯನ್ನು ಹೆಚ್ಚಿಸುತ್ತಾರೆ. ಜನರಿಗೆ ಅಕ್ಷರ ಜ್ಞಾನವಿದ್ದರೆ ತರಬೇತಿ ಕೊಡಲು ಸಾಧ್ಯವಾಗುತ್ತದೆ. ದೇಶದ ಸರ್ವತೋಮುಖ ಅಭಿವೃದ್ಧಿ ಅಲ್ಲಿನ ಶಿಕ್ಷಣ ವ್ಯವಸ್ಥೆಯನ್ನು ಅವಲಂಬಿಸಿರುತ್ತದೆ. ಅಭಿವೃದ್ಧಿ ಅರ್ಥಶಾಸ್ತ್ರಜ್ಞರು ಪ್ರಾಥಮಿಕ ಶಿಕ್ಷಣಕ್ಕೆ ಹೆಚ್ಚು ಮಹತ್ವ ನೀಡಿದ್ದಾರೆ. ಪ್ರೊ. ಷೂಲ್ಜ್ ರವರು ಪ್ರಾಥಮಿಕ ಶಿಕ್ಷಣಕ್ಕೆ ಅತ್ಯಧಿಕ ಆರ್ಥಿಕ ಗಳಿಕೆಯಿದೆಯೆಂದು ಪ್ರತಿಪಾದಿಸಿದ್ದಾರೆ. ವಿಶ್ವಬ್ಯಾಂಕಿನ ವರದಿಯ ಪ್ರಕಾರ ಪ್ರಾಥಮಿಕ ಶಿಕ್ಷಣದಲ್ಲಿ ಮಾಡಿದ ಹೂಡಿಕೆಗೆ ವಾರ್ಷಿಕ ಗಳಿಕೆ ಶೇ. ೨೬ ರಷ್ಟು ಇದೆಯಾದರೆ ಭೌತಿಕ ಬಂಡವಾಳದಲ್ಲಿ ಮಾಡಿದ ಹೂಡಿಕೆಗೆ ಹೆಚ್ಚೆಂದರೆ ಶೇ. ೧೩ರಷ್ಟು ಮಾತ್ರ ಗಳಿಕೆ ಇದೆ.
ಜನರು ವಿದ್ಯಾವಂತರಾದರೆ ಅವರಿಗೆ ತಮ್ಮ ಮತ್ತು ಪರಿಸರದ ಅರಿವು ಮೂಡಿ ಬರುತ್ತದೆ. ಶ್ರಮಿಕರೆಂದು, ಉತ್ಪಾದಕರೆಂದು, ಅನುಭೋಗಿಗಳೆಂದು ಮತ್ತು ನಾಗರಿಕರೆಂದು ಅವರು ತಮ್ಮ ತಮ್ಮ ಕ್ಷೇತ್ರದಲ್ಲಿ ಹೆಚ್ಚು ಪರಿಣಾಮಕಾರಿಯಾಗಿ ಕಾರ್ಯನಿರ್ವಹಿಸಲು ಶಿಕ್ಷಣ ಸಹಾಯವಾಗುತ್ತದೆ. ಶಿಕ್ಷಣದಿಂದ ಆರ್ಥಿಕ ಅಭಿವೃದ್ಧಿಯ ವೇಗ ವೃದ್ಧಿಯಾಗುತ್ತದೆ. ಕೃಷಿ, ಕೈಗಾರಿಕೆ ಹಾಗೂ ಸೇವಾ ವಲಯಗಳ ಅಭಿವೃದ್ಧಿಗೆ ಶಿಕ್ಷಣ ತಳಹದಿಯಾಗಿದೆ.
ಒಂದು ದೇಶದ ಸರ್ವತೋಮುಖ ಅಭಿವೃದ್ಧಿ ಅಲ್ಲಿನ ಶಿಕ್ಷಣ ವ್ಯವಸ್ಥೆಯನ್ನು ಅವಲಂಬಿಸಿರುತ್ತದೆ. ಶಿಕ್ಷಣ ಯಾವುದೊಂದು ವ್ಯವಸ್ಥೆಯನ್ನು ಪ್ರಗತಿಯ ಪರವಾಗಿಸುತ್ತದೆ. ಉತ್ತಮ ಶಿಕ್ಷಣ ವ್ಯವಸ್ಥೆ ಹೊಂದಿರುವ ಪಾಶ್ಚಾತ್ಯ ರಾಷ್ಟ್ರಗಳು ತೀವ್ರ ಆರ್ಥಿಕ ಅಭಿವೃದ್ಧಿ ಸಾಧಿಸಿವೆ. ಕಳಪೆ ಶಿಕ್ಷಣ ಪದ್ಧತಿ ಹೊಂದಿದ ದೇಶಗಳು ಅಭಿವೃದ್ಧಿ ಕಾಣದೆ ಹಿಂದುಳಿದ ಭಾರತಕ್ಕೆ ಸ್ವಾತಂತ್ರ್ಯ ಬಂದು ೬೦ ವರ್ಷಗಳು ಕಳೆದರೂ ಮುಂದುವರೆದ ರಾಷ್ಟ್ರಗಳ ಪಟ್ಟಿಗೆ ಸೇರಲಾಗಿಲ್ಲ. ಒಂದು ರಾಷ್ಟ್ರ ತನ್ನ ಪ್ರಜೆಗಳಿಗೆ ನೀಡಬಹುದಾದ ಏಕೈಕ ಮಹತ್ವದ ಆಸ್ತಿ ಎಂದರೆ ಅತ್ಯುತ್ತಮ ಶಿಕ್ಷಣ.
ಭಾರತದಲ್ಲಿರುವ ಶಿಕ್ಷಣ ಪದ್ಧತಿ ಬ್ರಿಟಿಷರ ಕಾಲದ್ದು. ಅವರ ಆಳ್ವಿಕೆಯ ಕಾಲದಲ್ಲಿ ಅವರ ಆಡಳಿತಕ್ಕೆ ಅನುಕೂಲವಾದ ಇಂಗ್ಲಿಷ್ ಬಲ್ಲ ಗುಮಾಸ್ತರನ್ನು ಉತ್ಪಾದಿಸುವ ಶಿಕ್ಷಣ ಪದ್ಧತಿಯನ್ನು ಲಾರ್ಡ್ ಮೆಕಾಲೆ ರೂಪಿಸಿದ. ಅಂದಿನ ಕಾಲ ಮತ್ತು ಪರಿಸ್ಥಿತಿಗೆ ಅದು ಅನಿವಾರ್ಯವಾಗಿತ್ತು. ಆದರೆ ಇಂದು ಪರಿಸ್ಥಿತಿ ಬದಲಗಿದೆ. ಬದಲಾದ ಪರಿಸ್ಥಿತಿಗೆ ಅನುಗುಣವಾಗಿ ಶಿಕ್ಷಣ ವ್ಯವಸ್ಥೆಯನ್ನು ಆಧುನಿಕರಿಸುತ್ತ ಸಾಗಿದರೆ ಆರ್ಥಿಕ ಅಭಿವೃದ್ಧಿ ಸಾಧಿಸುವುದು ಸುಲಭವಾಗುತ್ತದೆ.
ವಿಶ್ವ ಮಾರುಕಟ್ಟೆಯಲ್ಲಿ ಉದಾರೀಕರಣ, ಖಾಸಗೀಕರಣ ಮತ್ತು ಜಾಗತೀಕರಣ ಪ್ರಕ್ರಿಯೆಯ ಪ್ರಭಾವ ಜ್ಞಾನಾಧಾರಿತ ವಿಶೇಷ ಮಾನ್ಯತೆ ದೊರೆತು ಆರ್ಥಿಕ ಅಭಿವೃದ್ಧಿಯಲ್ಲಿ ಮಹತ್ವದ ಪಾತ್ರವಹಿಸುತ್ತಿರುವಾಗ ನಮ್ಮ ಹಳೆಯ ಕಾಲದ ಶಿಕ್ಷಣ ವ್ಯವಸ್ಥೆಗೆ ಜೋತುಬೀಳುವುದು ಪ್ರಮಾದವಾಗುತ್ತದೆ. ಆದ್ದರಿಂದ ಶಿಕ್ಷಣ ವ್ಯವಸ್ಥೆಯಲ್ಲಿ ಅಮೂಲಾಗ್ರ ಬದಲಾವಣೆ ತರುವುದು ಅತ್ಯವಶ್ಯಕ. ಇಲ್ಲವಾದರೆ ನಮ್ಮ ವ್ಯವಸ್ಥೆ ನಿಂತ ನೀರಾಗುವುದು. ಭಾರತವು ಇತ್ತೀಚಿನ ವರ್ಷಗಳಲ್ಲಿ ತಾಂತ್ರಿಕ ಕೌಶಲ್ಯಕ್ಕೆ ಸಾಫ್ಟ್ ವೇರ್ ಕುಶಲತೆಗೆ ಜಗತ್ತಿನಲ್ಲಿ ಪ್ರಸಿದ್ಧಿ ಪಡೆದಿದ್ದರೂ ಇಲ್ಲಿ ೪೦ ಕೋಟಿ ಜನರಿಗೆ ಓದಲು ಬರೆಯಲು ಬರುವುದಿಲ್ಲವೆಂದರೆ ನೈಜ ಪರಿಸ್ಥಿತಿ ಅರ್ಥವಾದೀತು.
ಭಾರತದಲ್ಲಿ ರಾಷ್ಟ್ರೀಯ ವರಮಾನದ ಕೇವಲ ಶೇ.೩೫ ರಷ್ಟನ್ನು ಶಿಕ್ಷಣ ಕ್ಷೇತ್ರಕ್ಕೆ ವ್ಯಯಿಸುತ್ತಿದೆ. ಅಮೇರಿಕಾ ಶೇ. ೧೫ರಷ್ಟನ್ನು ಇಂಗ್ಲೆಂಡ್ ಶೇ. ೧೩ರಷ್ಟನ್ನು ಶಿಕ್ಷಣದ ಮೇಲೆ ವಿನಿಯೋಗಿಸುತ್ತವೆ. ದೇಶದಾದ್ಯಂತ ಪ್ರತಿ ವರ್ಷ ೧.೯೦ ಕೋಟಿ ಮಕ್ಕಳು ಶಾಲೆಗೆ ಸೇರುತ್ತಿದ್ದು ಅವರಲ್ಲಿ ಶೇ. ೫೦ರಷ್ಟು ಮಕ್ಕಳು ೭ನೇ ತರಗತಿ ಬರುವುದರೊಳಗೆ ಶಾಲೆ ಬಿಡುತ್ತಿದ್ದಾರೆ. ಈ ಎಲ್ಲಾ ಹಂತಗಳನ್ನು ದಾಟಿ ಉನ್ನತ ಶಿಕ್ಷಣಕ್ಕೆ ಬರುವವರ ಸಂಖ್ಯೆ ನಮ್ಮಲ್ಲಿ ಕೇವಲ ಶೇ. ೭, ಅಮೇರಿಕಾದಲ್ಲಿ ಶೇ. ೬೦ ಆಗಿದೆ. ಇಲ್ಲಿನ ಶೇ. ೨೦ರಷ್ಟು ಶಾಲೆಯಲ್ಲಿ ಒಬ್ಬನೇ ಶಿಕ್ಷಕನಿದ್ದು ಹಲವು ತರಗತಿಗಳನ್ನು ನಿಭಾಯಿಸಬೇಕಾಗುತ್ತದೆ. ಶೇ. ೨೦ರಷ್ಟು ಶಾಲೆಗಳಿಗೆ ಸರಿಯಾದ ಕಟ್ಟಡಗಳಿಲ್ಲ, ಮೂಲಭೂತ ಸವಲತ್ತುಗಳಂತೂ ಮೊದಲೇ ಇಲ್ಲ.
ಕರ್ನಾಟಕದಲ್ಲಿ ಸರಕಾರಿ ಶಾಲೆಗಳಲ್ಲದೆ ಸುಮಾರು ೫೭೬೧ ಅನುದಾನ ರಹಿತ ಶಾಲೆಗಳಲ್ಲಿರುವ ೪೫.೬೩೫ ಶಿಕ್ಷಕರಿಗೆ ೧೫೦೦ ರೂ.ಗಳಿಂದ ೩೦೦ರೂ ವೇತನ ನೀಡಲಾಗುತ್ತಿದೆ. ಈ ರೀತಿ ಕಡಿಮೆ ವೇತನ ನೀಡಿ ನಿಮ್ಮದು ನೊಬೆಲ್ ವೃತ್ತಿ ಎಂದರೆ ಶಿಕ್ಷಕರಿಗೆ ಹೇಗಾಗಬೇಡ. ‘ಭಾರತದ ಭವಿಷ್ಯ ತರಗತಿಯ ಕೊಠಡಿಗಳಲ್ಲಿ ನಿರ್ಮಾಣವಾಗುತ್ತದೆ’ ಎನ್ನುತ್ತದೆ ಕೊಠಾರಿ ವರದಿಯ ಮೊದಲ ಸಾಲು. ಆದರೆ ನಮ್ಮ ಶೈಕ್ಷಣಿಕ ವಾತಾವರಣವನ್ನು ನೋಡಿದರೆ ಕೊಠಾರಿಯವರದ್ದು ಹುಸಿ ಆಶಾವಾದವೇನೋ ಎಂದೆನಿಸದಿರದು. ಇಂದು ನಮ್ಮಲ್ಲಿ ೧೫ ರಿಂದ ೩೫ ವಯೋಮಿತಿಯ ೧೧ ಕೋಟಿ ಅನಕ್ಷರಸ್ಥರಿದ್ದಾರೆ. ೨೦೨೦ ರ ವೇಳೆಗೆ ಶೇ. ೮೦ ರಷ್ಟು ಸಾಕ್ಷರತೆ ಸಾಧ್ಯವಾಗಬಹುದು. ಇಲ್ಲಿ ನಾವು ನೆನಪಿಡಬೇಕಾದ ಅಂಶವೆಂದರೆ ಇದು ಕೇವಲ ಸಾಕ್ಷರರ ಪ್ರಮಾಣ. ಸಾಕ್ಷರರೆಲ್ಲಾ ವಿದ್ಯಾವಂತರಲ್ಲ.
ನಮ್ಮ ದೇಶದಲ್ಲಿ ಆರ್ಥಿಕ ಹಾಗೂ ಪ್ರಾದೇಶಿಕ ಅಸಮಾನತೆಯ ಬಗ್ಗೆ ಸಾಕಷ್ಟು ಚರ್ಚೆ ಹಾಗೂ ಹೋರಾಟಗಳು ನಡೆಯುತ್ತಿವೆ. ಆದರೆ ಅದಕ್ಕಿಂತ ಅಪಾಯಕಾರಿಯಾದುದ್ದು ಶೈಕ್ಷಣಿಕ ಸಮಾನತೆ. ಈ ತಾರತಮ್ಯ ವ್ಯಕ್ತಿಗಳಲ್ಲಿ ಶೈಕ್ಷಣಿಕ ಅಸಮಾನತೆಯನ್ನು ಹುಟ್ಟು ಹಾಕಿ ತನ್ಮೂಲಕ ಮುಂದೆ ಸಾಮಾಜಿಕ ಮತ್ತು ಆರ್ಥಿಕ ಅಸಮಾನತೆಗೆ ಕಾರಣವಾಗುತ್ತದೆ. ಒಂದು ವ್ಯವಸ್ಥೆ ತನ್ನ ಪ್ರಜೆಗಳಿಗೆ ಅದರಲ್ಲಿಯೂ ಯುವಕರಿಗೆ ಸಮಾನ ಅವಕಾಶಗಳನ್ನು ಒದಗಿಸಬೇಕು. ಇದು ದೇಶದ ಎಲ್ಲರಿಗೂ ಶಿಕ್ಷಣ ಒದಗಿಸುವುದರಿಂದ ಸಾಧ್ಯ. ಉನ್ನತ ಶಿಕ್ಷಣದಲ್ಲಿ ಈ ದೇಶದ ಶೇ. ೯೫ರಷ್ಟು ಜನರಿಗೆ ನ್ಯಾಯ ಸಿಕ್ಕಿಲ್ಲ. ಉದಾಹರಣೆಗೆ ನಮ್ಮ ದೇಶದ ಶ್ರೇಷ್ಠ ವಿದ್ಯಾಸಂಸ್ಥೆಗಳಾದ ಐಐಟಿ ಮತ್ತು ಐಐಎಂಗಳನ್ನೇ ತೆಗೆದುಕೊಳ್ಳಿ. ಐಐಟಿಗಳು ೧೯೫೦ ದಶಕದ ಪರಿಕಲ್ಪನೆಯಾದರೆ, ಐಐಎಂಗಳು ೧೯೬೦ ರ ದಶಕದ ಪರಿಕಲ್ಪನೆ ಅಂದಿನಿಂದ ಇಂದಿನವರೆಗೆ ಇಂತಹ ಮತ್ತೊಂದು ಪರಿಕಲ್ಪನೆಯನ್ನು ಶೈಕ್ಷಣಿಕ ರಂಗದಲ್ಲಿ ಸೃಷ್ಟಿಸಲಾಗಿಲ್ಲ. ಎಂದರೆ ನಮ್ಮಲ್ಲಿ ಕ್ರಿಯಾಶೀಲತೆ ಇಲ್ಲವೆಂದೇ ಅರ್ಥವಾಗುತ್ತದೆ. ೧೧೦ ಕೋಟಿ ಜನರಿರುವ ಈ ದೇಶಕ್ಕೆ ಕೆಲವೇ ಇಂಡಿಯನ್ ಇನ್‍ಸ್ಟಿಟ್ಯೂಟ್ ಆಫ್ ಸೈನ್ಸ್ ಮತ್ತು ಐಐಟಿ, ಐಐಎಂ ಸಂಸ್ಥಗಳು ಸಾಕೇ? ಇವುಗಳನ್ನು ಹೆಚ್ಚಿಸದಿರುವುದಕ್ಕೆ ಕಾರಣಗಳೇನು? ಈ ದೊಡ್ಡ ದೇಶಕ್ಕೆ ದೊಡ್ಡ ಸಂಖ್ಯೆಯ ಐಐಟಿ ಮತ್ತು ಐಐಎಂ ಸಂಸ್ಥೆಗಳು ಬೇಕಾಗಿದೆ. ಇವು ಉತ್ತಮ ಮಾನವ ಸಂಪನ್ಮೂಲವನ್ನು ಸೃಷ್ಟಿಸುವುದಕ್ಕೆ ಅನಿವಾರ್ಯ. ಇದರಿಂದ ಭಾರತದ ಸ್ಥಿತಿಗತಿಯು ಬದಲಾಗಬಹುದಾಗಿದೆ. ಈ ಸಂಸ್ಥೆಗಳನ್ನು ಸ್ಥಾಪಿಸಲು ಸರ್ಕಾರಕ್ಕೆ ಬಂಡವಾಳದ ಕೊರತೆ ಇದ್ದರೆ, ಖಾಸಗಿ ಸಹಭಾಗಿತ್ವದಲ್ಲಿ ಆರಂಭಿಸಬಹುದು. ಅದು ಸಾಧ್ಯವಾಗದಿದ್ದರೆ ಇರುವ ಸಂಸ್ಥೆಗಳಿಗೆ ಹೆಚ್ಚಿನ ಸೌಲಭ್ಯಗಳನ್ನು ಒದಗಿಸಿ ಹೆಚ್ಚೆಚ್ಚು ವಿದ್ಯಾರ್ಥಿಗಳನ್ನು ತೆಗೆದುಕೊಳ್ಳಬಹುದು. ಈ ಒಂದೊಂದು ಸಂಸ್ಥೆಗಳಲ್ಲಿಯೂ ಕಡಿಮೆ ಸೀಟುಗಳನ್ನಿಟ್ಟು ಇವು ಕೇವಲ ನಗರ ಪ್ರದೇಶದ ಶ್ರೀಮಂತರ ಮಕ್ಕಳಿಗೆ, ಕೈಗಾರಿಕೋದ್ಯಮಿಗಳ ಮಕ್ಕಳಿಗೆ ಶಿಕ್ಷಣ ನೀಡುವಂತಾಗಿದೆ. ಇಂದಿಗೂ ಈ ಸಂಸ್ಥೆಗಳಲ್ಲಿ ವ್ಯಾಸಂಗ ಮಾಡುವವರು ಕೈಗಾರಿಕೋದ್ಯಮಿಗಳ ಮಕ್ಕಳು, ದೊಡ್ಡ ಅಧಿಕಾರಿಗಳ ಮಕ್ಕಳು ಹಾಗೂ ಶ್ರೀಮಂತರ ಮಕ್ಕಳು. ಗ್ರಾಮೀಣ ಪ್ರದೇಶದ ಇಂಗ್ಲಿಷ್ ಬಾರದ ವಿದ್ಯಾರ್ಥಿಗಳು ಈ ಸಂಸ್ಥೆಗಳಲ್ಲಿ ವ್ಯಾಸಂಗ ಮಾಡುವುದು ಕನಸಿನ ಮಾತಾಗಿದೆ. ದುರಂತವೆಂದರೆ ಇಲ್ಲಿ ಶಿಕ್ಷಣ ಪಡೆದು ಹೊರಬರುವ ವಿದ್ಯಾರ್ಥಿಗಳಲ್ಲಿ ಶೇ. ೭೦ರಷ್ಟು ಉದ್ಯೋಗ ಅರಸಿ ವಿದೇಶಗಳಿಗೆ ಪಲಾಯನ ಮಾಡುತ್ತಾರೆ. ಇನ್ನುಳಿದ ಶೇ. ೨೦ರಷ್ಟು ಭಾರತದಲ್ಲಿರುವ ಬಹುರಾಷ್ಟ್ರೀಯ ಕಂಪನಿಗಳಲ್ಲಿ ಕಾರ್ಯನಿರ್ವಹಿಸುತ್ತಾರೆ. ಈ ಸಂಸ್ಥೆಗಳು ಹಾಗೂ ಇಲ್ಲಿಂದ ಹೊರಬಂದ ವಿದ್ಯಾರ್ಥಿಗಳಿಂದ ಈ ದೇಶಕ್ಕೆ ಸಲ್ಲಬೇಕಾದ ನ್ಯಾಯ ಸಲ್ಲುತ್ತಿಲ್ಲ. ಇದಕ್ಕೆ ಪರಿಹಾರವೆಂದರೆ ಇಂತಹ ಹೆಚ್ಚು ಸಂಸ್ಥೆಗಳನ್ನು ದೇಶದಾದ್ಯಂತ ಪ್ರಾರಂಭಿಸಬೇಕು. ಚೀನಾ ತನ್ನ ಶೈಕ್ಷಣಿಕ ರಂಗವನ್ನು ಕೂಲಂಕಶವಾಗಿ ಸುಧಾರಣೆ ಮಾಡುತ್ತಿದ್ದು ಶಿಕ್ಷಣಕ್ಕೆ ಇನ್ನಿಲ್ಲದ ಮಹತ್ವ ನೀಡುತ್ತಿದೆ. ಭಾರತದ ಐಐಟಿ ಮಾದರಿಯ ಇಂಜಿನಿಯರಿಂಗ್ ಕಾಲೇಜುಗಳನ್ನು ದೇಶದಾದ್ಯಂತ ಪ್ರಾರಂಭಿಸಲು ಚೀನ ನೀಲನಕ್ಷೆ ತಯಾರಿಸಿ ಕಾರ್ಯರೂಪಕ್ಕೆ ತರುತ್ತಿದೆ. ಅಲ್ಲದೆ ಅಮೇರಿಕಾದ ಹಾರ್ವರ್ಡ್ ಮಾದರಿಯ ೨೦ ವಿಶ್ವವಿದ್ಯಾಲಯಗಳನ್ನು ಪ್ರಾರಂಭಿಸಲು ಕಾರ್ಯಪ್ರವೃತ್ತವಾಗಿದೆ. ಆದರೆ ನಮ್ಮಲ್ಲಿ ಇಂತಹ ಪ್ರಯತ್ನಗಳಾಗಲಿ, ಯೋಚನೆಗಳಾಗಲಿ ನಡೆಯುತ್ತಿಲ್ಲ. ಜಪಾನ್, ಇಸ್ರೇಲ್ ಮತ್ತು ಸ್ವಿಡ್ಜರ್ಲೆಂಡ್‍ಗಳಲ್ಲಿ ನೈಸರ್ಗಿಕ ಸಂಪನ್ಮೂಲಗಳಿಲ್ಲ. ಅದರೂ ಈ ದೇಶಗಳು ಅತ್ಯದ್ಭುತ ಆರ್ಥಿಕ ಪ್ರಗತಿ ಸಾಧಿಸಿದ್ದು ಅಲ್ಲಿನ ಮಾನವ ಸಂಪನ್ಮೂಲದಿಂದ ಇಂತಹ ನಿರಾಶಾದಾಯಕ ವಾತಾವರಣದಲ್ಲಿ ಒಂದು ಆಶಾಕಿರಣವೆಂದರೆ ಭಾರತದ ಟೆಲಿಕಾಂ ಕ್ರಾಂತಿಯ ಹರಿಕಾರ ಸ್ಯಾಮ್‍ಪಿತ್ರೊಡರ ಅಧ್ಯಕ್ಷತೆಯಲ್ಲಿ ನ್ಯಾಷನಲ್ ನಾಲೆಡ್ಜ್ ಕಮಿಷನ್ ಸ್ಥಾಪಿಸಿರುವುದು. ಇದರ ಉದ್ದೇಶ ವಿಶ್ವದ ಅತಿದೊಡ್ಡ ಅನಕ್ಷರಸ್ಥ ದೇಶವನ್ನು ಜ್ಞಾನದ ಸಮಾಜವಾಗಿ ರೂಪಿಸುವುದು. ಕೇಂದ್ರ ಸರ್ಕಾರವು ಈ ವರ್ಷ ಹೊಸ ಐಐಎಂ, ಐಐಟಿ ಹಾಗು ಕೇಂದ್ರೀಯ ವಿಶ್ವವಿದ್ಯಾಲಯಗಳನ್ನು ಸ್ಥಾಪಿಸಲು ಕ್ರಮ ತೆಗೆದುಕೊಂಡಿರುವುದು ಸಂತೋಷದ ವಿಷಯ ಹಾಗೂ ಈ ಸಂಸ್ಥೆಗಳಲ್ಲಿ ಹಿಂದುಳಿದ ವರ್ಗಗಳಿಗೆ ಸ್ಥಾನಗಳನ್ನು ಕಾಯ್ದಿರಿಸಿರುವುದು ಉತ್ತಮ ಬೆಳವಣಿಗೆ.
ಯಾವುದೊಂದು ಶಿಕ್ಷಣ ವ್ಯವಸ್ಥೆಯ ಗುರಿ ಗುಮಾಸ್ತರನ್ನು ತಯಾರು ಮಾಡುವುದಲ್ಲ, ಕನಸುಗಾರರನ್ನು ಸೃಷ್ಟಿಸುವ, ಸ್ವತಂತ್ರ ಚಿಂತನೆಯಿಂದ ಹೊಸದನ್ನು ಸಾಧಿಸುವ ಮತ್ತು ಭಿನ್ನವಾಗಿ ಯೋಚಿಸುವ ಬೌದ್ಧಿಕತೆಯನ್ನು ರೂಪಿಸುವುದು. ಬೋಧಕ ವೃತ್ತಿಯನ್ನು Mother of all profession ಎಂದು ಗುರುತಿಸಲಾಗಿದೆ. ಆದರೆ ಪ್ರತಿಭಾವಂತರು ಈ ವೃತ್ತಿಯಿಂದ ವಿಮುಖರಾಗಿ ಬೇರೆ ಕ್ಷೇತ್ರಗಳತ್ತ ಆಕರ್ಷಿತರಾಗುತ್ತಿದ್ದು ಅಂತಹವರನ್ನು ಶಿಕ್ಷಕ ವೃತ್ತಿಯತ್ತ ಸೆಳೆಯುವ ಕಾರ್ಯ ನಡೆಯಬೇಕು. ವಿಶ್ವವಿದ್ಯಾಲಯಗಳು ದೇಶದ ಒಳಗೆ ಹೊರಗೆ ಆಗುತ್ತಿರುವ ಬದಲಾವಣೆಗಳಿಗೆ ಸ್ಪಂದಿಸಬೇಕಾಗಿದೆ.
ಭಾರತ ಬಡವರಿಂದ ಕೂಡಿದ ಶ್ರೀಮಂತ ದೇಶ. ಅಂದರೆ ಭಾರತ ನಿಸರ್ಗದತ್ತವಾಗಿ ಶ್ರೀಮಂತ ದೇಶ ಇಲ್ಲಿ ವೈವಿಧ್ಯಮಯವಾದ ನೈಸರ್ಗಿಕ ಸಂಪನ್ಮೂಲಗಳು ಲಭ್ಯವಿದೆ. ಆದರೆ ಕಳಪೆ ಮಾನವ ಸಂಪನ್ಮೂಲದಿಂದಾಗಿ ನೈಸರ್ಗಿಕ ಸಂಪನ್ಮೂಲಗಳನ್ನು ಸೂಕ್ತವಾಗಿ ಬಳಸಿಕೊಳ್ಳಲಾಗದೆ ಆರ್ಥಿಕ ಅಭಿವೃದ್ಧಿಯನ್ನು ತ್ವರಿತಗೊಳಿಸಲು ಸಾಧ್ಯವಾಗಿಲ್ಲ. ದೇಶವನ್ನು ಆರ್ಥಿಕವಾಗಿ, ಸಾಮಾಜಿಕವಾಗಿ, ರಾಜಕೀಯವಾಗಿ, ಮುನ್ನಡೆಸಬಲ್ಲವ್ರು ಈ ದೇಶದ ಜನರು. ಆದ್ದರಿಂದ ಉತ್ತಮ ಶಿಕ್ಷಣದಿಂದ ಅತ್ಯುತ್ತಮ ಮಾನವ ಸಂಪನ್ಮೂಲ ಸೃಷ್ಟಿಸುವ ಮೂಲಕ ಆರ್ಥಿಕ ಪ್ರಗತಿ ಸಾಧಿಸಬಹುದಾಗಿದೆ.
ಜಗಲೂರು: ೧೩. ಅಭಿವೃದ್ಧಿ
ಪ್ರಸ್ತುತ ಪ್ರಬಂಧದಲ್ಲಿ ಅಭಿವೃದ್ಧಿಯ ಅರ್ಥ, ಆಚರಣೆ ಮತ್ತು ಪರಿಕಲ್ಪನೆಯ ಜೊತೆಗೆ ಜಗಲೂರು ತಾಲ್ಲೂಕಿನ ಅರ್ಥಿಕ, ಸಾಮಾಜಿಕ ಮತ್ತು ಶೈಕ್ಷಣಿಕ ವಿಚಾರಗಳಲ್ಲಿ ಕರ್ನಾಟಕ ಮತ್ತು ಕರ್ನಾಟಕದ ಇತರೆ ತಾಲ್ಲೂಕುಗಳಿಗೆ ಹೋಲಿಸಿದಾಗ ಯಾವ ಸ್ಥಾನದಲ್ಲಿದೆ ಎನ್ನುವುದನ್ನು ಪ್ರಸ್ತುತಪಡಿಸಲು ಪ್ರಯತ್ನಿಸಲಾಗಿದೆ.
ಅಭಿವೃದ್ಧಿಯ ಅರ್ಥ ತುಂಬಾ ವಿಸ್ತಾರವಾದುದು. ಅಭಿವೃದ್ಧಿ ಅಥವಾ ಬೆಳವಣಿಗೆ ಎಂಬ ಈ ಪದಗಳು ಎಲ್ಲಕಡೆ ಇಂದು ಹೆಚ್ಚು ಬಳಕೆಯಲ್ಲಿವೆ. ‘ಅಭಿವೃದ್ಧಿ’ ಎನ್ನುವುದಕ್ಕೆ ಇಂಗ್ಲೀಶ್‍ನಲ್ಲಿ ‘ಡೆವೆಲಪ್‍ಮೆಂಟ್’ ಎಂದು ಕರೆಯಲಾಗುತ್ತದೆ. ಹಾಗೆಯೇ ಅಭಿವೃದ್ಧಿಗೆ ಸಮಾನಾರ್ಥಕ ಪದವಾಗಿ ಬೆಳವಣಿಗೆ ಅಥವ್ವ ಗ್ರೋತ್ ಎಂದು ಕರೆಯಲಾಗುತ್ತದೆ. ಈ ಅಭಿವೃದ್ಧಿಯಲ್ಲಿಯ ‘ವೃದ್ಧಿ’ ವರಮಾನದಲ್ಲಿ ಕಂಡುಬರುವ ಏರಿಕೆ ಅಥವಾ ಬಡ್ಡಿಯಲ್ಲಿಯ ಏರಿಕೆಯೂ ಆಗುತ್ತದೆ. ಈ ‘ವೃದ್ಧಿ’ ಅಥವಾ ಅಭಿವೃದ್ಧಿ ಅಥವಾ ಬೆಳವಣಿಗೆಯು ಮಾನವನ ದೈಹಿಕ ಬೆಳವಣಿಗೆ ಹಾಗೂ ಮಾನಸಿಕ ಬೆಳವಣಿಗೆಯಲ್ಲೂ ಬಳಕೆಯಾಗುತ್ತದೆ. ರೋಗಿಯ ಆರೋಗ್ಯ ಚೇತರಿಸಿಕೊಳ್ಳುತ್ತಿದ್ದರೆ ಆರೋಗ್ಯ ‘ವೃದ್ಧಿ’ ಯಾಗುತ್ತಿದೆ ಎನ್ನಲಾಗುತ್ತದೆ. ಅದೇ ರೀತಿ ವ್ಯಕ್ತಿಯ ದೇಹದಲ್ಲಿ ಕಂಡುಬರುವ ಕ್ಯಾನ್ಸರ್ ನಂತಹ ಕಾಯಿಲೆಗಳಲ್ಲಿ ಕ್ಯಾನ್ಸರ್ ಕಣಗಳು ಕಾಲದಿಂದ ಕಾಲಕ್ಕೆ ‘ವೃದ್ಧಿ’ಯಾಗುತ್ತಾ ಹೋಗುತ್ತವೆ. ಇಲ್ಲಿಯ ‘ವೃದ್ಧಿ’ ಆರೋಗ್ಯಕ್ಕೆ ಒಳ್ಳೆಯದಲ್ಲ. ಈ ರೀತಿಯ ವೃದ್ಧಿ ರೋಗಿಗೆ ಅಪಾಯಕಾರಿ. ಹಾಗಾಗಿ ಅಭಿವೃದ್ಧಿ ಅನ್ನುವುದು ಯಾವುದರಲ್ಲಿ ವೃದ್ಧಿಯಾಗಬೇಕೋ ಅದರಲ್ಲಿ ‘ವೃದ್ಧಿ’ಯಾದರೆ ಅದು ಉತ್ತಮ ಬೆಳವಣಿಗೆ ಅಥವಾ ಅಭಿವೃದ್ಧಿ ಎಂದಾಗುತ್ತದೆ.
ಒಂದು ದೇಶದ ಉತ್ಪಾದನೆ, ಆದಾಯ, ವರಮಾನ, ಉದ್ಯೋಗ, ಕೃಷಿ, ಶಿಕ್ಷಣ, ವಿಜ್ಞಾನ, ಕೈಗಾರಿಕೆ ಮತ್ತಿತರ ಒಟ್ಟು ಹೆಚ್ಚಳ ಇಲ್ಲವೆ ಬೆಳವಣಿಗೆಯನ್ನು ಗಮನಿಸಿ ಅಭಿವೃದ್ಧಿಯ ಮಟ್ಟವನ್ನು ನಿರ್ಧರಿಸುವ ಪದ್ಧತಿ ಹಿಂದಿನಿಂದಲೂ ಬೆಳೆದುಬಂದಿದೆ. ಆದರೆ ಇತ್ತೀಚಿನ ದಿನಗಳಲ್ಲಿ ಅಭಿವೃದ್ಧಿಯನ್ನು ಬಿಡಿಬಿಡಿಯಾಗಿ ನೋಡುವ ಪದ್ಧತಿ ಅರ್ಥಶಾಸ್ತ್ರದಲ್ಲಿ ಆರಂಭವಾಗಿದೆ. ಇದು ಎಲ್ಲಿಯವರೆಗೆ ಅಂದರೆ ಪ್ರತಿ ಗ್ರಾಮ ಪಂಚಾಯ್ತಿ ಮಟ್ಟದಲ್ಲಿ, ಹೋಬಳಿ ಮಟ್ಟದಲ್ಲಿ, ತಾಲ್ಲೂಕು ಮಟ್ಟದಲ್ಲಿ, ಜಿಲ್ಲಾ ಮಟ್ಟದಲ್ಲಿ ಪ್ರತಿ ಇಲಾಖಾವಾರು ವಿಭಾಗಿಸಿ ನೋಡುವ ಕ್ರಮ ಆರಂಭವಾಗಿದೆ. ಇದು ಪ್ರಗತಿಗೆ ಪೂರಕವಾದ ಆಶಯಕೂಡ. ಅಭಿವೃದ್ಧಿ ಎಂದರೆ ‘ಸರ್ವಾಂಗೀಣ ವಿಕಸನ’, ‘ಆರ್ಥಿಕ ಅಭಿವೃದ್ಧಿ’ ಅನ್ನುವ ಅರ್ಥವನ್ನು ಕೊಡುತ್ತದೆ. ಒಟ್ಟಾರೆ ಕೃಷಿ, ಕೈಗಾರಿಕೆ, ಸಾರಿಗೆ, ವಸತಿ, ಆರೋಗ್ಯ, ಉದ್ಯೋಗ, ಶಿಕ್ಷಣ, ವಿಜ್ಞಾನ ಮುಮ್ತಾದವುಗಳ ಸಮಗ್ರ ಅಭಿವೃದ್ಧಿಯಾಗಿರುತ್ತದೆ.
‘ಅಭಿವೃದ್ಧಿ’ಯ ಪರಿಕಲ್ಪನೆ ಇಂದು ಜಾಗತೀಕರಣ, ಉದಾರೀಕರಣ ಮತ್ತು ಖಾಸಗೀಕರಣದ ಪ್ರಕ್ರಿಯೆಗಳು ಹೊಸ ಆಯಾಮಗಳನ್ನು ಒದಗಿಸಿಕೊಟ್ಟಿವೆ. ಈ ಹಿನ್ನೆಲೆಯಲ್ಲಿ ಮೂಡಿಬಂದ ತಂತ್ರಗಾರಿಕೆಯು ಈ ಹಿಂದಿನ ಎಲ್ಲಾ ಉತ್ಪಾದನೆಯ ಸಂಬಂಧಗಳನ್ನು ಅಡಿಮೇಲುಗೊಳಿಸಿ, ಬಂಡವಾಳ ಸಂಬಂಧಿ ಉತ್ಪದನಾ ವ್ಯವಸ್ಥೆಯನ್ನು ಜಗತ್ತಿಗೆ ಪರಿಚಯಿಸುವ ಅವಸರದಲ್ಲಿ, ಮಾನವ ಸಂಬಂಧಿ ಚಟುವಟಿಕೆಗಳಿಗೆ ಕನಿಷ್ಟವಾದ ಸ್ಥಾನ – ಮಾನಗಳನ್ನು ನೀಡಿರುವುದು ಕಂಡುಬರುತ್ತದೆ. ಉದಾಹರಣೆಗೆ ಕಂಪ್ಯೂಟರ್ ಗಳು, ರೋಬಾಟ್‍ಗಳು, ದೂರಸಂವೇದಿ ಸಾಧನಗಳು ಮತ್ತು ಉಪಗ್ರಹ ಸಂಬಂಧಿ ಜ್ಞಾನದ ವಿಸ್ತರಣೆಗಳಿಂದಾಗಿ ಅನೇಕ ಪ್ರಮಾಣದ ಮಾನವ ಸಂಪನ್ಮೂಲವು ಅಪವ್ಯಯಗೊಂಡಿದೆ. ಇಂತಹ ಸಂಶೋಧನಾತ್ಮಕ ಹಾಗೂ ಬಹೂಪಯೋಗವುಳ್ಳ ಹೊಸಕ್ರಮದ ಆಚರಣೆಯು ಜಗತ್ತಿನ ಗಮನವನ್ನು ತನ್ನೆಡೆಗೆ ಸೆಳೆದದ್ದಲ್ಲದೆ, ಅವುಗಳನ್ನು ಅನುಕರಣೆಗೆ ಯೋಗ್ಯವೆಂದು ಪರಿಗಣಿಸಲಾಗಿದೆ. ಇದರಿಂದಾಗಿ ಮಾನವೀಯ ಸಂಬಂಧಗಳು ಗೌಣವಾಗಿ, ಅಧುನಿಕತೆ, ತಂತ್ರಜ್ಞಾನ, ಜನರ ಅಭಿರುಚಿಗಳು ಸ್ಥಿತ್ಯಂತರಗೊಳ್ಳುವ ಮೂಲಕ, ಅಧಿಕ ಉತ್ಪಾದನೆ, ಅಧಿಕ ವರಮಾನ, ಬೃಹತ್ ಮಾರುಕಟ್ಟೆಯ ಪ್ರಕ್ರಿಯೆಗಳು ವಿಶ್ವದ ಎಲ್ಲಾ ರಾಷ್ಟ್ರಗಳಲ್ಲಿ ಉತ್ಪಾದನೆ ಮತ್ತು ವಿತರಣೆಯ ಚಟುವಟಿಕೆಗಳು ಹಾಗೂ ವಿದೇಶಿ ವ್ಯಾಪಾರಗಳೆಂಬ ಪರಿಕರಗಳು ಜನಜನಿತಗೊಂಡವು. ಇಂತಹ ಹೊಸ ಕ್ರಮ ಅಭಿವೃದ್ಧಿಶೀಲ ಭಾರತವನ್ನು ಸಹ ಆಕರ್ಷಿಸಿತು. ಆರಂಭದಲ್ಲಿ ಖಾಸಗಿ ಬಂಡವಾಳದಾರರಿಂದ ಪ್ರಾರಂಭಗೊಂದ ತಾಂತ್ರಿಕ ಉತ್ಪಾದನಾ ಕ್ರಿಯೆಯು ಸರ್ಕಾರದ ಗಮನವನ್ನು ಸೆಳೆದದ್ದಲ್ಲದೇ, ಅದರ ನೀತಿ ನಿಯಮಗಳನ್ನು ಚಾಚೂತಪ್ಪದೇ ಅನುಸರಿಸುವಂತೆ ಮಾಡಿತು. ಸ್ವತಂತ್ರ ಭಾರತದ ಪ್ರಪ್ರಥಮ ಪ್ರಧಾನ ಮಂತ್ರಿಗಳಾದ ಜವಾಹರ್ ಲಾಲ್ ನೆಹರು ಅವರು ಆಧುನೀಕರಣಕ್ಕೆ ಮಾರುಹೋಗಿ “ಬೃಹತ್ ಕೈಗಾರಿಕೆಗಳು ಭಾರತದ ಅಭಿವೃದ್ಧಿಯ ತೊಟ್ಟಿಲುಗಳು” ಎಂಬ ತತ್ವದಡಿಯಲ್ಲಿ ಬಂಡವಾಳ ಸಂಬಂಧಿ ತಂತ್ರಗಾರಿಕೆಯ ವಿಧಿ – ವಿಧಾನಗಳು ದೇಶದ ಎಲ್ಲಾ ವಲಯಗಳ ಉತ್ಪಾದನೆಯಲ್ಲಿ ಅಳವಡಿಸಿಗೊಂಡಿತು. ಇಂತಹ ಕ್ರಮದಿಂದ ದೇಶದ ಅಭಿವೃದ್ಧಿಗೆ ಒಂದು ರೀತಿಯಲ್ಲಿ ಪೂರಕವಾದಂತೆ, ಮಾನವೀಯ ಸಂಬಂಧಗಳಿಗೆ ಮಾರಕವಾಗಿ ಪರಿಣಮಿಸಿತು. ಇದರಿಂದಾಗಿ ಉತ್ಪಾದನೆ ಹಾಗೂ ಅಭಿವೃದ್ಧಿಯಲ್ಲಿ ದ್ವಿಗುಣಗೊಂಡಿತು. ಕಾಲಕ್ರಮೇಣ ಉದ್ಯೋಗ, ಉತ್ಪಾದನೆ, ವರಮಾನ, ವ್ಯಾಪಾರ ಹಾಗು ವಾಣಿಜ್ಯ ಚಟುವಟಿಕೆಗಳು ವಿಸ್ತೃತಗೊಂಡಿರುವುದನ್ನು ಕಾಣಬಹುದು.
ಕರ್ನಾಟಕದ ಅಭಿವೃದ್ಧಿ ಗುರುತಿಸಲು ನಮಗೆ ಎರಡು ಅಧ್ಯಯನ ವರದಿಗಳು ಲಭ್ಯವಿವೆ. ಅವು ಒಂದು, ಕರ್ನಾಟಕ ಸರಕಾರದ ‘ಪ್ರಾದೇಶಿಕ ಅಸಮಾನತೆ ಉನ್ನತಾಧಿಕಾರ ಸಮಿತಿ ವರದಿ – ೨೦೦೨’ ಮತ್ತು ಎರಡು, ‘ಕರ್ನಾಟಕ ಮಾನವ ಅಭಿವೃದ್ಧಿ ವರದಿ – ೨೦೦೫’. ಇವುಗಳಲ್ಲಿ ಕರ್ನಾಟಕದ ಅಭಿವೃದ್ಧಿ ಕುರಿತ ಸಮಗ್ರ ಮಾಹಿತಿ ಲಭ್ಯವಾಗುತ್ತದೆ. ಪ್ರಾದೇಶಿಕ ಅಸಮಾನತೆ ಉನ್ನತಾಧಿಕಾರ ಸಮಿತಿ ವರದಿಯಲ್ಲಿ ಅಭಿವೃದ್ಧಿಯನ್ನು ೩೫ ಸೂಚಿಗಳ ಮೂಲಕ ಗುರುತಿಸಲಾಗಿದೆ. ಈ ವರದಿ ಪ್ರಕಾರ ರಾಜ್ಯದಲ್ಲಿ ಪ್ರದೇಶದಿಂದ ಪ್ರದೇಶಕ್ಕೆ ಅಸಮಾನತೆ ಎಷ್ಟಿದೆ ಎನ್ನುವುದನ್ನು ಜಿಲ್ಲಾವರು, ತಾಲ್ಲೂಕುವಾರು ಯಾವ ಪ್ರಮಾಣದಲ್ಲಿ ಮುಂದಿದೆ. ಯಾವ ಯಾವ ಕ್ಷೇತ್ರದಲ್ಲಿ ಎಷ್ಟು ಪ್ರಮಾಣದಲ್ಲಿ ಹಿಂದುಳಿದಿದೆ ಎನ್ನುವುದನ್ನು ಗೊತ್ತುಪಡಿಸಿದೆ. ಅವುಗಳು ಕೃಷಿಗೆ ಸಂಬಂಧಿಸಿದ ಸೂಚಿಗಳು, ಕೈಗಾರಿಕೆಗೆ, ಹಣಕಾಸು ಮತ್ತು ವ್ಯಾಪಾರಕ್ಕೆ ಸಂಬಂಧಿಸಿಸ ಸೂಚುಗಳು, ಸಾಮಾಜಿಕತೆಗೆ ಸಂಬಂಧಿಸಿದ ಸೂಚಿಗಳು, ಜನಸಂಖ್ಯಾ ಹಿನ್ನೆಲೆಯಲ್ಲಿ ಜಗಲೂರು ತಾಲ್ಲೂಕಿನ ಅಭಿವೃದ್ಧಿಯ ಸ್ಥಾನ ಗುರುತಿಸಲು ಪ್ರಯತ್ನಿಸಲಾಗಿದೆ. ಪ್ರಾದೇಶಿಕ ಅಸಮಾನತೆ ವರದಿ ಪ್ರಕಾರ ಕರ್ನಾಟಕದ ೧೭೫ ತಾಲ್ಲೂಕುಗಳಲ್ಲಿ ಜಗಲೂರು ತಾಲ್ಲೂಕು ಅಭಿವೃದ್ಧಿಯಲ್ಲಿ ೧೩೪ನೆಯ ಸ್ಥಾನ ಪಡೆದಿದೆ. ಅದರ ಸಮಗ್ರ ಅಭಿವೃದ್ಧಿ ಸೂಚ್ಯಂಕ ೦.೮೦ ಆಗಿದೆ. ಅಂದರೆ ಈ ತಾಲ್ಲೂಕು ಹೆಚ್ಚು ಹಿಂದುಳಿದ ತಾಲ್ಲೂಕೆಂದು ವರ್ಗೀಕರಿಸಲಾಗಿದೆ. ಜಿಲ್ಲೆಯ ಇತರೆ ಚೆನ್ನಗಿರಿ ಮತ್ತು ಹರಪನಹಳ್ಳಿ ತಾಲ್ಲೂಕುಗಳೂ ತಲಾ ೦.೭೮ ಸೂಚ್ಯಾಂಕ ಪಡೆದು ಅತಿ ಹೆಚ್ಚು ಹಿಂದುಳಿದ ತಾಲ್ಲೂಕುಗಳಾಗಿವೆ. ಸೂಚ್ಯಂಕದಲ್ಲಿ ಮಾತ್ರ ಅಲ್ಪ ವ್ಯತ್ಯಾಸವಿದೆ.
ಕರ್ನಾಟಕ ಪ್ರಾದೇಶಿಕ ಅಸಮಾನತೆ ವರದಿಯಲ್ಲಿ ೦.೫೩ರಿಂದ ೦.೭೯ರ ಸೂಚ್ಯಂಕ ಹೊಂದಿರುವ ತಾಲ್ಲೂಕುಗಳು ಅತಿ ಹೆಚ್ಚು ಹಿಂದುಳಿದವೆಂದು, ೦.೮೦ರಿಂದ ೦.೮೮ರವರೆಗೆ ಇರುವ ತಾಲ್ಲೂಕುಗಳನ್ನು ಹೆಚ್ಚು ಹಿಂದುಳಿದ ತಾಲ್ಲುಕುಗಳೆಂದು, ೦.೮೯ರಿಮ್ದ ೦.೯೯ರವರೆಗಿನ ಸೂಚ್ಯಂಕ ಹೊಂದಿದ ತಾಲ್ಲೂಕುಗಳನ್ನು ಹಿಂದುಳಿದ ತಾಲ್ಲೂಕುಗಳೆಂದು ಹಾಗೂ ಅಭಿವೃದ್ಧಿ ಹೊಂದಿದ ತಾಲ್ಲೂಕುಗಳೆಂದು ವಿಭಾಗಿಸಲಾಗಿದೆ.
ಜಗಲೂರು ತಾಲ್ಲೂಕು ದಾವಣಗೆರೆ ಜಿಲ್ಲೆಗೊಳಪಟ್ಟಿದೆ. ಈ ಜಿಲ್ಲೆಯಲ್ಲಿ ೬ ತಾಲ್ಲೂಕುಗಳಿವೆ. ಈ ಆರರಲ್ಲಿ ಜಗಳೂರು ತಾಲ್ಲೂಕು ಒಂದು. ಈ ಜಗಳೂರು ತಾಲ್ಲೂಕು ೧೭೧ ಹಳ್ಳಿಗಳನ್ನು ಹೊಂದಿರುವ ಮತ್ತು ಅತೀ ಹೆಚ್ಚು ಹಿಂದುಳಿದ ತಾಲ್ಲೂಕಾಗಿ ಕಂಡುಬರುತ್ತದೆ. ೨೦೦೧ರ ಜನಗಣತಿ ಪ್ರಕಾರ ತಾಲ್ಲೂಕಿನ ಒಟ್ಟು ಜನಸಂಖ್ಯೆ ೧೫೮೮೮೩. ಇದರಲ್ಲಿ ೮೦೯೫೩ ಪುರುಷ ಜನಸಂಖ್ಯೆ ಮತ್ತು ೭೭೯೨೯ ಮಹಿಳಾ ಜನಸಂಖ್ಯೆಯನ್ನು ಹೊಂದಿದೆ. ಇದರಲ್ಲಿ ಗ್ರಾಮೀಣ ಜನಸಂಖ್ಯೆ ೧೪೪೧೩೯ ಆಗಿದ್ದರು ನಗರ ಜನಸಂಖ್ಯೆಯು ೧೪೭೪೪ರಷ್ಟಿದೆ. ಒಂದೇ ಒಂದು ಪಟ್ಟಣವನ್ನು (ಜಗಳೂರು) ಹೊಂದಿರುವ ಇದು ಹೆಚ್ಚು ಕೃಷಿಯಾಧಾರಿತ ಚಟುವಟಿಕೆಗಳನ್ನು ಅವಲಂಬಿತವಾಗಿದೆ. ೯೬೩.೩೫ ಚದರ ಕಿ.ಮೀ ವ್ಯಾಪ್ತಿಯನ್ನು ಹೊಂದಿರುವ ಈ ಜಿಲ್ಲೆಯು ಒಂದು ಚ.ಕಿ.ಮೀಗೆ ೧೬೫ ಜನಸಾಂದ್ರತೆಯನ್ನು ಹೊಂದಿದೆ. ಒಂದು ಸಾವಿರ ಪುರುಷರಿಗೆ ೯೬೩ ಮಹಿಳೆಯರನ್ನು ಹೊಂದಿರುತ್ತದೆ. ತಾಲ್ಲೂಕಿನ ಒಟ್ಟು ಸಾಕ್ಷರತಾ ಪ್ರಮಾಣ ೬೩.೩ರಷ್ಟಿರುತ್ತದೆ. ೨೦೦೧ರ ಜನಗಣತಿ ಪ್ರಕಾರ ಇದರಲ್ಲಿ ಪುರುಷರ ಸಾಕ್ಷರತಾ ಪ್ರಮಾಣ ೭೪.೬ ಆಗಿದ್ದು, ಮಹಿಳೆಯರ ಸಾಕ್ಷರತಾ ಪ್ರಮಾಣ ೫೧.೫ರಷ್ಟಿದೆ.
ಈಗಾಗಲೇ ಹೇಳಿರುವಂತೆ ಜಗಲೂರು ತಾಲ್ಲೂಕು ಕೃಷಿಯಾಧಾರಿತ ಆರ್ಥಿಕತೆಯನ್ನು ಹೊಂದಿದೆ. ರಾಜ್ಯ ಮಟ್ಟಕ್ಕಿಂತ ಕೃಷಿ ಅವಲಂಬನೆ ಇಲ್ಲಿ ಅಧಿಕವಾಗಿದೆ. ರಾಜ್ಯ ಮಟ್ಟದಲ್ಲಿ ಕೃಷಿ ಅವಲಂಬನೆ ಶೇ. ೭೦ರಷ್ಟು ಇದ್ದರೆ ಜಗಲೂರು ತಾಲ್ಲೂಕಿನಲ್ಲಿ ಶೇ. ೯೦ರಷ್ಟು ಜನರು ಕೃಷಿಯನ್ನೇ ಅವಲಂಬಿಸಿರುವುದು ಕಂಡುಬರುತ್ತದೆ. ಹೆಚ್ಚು ಕೃಷಿ ಮತ್ತು ಕೃಷಿಯಾಧಾರಿತ ಕೆಲಸವನ್ನು ಜನರು ಅವಲಂಬಿಸಿರುವುದರಿಂದ ಆರ್ಥಿಕವಾಗಿ ಹೆಚ್ಚು ಸಭಲರಾಗಲು ಸಾಧ್ಯವಿಲ್ಲದಾಗಿದೆ. ಅಲ್ಲದೆ ಸಂಪನ್ಮೂಲ ಕೊರತೆ ಅತಿಯಾಗಿರುವುದು ಕಂಡುಬರುತ್ತದೆ. ಇದರಿಂದಾಗಿ ತಾಲ್ಲೂಕಿನಲ್ಲಿ ಕೈಗಾರಿಕಾ ಅಭಿವೃದ್ಧಿ ಆಗಿಲ್ಲದಿರುವುದು ಗೊತ್ತಾಗುತ್ತದೆ. ತಾಲ್ಲೂಕಿನಲ್ಲಿಯ ಒಟ್ಟು ದುಡಿಮೆಗಾರರಲ್ಲಿ ಶೇ.೪೮.೭ರಷ್ಟು ಜನರು ಕೃಷಿಯನ್ನು ಮತ್ತು ಶೇ. ೩೭.೦ರಷ್ಟು ಜನರು ಕೃಷಿ ಕೂಲಿಯನ್ನು ಅವಲಂಬಿಸಿರುವುದು ಕಂಡುಬರುತ್ತದೆ. ಕಟ್ಟಡ ನಿರ್ಮಾಣ ಉದ್ದಿಮೆಯಲ್ಲಿ ಶೇ.೧.೨ ಜನರು ಉದ್ಯೋಗವನ್ನು ಮಾಡುತ್ತಿದ್ದಾರೆ (೨೦೦೧ರ ಜನಗಣತಿ ವರದಿ). ಇದು ಇತರೆ ತಾಲ್ಲೂಕುಗಳಿಗೆ ಹೋಲಿಸಿದರೆ ಅತ್ಯಂತ ಕಡಿಮೆ ಪ್ರಮಾಣದ ಜನರು ಉದ್ದಿಮೆಗಳಲ್ಲಿ ತೊಡಗಿರುವುದು ತಿಳಿಯುತ್ತದೆ.
ತಾಲ್ಲೂಕಿನಲ್ಲಿ ಶೇ. ೨೩.೮ರಷ್ಟು ಪ.ಜಾತಿ ಜನಸಂಖ್ಯೆ ಇದ್ದು ಶೇ. ೨೩.೬ರಷ್ಟು ಜನರು ಪ.ಪಂಗಡಕ್ಕೆ ಸೇರಿದವರಾಗಿದ್ದಾರೆ. ಅಂದರೆ ತಾಲ್ಲೂಕಿನ ಒಟ್ಟು ಜನಸಂಖ್ಯೆಯಲ್ಲಿ ಶೇ.೪೭.೪ರಷ್ಟು ಜನರು ಪ.ಜಾತಿ ಮತ್ತು ಪ.ಪಂಗಡಕ್ಕೆ ಸೇರಿದವರಾಗಿದ್ದಾರೆ. ಅಂದರೆ ಜಿಲ್ಲೆಯಲ್ಲಿ ಅತ್ಯಂತ ಹೆಚ್ಚು ಪ.ಜಾತಿ ಮತ್ತು ಪ.ಪಂಗಡ ಜನಸಂಖ್ಯೆಯನ್ನು ಹೊಂದಿರುವ ತಾಲ್ಲೂಕು ಇದಾಗಿದೆ.
ಹೆಚ್ಚು ಹಿಂದುಳಿದಿರುವಿಕೆಯನ್ನು ಯಾವರೀತಿಯಲ್ಲಿ ಪರಿಭಾವಿಸಿಕೊಳ್ಳಬೇಕು ಎನ್ನುವುದನ್ನು ಆಲೋಚಿಸಬೇಕಾಗಿದೆ. ಅಂದರೆ ಭೌಗೋಳಿಕ ಕಾರಣಗಳಿಂದ ಈ ಪ್ರದೇಶ ಹಿಂದುಳಿದಿದೆಯೆ? ಆಡಳಿತಾತ್ಮಕ ಕಾರಣಗಳಿಂದ ಈ ಪ್ರದೇಶ ಹಿಂದುಳಿದಿದೆಯೆ? ಆರ್ಥಿಕ ಕಾರಣಗಳಿಂದ ಈ ಪ್ರದೇಶ ಹಿಂದುಳಿದಿದೆಯೆ? ರಾಜಕೀಯ ಕಾರಣಗಳಿಂದ ಈ ಪ್ರದೇಶ ಹಿಂದುಳಿದಿದೆಯೆ? ಅಥವಾ ಸಾಮಾಜಿಕ ಕಾರಣಗಳಿಂದ ಹಿಂದುಳಿದಿದೆಯೆ? ಎನ್ನುವುದು ನಮ್ಮ ಮುಂದಿರುವ ಪ್ರಶ್ನೆ. ಯಾವುದೇ ಒಂದು ಪ್ರದೇಶದ ಹಿಂದುಳಿಯುವಿಕೆಗೆ ಇಂತಿಷ್ಟೇ ಸಮಸ್ಯೆಗಳೆಂದು ಗುರುತಿಸುವುದು ಕಷ್ಟದ ಕೆಲಸ. ಇಷ್ಟು ಸಮಸ್ಯೆಗಳು ಮಾತ್ರ ಅನಭಿವೃದ್ಧಿಗೆ ಕಾರಣಗಳೆಂದು ಹೇಳುವುದು ಸಾಧ್ಯವಿಲ್ಲ. ಅಥವಾ ಈ ಸಮಸ್ಯೆಗಳನ್ನು ಪೂರೈಸಿದರೆ ಅಭಿವೃದ್ಧಿ ಸಾಧಿಸಬಹುದೆನ್ನುವ ನಿರ್ಧಾರಕ್ಕೆ ಬರುವುದಾಗಲೀ ಅಥವಾ ವಾದವಾಗಲೀ ಮಾಡಿದರೆ ಇಂದಿನ ಸಾಮಾಜಿಕ ಅಸಮಾನತೆಯುಳ್ಳ ಸಮಾಜಕ್ಕೆ ಸರಿಹೊಂದಲಾರದು. ಹಾಗೇನಾದರೂ ಕಾರಣಗಳು ತಿಳಿದರೆ ಅಥವಾ ತಿಳಿದಿದ್ದರೆ ಅವುಗಳನ್ನು ಪರಿಹಾರಮಾಡಲು ಸ್ವತಂತ್ರ ಭಾರತಕ್ಕೆ ಇಷ್ಟೊಂದು ಕಾಲಾವಕಾಶ ಬೇಕಿರಲಿಲ್ಲ. ಯಾವಾಗಲೋ ನಿವಾರಿಸಿ ಅಭಿವೃದ್ಧಿಯನ್ನು ಸಾಧಿಸಬಹುದಿತ್ತು. ಹಾಗಾಗಿ ಅಭಿವೃದ್ಧಿ ಎನ್ನುವುದು ಬಹುವಿಸ್ತಾರವಾದ ಮತ್ತು ಭಾರತದ ಸಂದರ್ಭದಲ್ಲಿ ಕ್ಲಿಷ್ಟವಾದ ಸಂಗತಿಯಾಗಿ ಕಂಡುಬರುತ್ತದೆ.
ಭಾರತ ಸುಮಾರು ೫೦ ವರ್ಷಗಳಕಾಲ ಕಲ್ಯಾಣ ತತ್ವದ ಅಭಿವೃದ್ಧಿಯ ಮಾದರಿ ಅಂದರೆ ವೆಲ್‍ಫೇರ್ ಸ್ಟೇಟ್ ಅನ್ನುವಂತ ಇಂದು ತಾತ್ವಿಕ ನೆಲೆಗಟ್ಟಿನಡಿಯಲ್ಲಿ ಅಭಿವೃದ್ಧಿಯ ಮಾದರಿಗಳನ್ನು ಪರಿಭಾವಿಸಿಕೊಳ್ಳಲಾಗಿತ್ತು. ಈ ಕಲ್ಯಾಣ ಮಾದರಿಯಲ್ಲಿ ಯಾವ ರೀತಿಯದು ಎಂದರೆ, ಸಮಾಜದಲ್ಲಿಯ ಕೆಲವೇ ತಿಳಿದವರು. ಅಕ್ಷರಸ್ಥರು ಬಹುಪಾಲು ಇರುವ ಗ್ರಾಮೀಣ ಅನಕ್ಷರಸ್ಥ ಜನರ ಅಭಿವೃದ್ಧಿಯ ವಾರಸುದಾರರಂತೆ ಕೆಲಸ ನಿರ್ವಹಿಸಿ ಅವರ ಅಭಿವೃದ್ಧಿಗೆ ಬೇಕಾದ ಯೋಜನೆ ರೂಪಿಸಿಕೊಡುವುದು. ಅವರಿಗೆ ಬೇಕಾದ ಸಂಪನ್ಮೂಲ ದೊರಕಿಸಿಕೊಡುವುದು ಒಂದು ಅಭಿವೃದ್ಧಿಯ ಕಲ್ಪನೆಯಾಗಿ ರೂಪಿತಗೊಂಡು ಬಳಕೆಯಲ್ಲಿದೆ. ಅಂದರೆ ಕೆಲವೇ ಜನರು ಬಹುಸಂಖ್ಯಾತರ ಪರವಾಗಿ ಅಭಿವೃದ್ಧಿಯ ಸಾಧನೆಗೆ ಪ್ರಯತ್ನಮಾಡುವುದು. ಇದನ್ನು ಕಳೆದ ೫೦ ವರ್ಷಗಳಲ್ಲಿ ಪ್ರಯೋಗ ಮಾಡಲಾಗಿದೆ. ಇದು ಸಮಾಜದಲ್ಲಿ ಅನೇಕರೀತಿಯ ಹೊಸಬಗೆಯ ವರ್ಗಗಳನ್ನು ಸೃಷ್ಟಿಸಿದೆ. ಅದನ್ನು ಆಳುವ ವರ್ಗ ಮತ್ತು ಆಳಿಸಿಕೊಳ್ಳುವ ವರ್ಗವೆನ್ನಬಹುದು. ಅಂದರೆ ಇಲ್ಲಿ ಶೋಷಕರು ಒಂದುಕಡೆಯಾದರೆ ಶೋಷಿತರು ಮತ್ತೊಂದುಕಡೆ ಆಗುತ್ತಾರೆ. ಶೋಷಕರ ಸಂಖ್ಯೆ ಯಾವಾಗಲೂ ಕಡಿಮೆ ಇರುತ್ತದೆ. ಅದರೆ, ಶೋಷಿತರು ಯಾವಾಗಲೂ ಹೆಚ್ಚಿರುತ್ತಾರೆ. ಬಲಹೀನರು, ಬಡವರು ಒಂದುಕಡೆ ಆದರೆ, ಶ್ರೀಮಂತರು ಒಂದುಕಡೆ ಆಗುತ್ತಾರೆ. ಬಡವರು ನಿರಂತರ ಶೋಷಣೆಗೆ ಒಳಗಾಗುತ್ತಾರೆ. ಈ ಶೋಷಣೆ ಮತ್ತು ಶೋಷಿತ ಅಭಿವೃದ್ಧಿ ಮಾದರಿ ನಮಗೆಷ್ಟು ಅಗತ್ಯ ಅನ್ನುವುದು ಪ್ರಮುಖ ಪ್ರಶ್ನೆಯಾಗುತ್ತದೆ.
ಹಾಗಾಗಿ ೪೦ರ ದಶಕದ ನಂತರ ಹಕ್ಕು ಆಧಾರಿತ ಮಾದರಿ ಕಂಡುಬಂದಿತು. ಈ ಅಭಿವೃದ್ಧಿ ಮಾದರಿಯಲ್ಲಿ ಯಾರು ಅಭಿವೃದ್ಧಿ ಹೊಂದಬೇಕೋ ಅವರೇ ಅಭಿವೃದ್ಧಿ ಯೋಜನೆಗಳ ಬಗ್ಗೆ ಚಿಂತನೆ ಮಾಡಬೇಕು ಅನ್ನುವುದು. ಅಂದರೆ ಅವರೇ ಅಭಿವೃದ್ಧಿ ನೀತಿಗಳನ್ನು ರೂಪಿಸಬೇಕು. ಆ ಅಭಿವೃದ್ಧಿ ಮಾದರಿಗಳನ್ನು ಅನುಷ್ಟಾನ ಮಾಡಬೇಕು. ಹಾಗೂ ಆ ಮಾದರಿಗಳನ್ನು ಅನುಷ್ಟಾನ ಮಾಡುವಾಗ ಆದಷ್ಟು ಅವರೇ ಮೇಲುಸ್ತುವಾರಿ ಮಾಡಬೇಕು. ಇದರಿಂದ ಆ ಪ್ರಕ್ರಿಯೆಯಲ್ಲಿ ಉದ್ಭವಿಸುವ ಹೊಸಹೊಸ ಸಮಸ್ಯೆಗಳಿಗೆ ಪರಿಹಾರಗಳನ್ನೂ ಕೂಡ ಆ ಮೂಲ ವಾರಸುದಾರರೇ ಕಂದುಕೊಳ್ಳಬೇಕು ಎನ್ನುವುದು ರೈಟ್ ಬೇಸ್ಡ್ ಡೆವೆಲಪ್‍ಮೆಂಟ್ ಮಾಡಲ್. ಆಗ ಸಮಾಜದಲ್ಲಿಯ ಬಹುತೇಕ ಜನರು ಈ ಪ್ರಕ್ರಿಯೆಯಲ್ಲಿ ತಮ್ಮನ್ನು ತಾವು ತೊಡಗಿಸಿಕೊಂಡಂತಾಗುತ್ತದೆ. ತಮಗೆ ಏನು ಬೇಕು? ಏನು ಬೇಡ? ಎನ್ನುವ ಹಕ್ಕುಗಳನ್ನು ಮಂಡಿಸುವ ಅವಕಾಶ ಲಭಿಸುತ್ತದೆ ಎನ್ನುವ ಪರಿಕಲ್ಪನೆ. ಅಂದರೆ ನಮಗೆ ಬೇಕಾದುದನ್ನು ಪಡೆಯುವುದು. ನಾವೊಂದು ಅವಕಾಶ ನೀಡಿದರೆ ಅವರ ಸಮಸ್ಯೆಗಳಿಗೆ ತಮ್ಮದೇ ಆದಂಥ ಸಾಂಸ್ಕೃತಿಕ ನೆಲೆಗಟ್ಟಿನಲ್ಲಿ ಪರಿಹಾರವನ್ನು ಕಂಡುಕೊಳ್ಳಲು ಸಾಧ್ಯವಾಗುತ್ತದೆ.
ಅಭಿವೃದ್ಧಿಯ ಮೂಲ ಮಂತ್ರ ಸಮಾನತೆ ಮತ್ತು ಸಾಮಾಜಿಕ ನ್ಯಾಯ ತರುವುದು ಆಗಿದೆ. ಹಾಗಾಗಿ ಶ್ರೇಷ್ಠ ಅರ್ಥಶಾಸ್ತ್ರಜ್ಞರಾದ ಅಮರ್ತ್ಯಸೇನ್ ಅವರ ಮಾನವಮುಖಿ ಅಭಿವೃದ್ಧಿ (ಹ್ಯೂಮನ್ ಡೆವಲಪ್‍ಮೆಂಟ್) ಹೆಚ್ಚು ಮಹತ್ವ ಪಡೆದುಕೊಂಡಿದೆ. ಹನ್ನೊಂದನೆಯ ಪಂಚವಾರ್ಷಿಕ ಯೋಜನೆಯಲ್ಲಿ ಇದಕ್ಕೆ ಹೆಚ್ಚು ಮಹತ್ವ ನೀಡಲಾಗಿದೆ. ಜನರ ಆರೋಗ್ಯ, ಸಾಕ್ಷರತೆ, ಶಿಕ್ಷಣ, ಆಹಾರ ಭದ್ರತೆ, ಸ್ವಾತಂತ್ರ್ಯ, ಸಮಾನತೆ, ವರಮಾನಗಳನ್ನೊಳಗೊಂಡ ಒಟ್ಟು ಪ್ರಕ್ರಿಯೆಯನ್ನು ಮಾನವಾಭಿವೃದ್ಧಿಯೆಂದು ಪರಿಗಣಿಸಲಾಗಿದೆ. ಅಂದರೆ ಜನರ ಬದುಕು ಹೇಗಿದೆ? ಅವರ ಆರೋಗ್ಯ ಸ್ಥಿತಿ ಹೇಗಿದೆ? ಆಯುರ್ಮಾನ ಎಷ್ಟು? ಸಾಕ್ಷರತೆ ಮಟ್ಟ ಎಷ್ಟಿದೆ? ಶಿಶುಗಳ ಮರಣ ಪ್ರಮಾಣ ಎಷ್ಟಿದೆ? ಇವೇ ಮುಂತಾದ ಮಾನದಂಡಗಳಿಂದ ಅಮರ್ಥ್ಯಸೇನ್ ರು ಅಭಿವೃದ್ಧಿಯನ್ನಳೆಯಲು ಪ್ರಯತ್ನಿಸುತ್ತಾರೆ. ಅಭಿವೃದ್ಧಿ ಅನ್ನುವುದು ಕೇವಲ ವರಮಾನದ ಅಭಿವೃದ್ಧಿಯಲ್ಲ. ಉತ್ಪನ್ನದ ಪ್ರಮಾಣದಲ್ಲಿಯ ಏರಿಕೆಯೂ ಅಲ್ಲ. ರಸ್ತೆ ಸೇತುವೆಗಳಲ್ಲ. ಕಾಮಗಾರಿಗಳಲ್ಲ. ಅಭಿವೃದ್ಧಿ ಅಂದರೆ ಜನರ ಬದುಕು. ಅವರ ಆರೋಗ್ಯ, ಅವರ ಬದುಕು, ಅವರ ಅಕ್ಷರ ಸಂಪತ್ತು. ಪೌಷ್ಟಿಕತೆ, ಜನರು ದೃಢಕಾಯರಾಗಿ ದೀರ್ಘಕಾಲ ಬದುಕಬೇಕು. ಅವರಿಗೆ ಓದು ಬರಹ ಬರಬೇಕು. ಲೆಕ್ಕ ಮಾಡುವ ಕುಶಲತೆಯಿರಬೇಕು. ಸರೀಕರ ಮುಂದೆ ಗೌರವಯುತವಾಗಿ ಬದುಕಲು ಅಗತ್ಯವಾದ ಸಂಪನ್ಮೂಲಗಳ ಮೇಲೆ ಅಧಿಕಾರವಿರಬೇಕು, ಅಂದಾಗ ಮಾತ್ರ ಅಭಿವೃದ್ಧಿಯನ್ನು ಸಾಧಿಸಲು ಸಾಧ್ಯವಾಗುತ್ತದೆಂದು ಅಮರ್ತ್ಯಸೆನ್‍ರು ಪ್ರತಿಪಾದಿಸುತ್ತಾರೆ. ಮಾನವ ಅಭಿವೃದ್ಧಿ ಸೂಚಿಗಳ ಹಿನ್ನೆಲೆಯಲ್ಲಿ ಜಗಳೂರಿನ ಅಭಿವೃದ್ಧಿಯ ಮಾಪನ ಮಾಡುವ ಪ್ರಯತ್ನವನ್ನು ಮಾಡಲಾಗಿದೆ.
ಸಾಕ್ಷರತೆ
ಈ ಜಿಲ್ಲೆಯಲ್ಲಿನ ೨೦೦೧ರ ಒಟ್ಟು ಸಾಕ್ಷರತಾ ಪ್ರಮಾಣ ಶೇ. ೬೭.೪. ಇದು ರಾಜ್ಯದ ಸರಾಸರಿ ಸಾಕ್ಷರತೆಯಾದ ಶೇ. ೬೭ಕ್ಕಿಂತ ಅಧಿಕವಾಗಿದೆ. ಪುರುಷರ ಸಾಕ್ಷರತಾ ಪ್ರಮಾಣ ಶೇ. ೭೬.೪ರಷ್ಟಿದ್ದರೆ ಮಹಿಳೆಯರ ಸಾಕ್ಷರತಾ ಪ್ರಮಾಣ ಶೇ. ೫೮.೦. ತಾಲ್ಲೂಕುಗಳನ್ನು ತೆಗೆದುಕೊಂಡರೆ ದಾವಣಗೆರೆ ತಾಲ್ಲೂಕಿನಲ್ಲಿ ಅತ್ಯಧಿಕ ಸಾಕ್ಷರತಾ ಪ್ರಮಾಣ ಶೇ. ೭೩.೮ರಷ್ಟಿದ್ದರೆ ಹರಿಹರ ತಾಲ್ಲೂಕಿನಲ್ಲಿ ಸಾಕ್ಷರತಾ ಪ್ರಮಾಣ ಶೇ. ೬೯.೨ರಷ್ಟಿದೆ. ಹೊನ್ನಳ್ಳಿ ತಾಲ್ಲೂಕಿನಲ್ಲಿ ಅದು ಶೇ. ೬೬.೫ರಷ್ಟಿದ್ದರೆ ಚನ್ನಗಿರಿಯಲ್ಲಿ ಅದು ಶೇ. ೬೬.೧ರಷ್ಟಿದೆ. ಜಗಳೂರು ತಾಲ್ಲೂಕು ಶೇ. ೬೩.೩ರಷ್ಟಿದೆ. ಜಿಲ್ಲೆಯಲ್ಲಿ ಹರಪನಹಳ್ಳಿ ತಾಲ್ಲೂಕು ಮಾತ್ರ ಸಾಕ್ಷರತೆಯಲ್ಲಿ ಹೆಚ್ಚು ಹಿಂದುಳಿದಿರುವುದಾಗಿ ತಿಳಿದುಬರುತ್ತದೆ. ಅದು ಶೇ. ೫೫.೯ರಷ್ಟಿದೆ. ಜಗಲೂರು ತಾಲ್ಲೂಕಿನ ಮಹಿಳಾ ಸಾಕ್ಷರತೆ ಶೇ. ೫೧.೫ರಷ್ಟಿದ್ದು, ಪುರುಷರ ಸಾಕ್ಷರತೆ ಶೇ. ೭೪.೬ರಷ್ಟಿದೆ. ರಾಜ್ಯದ ಮುಂದುವರೆದ ಜಿಲ್ಲೆಯಾದ ಉಡುಪಿ ಜಿಲ್ಲೆಯ ಸಾಕ್ಷರತೆ ಪ್ರಮಾಣ ಶೇ. ೮೧ ಇದ್ದು ಅದರಲ್ಲಿ ಪುರುಷರದು ಶೇ. ೮೮ ಮಹಿಳೆಯರದು ಶೇ. ೭೫ರಷ್ಟಿದೆ. ಇದನ್ನು ಗಮನಿಸಿದರೆ ಉಡುಲಿ ಜಿಲ್ಲೆಯ ಮಹಿಳಾ ಸಾಕ್ಷರತಾ ಪ್ರಮಾಣಕ್ಕಿಂತ ಜಗಳೂರು ತಾಲ್ಲೂಕಿನ ಪುರುಷರ ಸಾಕ್ಷರತಾ ಪ್ರಮಾಣ ಕಡಿಮೆಯಿರುವುದು ತಿಳಿಯುತ್ತದೆ.
೨೦೦೧ರ ಜನಗಣತಿ ಪ್ರಕಾರ ದಾವಣಗೆರೆ ಜಿಲ್ಲೆಯ ತಾಲ್ಲೂಕುವಾರು ಜನಸಂಖ್ಯೆ ಮತ್ತು ಸಾಕ್ಷರತೆ ವಿವರವನ್ನು ಗಮನಿಸಿದಾಗ ಒಟ್ಟಾರೆ ಜಗಲೂರು ತಾಲ್ಲುಕನ್ನು ರಾಜ್ಯದ ಇತರೆ ತಾಲ್ಲುಕುಗಳಿಗೆ ಹೋಲಿಸಿದರೆ ಹೆಚ್ಚು ಹಿಂದುಳಿದಿರುವುದು ಕಂಡುಬರುತ್ತದೆ. ಒಟ್ಟಾರೆ ಜಗಲೂರು ತಾಲ್ಲೂಕನ್ನು ರಾಜ್ಯದ ಇತರೆ ತಾಲ್ಲೂಕುಗಳಿಗೆ ಹೋಲಿಸಿದರೆ ಹೆಚ್ಚು ಹಿಂದುಳಿದಿರುವುದು ಕಂಡುಬರುತ್ತದೆ.

(ಕೃಪೆ: ಡಾ ಕೆ ಎಂ ಮೇತ್ರಿ, ಕ ವಿ ಹಂಪಿ)

[image: ಬೃಹತ್ ಶಿಲಾಸಮಾಧಿ, ಗುಹೇಶ್ವರ ಬೆಟ್ಟದ ಬುಡದಲ್ಲಿ ತೋರಣಗಟ್ಟೆ]
ಬೃಹತ್ ಶಿಲಾಸಮಾಧಿ, ಗುಹೇಶ್ವರ ಬೆಟ್ಟದ ಬುಡದಲ್ಲಿ ತೋರಣಗಟ್ಟೆ
[image: ಕಡಲೆ ಬಸವೇಶ್ವರ ದೇವಾಲಯ, ಅಸಗೋಡು]
ಕಡಲೆ ಬಸವೇಶ್ವರ ದೇವಾಲಯ, ಅಸಗೋಡು
[image: ನವರಂಗದ ಕಂಬ, ಶಂಭು ಲಿಂಗೇಶ್ವರ ದೇವಾಲಯ, ಅಸಗೋಡು]
ನವರಂಗದ ಕಂಬ, ಶಂಭು ಲಿಂಗೇಶ್ವರ ದೇವಾಲಯ, ಅಸಗೋಡು
[image: ಕಂಬ, ಕಲ್ಲೇಶ್ವರ ದೇವಾಲಯ ಕಲ್ಲೇದೇವರಪುರ]
ಕಂಬ, ಕಲ್ಲೇಶ್ವರ ದೇವಾಲಯ ಕಲ್ಲೇದೇವರಪುರ
[image: 09_353_JGLR-KUH]
ಕೋಟೆ, ಕಣಕುಪ್ಪೆ
[image: ಕೋಟೆ, ಕಣಕುಪ್ಪೆ]
ಕೋಟೆ, ಕಣಕುಪ್ಪೆ
[image: ಗವಿ ಮಠ, ಕಣಕುಪ್ಪೆ]
ಗವಿ ಮಠ, ಕಣಕುಪ್ಪೆ
[image: ದಳವಾಯಿ ಹೊಂಡ, ಕೊಣಚಗಲ್ಲು]
ದಳವಾಯಿ ಹೊಂಡ, ಕೊಣಚಗಲ್ಲು
[image: ಕಲ್ಲೇಶ್ವರ ದೇವಾಲಯ, ಕಲ್ಲೇದೇವರಪುರ]
ಕಲ್ಲೇಶ್ವರ ದೇವಾಲಯ, ಕಲ್ಲೇದೇವರಪುರ
[image: ಭಕ್ತಜನ ಸಮೂಹ, ಗುಹೇಶ್ವರ ಬೆಟ್ಟ]
ಭಕ್ತಜನ ಸಮೂಹ, ಗುಹೇಶ್ವರ ಬೆಟ್ಟ
[image: ಉಯ್ಯಾಲೆ ಕಂಬ, ಕಲ್ಲೇದೇವರ ಪುರ]
ಉಯ್ಯಾಲೆ ಕಂಬ, ಕಲ್ಲೇದೇವರ ಪುರ
[image: ವೀರಗಲ್ಲು, ಅಸಗೋಡು]
ವೀರಗಲ್ಲು, ಅಸಗೋಡು
[image: ಸಂಗೇನಹಳ್ಳಿ ಕೆರೆ, ಗುಹೇಶ್ವರ ಬೆಟ್ಟದ ಮೇಲಿನಿಂದ]
ಸಂಗೇನಹಳ್ಳಿ ಕೆರೆ, ಗುಹೇಶ್ವರ ಬೆಟ್ಟದ ಮೇಲಿನಿಂದ
[image: ಗುಹೇಶ್ವರ ದೇವಾಲಯ, ಗುಹೇಶ್ವರ ಬೆಟ್ಟ ]
ಗುಹೇಶ್ವರ ದೇವಾಲಯ, ಗುಹೇಶ್ವರ ಬೆಟ್ಟ
 
ಜಗಲೂರು: ಲೇಖಕರ ವಿಳಾಸ
ಡಾ. ವಿರಾಪಾಕ್ಷಿ ಪೂಜಾರಹಳ್ಳಿ, ಸಹ ಪ್ರಾಧ್ಯಾಪಕರು, ಇತಿಹಾಸ ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ವಿ.ಎಚ್. ಅಜೇಯಕುಮಾರ, ಸಂಶೋಧನ ವಿದ್ಯಾರ್ಥಿ, ಮದರಾಸು ವಿಶ್ವವಿದ್ಯಾಲಯ, ಕನ್ನಡ ವಿಭಾಗ, ಚೆನೈ ೬೦೦ ೦೦೫
ಡಾ. ಎಚ್ ತಿಪ್ಪೇಸ್ವಾಮಿ, ಕೋಟೆ ಬಳಿ, ಕಮಲಾಪುರ, ಹೊಸಪೇಟೆ ತಾ. ಬಳ್ಳಾರಿ ಜಿಲ್ಲೆ
ಡಾ.ಎಸ್. ತಿಪ್ಪೇಸ್ವಾಮಿ, ಸಹಾಯಕ ಪ್ರಾಧ್ಯಾಪಕರು, ಇತಿಹಾಸ ವಿಭಾಗ, ಸ್ನಾತಕೋತ್ತರ ವಿಭಾಗ, ಸರ್ಕಾರಿ ಮಹಾವಿದ್ಯಾಲಯ, ಹೊಸದುರ್ಗ, ಚಿತ್ರದುರ್ಗ ಜಿಲ್ಲೆ
ಡಾ. ಎಚ್.ಈ. ಬಸವರಾಜಪ್ಪ, ಸಹಾಯಕ ಪ್ರಾಧ್ಯಾಪಕರು, ಇತಿಹಾಸ ವಿಭಾಗ, ಬಿ.ಕೆ. ಮಹಾವಿದ್ಯಾಲಯ, ಚಿಕ್ಕೋಡಿ, ಬೆಳಗಾವಿ ಜಿಲ್ಲೆ
ಎನ್.ಎಸ್. ಮಹಾಂತೇಶ, ಸಂಶೋಧನಾ ವಿದ್ಯಾರ್ಥಿ, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಕನ್ನಡ           ವಿಶ್ವವಿದ್ಯಾಲಯ, ವಿದ್ಯಾರಣ್ಯ ೫೮೩ ೨೭೬
ಜಿ. ಸಿದ್ದಪ್ಪ, ಸಹಾಯಕ ಪ್ರಾಧ್ಯಾಪಕರು, ಇತಿಹಾಸ ವಿಭಾಗ, ಶ್ರೀ ಹೋ.ಚಿ. ಬೋರಯ್ಯ ಮಹಾವಿದ್ಯಾಲಯ, ಜಗಲೂರು, ದಾವಣಗೆರೆ ಜಿಲ್ಲೆ
ನಾಗರಾಜಪ್ಪ, ಎಸ್, ಸಂಶೋಧನಾ ವಿದ್ಯಾರ್ಥಿ, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಡಿ. ಶ್ರೀನಿವಾಸ್, ವಕೀಲರು, ಜಗಲೂರು, ದಾವಣಗೆರೆ ಜಿಲ್ಲೆ
ಬಿ.ಟಿ.ಚಾರುಲತ, ಸಂಶೋಧನಾ ವಿದ್ಯಾರ್ಥಿ, ಪ್ರಾಚೀನ ಇತಿಹಾಸ ಮತ್ತು ಪುರಾತತ್ವ ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಎಸ್.ವೈ.ತಿಮ್ಮಾರೆಡ್ಡಿ, ಸಹ ಪ್ರಾಧ್ಯಾಪಕರು, ಅರ್ಥಶಾಸ್ತ್ರ ವಿಭಾಗ, ವಿಜಯನಗರ ಮಹಾವಿದ್ಯಾಲಯ, ಹೊಸಪೇಟೆ, ಬಳ್ಳಾರಿ ಜಿಲ್ಲೆ
ಜನಾರ್ದನ, ಸಹಾಯಕ ಪ್ರಾಧ್ಯಾಪಕರು, ಅಭಿವೃದ್ಧಿ ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬

